
			ཕྲན་གྱི་རྨོངས་བློས་མ་ལྕོགས་པའམ་ཡང་ན་རྩོམ་རིག་ལ་བྱང་ཆ་མེད་པ་གང་ལྟར་ཡང་ལོ་ངོ་གསུམ་གྱི་ཡུན་ཚད་ནང་མ་གྲུབ་ལ། ལོ་གཅིག་འཕར་མ་ཞུས་ཏེ་བྲིས་པས་ཀྱང་མ་ཟིན་ཁར། བར་ལམ་ནས་ཕྲན་གྱིས་བོད་ཀྱི་དུས་བབ་གསར་ཤོག་གི་ལས་འགན་བཟུང་སྐབས། ལས་ཁུར་གྱིས་ཀྱང་ནོན་ཏེ་འགྲུབ་རེའི་རྨི་ལམ་ཙམ་ཡང་གཏོང་མ་ནུས་པར་རེ་ཞིག་ལུས་རིང་སེམས་ནང་གནོངས་པས་ཆེས་ཆེར་ནོན་ལ། སྔ་ལོའི་དབྱར་ཁར་ཆེད་མངགས་ཀྱིས་ལས་དོན་འདིའི་ཆེད་ཟླ་གཅིག་གི་གུང་གསེང་བླངས་ཏེ་འབད་འབུངས་བྱས་འབྲས་སུ་སྐྱ་ཐིག་ལྟ་བུའི་རགས་ཟིན་ཞིག་གྲུབ་པར་བྱས་པ་ཡིན། 

			རགས་ཟིན་དེ་གྲུབ་ནས་ཞིབ་འཇུག་ལས་གཞི་འདིའི་སློབ་སྟོན་པ་རྣམས་ལ་ཕུལ་སྐབས། ཐ་སྙད་རིག་གནས་ལ་འཇུག་པ་ཡངས་པའི་སློབ་དགེ་པདྨ་རྒྱལ་མཚན་ལགས་ཀྱིས་ཞུ་དག་དང་སྤྱིའི་དགོངས་འཆར་མང་ཙམ་གནང་འདུག་པ་མ་ཟད། ཕྲན་གྱི་གྲོགས་པོ་སྐུ་ཞབས་པད་མ་འབུམ་ལགས་སུ་ཞུ་དག་ཏུ་ཕུལ་སྐབས་ཀྱང་དེབ་འདིའི་ས་བཅད་ཀྱི་སྒྲོམ་སྒྲིག་སྟངས་ཀྱིས་མཚོན་པའི་དགོངས་འཆར་གནང་བྱུང་བ་དེ་དག་དཀྱུས་གཅིག་ཏུ་བསྡོམས་ནས། བསྐྱར་བཅོས་དང་བཅས་ཐེངས་འདིའི་བྱ་བ་ལས་ཀྱི་འཁོར་ལོའི་མཇུག་བསྡུས་པ་ཡིན། 

			དེ་ལྟར་གཞི་རྒྱ་ཆེ་བའི་བོད་ཀྱི་རྩོམ་རིག་གི་བྱུང་བ་འདི་འབྲི་བར་རྩོམ་སྐབས། ཕྲན་གྱི་མྱོང་ཐོག་ནས་དོན་གནད་ཅིག་རྟོགས་པ་དེ་ནི་བོད་ཀྱི་རྩོམ་རིག་ལ་བརྐྱངས་སྐུམ་ཆེན་པོ་ཞིག་བྱ་དགོས་བྱུང་ཡོད་པ་འདི་ཡིན། དེ་ཡང་བོད་ལ་ཡི་གེ་དར་བ་ནས་བཟུང་སྟེ་བརྩིས་ན་ཡང་། དུས་རབས་བཅུ་པའི་ཡར་སྔོན་བར་དུ་བྱུང་བའི་རྩོམ་ཡིག་ཅིག་འཚོལ་དགོས་ཤར་ཚེ་ཉིན་དང་ཉིན་བསྟུད་ནས་འགྱུར་བྱང་དང་འགྱུར་བྱང་བརྒྱུད་དེ་རྙེད་ཐབས་ལ་བརྩོན་དགོས་པ་འདི་ཡིན་ཞིང་། མཐར་དུས་ཚོད་མང་པོ་བཏང་རྗེས་ཀྱང་གཞི་ནས་ས་བཅད་མ་སྟོང་ཙམ་ཞིག་ལས་མི་རྙེད་པས། སྐབས་འདིའི་དུས་ཚོད་ལ་ནི་བོད་ཀྱི་རྩོམ་རིག་གམ་ཡང་ན་གསུང་རྩོམ་ཁག་གི་གནས་བབས་ལ་འཐེན་ཏེ་བརྐྱངས་པ་ཆེན་པོ་ཞིག་ཞུ་དགོས་བྱུང་ལ། བསྟན་པ་ཕྱི་དར་གྱི་རྗེས་སམ་ཡང་ན་རྗེ་ཙོང་ཁ་པའི་གཡས་གཡོན་ཙམ་ནས་བོད་ཀྱི་མཁས་པ་ཚོའི་གསུང་རྩོམ་གྲངས་མང་ཞིང་སྣ་ཚོགས་ལ་རྒྱ་ཆེ་བ་བཅས་ཀྱི་དབང་གིས་ཤིན་ཏུ་ནས་སྐུམ་ན་མ་གཏོགས། མི་ཚེ་གཅིག་ལས་ཀ་འདི་ཉིད་ལ་བཏང་ཡང་ཟིན་མི་ཐུབ་པ་ལྟ་བུ་ཞིག་བྱུང་ཡོད་པས། འདིར་ཡང་སྐུམ་པ་ཆེན་པོ་ཞིག་བྱ་དགོས་བྱུང་ཡོད་པ་ཡིན། དེ་ལྟར་བརྐྱངས་སྐུམ་ཆེན་པོའི་ལམ་ནས་བོད་ཀྱི་རྩོམ་རིག་གི་བྱུང་བ་ཞིག་བྲིས་པ་འདི་ལ་རང་བཞིན་གྱིས་ཆ་མི་ཚང་བ་སོགས་ཀྱི་སྐྱོན་གནས་མང་པོ་ཞིག་བྱུང་ཡོད་པ་གདོན་མི་ཟའོ། ། 

			ཕྲན་གྱི་ཉམས་ཞིབ་ལས་གཞི་འདིར་མགོན་སྐྱབས་སློབ་སྟོན་གནང་མཁན་གྱི་དྲིན་ཆེན་ནི་མཁས་དབང་ཟམ་གདོང་རིན་པོ་ཆེ་མཆོག་ཡིན་ལ། སློབ་དཔོན་གང་ཉིད་ཀྱི་སྐུ་དྲིན་ཁོ་ནས་ཕྲན་ལྟ་བུའི་བསམ་མེད་ཞིག་ལ་ཡང་ཉམས་ཞིབ་པ་ཞེས་པའི་མིང་འཛིན་པའི་གོ་སྐབས་གྱུར་པ་ནས་བཟུང་མཐར་རང་གི་རྨོངས་འཆར་ཁག་ནག་རིས་འབེབས་པའི་གོ་སྐབས་བྱུང་བ་ཡིན། 

			དེ་བཞིན་ཕྲན་གྱི་གྲོགས་པོ་རྩོམ་རིག་ལ་མཁྱེན་རྒྱ་ཡངས་པ་སྐུ་ཞབས་པདྨ་འབུམ་ལགས་ཀྱིས་ཀྱང་ལས་འཆར་འདིའི་མགོ་ནས་མཇུག་བར་དུ་ལམ་སྟོན་དང་ཞུ་དགས་བཅད་སྒྲིག་སྟངས་ལ་བསྐྱར་བཅོས་སོགས་གནང་བ་དང་། སློབ་དགེ་པད་མ་རྒྱལ་མཚན་ལགས་ཀྱིས་ཀྱང་ཞུ་དག་དང་ལམ་སྟོན་ལྷུག་པོར་བསྩལ་བ་བཅས་ལ་ཡང་སྙིང་ཐག་པ་ནས་ཐུགས་རྗེ་ཆེ་ཞུའོ། ། 

			མི་ཚེའི་ནང་ཆེས་སྐལ་བ་བཟང་པོ་བྱུང་བ་ཞིག་ནི། ཕྲན་ཝ་ར་ན་སྰིར་སྡོད་སྐབས་ཀྱི་ལོ་ངོ་བཞི་ཡི་དུས་ཚོད་དེ་ཡིན་ཞིང་། དེ་ཡང་ངེད་ཀྱི་གྲོགས་པོ་ཚོའི་མཐུན་འགྱུར་བརྩེ་སེམས་ཁོ་ན་ལས་བྱུང་བ་ཞིག་ཡིན། མཆེད་གྲོགས་པ་སངས་ཐག་གཅོད་ལགས་ཀྱིས་བརྩེ་སེམས་ཆེན་པོས་གང་ལ་ཅི་འོས་ཀྱི་མཐུན་འགྱུར་གནང་བ་དང་། དེ་བཞིན་དཔེ་མཛོད་ལས་བྱེད་བྱམས་པ་ཟླ་གྲགས་ལགས་དང་། བསོད་ནམས་ཚེ་དབང་སོགས་ཀྱིས་དཔེ་དེབ་འཚོལ་སྐབས་སོགས་སུ་རོགས་ཕན་མཐུན་འགྱུར་བླ་ལྷག་ཏུ་གནང་བ། དྷ་ས་བོད་ཀྱི་དཔེ་མཛོད་ཁང་ནས་ཀྱང་ལོ་རྒྱུས་མཁས་དབང་བཀྲ་ཤིས་ཚེ་རིང་ལགས་ཀྱིས་ལས་འཆར་འདིའི་མགོ་མཇུག་རྣམས་སུ་ལམ་སྟོན་གནང་བ་དང་། དེ་བཞིན་བློ་བཟང་ཤསྟྲི་ལགས་སོགས་ཀྱིས་ཡིག་ཆའི་ཁུངས་བཙལ་རོགས་གནང་བ་སོགས། མཐུན་འགྱུར་དང་རམ་འདེགས་གནང་བའི་གྲོགས་པོ་ཚང་མ་ལ་སྙིང་ཐག་པ་ནས་ཐུགས་རྗེ་ཆེ་ཞུའོ། ། 

			མཐར་ཝར་ཎ་བོད་ཀྱི་ཆེས་མཐོའི་གཙུག་ལག་སློབ་གཉེར་ཁང་དཔར་སྐྲུན་སྡེ་ཚན་གྱི་འགན་འཛིན་བསམ་གཏན་ཆོས་འཕེལ་ལགས་ཀྱིས་ཀྱང་མཐའ་མའི་ཞུ་སྒྲིག་གིས་མཚོན་པའི་དེབ་གཟུགས་ཇུས་འགོད་སོགས་གནང་བར་ཡང་སྙིང་ཐག་པ་ནས་ཐུགས་རྗེ་ཆེ་ཞུ། 

			དགེ་འདུན་རབ་གསལ་གྱིས། ༢༠༠༡ལོའི་ཕྱི་ཟླ་༡ཚེས་༢༦ཉིན། 

			མཆོད་བརྗོད་དང་རྩོམ་པར་དམ་བཅའ་བ། 

			༄༅། ། གང་ལ་བརྟེན་ན་བློ་གྲོས་རྣོན་པོའི་ཤུགས། ། 

			ཤེས་བྱའི་ངོགས་ལ་སྙེག་པའི་ཟུངས་རྙེད་པ། ། 

			དེ་དང་དེ་ཡི་ཞབས་རྡུལ་ཕྲ་མོ་ཡང་། ། 

			དུས་ཀུན་སྤྱི་བོར་མཆོད་ལ་སུ་མི་རངས། ། 

			སྙིགས་དུས་སྐྱེ་བོའི་སྤྱོད་པ་རྩུབ་མོར་བཟོད་པའི་སྤྱན་རས་ལན་དུ་བྱིན། ། 

			བློ་ལས་འགོངས་པའི་མཛད་འཕྲིན་དག་ལ་ལྷ་ཆེན་ཚངས་པའང་ཕྲག་དོག་འཆོར། ། 

			འདམ་རྙོག་ཁྲོད་ཀྱི་པདྨ་ཇི་བཞིན་སྐྱོན་གྱིས་མ་རེག་གཅིག་ཏུ་དཀར། ། 

			སྐྱབས་གཅིག་བླ་མ་བསྟན་འཛིན་རྒྱ་མཚོར་སྙིང་དང་བསྲེས་ནས་གུས་ཕྱག་བརྩེགས། ། 

			ཀ་ཁ་ནས་བཟུང་བྱང་ཆུབ་ལམ་རིམ་བར། ། 

			ཁ་ནས་འདོན་ཚུལ་དོན་གྱི་འབབ་ཚུལ་སོགས། ། 

			ག་ས་གང་གི་གནད་རྣམས་འཆད་མཁས་པ། ། 

			ང་ཡི་བླ་མ་དགེ་འདུན་བསྟན་འཛིན་ཉིད། ། 

			གང་གི་དྲིན་ལས་བདག་གི་སེམས་ཉིད་ཀློང་། ། 

			ལོ་རྒྱུས་གཏམ་གྱི་འཇུག་པ་ལ་ཕྱོགས་ནས། ། 

			ལག་རིས་འདི་ཙམ་འཇོག་པའི་སྐལ་རྙེད་པ། 

			སློབ་དཔོན་བློ་བཟང་བསྟན་འཛིན་ཞབས་ལ་མཆོད། ། 

			ཡི་དམ་ལྷ་ཡིས་གནང་བ་ཐོབ་པ་དང་། ། 

			ཤེས་བྱའི་གནས་ལ་རབ་ཏུ་མཁས་པ་སོགས། ། 

			བསྟན་བཅོས་རྩོམ་པའི་རྐྱེན་དུ་བཤད་ན་ཡང་། ། 

			དེང་དུས་དེ་འདྲ་ཤིན་ཏུ་དཀའ་བར་མཐོང་། ། 

			དེ་ལྟར་སྔོན་གྱི་མཁས་པ་ལ་གྲགས་བསྟན་བཅོས་རྩོམ་པའི་ཕྱག་སྲོལ་ཕལ་ཆེར་ནུབ་གྱུར་ཅིང་། ། ལོ་ཤས་སྦྱངས་མཚམས་གསར་བཏོད་ཡིན་ཟེར་གསུང་རྩོམ་ལག་རིས་བྱིས་པའི་རྩེད་མོ་སྣ་དགུ་མཐོང་། ། དེས་ན་བདག་ཀྱང་བྱིས་པའི་ཁྲོད་དུ་བྱིས་པའི་རྣམ་འགྱུར་འདི་འདྲ་དག་ནི་སྟོན་པ་ལ། ། མཁས་པ་མཁས་པའི་དབང་པོ་སུ་ཞིག་ཡིད་ཐང་ཆད་ནས་བདག་ལ་ཁྲེལ་བའི་སྐབས་ཡོད་དམ། ། 

			ཕྱོགས་རེ་ལན་རེ་མང་དུ་ཐོས་པ་དང་། ། 

			ནང་པའི་གཞུང་ལའང་ཉུང་ཟད་ཐོས་པའི་མཐུས། ། 

			གངས་ཅན་རིག་པའི་བཤུལ་ལམ་སྙེག་པ་ལ། ། 

			སྤོབས་པའི་ང་རྒྱལ་ཅིས་ཀྱང་མཐོ་བར་གྱུར། ། 

			ཞེས་སྔོན་གྱི་དམ་པ་དག་གི་སྲོལ་དང་མཐུན་པར་མཆོད་པར་བརྗོད་པ་དང་རྩོམ་པར་དམ་བཅའ་བའི་ཚིག་འགའ་སྔོན་དུ་བཏང་ནས་ཞུ་བར་བྱ་བ་ནི། སྤྱིར་ད་ལྟའི་འཛམ་གླིང་འདི་ཆུང་དུ་ཕྱིན་པའམ་ཡང་ན་འཕྲུལ་རིག་གི་ནུས་པ་ཤིན་ཏུ་དར་བ་གང་ལྟར་ཡང་། དངོས་ཡོད་ཀྱི་གནས་ཚུལ་ནི་ཤར་ཕྱོགས་ལྷ་ས་ནས་ཀི་བཏབ་ན་ནུབ་ཕྱོགས་ཝ་ཤིན་ཊོན་ནས་ཨ་ལན་སྟེར་བའི་དུས་ཚོད་ཅིག་ཤར་བ་དང་། འཛམ་གླིང་རིལ་བུའི་ངོས་ཡོངས་ནས་ཀྱང་འགྲོ་བ་མིའི་གོམས་གཤིས་དང་བྱེད་སྤྱོད་སོགས་གོང་བུ་གཅིག་གྱུར་གྱི་ངོ་བོར་འགྱུར་ཤུགས་ཧ་ཅང་ཆེ་བའི་དུས་ཚོད་ཅིག་ཤར། 

			ལྷག་པར་དུ་གངས་ཅན་བོད་ཀྱི་ཡུལ་དུའང་བོད་ནི་རྗེས་ལུས་ཡིན་པ་དང་། དུས་རབས་འདི་ནི་དེང་རབས་ཀྱི་དུས་རབས་ཡིན་པ་སོགས་ཀྱི་དྲིལ་བསྒྲགས་དང་སྦྲེལ་ནས་བོད་མི་རྣམས་ཀྱི་ཀླད་པ་འཁྲུ་སེམས་ཀྱི་རྒྱ་དམར་གྱི་ཆབ་སྲིད་འདི་དག་མི་ལོ་ལྔ་བཅུ་ལྷག་གི་རིང་ལ་གནམ་མཁའི་འབྲུག་སྒྲ་བཞིན་བསྒྲགས་ཤིང་། རླུང་ནག་འཚུབ་མ་བཞིན་ལ་ལུང་ཁུག་ཀྱོགཀུན་ཏུ་ཁྱབ་པའི་འུར་སྒྲའི་ཁྲོད། དེང་རབས་ཅན་མཆོག་འཛིན་གྱི་ལོག་ལྟ་ཞིག་བོད་མི་སྤྱི་བྱིངས་དང་། ལྷག་པར་དུ་གཞོན་སྐྱེས་ཚོའི་ནང་དུའང་ཁྱབ་བཞིན་ཡོད་ལ། དེའི་རྐྱེན་གྱིས་སྲོལ་རྒྱུན་དང་གསར་པ་གཉིས་ཀྱི་བར་དུ་ཡང་ཕྱོགས་འདྲ་མིན་ནས་འཐབ་རྩོད་སྣ་ཚོགས་ཤིག་ལངས་ཏེ། གསར་པར་དགའ་བ་ཚོས་གསར་བཤད་དང་གསར་ཐོན་ནི། བྱིན་རླབས་ཀྱི་ཁ་རླངས་མ་ཡལ་བ་ལྟ་བུར་བརྩིས་ནས་ཆེས་ཟབ་ཟབ་སྐད་དུ་སྨྲ་བར་མ་ཟད། སྲོལ་རྒྱུན་ནི་ཀླད་པ་རྙིང་པ་དང་ཆེས་རྗེས་ལུས་ཡིན་པའི་བསམ་ཚུལ་འཛིན་མཁན་ཡང་འཕེལ་བཞིན་ཡོད། བསམ་ཚུལ་འདི་དག་གི་ཁྲོད་དམའ་མཐར་ཡང་བོད་ཀྱི་སྤྱི་ཚོགས་རྙིང་བ་དེ་ཆེས་ཀླ་ཀློའི་སྤྱི་ཚོགས་ཤིག་ཡིན་ཟེར་བའི་རྒྱ་དམར་གྱི་ཆབ་སྲིད་འདིའི་ས་བོན་དེ་ཅི་ནས་ཀྱང་ཐེབས་ཡོད་པ་ནི་གོར་མ་ཆག

			སྤྱི་ཚོགས་གསར་རྙིང་གི་འགལ་བ་ལྟག་སྤྲོད་ཁག་འདི་དག་གང་བཟང་གང་སྡུག་གི་རྣམ་དབྱེ་ཤོད་རྒྱུར་ཡང་བསམ་ཞིབ་མང་ཙམ་གནང་དགོས་ཡོད་དེ། འཕྲུལ་རིག་ལ་བརྟེན་ནས་གར་ཡང་སླེབས་མྱུར་ལ་གང་ཡང་ཤེས་སླ་བའི་གནས་ཚུལ་གྱི་དུས་རབས་ཟེར་བའི་ལོ་དུས་འདི་འདྲ་ལ་ཆ་གཞག་ན་ཡང་། ཚན་རིག་ལ་བརྟེན་ནས་འཛམ་གླིང་རིལ་བོ་འདི་ཉིད་ཉིན་གཅིག་དུས་གཅིག་ལ་ཐལ་བར་བརླག་པའི་དངངས་འཚབ་དང་། རང་བྱུང་ཁམས་ལ་གཏོར་བཤིག་ཚབས་ཆེན་ཐེབས་ནས་ནད་ཡམས་དང་མུ་གེ་སོགས་འབྱུང་བ་ལ་གཟིགས་ཚེ་སྤྱི་ཚོགས་རྙིང་བ་དེ་ཡང་བཟང་ཙམ་ཡོད་པའི་ཆ་མང་པོ་མཐོང་དུ་ཡོད་པ་ཡིན་ལ། ལྷག་དོན་རང་ཅག་གིས་ལུས་ངག་ཡིད་གསུམ་བློས་གཏོང་གིས་སྨོན་བཞིན་པའི་དེང་རབས་ཅན་དེ་ན་ཡང་། མི་མང་པོར་དེང་རབས་ཀྱིས་བསླད་པའི་ཁོར་ཡུག་དེ་ལ་བསུན་སྣང་སྐྱེས་ཏེ། ཤར་ཕྱོགས་ཀྱི་རི་ཆུ་སོགས་སྙེག་ནས་སེམས་ཀྱི་ངལ་གསོ་ཐོབ་པར་བརྩོན་བཞིན་པ་ཡང་མི་ཉུང་བར་མཐོང་བས་ན། མཐའ་གཅིག་ཏུ་རྙིང་པ་ཐམས་ཅད་ལྟས་ངན་ཡིན་པར་ཡང་སྒྲོག་མི་རིགས་པར་སེམས་སོ། ། 

			དེ་ལྟར་ནུབ་ཕྱོགས་པའི་ཡར་ཐོན་ནམ་དེང་རབས་ཅན་གྱི་འདྲོགས་ལངས་བཞིན་པའི་ད་ལྟའི་བོད་ནང་གི་ཁོར་ཡུག་ནང་། རིག་པ་སྨྲ་བར་ཁས་འཆེ་བ་དག་གིས། བོད་རང་གི་རྩམ་དྲི་བྲོ་བའི་ཐ་སྙད་ཀྱི་ཁྱུ་ཚོགས་དང་། བསམ་པའི་ཁྱེར་ཕྱོགས། མི་ཚེའི་འགྲོ་བབས་སོགས་ལ་རྐང་བཙུགས་ནས་ཕྱིའི་ཐ་སྙད་གསར་པ་ཞིག་གིས་འགྲེལ་བཤད་བྱེད་ཐབས་ཤིག་འགྲིག་ཚེ། ཁྱིའི་ཡ་མགལ་དེ་ལུག་གི་མ་མགལ་དུ་སྦྱར་ཡང་ངོམ་སོ་བྱེད་པའི་གནས་སྐབས་ཤིག་ཤར་བཞིན་པ་འདིར། ཁྱེད་ཀྱིས་བསམ་བློའི་ཁྱེར་སོ་ཇི་ལྟ་བུ་ཞིག་བཟུང་ནས་བོད་ཀྱི་རྩོམ་རིག་ལ་ངོས་འཛིན་དང་། དེའི་བྱུང་རིམ་ལ་བློས་བསླངས་ཀྱི་རི་མོ་ཞིག་འབྲི་སྙམ་ན། སྤྱིར་ངེད་ནི་འདུས་བྱས་ཐམས་ཅད་མི་རྟག་པ་དང་། སེམས་ཀྱི་རྒྱུན་ཕྱི་མ་སྟེ་སྐྱེ་བ་སྔ་ཕྱི་སོགས་གཞི་རིམ་གྱི་བསམ་ཚུལ་འདི་དག་ལ་ཡིད་ཆེས་ཤིང་། དེས་དྲངས་པའི་འཇིག་རྟེན་ལྟ་ཚུལ་ཞིག་དང་རིགས་པའི་འགྲོས་ཤིག་བསམ་བློའི་རྒྱབ་ལྗོངས་སུ་བཞག་ནས་བོད་ཀྱི་རྩོམ་རིག་གི་སྔ་ཕྱིའི་བྱུང་རིམ་ལྟ་བ་ལ་འཇུག་པར་བྱའོ། ། 

			བསམ་བློའི་རྒྱུན་དེ་དག་སེམས་ནང་དུ་བཞག་པའི་སྟོབས་ཀྱིས་མི་ལ་རས་པ་གནམ་ལ་འཕུར་བ་ལྷ་སྒྲུང་དུ་མི་ཚོར་ཞིང་། གྲུབ་ཐོབ་རྣམས་ཀྱི་ལྟ་མགུར་སོགས་ལོག་བཤད་དུ་མི་སེམས་པའི་གདེང་ཞིག་རྙེད་ཅིང་། དེ་དག་ལ་བརྟེན་ནས་མ་མཐར་ཡང་བོད་ཀྱི་སྔོན་མ་དག་གི་བསམ་བློའི་ཁྱེར་སོ་གྲུ་བཞི་མ་དེ་དག་ཟུར་གསུམ་རེད་ཅེས་མི་བཤད་པའི་ངེས་ཤེས་ཤིག་ཡོད་དོ། ། དེ་ལྟ་བུའི་སེམས་ཀྱི་འཆར་སྒོ་དང་བཅས་ཐོག་མའི་གླེང་སློང་བའི་ས་བཅད་དེ་གྲུབ་པ་ཡིན་ནོ། ། 

			བོད་ཀྱི་རྩོམ་རིག་གི་བྱུང་བའི་ཁྱབ་ཚད། 

			བོད་ཀྱི་རྩོམ་རིག་གི་བྱུང་བའི་ཁྱབ་ཚད་འཆད་རྒྱུར་ཡང་། ཅི་ཞིག་ལ་བོད་ཀྱི་རྩོམ་རིག་ཟེར་ཞེས་པའི་དྲི་བ་འདི་ལ་ལན་འདེབས་མ་བྱས་མཐུ་མེད་ཆགས་ཤིང་། དེས་ན། རྩོམ་རིག་ཟེར་བ་འདི་ལ་གོ་དོན་ཇི་འདྲ་ཡོད་མེད་ཀྱི་གླེང་སློང་ཞིག་ཀྱང་བྱ་དགོས་ངེས་སུ་མཐོང་། 

			དབྱིན་ཇིའི་རྩོམ་རིག་གི་འགྲེལ་བཤད་ཅིག་ཏུ། རྩོམ་རིག་ཟེར་བ་འདི་ལ་རྒྱ་ཆེ་ཆུང་གི་གོ་དོན་གཉིས་ལེན་ཆོགརྒྱ་ཆེ་བའི་དབང་དུ་བྱས་ན་རྩོམ་རིག་ནི་ཡི་གེར་བྲིས་ཚད་ལ་གོ་ཆོགརྒྱ་ཆུང་བའི་དབང་དུ་བྱས་ན། སྐད་ཡིག་བྱེ་བྲག་པ་དང་། དུས་བྱེ་བྲག་པ། དེ་བཞིན་བརྗོད་གཞི་བྱེ་བྲག་པ་བཅས་ཀྱི་རྩོམ་རིག་ངོས་འཛིན་བྱས་ཆོགརྩོམ་རིག་འདི་ལ་རྩ་བའི་དབྱེ་བ་གཉིས་སུ་ཕྱེ་ཡོད་པ་ནི། བཅོས་མའི་རྩོམ་རིག་དང་དངོས་ཡོད་ཀྱི་རྩོམ་རིག་གཉིས་ཡིན་ལ། བཅོས་མའི་རྩོམ་རིག་གི་ནང་དུ་བཅོས་སྒྲུང་དང་སྒྲུང་ཐུང་། ཟློས་གར། སྙན་ངག་སོགས་འདུས་ལ། དངོས་ཡོད་ཀྱི་རྩོམ་རིག་གི་ནང་དུ་རྩོམ་ཡིག་དང་རྒྱལ་རབས། རྣམ་ཐར། རང་རྣམ། ཉིན་ཐོ་སོགས་ཀྱང་འདུས་ཡོད། 1ཅེས་པའི་འགྲེལ་བཤད་ཅིག་འདུག

			བོད་སྐད་རང་ངོས་ནས་བསམས་ཚེ། རྩོམ་རིག་ཅེས་པ་འདི་བོད་སྐད་ཐོག་དུས་ཕྱིས་སུ་བྱུང་བའི་མིང་ཚིག་ཅིག་ཡིན་ཞེས་གླེང་བཞིན་ཡོད། འོན་ཀྱང་རྩོམ་དང་རིག་པ་གཉིས་བསྡུས་པ་ལས་བྱུང་བའི་མིང་དེ་གསར་དུ་བེད་སྤྱོད་བྱས་པ་ཙམ་ལས། བསྡུ་བྱའི་མིང་ཚིག་དེ་དག་སྔ་མོ་ནས་ཡོད་ལ། རྗེ་རིན་པོ་ཆེའི་བླ་ན་མེད་པའི་རིན་པོ་ཆེ་རྣམ་པ་གསུམ་གྱི་གཏམ་གྱི་སྦྱོར་བ་ལས་ཀྱང་། 

			རིགས་ལམ་ཕྲ་མོ་ཕྱེད་པའི་རྣམ་དཔྱོད་དང་། ། 

			གཞུང་ལུགས་གདམས་པར་ཤར་བའི་ཉམས་ལེན་དང་། ། 

			ཚིག་སྦྱོར་ཚུལ་ལ་མཁས་པའི་ངག་གི་དཔལ། ། 

			ས་སྟེང་འདི་ན་རིན་ཆེན་རྣམ་གསུམ་སྣང་། ། 2

			ཞེས་ཚིག་སྦྱོར་ཚུལ་རྩོམ་གྱི་བྱ་བ་ནི་ས་སྟེང་གི་རིན་ཆེན་རྣམ་གསུམ་གྱི་ཡ་གྱལ་ཡིན་ཞེས་བགྲངས་པ་ལས་ཀྱང་མཚོན་ལ། ད་དུང་སྔ་མོའི་བོད་ཀྱི་མཁས་པ་ཚོས་རྩོམ་ཅེས་པའི་གདགས་གཞི་ལ་མཐོང་ཆེན་གནང་ཡོད་པའང་གསལ་པོ་ཡིན། 

			རྩོམ་རིག་ཅེས་པའི་མིང་ཚིག་གཞི་རྩོམ་ཅེས་པའི་བརྡ་འདིར་བོད་ཀྱི་གོམས་སྲོལ་ནང་གོ་བ་འདྲ་མིན་ཞིག་ལ་བེད་སྤྱོད་བཏང་ཡོད་ཅིང་། དེ་ཡང་གཟུགས་རགས་པ་རྣམས་རྡུལ་ཕྲན་གྱིས་བརྩམས་ནས་གྲུབ་ཅེས་པའི་སྐབས་སུ་ཆ་ཤས་བསགས་པ་ལྟ་བུ་ཞིག་ལ་གོ་ཡི་ཡོད། དེ་ཡང་ཀ་བའི་རྩོམ་གཞིར་གྱུར་པའི་རྡུལ་ཕྲན་སོགས་ལ་སྦྱར་ནས་བཤད་དུ་ཡོད། སྟོང་ཉིད་ལས་བརྩམས་ཏེ་འབེལ་གཏམ་གནང་ཞེས་པའི་སྐབས་སུ་སྟོང་ཉིད་བརྗོད་གཞིར་བྱས་ཏེ་གླེང་མོལ་བྱས་པའི་གོ་དོན་ཡོད་པ་ཡིན། ཡང་། སྙན་ངག་རྩོམ་ལ་སྐལ་ཆེན་པོ། ཞེས་སོགས་ཀྱི་སྐབས་སུ། སྙན་པའི་ངག་སྡེབ་སྦྱོར་བྱེད་པ་ལ་གོ་བ་ཡིན། དེ་བཞིན་ཕལ་སྐད་ཁྲོད་དུ། ཁྱེད་ཀྱིས་ལས་ཀ་འདི་བྱ་བ་རྩོམས་ཤིགཅེས་བརྗོད་སྐབས་ལས་ཀ་དེ་དང་དེ་སྒྲུབས་ཤིག་ཅེས་པ་དང་གོ་དོན་མཉམ་པོར་ཡོད། དེ་སོགས་རྩོམ་ཞེས་པའི་ཚིག་རྐྱང་པའི་ངོས་ནས་གོ་བ་མི་འདྲ་བ་སྣ་ཚོགས་ཤིག་ཡོང་བཞིན་ཡོད། འོན་ཀྱང་དེ་དག་གི་གནད་དྲིལ་ན་གཅིག་ཏུ་འབབ་པར་སྣང་སྟེ། དངོས་པོ་གང་ཞིག་ཆ་ཤས་དག་གིས་འགྲུབ་པར་བྱེད་པའམ་སྦྱོར་བར་བྱེད་པ་ཞིག་ལ་གོའམ་སྙམ། དེས་ན་གོ་བ་དེ་དག་ཡི་གེ་དང་ངག་གི་སྦྱོར་བ་ལ་འབྲེལ་སྐབས། རྩོམ་ཞེས་པ་ནི་ངག་གི་ཆ་ཤས་རྣམས་བསགས་ནས་སྡེབ་སྦྱོར་བྱེད་པ་ཞིག་ལ་གོ་ལ། དེ་རིག་པ་ལ་སྦྱར་ནས་འཆད་སྐབས། རྩོམ་གང་ཞིག་མཐོང་བྱེད་དམ་རྟོགས་ཐབས། ཡང་ན་སྦྱོར་ཐབས་ཤིག་ལ་གོ་བར་རིགས་པ་ཡིན་ལ། དེ་ཡང་ཚད་མ་རིག་པ་དང་གསོ་བ་རིག་པ་སོགས་དང་རིགས་བསྒྲེས་སུ་ཡོད་པ་ཡིན། དེས་ན། རྩོམ་རིག་ཅེས་པ་ལ་ཡང་ཁྱབ་ཆེ་ཆུང་གི་གོ་དོན་གཉིས་བཞག་ནས། ཁྱབ་ཆེ་བའི་དབང་དུ་བྱས་ན། ཡི་གེར་བྲིས་ཚད་ལ་རྩོམ་རིག་ཟེར་བ་དང་། ཡང་ཆོས་རྗེ་ས་པཎ་གྱིས་རིག་གནས་བཅུའི་ཐ་སྙད་ཕྱེ་སྐབས། ཐ་སྙད་རིག་གནས་ཞེས་ལོགས་སུ་ཕྱེ་བའི་བྱུང་རིམ་ལ་གཞིགས་ཚེ། ངག་གི་སྡེབ་སྦྱོར་གང་ཞིག་ལ་ཉམས་དང་འགྱུར་བའི་རང་བཞིན་གྱི་སྒྱུ་རྩལ་ལམ་འཕྲུལ་ཐབས་ཤིག་གིས་ཁྱད་པར་དུ་བྱས་པའི་ཐ་སྙད་རིག་གནས་ཀྱི་རིགས་ལ་ཡང་རྩོམ་རིག་ཅེས་ལོགས་སུ་བགར་ནས། ཅུང་ཁྱབ་ཆུང་བའི་གོ་དོན་ཞིག་བཟུང་བ་ཡིན་ནའང་འོས་འཚམས་ཤིག་ཏུ་མཐོང་ངོ་། ། དོན་འདི་ལ་དགོངས་ནས་ཟམ་གདོང་རིན་པོ་ཆེས་ཀྱང་། “སྒྱུ་རྩལ་གྱི་རྣམ་འགྱུར་ཞིག་གི་ཐོག་ནས་བསྐྲུན་པའམ་བཟོ་བཀོད་བྱས་པའི་ངག་གི་རང་བཞིན་ཞིག་ལ་རྩོམ་རིག་ཅེས་ལབ་དགོས་ཀྱི་ཡོད་པ་རེད། ”3ཅེས་གསུངས་ཡོད། 

			གོང་གསལ་གྱི་རྒྱུ་མཚན་འདི་དག་གཞི་འཛིན་བྱས་ཚེ། རྩོམ་རིག་ཅེས་པ་ནི་རྒྱ་ཆེ་བའི་དབང་དུ་བྱས་ན་ཡི་གེར་བྲིས་ཚད་དང་། རྒྱ་ཆུང་བའི་དབང་དུ་བྱས་ན། ཉམས་དང་འགྱུར་བའི་རོ་བཅུད་ཡོད་པའི་སྙན་ངག་སོགས་ཐ་སྙད་རིག་གནས་ལ་གོ་ཞེས་སྨྲས་ན་འོས་འཚམས་ཆེའོ། ། 

			དེས་ན་ཐ་སྙད་རིག་གནས་འདིའི་བྱུང་རིམ་མམ་ཡང་ན་རྩོམ་ཡིག་གང་ཞིག་ཏུ་ཚིག་གི་སྡེབ་སྦྱོར་དང་དོན་གྱི་འཁྱུག་ཆ་སོགས་ལ་ཆེད་བཟོའི་རྣམ་པའམ་ཉམས་ཡོད་པར་བྱས་པ་དེ་དག་ངོས་འཛིན་དང་འབྲེལ། དུས་རབས་རིམ་སོང་སྐབས་ཀྱི་རྩོམ་པ་པོ་དང་དེ་དག་གིས་བརྩམས་པའི་བསྟན་བཅོས་ཁག་གི་རྩོམ་འགྲོས་ཀྱི་འགྱུར་བ་རྣམས་བརྗོད་རྒྱུ་དེ་ནི། ཕྲན་གྱི་རྩོམ་རིག་གི་བྱུང་བ་བརྗོད་པ་འདིའི་ཁྱབ་ཚད་དུའང་གྱུར་ཡོད། དེས་ན་ཡི་གེར་མ་བྲིས་པའི་རིགས་རྣམས་བྱུང་བ་བརྗོད་པ་འདིའི་ཁོངས་སུ་བསྡུས་མེད་དམ། ཞེས་འདྲི་ན། བོད་ཀྱི་རྩོམ་རིག་གི་འགྲོས་གཙོ་བོར་འཛིན་སྐབས་སྐད་ཆའི་འགྲོས་ཀྱང་རང་བཞིན་གྱིས་གལ་ཆེར་བརྩི་དགོས་འདུག་ལ། ལྷག་པར་དུ་བོད་ལ་ཡི་གེ་མ་བྱུང་སྔོན་གྱི་སྒྲུང་དང་ལྡེའུ། གཏམ་རྒྱུད་ཀྱི་རིགས་ཀྱང་ངག་རྒྱུན་དུ་ཡོད་པའི་རྩོམ་རིག་གི་ཁོངས་སུ་བསྡུས་ཡོད་དོ། ། 

			གདོད་མའི་ངག་རྒྱུན་གྱི་སྐོར། 

			བོད་གངས་ཅན་གྱི་ལྗོངས་སུ་མིའི་རྣམ་ཤེས་ཐོག་མར་ཞུགས་པའིི་དུས་དེ་ནས་བཟུང་། རང་ཅག་གི་མེས་པོ་གོང་མ་རྣམས་ཀྱིས་ཀྱག་ཀྱོག་གི་མི་ཚེའི་འཚོ་བ་དང་། འཇིག་རྟེན་ལ་དངོས་ཡོད་ངེས་པའི་ཚད་མ་དང་། ཞེན་ཙམ་གྱིས་བཟུང་བའི་རྣམ་རྟོག་གིས་བསྐྲུན་པའི་སྤྲོས་པ་རྒྱ་ཆེར་བཏབ་སྟེ་གང་ལ་ཅིི་འཚམ་གྱི་སྒྱུ་རྩལ་གྱི་རྣམ་པ་མང་པོ་ཞིག་གསར་བཏོད་དང་རྒྱུན་འཛིན་བྱས་ཡོད་པ་གདོན་མི་ཟ། 

			ཚེ་སྲོག་གིས་བཟུང་བའི་འགྲོ་བ་ལ་ཐུན་མོང་མ་ཡིན་པའི་བསམ་བློའི་ནུས་པ་ཞིག་ཡོད་པ་དེ་ལ་སེམས་ཟེར་བ་རེད། སེམས་དེ་ནི་གཡོ་འགུལ་མེད་པའི་རྟག་དངོས་ཞིག་མ་ཡིན་པར་སྐད་ཅིག་རེ་རེ་བཞིན་བདེ་སྡུག་གི་མྱོང་སྣང་སྣ་ཚོགས་སུ་འཕོ་འགྱུར་བྱེད་བཞིན་ཡོད། བོད་ཀྱི་སྔ་རབས་རྩོམ་རིག་སྨྲ་བ་རྣམས་ཀྱིས་དེ་ལ་འགྱུར་བ་ཞེས་ངོས་འཛིན་གནང་འདུག རང་གི་སེམས་གཤིས་སུ་གནས་པའི་འགྱུར་བ་དེ་དག་གང་ཟག་གཞན་ལ་ཚོར་བར་བྱེད་པའི་ཐབས་ལམ་རྩོལ་སྒྲུབ་བྱེད་སྐབས་ལུས་ངག་གི་རྣམ་འགྱུར་དེ་མཚམས་སྦྱོར་གྱི་ཕོ་ཉ་ལྟ་བུ་ཞིག་ཏུ་བེད་སྤྱོད་བྱས་ཡོད་ལ། དེ་ལ་ནི་སྔ་རབས་བསྟན་བཅོས་རྣམས་སུ་ཉམས་ཞེས་འབྱུང་བ་ཡིན། ཉམས་འགྱུར་གྱི་བྱུང་རིམ་འདི་ནི་ཟློས་གར་དང་ངག་རྩོམ་འཇིག་རྟེན་དུ་བྱུང་བའི་རྟེན་འབྱུང་རང་བཞིན་གྱི་གོ་རིམ་ཞིག་ཆགས་ཡོད། ཡིན་ན་ཡང་སེམས་ཉམས་གང་རུང་ཞིག་ཕྱི་རོལ་ངག་ལམ་དུ་ཕྱུངས་པ་ཙམ་གྱིས་རྩོམ་རིག་ཏུ་འགྱུར་ཐུབ་ཀྱི་མེད། སྐབས་གང་ཞིིག་ཏུ་སེམས་ཀྱི་འཆར་སྒོ་རྣམས་ངག་ཐོག་ནས་ཆེས་གསལ་བ་དང་། ཆ་ཚང་བ། གོ་རིམ་མ་འཁྲུགས་པ་བཅས་བྱུང་བའམ། ཡང་ན་གང་རྩོམ་རིག་ཏུ་འཇོག་རྒྱུའི་ངག་རྩོམ་དེ་ཉིད་ཀྱི་རྣམ་པ་གང་ཞིག་སེམས་ཀྱི་འཁྱུག་ཆ་དང་བར་ཐག་ཤིན་ཏུ་ཉེ་བར་གྱུར་པ་ན། ད་གཟོད་ངག་རྩོམ་དེ་ལ་རྩོམ་རིག་གི་གྲུབ་ཆའི་ཕྱོགས་གཅིག་སྟེ་བརྗོད་བྱ་དོན་གྱི་ཉམས་ཚང་བ་ཡིན། དེ་དང་ལྷན་དུ་གང་ཐོན་པའི་ངག་དེ་རྗོད་བྱེད་ཀྱི་ཆ་ནས་མཚར་ལྡན་དུ་བྱས་པའམ། ཡང་ན་རིག་རྩལ་གྱི་རྣམ་པ་མངོན་པར་བྱས་པའི་སྐབས་ང་ཚོས་ངག་རྩོམ་དེ་རྩོམ་རིག་གི་འཇིག་རྟེན་དུ་སླེབས་པར་ངོས་འཛིན་བྱས་ཆོག་པ་འདི་བོད་མིས་རྩོམ་རིག་ལ་ངོས་འཛིན་བྱེད་པའི་ལུགས་སྲོལ་ལ་འཇགས་པའི་མཚན་ཉིད་ཅིག་ཡིན། 

			འདི་ལྟར་བཤད་སྐབས་རང་བྱུང་ཁོར་ཡུག་དང་འཚོ་བ། མི་སྣ་སོགས་རྩོམ་རིག་གི་གྲུབ་ཆ་མ་ཡིན་པའི་ཚོར་སྣང་སྐྱེ་སྲིད། མཚམས་འདིར་ང་ཚོས་རྩོམ་རིག་ནས་མངོན་པའི་བྱ་དངོས་གང་ཡིན་ཡང་དེ་དག་རྩོམ་པ་པོའི་བསམ་བློའི་ཕྱི་གཟུགས་ཡིན་པར་ངེས་ཤེས་བསྐྱེད་དགོས། རྒྱུ་བ་དང་མི་རྒྱུ་བའི་འཇིག་རྟེན་ནི་ཕྱི་རོལ་བྱ་དངོས་སྤྱིར་བཏང་བ་ཞིག་ཡིན། ཕྱི་རོལ་གྱི་བྱ་དངོས་སྤྱིར་བཏང་བ་དེ་ལ་རྩོམ་པ་པོའི་རྣམ་རྟོག་གིས་གདེང་འཇོག་བྱེད་སྐབས་རྩོམ་པ་པོའི་རྟོག་ངོར་སླེབས་པའི་ཡུལ་དངོས་པོ་དེ་དག་ནི་རྩོམ་པ་པོའི་རྣམ་རྟོག་གི་ཆ་ཤས་ཤིག་ཡིན་ལ། རྣམ་རྟོག་དེ་ཡིག་ངག་གི་རྣམ་པར་དྲངས་པའི་སྐབས་སུ་ཡང་རྩོམ་པ་པོ་རང་ཉིད་ཀྱི་མཐོང་སྣང་ངམ་བསམ་བློ་འབའ་ཞིག་ཡིག་ངག་ཏུ་དྲངས་པ་ཡིན། དོན་དེ་འདྲ་ལ་དགོངས་ནས་དབྱུག་པ་ཅན་གྱིས། 

			དེ་ནི་ད་ལྟའང་རྣམ་རྟོག་སྟེ། ། དེ་དག་མ་ལུས་སུས་འཆད་ནུས། ། ཞེས་གསུངས་པ་རེད། ད་དུང་ཞིབ་ཏུ་བཤད་ན། ཕྱི་རོལ་ཟང་ཟིང་དངོས་པོ་ཡིས་རྩོམ་པ་པོ་ལ་བདེ་སྡུག་གི་མྱོང་སྣང་དང་། བཟང་ངན་གྱི་ཞེན་ཕྱོགས་སོགས་གྲུབ་མཐའི་ལྟ་བ་ཁག་སྦྱིན་གྱི་ཡོད། རྩོམ་པ་པོས་རང་ཉིད་ཀྱི་ཞེན་ཕྱོགས་དང་ལྟ་ཕྱོགས་དེ་དག་ཡིག་ངག་གི་རྣམ་པར་དྲངས་ནས་ཀློག་མཁན་ལ་སྦྱིན་གྱི་ཡོད། དེ་ལྟར་བྱས་པས་རྩོམ་རིག་ལས་མངོན་པའི་ཕྱི་རོལ་དངོས་པོ་སོགས་ནི་རྩོམ་པ་པོའི་བསམ་བློའི་ཕྱི་གཟུགས་ཡིན་ཞེས་གདེང་འཇོག་འཕེར་བ་ཡིན། འདི་ནི་རྩོམ་རིག་དང་བསམ་བློའི་འབྲེལ་བའམ་ཡང་ན་རྒྱུ་རྐྱེན་གང་འདྲ་ཞིག་ནས་རྩོམ་རིག་ཚུར་མངོན་བྱས་པའི་ཚུལ་ཡིན་ནོ། ། 

			ཆེས་གདོད་མའི་དུས་རབས་སུ་བོད་ལ་སྐད་ཆའི་བྱུང་རིམ་དང་བསྟུན་ནས་རྩོམ་རིག་གི་རྣམ་པ་རིམ་གྱིས་མངོན་དུ་གྱུར་པ་ཡིན་ལ། དེ་ཡང་སྔོན་གྱི་མི་རྣམས་ཀྱིས་འདས་པའི་ལོ་རྒྱུས་གླེང་མོལ་བྱེད་པའི་རྣམ་པ་དེ་གཏམ་རྒྱུད་སོགས་ཀྱི་རྩོམ་རིག་གསར་དུ་བསྐྲུན་པའི་ཆ་རྐྱེན་དུ་གྱུར་ཡོད་ཅིང་། མགུར་སོགས་ཚིགས་བཅད་རྩོམ་རིག་ནི་མི་རྣམས་སྐད་ཆའི་རྩོལ་བ་ལ་ཞུགས་པའི་སྐབས་སྐད་ཆ་ལ་དབུགས་ཀྱི་རྒྱུ་འགྲོས་དང་འགྲོགས་པའི་གཅོད་མཚམས་ངེས་ཅན་ཞིག་བྱུང་ཡོད་པ་ཡིན་ལ། དབུགས་ཀྱི་རིང་ཐུང་ལ་ལྟོས་ནས་གཅོད་མཚམས་ངེས་ཅན་ཡོད་པར་གྱུར་པའི་སྐད་ཆ་དེ་ནི་སྐད་ཆ་གང་ཞིག་ཚིགས་བཅད་རྩོམ་རིག་ཏུ་འགྱུར་བའི་ཐོག་མའི་ཆ་རྐྱེན་དུ་གྱུར་ཡོད། ཆ་རྐྱེན་དེ་ལ་བརྟེན་པའི་གྲུབ་པའི་ཚིགས་བཅད་རང་བཞིན་གྱི་ངག་རྩོམ་དེ་དག་དུས་རབས་རིམ་བྱོན་བརྒྱུད་ནས་རིམ་གྱིས་འཕེལ་རྒྱས་ཕྱིན་ཡོད་པ་ཡིན་ལ། དེ་ཡང་ཕྱོགས་ཁ་ཤས་ནས་ཏེ། གདངས་མཚུངས་ཡི་གེ་སྤྱད་ནས་རྗོད་ཚིག་གི་ཉམས་འབྱིན་པ། དོན་གྱི་ངོ་བོ་སྦས་ཤིང་དངོས་པོ་གཞན་ཞིག་གི་ངོ་བོ་སྤྱད་ནས་རང་གི་ཞེ་འདོད་མཚོན་པར་བྱེད་པ། དོན་གཅིག་ལ་རྟོག་པའི་སྤྲོས་པ་སྣ་ཚོགས་འདེབས་པ་སོགས་ཀྱི་བྱེད་ཐབས་ལས་རྩོམ་རིག་གི་འཕེལ་ཕྱོགས་སྙེག་ཡོད། 

			ཕྱི་ལོ་སྔོན་གྱི་དུས་རབས་གསུམ་པ་ཡར་སྔོན་ཙམ་ལ་སླེབས་པའི་སྐབས་སུ་གངས་ཅན་བོད་ཀྱི་ཡུལ་ལྗོངས་འདིར། རྒྱལ་ཕྲན་བཅུ་གཉིས་སམ་རྒྱལ་ཕྲན་སིལ་མ་བཞི་བཅུ་རྩ་གཉིས་ལ་རྒྱལ་པོ་རེ་དང་བཅས་ཡོད་པའི་གནས་ཚུལ་ཡིག་ཆ་ཁག་ཏུ་བཀོད་པ་གཞི་འཛིན་བྱས་པ་ཡིན་ན། དུས་དེ་ཙམ་ནས་བོད་དུ་རྒྱལ་ཁབ་ཀྱི་སྒྲིག་འཛུགས་ཤིག་ཚུགས་ཟིན་པར་མངོན་ལ། ཚད་མཐོ་མིན་ལ་མ་ལྟོས་པར་རྒྱལ་ཁབ་ཀྱི་སྒྲིག་འཛུགས་ཤིག་ཚུགས་ཟིིན་པའི་སྐབས་སུ་དེ་ལ་དཔག་པའི་རིག་རྩལ་གྱི་རྣམ་པ་མང་པོ་ཞིག་ཡོད་པ་ཡང་ཞོར་འཕྲོས་སུ་དཔོག་ཐུབ་སྙམ། ཉང་རལ་ཆོས་འབྱུང་ལས། བོད་ཀྱི་རྒྱལ་པོ་ལ་སྔ་བ་གཉའ་ཁྲི་བཙན་པོ་ཡིན་ཏེ། སྟོན་པ་ཤཱཀྱ་ཐུབ་པ་མྱ་ངན་ལས་འདས་ནས་མི་ལོ་སྟོང་ལྷག་ན་བྱོན་ཏེ། དེའི་སྐུ་རིང་ལ། གཏམ་རྒྱུད་དང་། སྒྲུང་རྒྱུད་དང་། སྡེབ་སྦྱོར་དང་། བཀའི་ཀུགས་དང་། བྲོ་གར་དང་། གླུ་གཞས་དང་། ཤོན་རྩེད་དང་། རྩེད་འཇོ་ལ་སོགས་པ་དར་བ་ཡིན་ནོ། ། 4ཞེས་འབྱུང་བ་ལ་གཞིགས་ན། ཕྱི་ལོ་སྔོན་གྱི་དུས་རབས་གསུམ་པ་གཉིས་པ་ཙམ་ནས་བོད་ཀྱི་མེས་པོ་གོང་མ་རྣམས་ཀྱིས་སྒྲུང་གཏམ་ལ་སོགས་པའི་རིགས་མང་པོ་དེ་འདྲ་ཞིག་གསར་བཏོད་མཛད་ཡོད་པ་ནི་སྨྲོས་མེད་རེད། 5

			གཞན་ཡང་གཉའ་ཁྲི་བཙན་པོ་ནས་བོད་ཀྱི་རྒྱལ་པོ་ཁྲི་བདུན་དང་། སྟེང་གཉིས། ལེགས་དྲུགལྡེ་བརྒྱད། བཙན་བཞི་བཅས་ཀྱི་བར་དུ་རྒྱལ་པོའི་རབས་ཉེར་བདུན་གྱི་རིང་བོད་ཀྱི་ཆབ་སྲིད་དེ་སྒྲུང་དང་ལྡེའུ། བོན་གསུམ་གྱིས་བསྐྱངས་པར་གསུངས་ཤིང་། དེ་ཡང་སྔོན་གྱི་ལོ་རྒྱུས་གཏམ་རྒྱུད་དུ་བཤད་པའི་སྒྲུང་དང་། དོན་གབ་ནས་དཔེའི་ངོ་བོར་བཤད་པ་ལྡེའུ། ལྷ་ཀླུ་སོགས་མཆོད་པའི་ཐབས་བོན་བཅས་གསུམ་གྱིས་བསྐྱངས་པར་གྲགས་པ་ཡིན་ལ། དེ་དག་གི་ཚུལ་ཡང་། ད་ཡོད་ཀྱི་བཀའ་ཐང་དང་དེ་བཞིན་ཉང་རལ་ཆོས་འབྱུང་སོགས་སུ་གསལ་བའི་སྲིད་པ་ཆགས་ཚུལ་སོགས་ནི་སྒྲུང་གི་ཁོངས་སུ་གཏོགས་ལ། བཙན་པོ་སྲོང་བཙན་གྱི་སྲིང་མོ་སད་མ་ཀར་ཞང་ཞུང་དུ་མནའ་མར་སོང་ནས་གཅེན་པོ་ལ་ཞང་ཞུང་ཕབ་དགོས་པའི་དོན་སྦས་ནས་མགུར་བཞེངས་པ་ལྟ་བུ་ལ་ལྡེའུ་དང་། དམག་འཐབ་སོགས་ཀྱི་སྐབས་ལྷ་ཀླུ་གཞི་བདག་གསོལ་མཆོད་བྱས་ནས་འཐབ་པ་སོགས་ནི་བོན་གྱི་ཁོངས་སུ་བཞག་ནས་བསམས་ཚེ་ཆབ་སྲིད་ཀྱང་དེ་གསུམ་གྱིས་བསྐྱངས་ཞེས་པར་གོ་བ་ཞིག་འབྱིན་དུ་ནི་ཡོད་དོ། ། 

			དེས་ན་སྐབས་འདི་དག་ཏུ་དར་བའི་སྒྲུང་གཏམ་སོགས་ཀྱི་ངོ་བོ་ཅི་འདྲ་བ་ཞིག་ཡོད་ཅེས་འདྲི་ན། དེ་ནི་འདི་ལྟར་རྗེས་སུ་དཔོག་པར་རིགས་ཏེ། སྐབས་འདིའི་སྙན་ངག་དང་སྒྲུང་གཏམ་སོགས་ཡི་གེར་བཀོད་མེད་པ་ཡིན་སྐབས་ངག་རྒྱུན་གྱི་རྣམ་པར་ཡོད་པ་ཐག་གིས་ཆོད་ལ། ངག་རྒྱུན་དེ་ཡང་ཕྱིས་སུ་ཡི་གེར་འཁོད་པའི་ངག་རྒྱུན་རིགས་དང་དམངས་ཁྲོད་དུ་ཁྱབ་པའི་གནའ་བོའི་སྲོལ་རྒྱུན་རིགས་ལས་མཐོང་ཐུབ་དགོས་པ་ཡིན། དེ་ཡང་འདིར་ཕྱོགས་མཚོན་ཙམ་ཞུས་ན། ངག་རྒྱུན་ཡི་གེར་འཁོད་པའི་རིགས་ལས་གཉའ་ཁྲི་བཙན་པོའི་བྱོན་རབས་ལ་གསང་བ་ཡང་གསང་བསྒྲགས་པ་སོགས་མང་དུ་བྱུང་བའི་ནང་ཚན་གསང་བ་བོན་ལུགས་ལྟར་བྱས་ན་ཡང་། ཡོ་ག་ལྷ་གྱེས་ཅན། ཟངས་མ་གཞུག་རལ་ཅན། ལྟབ་མ་དགུ་བརྩེགས་ཅན། ཟིང་པོ་མགོ་སྔོན་ཅན། གསང་བ་ཕྱག་རྒྱ་ཅན། དགེ་བཤེས་ཁུ་དང་རྒྱ་ལྷ་པོས་བརྩམས་པའི་ལོ་རྒྱུས་ཆེན་མོའམ་ལོག་གནོན་ཆེན་པོ། གསང་བ་ཡང་ཆུང་བཅས་བཤད་ཚུལ་བདུན་ཡོད་པ་དག་ཀྱང་གཉའ་ཁྲི་བཙན་པོ་བརྗོད་གཞིར་བྱས་པའི་ངག་རྒྱུན་སྒྲུང་གཏམ་ཡིན་ལ། དེ་དག་ལས་ཡོ་ག་ལྷ་གྱེས་ཅན་གྱི་དབང་དུ་བྱས་ཏེ་གཉའ་ཁྲིའི་བྱོན་རབས་གླེང་སྐབས་འདི་ལྟར། 

			ཡང་ནམ་མཁའ་ནས་སྒྲ་བྱུང་པ། བཀའི་བོད་འབངས་ཕ་དགུ་གཞན་སུས་ཀྱང་སྤྱན་མི་འདྲོངསྟེ། ས་ལྷ་མགོན་པོའི་སྲས་རྩིབས་ཀྱི་ལྷ་སྐར་མ་ཡོལ་ལྡེ་ལ་ཞུས་དང་ཟེར་ནས། དེ་ལ་ཞུས་པས། རྩིབས་ཀྱི་ལྷ་ལ་སྐར་མ་ཡོལ་ལྡེས་རྗེ་གཉའ་ཁྲི་བཙན་པོ་ལ་ཞུས་པ། ཀྱེ་རྗེ་གཉའ་ཁྲི་བཙན་པོ་ལགས། ཡུལ་ལ་ག་གླིང་དྲུག་དོག་མ་གི་ན། བོད་འབངས་ཕ་དགུ་ལ་ཡུལ་ན་ནི་རྗེ་མི་བཞུགས། ཁ་ཐོགས་ཀུན་ནི་རྗེ། གནམ་ལ་གཡག་མ་མཆིས་རུ་རིང་ཀུན་ཀྱང་གཡགདོག་ལ་ཆབ་མ་མཆིས། སྦུར་དང་ལོང་ངེ་ལོང་། རྟ་ལ་རྐྱེན་མ་མཆིས། ངམ་གྲོག་ཆོད་དེ་ཆོད། མི་རྗེ་མེད་ཀྱི་རྗེར་གཤེགས། གཡག་བདག་མེད་ཀྱི་བདག་ཏུ་གཤེགས། དུད་རྐྱེན་མེད་ཀྱི་རྐྱེན་དུ་གཤེགས་ཞུས་པས། རྗེ་གཉའ་ཁྲི་བཙན་པོའི་ཞལ་ནས། ས་མ་གི་ན། རྐྱེན་སྣ་ཚོགས་ཡོད། རྐུ་ཡོད། དུག་ཡོད། སྡང་ཡོད། དགྲ་ཡོད། གདོན་ཡོད། རྫུན་ཡོད། སྲི་ཡོད། ཅན་ཡོད། བྱད་ལྟེམས་ཡོད། གཡོ་ཡོད། ང་མི་འགྲོ་གསུངས་ནས་མ་གནང་ངོ་། ཡང་བསྐྱར་ཏེ་ཞུས་པ། རྐུ་ལ་ལན་མཆིས། སྡང་ལ་བྱམས་མཆིས། དུག་ལ་སྨན་མཆིས། དགྲ་ལ་ཟིན་མཆིས། གདོན་ལ་ལྷ་མཆིས། རྫུན་ལ་བདེན་མཆིས། སྲི་དང་ཅན་ལ་མནན་ཐབས་མཆིས། བྱད་ལྟེམས་ལ་བསྒྲལ་ཐབས་མཆིས། གཡོ་ལ་དྲང་མཆིས། གཡག་ལ་མཚོན་མཆིས། འོ་སྐོལ་གཉིས་ཀྱང་མེའུ་ཉེ། ཤིང་སེ་བ་བཞེན། ཤ་རུས་ཐོགས་ཞིམ། གོས་གཡང་བལ་དྲོ། མི་རྗེ་མེད་ཀྱི་རྗེ་དང་། གཡག་བདག་མེད་ཀྱི་བདག་ཏུ་ཅིས་ཀྱང་གཤེགས་འཚལ། ཞེས་ཞུས་པས་གནང་ནས། 6ཞེས་འབྱུང་བ་དེའི་གོ་དོན་ནི་སྐབས་དེར་བོད་སྤྱི་ལ་དབང་བའི་རྒྱལ་པོ་མེད་པས། རྒྱལ་ཕྲན་རྣམས་ཀྱིས་གྲོས་མོལ་བྱས་པ་དང་། ལྷ་ཡི་སྲས་པོ་ཞིག་བོད་རྒྱལ་དུ་གདན་འདྲེན་དགོས་པའི་བསམ་ཚུལ་བྱུང་སྐབས། གནམ་ནས་སྒྲ་བྱུང་སྟེ་ཇི་ལྟར་འཚོལ་དགོས་མིན་གྱི་བཀའ་སློབ་གནང་བ་ལ་བརྟེན་ནས་རྒྱལ་པོ་བཙལ་བའི་རབས་གསུངས་པ་ཞིག་ཡིན་ལ། འདིས་ང་ཚོར་བོད་ཀྱི་གདོད་མའི་ངག་ཐོག་རྩོམ་རིག་གི་རྣམ་པ་ཞིག་ཅི་ནས་ཀྱང་གསལ་བཤད་བྱས་ཡོད། 

			དེ་ནས་རིམ་གྱིས་རྒྱལ་རབས་རིམ་བྱོན་གྱི་སྐབས་སུ་བོད་མིའི་ཤེས་བྱ་རྒྱ་ཆེ་རུ་སོང་བ་དང་མཉམ་དུ་རིག་རྩལ་རྩོམ་རིག་གི་བརྗོད་བྱ་རྒྱ་ཆེ་རུ་ཕྱིན་པ་དང་། གླུ་གར་རོལ་རྩེད་བེད་སྤྱོད་ཀྱི་དུས་ཡུན་རིང་བ་དང་གལ་ཆེ་རུ་ཕྱིན་པ་དེས་བོད་ཀྱི་ངག་ཐོག་རྩོམ་རིག་གི་རྩོམ་འགྲོས་ཇེ་ལེགས་སུ་འགྲོ་རྒྱུར་སྐུལ་འདེད་ཆེན་པོ་ཐེབས་ཡོད། ཕྱི་ལོའི་དུས་རབས་དང་པོ་ཡས་མས་ཙམ་ལ་བོད་ཀྱི་རྒྱལ་རབས་བདུན་པ་གྲི་གུམ་བཙན་པོའི་སྐབས་ཀྱི་མགུར་ཡི་གེར་འཁོད་པ་དཔེར་ན། མགུར་འདི་ཞེས་གསུངས་སོ། འ་བ་ཉི་ཉེ་བ་ཉིད། བྱ་རོ་རོ་ན་མདུང་གི་རྩེ་རང་ནིགཡོས་རོ་རོ་ན་ལྷམ་གྱི་གོང་ར་ནིགབརླའ་བརྡུངས། སྤུར་བཏབ། འྭོ་དེ་མྱེད་སྤུ་དེ་མྱེད། ། ཆེས་གསུངས་སོ། ། 7ཞེས་འབྱུང་ཞིང་འདིའི་གོ་དོན་འགྲེལ་སྟངས་སྣ་ཚོགས་པ་ཞིག་མཁས་པ་སོ་སོས་བཀྲལ་ཡོད་པ་ནི་ཚིག་འདི་བཞིན་ཆེས་བརྡའ་རྙིང་དུ་ཡོད་པས་ཡིན་ལ། རྒྱལ་རབས་གཡུ་ཡི་ཕྲེང་བར་། ཨ་ཁུ་བས་སྙིང་ཉེ་ཁྱོད། བྱ་རེ་རེ་ནི་མདུང་གི་རྩེ་ལ་འཛེར། ཡོས་རེ་རེ་ཟ་ཞིང་ཁ་མཚར་གཏམ་རེ་གླེང་། དགྲ་བཅོམ། བང་སོ་བཞེངས། ཉེན་མེད་འཁོན་མེད། 8ཅེས་མགུར་དོན་བཀྲལ་བ་འདི་བཞིན་དོན་ལ་གཞོལ་བ་ཞིག་རེད་འདུག་སྙམ། གང་ལྟར་ཡང་འདི་ཙམ་གྱིས་བོད་ཀྱི་གདོད་མའི་མགུར་གླུའི་རྣམ་པ་ཞིག་མཐོང་ཐུབ་དགོས་སམ་སྙམ། 

			གཞན་ཡང་རྒྱལ་པོ་དེ་དག་གི་ལོ་རྒྱུས་ངག་སྒྲོས་སུ་འབྱུང་བ་དང་། ཁྱད་པར་སྐབས་འདི་ཙམ་ལ་བྱུང་བའི་བོན་གྱི་སྟོན་ཆེན་རྣམས་ཀྱིས་ཆོས་ལུགས་གསར་པ་ཞིག་སྤེལ་བ་ནས་བཟུང་ལྷ་དང་ཀླུ་ཡི་བྱེ་བྲག་མིའི་རྟོག་ངོར་མང་དུ་སོང་བ་དང་མཉམ་དུ་རྣམ་རྟོག་གི་རིམ་པ་གསར་པ་དང་། དེས་དྲངས་པའི་ཤེས་བྱ་གསར་པ། དེ་ངག་རྒྱུན་དུ་འཇགས་པའི་ངག་རྩོམ་གྱི་རིམ་པ་གསར་པ་ཇི་སྙེད་ཅིག་དར་ཡོད་པར་དཔོག་ལ། དེ་ནས་ཕྱི་ལོའི་དུས་རབས་གསུམ་པའི་དུས་དཀྱིལ་ཙམ་ལ་བོད་ཀྱི་རྒྱལ་རབས་ཉེར་བདུན་པ་ཐོ་རི་སྙན་བཙན་བྱོན་པའི་སྐབས། དཔང་སྐོང་ཕྱག་རྒྱ་བ་ལ་སོགས་པ་གནམ་ནས་ཕོ་བྲང་གི་ཡང་སྟེང་དུ་བབས་པའི་ལོ་རྒྱུས་སོགས་ངག་སྒྲོས་རིགས་དང། ཕྱི་ལོའི་དུས་རབས་ལྔ་པ་ཡས་མས་ཙམ་ལ་བྱོན་པའི་སྟག་རི་གཉན་གཟིགས་དང་། ཁོང་གི་སྲས་གནམ་རིའི་སྐབས་ལ་སླེབས་པའི་ཚེ་རྒྱལ་པོ་དེ་དག་གི་ལོ་རྒྱུས་དང་། ཟིང་པོ་རྗེ་སོགས་ལ་དམག་བཀྱེ་བའི་སྐབས་ཀྱི་མགུར་དང་གཏམ་རྒྱུད་སོགས་ནི་མཚར་ལྡན་རང་བཞིན་གྱི་བོད་ཀྱི་ངག་ཐོག་རྩོམ་རིག་ཡིན་ལ། ཚུལ་དེ་དཔེ་མཚོན་ཙམ་ཞུས་ན་ཟིང་པོ་རྗེའི་བློན་པོ་མྱང་ཙེང་སྐུ་ཞེས་པ་ཟིང་པོ་རྗེ་ལ་བློ་ལོག་པའི་སྐབས་སྟག་རི་གཉན་གཟིགས་ལ་ཡིད་སྨོན་ཤོར་བའི་མགུར། ཆབ་ཆབ་ནྀ་ཕ་རོལ་ན། ། ཕར་ཆབ་ནྀ་ཕ་རོལ་ན། ། མྱྀའི་བུ་ནི་མྱྀ་བུ་སྟེ། ། ལྷ་འྀ་ནི་སྲས་པོ་བཞུགས། ། རྗེ་བདེན་ནི་བཀོལ་དུ་དགའ། ། སྒ་བདེན་གྱིས་ནྀ་བསྐད་དུ་དགའ། ། 9ཞེས་འབྱུང་བ་ལྟ་བུ་ཡིན། དེའི་གོ་དོན་ནི། ཆུ་བོ་དེའི་ཕ་རོལ་ན། ཆུ་བོ་ཕ་གིའི་ཕ་རོལ་ན། ། མིའི་བུ་ནི་མིའི་བུ་གང་། ། ལྷ་ཡི་ནི་སྲས་ཤིག་བཞུགས། ། རྗེ་བདེན་པ་ཞིག་གིས་བཀོལ་ན་དགའ། ། སྒ་བདེན་པ་ཞིག་བསྟད་ན་དགའ། ། ཞེས་པ་ཡིན། ། 

			བོད་ཀྱི་ངག་ཐོག་རྩོམ་རིག་རིམ་བྱུང་གི་རྩོམ་འགྲོས་ཀྱི་འགྱུར་བ་ལ་བརྟགས་ན་སྔ་མ་སྔ་མ་ལས་ཕྱི་མ་ཕྱི་མ་གྲུང་ཉམས་དོད་ཅིང་སྒྱུ་རྩལ་གྱི་རྣམ་པ་མང་དུ་ཕྱིན་ཡོད་པ་ཡིན་ལ། དེ་དག་ནི་མི་རིགས་གཞན་གྱི་རིག་པའི་ཤུགས་རྐྱེན་ཐེབས་པ་སོགས་ལ་མ་ལྟོས་པར་བོད་རང་གི་རྣམ་དཔྱོད་ལས་རང་སྟོབས་ཀྱིས་འཚར་ལོངས་བྱུང་བའི་རིག་པའི་ཚོམ་བུ་ཞིག་ཀྱང་ཡིན་ནོ། ། སྔ་རབས་བོད་ཀྱི་མཁས་པ་ཚོས་སྐབས་འདི་དག་གི་བོད་ཀྱི་རྩོམ་རིག་ལ་སྒྲུང་ལྡེའུ་བོན་གསུམ་ཞེས་ཕྱོགས་བསྡོམས་རང་བཞིན་གྱི་གསུང་བཤད་གནང་ཡོད་ལ། དངོས་དོན་དུ་ཡང་ཆོས་ལུགས་ཀྱི་ཁྱབ་ཁོངས་ནས་སླེབས་པའི་གཏམ་རྒྱུད་རིགས་ནི་བོན་གྱི་གསུང་རབ་ངག་རྒྱུན་གྱི་ཁོངས་སུ་གཏོགས་ལ། དེ་མིན་སྙན་ངག་གི་རྣམ་པ་ཡོད་པའི་གླུ་མགུར་དང་། གཏམ་རྒྱུད་རིགས་ནི་སྒྲུང་དང་ལྡེའུ་ཡི་ཁོངས་སུ་གཏོགས་ཆོག་སྙམ། དེ་ལྟ་བུའི་ངག་ཐོག་རྩོམ་རིག་ནི་དམངས་ཁྲོད་དང་དམངས་ཁྲོད་བརྒྱུད་དེ་ད་ལྟར་ཡང་མ་ཉམས་པར་གནས་ཡོད་པ་ཡིན་ལ། དེ་བཞིན་དེང་སང་བོད་མིའི་ངག་རྒྱུན་དུ་ཡོད་པའི་གེ་སར་སྒྲུང་སོགས་ཀྱིས་ཀྱང་གནའ་བོའི་བོད་ཀྱི་ངག་ཐོག་རྩོམ་རིག་གི་ཤུལ་འཛིན་བྱས་ཡོད་པས་དེ་དག་ལྟ་བུ་ཞིག་སྔ་མོ་ནས་ཡོད་པར་སྙམ་ལ། འདི་ཙམ་གྱིས་གནའ་བོའི་བོད་ཀྱི་ངག་ཐོག་རྩོམ་རིག་ལ་ས་བཅད་མ་སྟོང་ཙམ་གྱི་རི་མོ་བྲིས་སོ། ། 

			མི་ལོ་སྟོང་ཕྲག་བརྒལ་བའི་ཕ་རོལ་ན། ། 

			མི་ཡི་འཇིག་རྟེན་འཕྲུལ་གྱི་རྩེ་ལ་བཏེགས། ། 

			མི་གཅིག་སྣ་ཚོགས་རིག་པའི་སྲོལ་མཐོང་སྐབས། ། 

			མི་མཐུན་ལོ་རྒྱུས་བལྟ་བའི་ཐབས་ཤིག་བཙལ། ། 

			གནའ་རབས་རྩོམ་རིག་གི་བྱུང་རིམ་བཤད་པ།

			མཚམས་སྦྱོར་བ། 

			བཙན་པོ་སྲོང་བཙན་ནས་ཁྲི་རལ་པ་ཅན་བར་གྱི་བཙན་པོ་ན་རིམ་གྱི་དུས་སྐབས་འདིའི་ནང་། བོད་ལ་ཡི་གེ་མེད་པ་ནས་ཡོད་པར་བྱས་པ་དང་། ཡོད་པ་དེ་ཡང་ཆབ་སྲིད་དང་། ཆོས་ཕྱོགས་སོགས་རིགས་མང་པོ་ཞིག་ལ་ཐོག་མར་བཀོལ་བའི་སྐབས་ཤིག་ཡིན་པ་མ་ཟད། ཁྲི་སྲོང་ལྡེ་བཙན་ནས་མགོ་བཙུགས་ཏེ་བོད་ཀྱི་སྐད་ཡིག་ལ་ཡང་བཀས་བཅད་ལྟ་བུའི་བཅོས་ཀྱང་རིམ་པ་ཞིག་མཛད་ཡོད་པ་དང་། དེ་བཞིན་བཙན་པོ་ན་རིམ་སྐབས་ཀྱི་བོད་ཀྱི་རྩོམ་རིག་གི་བྱུང་བ་འཆད་རྒྱུ་ལ་ཡང་། བཀས་བཅད་ལན་གསུམ་ཙམ་གནང་རྗེས་ཀྱི་ད་ཡོད་བཀའ་བསྟན་ཁྲོད་ཀྱི་འགྱུར་རྩོམ་མང་པོ་ཞིག་དང་མཉམ་དུ། ཏུན་ཧོང་ནས་ཐོན་པའི་ཡིག་རྙིང་སོགས་བོད་ཀྱི་རྩོམ་འགྲོས་རྙིང་པ་གྲ་མ་ཉམས་པར་མཆིས་པ་འགའ་ཞིག་ཀྱང་ལྷན་ཅིག་ཏུ་འབྲི་དགོས་པ་འདི་ནི་དུས་ཚིགས་ཀྱིས་བཅད་མཛད་པ་ཞིག་ལགས་སོ། ། 

			དེས་ན་མཚམས་འདིར་སློབ་དཔོན་ཐོན་མིས་བོད་ཡིག་ཇི་ལྟར་བཟོས་ཚུལ་སྐོར་གྱི་གསལ་བཤད་མདོར་ཙམ་ཞིག་ཞུ་རྒྱུར། 

			སློབ་དཔོན་ཐོན་མིས་བོད་ཡིག་ཇི་ལྟར་བཟོས་ཚུལ། 

			སྐད་ཡིག་གསར་བཟོའི་གོ་རིམ་ལ་བསམ་ཞིབ་བྱེད་སྐབས་ངེས་པར་དུ་རི་མོའི་སྐོར་ལ་བསམ་ཞིབ་མ་བྱས་ཀ་མེད་ཡིན། གང་ཡིན་ཟེར་ན། རི་མོ་ནི་རི་མོ་མཁན་གྱི་འཆར་སྣང་འདྲ་གཟུགས་སུ་བཀོད་ནས་དེ་དག་སྤྱི་ཚོགས་ལ་ངོ་སྤྲོད་བྱེད་པའི་ཐབས་ལམ་ཤིག་ཡིན་པས་རི་མོ་ལ་བརྡའ་སྤྲོད་ཀྱི་ནུས་པ་ཡོད་ཅིང་། རི་མོ་ལ་བརྡ་སྤྲོད་ཀྱི་ནུས་པ་ཡོད་པའི་རིགས་འགྲོས་ཀྱིས་དཔྱད་ན་སྐད་ཡིག་ཀྱང་རི་མོའི་ཁྱབ་ཁོངས་སུ་བསྡུ་ཆོག་པ་ཞིག་རེད། 

			འགྲོ་བ་མིས་རི་མོ་བཀོད་འབྲི་བྱེད་པའི་ལས་རིམ་ནང་། མིག་གིས་མཐོང་བའི་གཟུགས་དང་རྣ་བས་གོ་བའི་སྒྲ་གཉིས་ཀྱི་འདྲ་དབྱིབས་བཀོད་འབྲི་བྱེད་པ་མ་གཏོགས་རོ་དང་། རེག་བྱ། དྲི། ཡིད་སོགས་རི་མོའི་རྣམ་པར་སྤེལ་ཐུབ་མེད་མོད། འོན་ཀྱང་དེ་དག་རི་མོའི་ནང་དུ་ཆ་ཚང་བར་བསྟིམས་ཐུབ་ཀྱི་ཡོད། 

			རི་མོ་ལ་བཀོད་འབྲི་བྱ་ཡུལ་གྱི་མ་ཕྱིའི་ཆ་ནས་རིམ་པ་གཉིས་སུ་ཕྱེར་ཡོད། མིག་གི་ཤེས་པས་མཐོང་ནུས་པའི་དངོས་པོ་རྣམས་རི་མོའི་རྣམ་པར་བཀོད་འབྲི་བྱ་རྒྱུ་ནི་ཅུང་སྐབས་བདེ་ཞིག་ཡིན། རི་མོ་མཁན་གྱིས་མཛེས་ཤིང་སྡུག་པའི་ཁོར་ཡུག་དང་བརྗེད་དུ་ཕངས་པའི་ཕ་མ་སོགས་ཀྱི་གཟུགས་རིས་འབྲི་རྩོལ་བྱེད་པའི་རྣམ་པ་དེ་ཆ་མ་ཚང་བ་ནས་ཆ་ཚང་ཞིང་ཡར་རྒྱས་ཀྱི་ངོ་བོ་ལྡན་པའི་ཕྱོགས་སུ་བསྐྱོད་པའི་དུས་རིམ་ནང་། ཕྱི་རོལ་བྱ་དངོས་རྣམས་སྐབས་བདེའི་རི་མོར་ཕབ་འབྲི་བྱེད་པའི་ལུགས་སྲོལ་ཞིག་དར་བ་དང་། དེས་བརྒྱུད་སྐུལ་བྱས་པ་ལ་བརྟེན་ནས་འདྲ་གཟུགས་ཀྱི་ཡི་གེ་རྣམས་བྱུང་བ་ཡིན། དེ་བས་འདྲ་གཟུགས་ཡི་གེ་ཡི་ཐོག་མའི་སྲོལ་འབྱེད་མཁན་ཡང་གནའ་རབས་ཀྱི་རི་མོ་བ་དག་ལ་ངོས་འཛིན་བྱེད་དགོས་པ་ཡིན་ཞིང་། འདྲ་གཟུགས་ཀྱི་ཡི་གེ་ལ་མཁས་པ་རྣམས་ཀྱང་རྣམ་པ་མི་འདྲ་བའི་རི་མོ་མཁས་པ་ཞིག་ལ་ངོས་འཛིན་བྱེད་འོས་པ་ཡིན། འདྲ་གཟུགས་ཡི་གེས་བརྗོད་བྱའི་བྱ་དངོས་ཀྱི་འདྲ་དབྱིབས་དེ་སྐྱེ་བོའི་མིག་ལམ་དུ་མཁོ་སྤྲོད་བྱེད་པ་དང་ཕྱོགས་མཚུངས་བརྡ་སྤྲོད་ཀྱི་ནུས་པ་བཟུང་ཡོད་པ་དེ་ནི་ཡི་གེའི་རིགས་གཅིག་ཡིན་པ་སྟེ་དཔེར་རྒྱ་ཡིག་ལྟ་བུའོ། ། 

			གདངས་མཚོན་རི་མོ་ཞེས་པ་འདིས་སྒྲ་སྦྱོར་གྱི་ཡི་གེའི་གྲུབ་ཆ་གསལ་བཤད་བྱེད་ཐུབ། སྐྱེ་བོ་རྣམས་ཀྱི་སྐད་གདངས་ལ་ལྷན་སྐྱེས་ཀྱིས་དབྱེ་བ་གཉིས་སུ་ཡོད་པ་ནི་འཇམ་རྩུབ་ཀྱི་རྣམ་པ་གསལ་བའི་ང་རོ་དང་། འགྱུར་ཁུགས་རང་བཞིན་གྱིས་གྲུབ་པའི་དབྱངས་གཉིས་རེད། དེ་གཉིས་རི་མོའི་རྣམ་པར་ཕབ་འབྲི་བྱེད་རྒྱུ་ནི་དེ་ཙམ་གྱི་ལས་སླ་པོ་ཞིག་མིན། དེང་སང་ཆོས་ལུགས་ཆོ་གའི་ནང་སྤྱོད་བཞིན་པའི་དབྱངས་ཡིག་དང་དུང་ཡིག་སོགས་ཀྱིས་ཀྱང་གདངས་མཚོན་རི་མོའི་ངོ་བོ་གསལ་བཤད་བྱས་ཡོད། འགྱུར་ཁུགས་རང་བཞིན་གྱི་དབྱངས་ཡིག་ནི་དབྱངས་ཀྱི་འདེགས་འཇོག་འབེབས་འཐེན་སོགས་རི་མོར་ཕབ་འབྲི་བྱས་ཡོད་པ་ནི་བོད་ཀྱི་དབྱངས་ཡིག་དང་རྒྱ་གར་གྱི་དབྱངས་ཡིག་སོགས་བསྡུར་ཙམ་གྱིས་གསལ་བོར་རྟོགས་ཐུབ་པ་ཞིག་རེད། ང་རོ་ཅན་གྱི་གསལ་བྱེད་ཀྱི་རི་མོ་ནི་ཡི་གེ་རེ་རེ་སྐྱེ་གནས་གང་དང་གང་ནས་རླུང་གི་རྩོལ་བ་ཤུགས་ཇི་འདྲ་ཞིག་གིས་ཕྱི་རོལ་དུ་འབྱིན་པའི་སྐབས་ཀྱི་མགྲིན་པ། རྐན། མཆུ། ལྕེ་སོགས་ཀྱི་རྣམ་འགྱུར་ཕྱོགས་བསྡོམས་བྱས་ནས་གྲུབ་པར་བྱས་ཡོད། དེར་བརྟེན་སྒྲ་སྦྱོར་གྱི་ཡི་གེ་རྣམས་ཀྱི་རི་མོའི་རྣམ་པ་ཟུར་ཙམ་འདྲ་བོ་ཡོང་གི་རེད། སྒྲ་སྦྱོར་གྱི་ཡི་གེས་བརྗོད་བྱའི་འདྲ་དབྱིབས་མཁོ་སྤྲོད་མི་བྱེད་པར་རྗོད་བྱེད་མིང་གི་གདངས་དབྱིབས་མཁོ་སྤྲོད་བྱེད་པ་བརྒྱུད་ནས་སྤྱི་ཚོགས་ནང་གི་བརྡའ་སྤྲོད་ཀྱི་ལས་རིམ་སྒྲུབ་ཐུབ་ཀྱི་ཡོད། དེས་ན་བོད་ཀྱི་ཡི་གེ་ཡང་སྒྲ་སྦྱོར་ཡི་གེའི་ཁོངས་སུ་གཏོགས་པ་ཡིན། 

			བོད་ཡིག་གསར་དུ་བཟོས་ཚུལ་བཤད་སྐབས་རྩོད་གཞི་གཉིས་ཚུར་སྣང་བྱས་ཡོང་བ་ནི། སྐད་ཀྱི་གདངས་ཤིག་གསར་བཟོ་བྱས་སམ་རི་མོ་ཞིག་གསར་བཟོ་བྱས་ཞེས་པ་འདི་ཡིན། དང་པོའི་སྐབས་ཉེ་རབས་དང་དེང་རབས་མཁས་པ་ཕལ་ཆེ་བས་སྐད་ཀྱི་གདངས་ནི་སྔ་མོ་ནས་ཡོད་པས་གསར་བཟོ་བྱས་པར་མི་འཐད་ཅེས་པའི་དགོངས་ཚུལ་བཏོན་ཡོད། 10ཡིན་ན་ཡང་ཕྱོགས་གཅིག་ནས་རྒྱ་གར་གྱི་དབྱངས་གསལ་གྱིས་བོད་ཀྱི་དབྱངས་གསལ་གྱི་ཚབ་བྱས་ཏེ་བོད་ཀྱི་སྐད་ཆའི་ལས་རིམ་ནང་ཞུགས་ཐུབ་མིན་གྱི་དོགས་པ་ཡོད་པ་དང་། གཉིས་ནས་བོད་ཡིག་ལ་དབྱངས་གསལ་གྱི་རྣམ་དབྱེ་གསལ་བོར་མ་ཕྱེ་བའི་སྔོན་། བོད་ཀྱི་སྐད་ཆའི་ནང་དབྱངས་གསལ་ཆ་ཚང་བར་ཡོད་ཀྱང་བོད་སྐད་ཀྱི་མིང་གཞིའི་ང་རོ་སུམ་ཅུར་ངེས་པ་དང་དབྱངས་བཞིར་ངེས་པ་སོགས་ཀྱི་རྣམ་པ་ཟུར་འདོན་བྱས་མེད་པར་བརྟེན། དབྱངས་གསལ་གྱི་ཡི་གེ་ཟུར་འདོན་བྱས་རྗེས་དེ་དག་ལ་གསར་གྲུབ་ཀྱི་རྣམ་པ་ཞིག་རང་བཞིན་གྱིས་བྱུང་ཡོད་པས་དགོངས་ཚུལ་དེ་ལ་ད་དུང་དགོངས་བཞེས་གནང་རྒྱུ་བསྡད་ཡོད། 

			རྒྱལ་རབས་ཡིག་ཆ་རྣམས་སུ་ཡང་སྐབས་དོན་འདི་བཤད་སྐབས་སྐད་ཀྱི་གདངས་ལ་ལས་སྣོན་བྱས་པའི་རྣམ་པ་གསལ། མཚོན་ཙམ་ཞུས་ན། རྒྱ་གར་གྱི་ཡི་གེ་ལྔ་བཅུ་ལས་བོད་ལ་ཉེ་བར་མཁོ་བ་གསལ་བྱེད་ཉེར་བཞི་དང་དབྱངས་བཞི་བཏོན། གཞན་ལྷག་མ་རྣམས་བོད་ལ་མི་མཁོ་བས་དོར། དེ་ཙམ་གྱིས་བོད་ཀྱི་སྐད་ཆ་ཚང་བ་ཡི་གེར་འབྲི་མ་ཐུབ་པས་རྒན་མོ་ཞིག་གི་ངག་ལ་བརྟེན་ནས་ཡི་གེ་དྲུག་རྙེད་སོགས་འཁོད་ཡོད་པ་རེད། 11སྐབས་འདིར་དུང་དཀར་བློ་བཟང་འཕྲིན་ལས་ཀྱིས། བོད་ཡིག་གི་ཡིག་གཟུགས་དེ་རྒྱ་གར་གྱི་ཡི་གེ་ལ་དཔེ་བྱས་ཏེ་གསར་དུ་བཟོས་པ་ཡིན་ཟེར་བའི་གོ་དོན་ཡིན་གྱི། བོད་ཡིག་རྒྱ་གར་གྱི་ཡི་གེ་ལ་དཔེ་བྱས་ནས་བཟོས་པ་ཡིན་ཟེར་བའི་དོན་མིན། རྒྱུ་མཚན་ནི། ཡི་གེ་ཡོད་པའི་མི་རིགས་གང་འདྲ་ཞིག་ཡིན་ནའང་རང་ཉིད་ཀྱི་ཡིི་གེ་རང་ཉིད་ཀྱི་སྐད་གཞིར་བཟུང་ནས་བཟོས་པ་ཡིན་པ་ལྟར་བོད་ཡིག་ཀྱང་དེ་འདྲ་རང་རེད། 12ཅེས་ཐོན་མིས་རྒྱ་གར་ཡི་གེ་ལ་དཔེ་བླངས་པར་གསུངས་པའི་རྒྱལ་རབས་རྣམས་ལ་དགོངས་གཞི་འཇོག་འདོད་ཀྱིས་གསུངས་ཡོད། འདི་ནི་ཁོང་གིས་ཞིབ་ཆ་དོད་པོའི་ཐོག་ནས་གསུངས་པ་ཞིག་རེད། ཁོང་གིས་བོད་ཀྱི་དབྱངས་བཞི་དང་གསལ་བྱེད་སུམ་ཅུ་དེ་བོད་ཀྱི་སྐད་ཆ་གཞིར་བཟུང་ནས་བཟོས་པ་དང་། བོད་ཡིག་གི་ཡིག་གཟུགས་ནི་རྒྱ་གར་ཡི་གེ་གཞིར་བཟུང་ནས་བཟོས་ཞེས་དབྱེ་མཚམས་གཉིས་ཀྱི་སྒོ་ནས་བོད་ཡིག་གི་གྲུབ་རིམ་བཤད་ཡོད། དེས་ན། བོད་ཀྱི་སྐད་ཆ་དང་བོད་ཡིག་གཉིས་ལ་རྨང་གཞི་དང་རྨང་གཞི་ཅན་གྱི་འབྲེལ་བ་ཡོད་པ་ཞིག་དང་། བོད་ཡིག་དང་བོད་ཡིག་གི་གཟུགས་རིས་གཉིས་ལ་རྨང་གཞི་དང་རྨང་གཞི་ཅན་གྱི་འབྲེལ་བ་གང་ཡང་མེད་པ་ལྟ་བུ་ཞིག་ཆགས་ཡོད། དེ་ལྟ་བུའི་གོ་རིམ་ཐ་དད་པའི་འོག་བོད་ཡིག་བཟོ་མཁན་དང་བོད་ཡིག་གི་ཡིག་གཟུགས་བཟོ་མཁན་གཉིས་གང་ཟག་ཐ་དད་དུ་གྱེས་ཆོག་པའི་སྣང་ཚུལ་ཞིག་ཀྱང་གནས་ཡོད་པ་ཡིན། 

			སྤྱིར། དཔེ་བྱས་མ་བྱས་དང་གཞིར་བཟུང་མ་བཟུང་གཉིས་གོ་དོན་གཅིག་ཡིན་པའི་ལྟ་ཚུལ་ཐོག་ནས་བཤད་པ་ཡིན་ན། བོད་ཡིག་གི་ཡིག་གཟུགས་དེ་རྒྱ་གར་གྱི་ཡི་གེ་གཞིར་བཟུང་ནས་བཟོས་པ་དང་། རྒྱ་གར་གྱི་ཡི་གེ་དེ་རྒྱ་གར་སྐད་ཆ་གཞིར་བཟུང་ནས་བཟོས་པ་རེད་ཅེས་པ་དེས། བོད་ཀྱི་ཡིག་གཟུགས་དང་རྒྱ་གར་ཡི་གེརྒྱ་གར་སྐད་ཆ་བཅས་ལ་གཏིང་ཟབ་པའི་རྨང་གཞི་དང་རྨང་གཞི་ཅན་གྱི་འབྲེལ་བ་ཞིག་ཆགས་ཡོད་པ་གསལ་བཤད་བྱས་ཡོད། དེ་ལྟར་ན། བོད་ཀྱི་ཡིག་གཟུགས་ནི་རྣམ་པ་མི་འདྲ་བའི་རྒྱ་གར་གྱི་ཡིག་གཟུགས་ཤིག་ཆགས་པ་རེད། བཤད་ཚུལ་འདིས་བོད་ཡིག་དང་བོད་ཡིག་གི་ཡིག་གཟུགས་གཉིས་ཀྱི་བར་དུ་གནས་པའི་གཟུགས་དང་གཟུགས་ཅན་གྱི་འབྲེལ་བ་རྩིས་མེད་དུ་བཏང་ཡོད། 

			འགའ་ཞིག་གིས་ཐོན་མིས་བོད་ཡིག་གི་ཡིག་གཟུགས་གསར་བཟོ་བྱས་པར་བཤད་ཀྱིན་བཤད་ཀྱིན་ཡང་བསྐྱར་གནད་དོན་ཞིག་དོགས་གཞིའི་གཡང་དུ་བསྐྱུར་ཡོད། དེ་ནི་རྒྱ་གར་ཡི་གེ་ལ་དཔེ་བླངས་པའི་བསམ་ཚུལ་བཤད་སྐབས་ཡི་གེ་དྲུག་གསར་བསྣན་བྱས་པ་དང་ལྷག་མ་རང་འཇགས་བཞག་ཡོད་པའི་དགོངས་ཚུལ་བཏོན་པ་དེ་ཡིན། བོད་ཡིག་གི་རི་མོའི་རྣམ་པར་གཞིགས་ཚེ་གསར་དུ་བསྣན་པ་དང་རང་འཇགས་བཞག་ཅེས་པའི་ཐ་སྙད་ཡོང་དོན་མེད་དེ། བོད་ཀྱི་ཡི་གེའི་རི་མོ་ཆ་ཚང་ལ་གསར་གྲུབ་ཀྱི་རྣམ་པ་ཡོད་ན་ཡོད་མཉམ་ཡིན་པས་སོ། ། བོད་སྐད་ཀྱི་གདངས་ལ་བསམ་བློ་བཏང་བ་ཡིན་ནའང་ཐ་སྙད་དེ་གཉིས་ཡོང་ཐབས་བྲལ་བ་ཞིག་སྟེ། བོད་ཀྱི་སྐད་གདངས་ལ་གསལ་བྱེད་དང་དབྱངས་དེ་དག་ཡོད་མཉམ་ཡིན་པས་སོ། ། 

			ཡང་རྒྱ་གར་ཡི་གེ་ལ་ཡོད་ཀྱང་བོད་ལ་མི་མཁོ་བས་དོར་ཅེས་པའི་སྐོར་ལ། ས་པཎ་གྱིས། 

			ཊ་ཋ་ཌ་ཌྷ་ཎ་ཥ་དྲུག། 

			གྷ་ཛྷ་དྷ་བྷ་ཀྴ་སྟེ་ལྔ། ། 

			དེ་ལྟར་ཡི་གེ་བཅུ་གཅིག་པོ། ། 

			བོད་ལ་གཏན་ནས་མེད་པ་ཡིན། ། 

			རྒྱ་གར་བ་ལའང་དེ་དག་ལ། ། 

			ཡི་གེ་ལོག་དང་ཧ་བཏགས་མེད། 

			འོན་ཀྱང་བོད་ཀྱིས་བརྗོད་ཤེས་ཕྱིར། ། 

			སྔོན་གྱི་བྱང་ཆུབ་སེམས་དཔས་མཛད། ། 13

			ཅེས་གསུངས་ཤིང་རྒྱལ་རབས་གསལ་མེ་ལས་ཀྱང་ལོག་པ་དང་མཐུག་པོའི་ཡི་གེ་རྣམས་ཕྱིས་ཀྱི་ལོ་ཙྭ་བ་དག་གིས་གསར་བཟོ་མཛད་པར་གསུངས་ཡོད། གོང་དུ་བོད་ལ་གཏན་ནས་མེད་ཅེས་གསུངས་པ་ནི་བོད་ཡིག་གི་མིང་གཞིའི་ཁྱབ་ཁོངས་སུ་མ་སླེབས་པའི་གོ་དོན་ཡིན། ས་པཎ་གྱིས་བྱིས་པ་བདེ་བླག་ཏུ་འཇུག་པའི་རྣམ་བཤད་དུ། 

			བོད་ཀྱི་ཡི་གེ་སུམ་ཅུ་བདུན། ། 

			སྒྲ་ཡི་ཕ་མ་སུམ་ཅུར་འདུས། ། 

			ཞེས་བྱ་བ་ཡང་བོད་ལ་དགོས་པའི་ཡི་གེ་དེ་དག་ལ་འདུས་བྱ་བ་མ་ཡིན་གྱི། གཞན་དུ་ན་བོད་ཀྱི་ཡི་གེ་ལ་ཊ་ཋ་ལ་སོགས་པ་གཞན་ཡང་ཡོད་དོ། ། 14ཅེས་གསུངས། དེས་ན་ཡི་གེ་བཅུ་གཅིག་པོ་དེ་བོད་ཀྱི་སྐད་གདངས་ལ་ཡོད་པ་ཡིན་སྟབས་བོད་ལ་མི་མཁོ་བས་དོར་ཅེས་པ་ཡང་བྱུང་རྒྱལ་དུ་སྨྲས་པ་ཞིག་ཡིན། 

			གོང་གསལ་འདི་དག་ཁ་གསལ་དུ་བཤད་ན། བོད་ལ་དེང་སང་གི་ཡིག་འགྲོས་འདི་མ་དར་བའི་སྔོན་ཐོན་མིས་རྒྱ་གར་ཡི་གེ་ལ་མཁས་པར་སྦྱངས་པ་དང་། དེ་རྗེས་བོད་ཀྱི་རྒྱལ་པོའི་ཐུགས་དགོངས་དང་གཙོ་བོར་བོད་ཀྱི་སྤྱི་ཚོགས་འཕེལ་རྒྱས་ཀྱི་དཀའ་ངལ་སེལ་ཕྱིར་ཡི་གེ་གསར་པ་ཞིག་བཟོ་རྒྱུའི་ལས་རིམ་ཆེད་འཛུགས་གནང་། རྒྱ་གར་ལ་སོགས་པའི་ཁྱིམ་མཚེས་རྒྱལ་ཁབ་ཁག་གི་ཡི་གེའི་གྲུབ་རིམ་ཁྲོད་སྐད་ཆའི་གདངས་ལ་དབྱེ་འབྱེད་བྱས་ནས་གསལ་བྱེད་ཀྱི་ཡི་གེ་བཟོས་ཡོད་པ་ལྟར་བོད་ཀྱི་སྐད་ཆའི་གདངས་ལ་ཉམས་ཞིབ་ཀྱིས་རྩ་བའི་མིང་གཞི་སུམ་ཅུར་གཏན་ལ་ཕབ། འགྱུར་ཁུགས་རང་བཞིན་གྱི་དབྱངས་ཡིག་ཟུར་འདོན་བྱས། དེ་དག་ཀྱང་འདྲ་གཟུགས་ཀྱིས་མཚོན་ཅི་ཐུབ་བྱེད་པའི་ཐབས་ལམ་སྤྱད་ནས་རི་མོའི་རྣམ་པར་བཀོད། དབྱངས་གསལ་ཕྲལ་སྦྱོར་གྱིས་མིང་ཚིག་སྒྲུབ་པའི་སྒྲ་འགྲོས་གསར་བཏོད་བྱས་ཏེ་རི་མོའི་ཚོགས་པ་ཞིག་གིས་སྐད་ཆ་དཔོག་ཐུབ་པར་བྱས་ཡོད་སོགས་སྨྲས་ན་དོན་ལ་ཉེ་བའི་གཏམ་སྨྲས་པར་འགྱུར་གྱི། རང་འཇགས་བཞག་དང་གསར་དུ་བསྣན་སོགས་སྨྲ་བ་ནི་སྤྱི་ཚོགས་རྨོངས་པར་བྱེད་པའི་འཕྲུལ་གཏམ་ཡིན་ནོ། ། 

			དེས་ན། རི་མོ་བ་དོན་གྲུབ་ཀྱིས་ཁོ་རང་གི་གྲོགས་པོ་རྒྱ་གར་བ་ཞིག་གིས་ཐོན་གསར་བའི་རི་མོའི་འབྲི་ཆས་སྤྱད་ནས་རཱ་མཱ་ཡཱ་ནའི་རི་མོ་ཞིག་བྲིས་ཡོད་པ་མཐོང་རྗེས། བློ་རིག་གསར་པ་རྙེད་དེ་རང་ཉིད་ཀྱིས་ཀྱང་འབྲི་ཆས་དེ་མཁོ་སྒྲུབ་ཀྱིས་རྨ་ཆེན་སྦོམ་རའི་རི་མོ་ཞིག་བྲིས་པའི་བརྒྱུད་རིམ་ལྟ་བུ་ལ་ཆ་བཞག་ན། རྒྱ་གར་བས་བྲིས་པའི་རི་མོ་དེ་དང་ཁོང་གིས་བྲིས་པའི་རི་མོ་དེ་གཉིས་ཀྱི་བར་དུ་མཚུངས་ཆོས་མང་པོ་ཞིག་ཡོད་ཀྱང་རཱ་མཱ་ཡཱ་ནའི་རི་མོ་དེ་རྨ་ཆེན་སྦོམརའི་རི་མོའི་མ་དཔེ་མིན། རི་མོ་སྔ་ཕྱི་འདི་གཉིས་བར་གྱི་འབྲེལ་བ་དང་རྒྱ་གར་ཡིག་གཟུགས་དང་བོད་ཀྱི་ཡིག་གཟུགས་བར་གྱི་འབྲེལ་བ་གཉིས་ཀྱི་གནས་སྟངས་གཅིག་པ་ཡིན། 

			སྤྱིར་བོད་ཡིག་བཟོ་མཁན་གང་ཟག་སུ་ཡིན་ཡང་། རང་ཉིིད་ཀྱིས་སྐད་ཡིག་གཞན་པ་བརྒྱུད་སྒྲ་རིག་པའི་སྤྱི་འགྲོས་ལ་མཁས་པར་བྱ་བ་དང་། བོད་ཀྱི་སྐད་ཆ་ལ་ཡུན་རིང་བའི་ཉམས་ཞིབ་མཐིལ་ཕྱིན་པ་བྱེད་རྒྱུ་དེ་གཉིས་ནི་བོད་ཡིག་གསར་དུ་བཟོ་སྐབས་མེད་ཐབས་བྲལ་བའི་གལ་ཆེའི་ཆ་རྐྱེན་གཉིས་ལ་ངོས་འཛིན་བྱེད་དགོས། དེ་ལྟར་ན་ཐོན་མིས་བོད་ཡིག་བཟོ་སྐབས་ཡི་གེ་དྲྲུག་མ་རྙེད་པར་ཐུགས་མུག་ཅེས་པའི་གཏམ་རྒྱུད་དེ་ཡང་ཧ་ཅང་ཅོལ་ཆུང་བའི་བཤད་སྒྲོས་ཤིག་ཆགས་ཡོད། 

			སྐབས་འདིར་ཕྱོགས་གཅིག་ནས་ཡི་གེས་སྐད་ཆའི་རྨང་གཞི་བྱས་ཡོད་པ་དང་། ཕྱོགས་གཅིག་ནས་ཡི་གེ་རང་ཉིད་ཀྱང་སྐད་ཆ་གཞིར་བཟུང་ནས་བཟོས་ཞེས་པའི་གོ་རིམ་གཉིས་ང་ཚོར་སྣང་ཡོང་། གོ་རིམ་དེ་གཉིས་ཀྱིས་རང་བྱུང་སྐད་ཆའི་གྲུབ་རིམ་ཞིག་དང་གསར་བཏོད་ཡི་གེའི་གྲུབ་རིམ་ཞིག་སྟེ་རྟེན་འབྱུང་ལྟོས་གྲུབ་ཀྱི་རང་གཤིས་གཉིས་ངོས་འཛིན་བྱས་ཡོད། 

			དེ་ཡང་སྐད་ཆ་གང་འདྲ་ཞིག་ཡིན་ནའང་དབྱངས་གསལ་གཉིས་ནི་མིང་ཚིག་སྡེབ་སྦྱོར་ལས་རིམ་ཁྲོད་ཀྱི་རྨང་གཞི་ཡིན་པས་དབྱངས་གསལ་གཉིས་ཀྱིས་སྐད་ཆའི་ཁྱད་ཆོས་མཚོན་དགོས་པ་ཡིན། སྐད་ཆ་ནི་མིང་ཚིག་གི་ངོ་བོར་བསྟིམས་ནས་ཡོད་ཅིང་མིང་ཚིག་ནི་དབྱངས་གསལ་གྱི་ངོ་བོར་ཐིམ་ནས་ཡོད། དེར་བརྟེན་སྐད་འགྲོས་ཐ་དད་པའི་སྐད་ཆ་དག་གི་རྩ་བའི་ཁྱད་པར་ཞིག་སྐད་ཆ་དེའི་རྨང་གཞི་དབྱངས་གསལ་གྱི་ཐོག་ནས་ཐོན་དགོས་པ་ཡིན། སྒྲ་སྦྱོར་ཡི་གེ་མཁན་པོ་རྣམས་ཀྱིས་སྒྲ་སྦྱོར་གྱི་ཡི་གེ་ཐོག་མར་བཟོ་སྐབས། སྐད་ཆ་འམ་རྗོད་པའི་ཁོངས་ནས་ཚིག་བཏོན། ཚིག་གི་ཁོངས་ནས་མིང་བཏོན། མིང་གི་ཁོངས་ནས་རྩུབ་པ་གསལ་བྱེད་དང་འཇམ་པ་དབྱངས་གཉིས་ལོགས་སུ་བཏོན་རྗེས་དེ་དག་གི་སྐྱེ་གནས་སོགས་ཀྱི་གནས་ཚུལ་ཕྱོགས་བསྡོམས་བྱས་པ་བརྒྱུད་རི་མོའི་རྣམ་པར་སྤེལ་བ་ཡིན། གོ་རིམ་འདི་ནི། 

			ཡི་གེའི་ཁོངས་ནས་མིང་དབྱུང་སྟེ། ། 

			མིང་གི་ཁོངས་ནས་ཚིག་ཕྱུངས་ནས། ། 

			ཚིག་གིས་དོན་རྣམས་སྟོན་པར་བྱེད། ། 

			ཞེས་པ་འདིས་གསལ་བཤད་བྱས་ཡོད་ཅིང་སྐད་ཡིག་གི་གྲུབ་ཚུལ་ཐད་ནས་བཤད་ན་སྔ་མ་ལུགས་འབྱུང་དང་ཕྱི་མ་ལུགས་ལྡོག་གི་ངོ་བོར་ཡོད་པ་ཡིན། 

			སློབ་དཔོན་ཐོན་མིའི་སྐོར་གྱི་དོགས་གནས་འགའ་ཞིག་ལན་འདེབས། 

			དེང་སྐབས་ཀྱི་ལོ་རྒྱུས་སྨྲ་བ་ཚོས་གླེང་ཕྱོགས་འདྲ་མིན་སྣ་ཚོགས་སྤྱད་ནས་ལོ་རྒྱུས་ཁྲོད་ཀྱི་ཐོན་མི་དེ་བསྐྱར་འབྲི་ཡང་འབྲི་བྱེད་བཞིན་ཡོད། འགའ་ཞིག་ལ་ཐོན་མི་འཇིག་རྟེན་དུ་བྱུང་ཡོད་མེད་ཀྱང་ཐེ་ཚོམ་དུ་གྱུར་ནས་སུམ་རྟགས་རྩོམ་པ་པོ་གཞན་ཞིག་འཚོལ། ལ་ལས་ཐོན་མི་ནི་འཇམ་དབྱངས་མིའི་རྣམ་རོལ་ཞིག་ཡིན་པའི་བསམ་ཚུལ་སྤྱད་ནས་ཁོང་གིས་བོད་ཡིག་གསར་བཟོ་བྱེད་ཐུབ་པ་ནི་ཁོང་ཤེས་བྱ་ལ་ཐོགས་ཐུག་བྲལ་བའི་རྣམ་མཁྱེན་ཡོད་པའི་དབང་གིས་ཡིན་ཞེས་སྨྲ། ཕྱོགས་དང་པོས་སྲོང་བཙན་སྔོན་ནས་བོད་ལ་ཡི་གེ་ཡོད་པ་དང་གཅིགབཙན་པོའི་སྐབས་ཀྱི་རྡོ་རིང་ཡི་གེ་དང་ཏུན་ཧོང་གཏེར་ཡིག་སོགས་སུམ་རྟགས་ཀྱི་ཁྲིམས་འོག་ན་མེད་པ་དང་གཉིས། ལོ་རྒྱུས་ཡིག་ཚང་རྙིང་བ་དག་ན་ཐོན་མིའི་ཆེ་རབས་ཀྱི་གནས་ཚུལ་མི་གསལ་བ་དང་གསུམ་བཅས་ལ་བརྟེན་ནས་ཐོན་མིའི་སྐོར་ལ་བསམ་ཚུལ་རང་རྐྱ་བ་ཞིག་འཛིན་གྱི་ཡོད། 15

			ཕྱོགས་སྔ་མའི་རྒྱུ་མཚན་དང་པོའི་སྐོར་ལ། སྲོང་བཙན་སྔོན་ནས་བོད་ལ་ཡི་གེ་ཡོད་པར་ཁས་བླངས་པ་ལ་བརྟེན་ནས་ཐོན་མིའི་ལོ་རྒྱུས་རྫུན་དུ་འགྲོ་བའི་གོ་སྐབས་མེད་ཅིང་། ཐོན་མིས་སུམ་རྟགས་ལ་སོགས་པ་བརྩམས་པར་ཁས་བླངས་པས་ཀྱང་བོན་གྱི་ལོ་རྒྱུས་ཀྱི་རིན་ཐང་རྩིས་མེད་དུ་བཏང་བ་ཞིག་ག་ལ་ཡིན། ང་ཚོས་སྲོང་བཙན་ཡར་སྔོན་བོད་ལ་ཡི་གེ་ཡོད་མེད་དཔྱོད་སྐབས་སྐད་ཆ་ཞིག་རི་མོ་དང་མཉམ་དུ་སྤྱོད་ཐུབ་ཀྱི་ཡོད་མེད་དང་སྐད་ཆ་ཞིག་རི་མོའི་རྣམ་པར་ཕབ་ཡོད་མེད་དཔྱད་གཞིར་བཟུང་བ་ཡིན། དེར་བརྟེན། རྩོད་གཞི་འདིའི་ངོས་ནས་ལོ་རྒྱུས་ཀྱི་དཀའ་ངལ་གང་ཡང་མཐོང་མི་ཐུབ། འོན་ཀྱང་། སྤྱི་ཚོགས་ཐོག་རྩོད་གཞི་འདིའི་སྐོར་གྱི་ཛ་དྲག་ཇེ་ཆེར་འགྲོ་བཞིན་པ་ནི་རྩོད་པ་འདིར་ཞུགས་མཁན་གྱི་མི་རྣམས་ལ་ན་ཚ་གཞན་པ་ཞིག་ཕོག་ཡོད། ན་ཚ་གཞན་པ་དེའི་དབང་གིས་མིག་རབ་རིབ་དང་ལྕེ་ལྡབ་ལྡིབ་ཏུ་གྱུར་ནས་དངོས་ཡོད་གནས་ཚུལ་བཤད་རྒྱུའི་གོ་སྐབས་འཐོབ་ཀྱི་མེད། 

			མང་པོ་ཞིག་གིས་སྲོང་བཙན་སྔོན་དུ་བོད་ལ་ཡི་གེ་ཡོད་ཅེས་ཨུ་ཚུགས་ཀྱིས་སྨྲ་བར་བྱེད། འོན་ཀྱང་དེ་སྔར་ཡོད་པའི་ཡི་གེ་དེ་སྒྲ་སྦྱོར་གྱི་ཡི་གེ་ཡིན་མིན་དང་། དབྱངས་གསལ་གྲངས་ངེས་ཚང་ཡོད་མེད། དབྱངས་གསལ་སྡེབ་སྦྱོར་གྱི་ལས་རིམ་ཡོད་མེད་སོགས་ལ་རྟོག་ཞིབ་བྱས་མེད་རྐྱེན་དཔྱད་པ་དེ་ཡང་ཕྲན་གྱི་ལྟ་ཚུལ་ལྟར་བྱས་ན་ཤིང་སྡོང་ཡོད་མེད་མ་ཤེས་པར་ཤིང་ཏོག་ཞིམ་མི་ཞིམ་འཚོལ་ཞིབ་བྱེད་པ་ལྟ་བུ་ཞིག་རེད་། 16

			རྒྱུ་མཚན་གཉིས་པའི་སྐོར་ལ། བཙན་པོའི་སྐབས་ཀྱི་ཡིག་རྙིང་ཁག་གི་གནས་སྟངས་དེ་སུམ་རྟགས་དང་མཐུན་གྱི་མི་འདུག་གསུངས་པ་དེ་ནི་ཕྱོགས་གཅིག་ནས་བདེན་ཤས་ཆེ་ཡང་སྐབས་འདིར་སུམ་རྟགས་གཉིས་ཀྱི་ངོ་བོའི་ཁྱད་ཆོས་ཙམ་མ་གཏོགས་སུམ་རྟགས་གཉིས་ཀྱི་འགྱུར་བའི་རང་བཞིན་ལ་མནོ་བསམ་བཏང་མེད། བཙན་པོ་ཁྲི་སྲོང་ལྡེ་བཙན་གྱི་རིང་ལ་ལོ་པཎ་མཁས་པ་རྣམས་ཀྱིས་སྔར་བསྒྱུར་ཟིན་པའི་བསྟན་བཅོས་ལ་ཞུས་ཆེན་དང་འགྱུར་བཅོས་མཛད་དེ་བོད་ཀྱི་སྐད་ཡིག་ཀྱང་རྣམ་པ་མི་འདྲ་བའི་རིམ་པ་གསར་པ་ཞིག་ཏུ་འཕོ་འགྱུར་བྱས་པའི་དུས་རིམ་ནང་ཁོང་ཚོས་སུམ་རྟགས་ལ་ཡང་འཕྲི་སྣོན་ཏན་ཏན་བྱས་ཡོད་པ་ཡིན། རྒྱུ་མཚན་ནི། སུམ་རྟགས་གཉིས་བོད་ཀྱི་བརྡ་སྤྲོད་བསྟན་བཅོས་ཀྱི་ཕྱི་མོར་དགོས་མཁོ་བྱུང་ཡོད་པ་དང་། བརྡའ་སྤྲོད་གཞུང་ལུགས་ཀྱིས་སྐད་ཡིག་གི་དཀའ་ངལ་སེལ་དགོས་པ། རང་ཉིད་ཀྱིས་གསར་བཏོད་བྱས་པའི་སྐད་ཡིག་གི་རྣམ་གཞག་དེ་སྤྱི་ཚོགས་ཐོག་སྲ་བརྟན་དང་དར་སྤེལ་བྱེད་དགོས་པའི་དབང་གིས་ཡིན། 17

			སྐབས་འདིར། སྐད་གསར་བཅད་སྔོན་གྱི་བོད་ཀྱི་སྐད་ཡིག་དེ་ཁྱད་ཆོས་བཞིའི་ཐོག་ནས་ངོས་འཛིན་བྱེད་ཐུབ་པ་ཡིན། དང་པོ། ཡི་གེ་ཀློག་པའི་སྐབས་སུ་སྔོན་རྗེས་སོགས་ཀྱི་གདངས་གསལ་བོར་ཐོན་གྱི་ཡོད་པ། གཉིས་པ། འབྲི་བའི་སྐབས་མིང་གཞིའི་ཕོ་མོ་མ་ནིང་གི་ཡི་གེ་དང་མགོ་འདོགས་སོགས་མང་པོ་ཞིག་ཁྱད་མེད་དུ་འབྱུང་བ། 18གསུམ་པ། ཕྲད་གཞན་དབང་ཅན་གྱི་རིགས་ལ་རང་དབང་གི་རྣམ་པ་ཤུགས་ཆེར་ཡོད་པ། 19བཞི་པ། བོད་མིའི་ཕལ་སྐད་ཀྱི་འགྲོས་དམ་པོར་ཡོད་པ་བཅས་ཡིན། དེས་ན། ཁྱད་ཆོས་དེ་བཞིས་བཅིངས་པའི་སུམ་རྟགས་དེ་སྤུས་ཚད་ལྡན་པའི་ཚིགས་བཅད་དེ། སྒྲ་རིག་པའི་བསྟན་བཅོས་འདི་འདྲ་ཞིག་ཏུ་གྱུར་པ་ནི་སུམ་རྟགས་ཀྱི་མི་ཚེའི་འགྱུར་བའི་ནང་གི་བྱིས་པ་ནས་དར་མར་འཕོ་འགྱུར་བྱས་པའི་གནས་ཚུལ་ཞིག་ཡིན། 

			ཡང་རྒྱུ་མཚན་གསུམ་པའི་སྐོར་ལ། ལོ་རྒྱུས་གང་ཡང་རུང་བ་ཞིག་གི་ནང་གང་ཟག་དེའི་ཆེ་རབས་འཁོད་པ་ལ་གང་ཟག་ཁོ་སྤྱི་ཚོགས་ཐོག་གི་གྲགས་ཅན་མི་སྣ་ཞིག་ཡིན་དགོས། གྲགས་པ་ཟེར་བ་སྤྱི་ཚོགས་ཐོག་ནས་ཡོང་དགོས་པ་ཞིག་ཡིན། མགར་སྟོང་བཙན་དང་ཐོན་མི་གཉིས་ལ་མཚོན་ན་གཅིག་སྲིད་དོན་པ་དང་གཅིག་ཤེས་ཡོན་ཅན་རེད། སྲིད་དོན་པའི་གོ་ས་དང་ཤེས་ཡོན་ཅན་གྱི་གོ་ས་གཉིས་ངོ་བོ་མི་འདྲ། མཁས་པ་སློབ་པའི་དུས་ན་སྡུག་ཅེས་པ་ལྟར་དཀའ་སྡུག་གི་བརྒྱུད་རིམ་མང་པོ་ཞིག་འགྲིམ་པ་ལས་ཤེས་ཡོན་ཅན་གྱི་གོ་ས་ལེན་དགོས་པ་ཡིན། ཤེས་ཡོན་ཅན་གྱི་སྙན་གྲགས་དེ་ཤེས་ཡོན་ཅན་གྱི་སྤྱི་ཚོགས་ཁྲོད་ནས་ཡོང་དགོས་པ་ཡིན། 20ཐོན་མི་འཇིག་རྟེན་དུ་བྱོན་པའི་དུས་སུ་བོད་ནང་གི་ཤེས་ཡོན་ཅན་གྱི་གྲངས་འབོར་གྱིས་བོད་མིའི་སྤྱིའི་གྲངས་འབོར་གྱི་བརྒྱ་ཆ་ལྔ་ཙམ་ཡང་ཟིན་ཐུབ་མེད་པས་སྐབས་དེར་ཤེས་ཡོན་ཅན་གྱི་རམ་འདེགས་འོག་གི་སྙན་གྲགས་དེས་སྲིད་དོན་པའི་སྙན་གྲགས་གྱི་དོ་ཟླར་མི་འོང་བ་ནི་སྨྲོས་མི་དགོས་པ་ཞིག་ཡིན། དེར་བརྟེན་ཐོན་མིའི་སྙན་གྲགས་ཀྱིས་མཚོན་པའི་ཆེ་རབས་མང་པོ་ཞིག་ཡིག་རྙིང་དུ་མ་བྱུང་བ་རྒྱུ་མཚན་དུ་བྱས་ནས་ཐོན་མིའི་སྐོར་ལ་ཐེ་ཚོམ་ཟ་བ་ལ་ཡང་རིགས་པའི་ལྕི་ཤུགས་མི་ཆེ། 

			ཕྱོགས་ཕྱི་མའི་ལངས་ཕྱོགས་སྐྱོང་མཁན་ནི་ཕལ་ཆེར་རྒྱལ་དབང་ལྔ་པའི་སྐབས་ཡས་མས་སུ་བྱུང་བའི་ལོ་རྒྱུས་སྨྲ་བ་དག་ཡིན། ཁོང་ཚོས་ཐོན་མི་འཇམ་དབྱངས་ཀྱི་རྣམ་སྤྲུལ་དུ་ངོས་འཛིན་བྱས་པ་དེས་ཐོན་མི་ནི་མ་བསླབས་ཀུན་མཁྱེན་དུ་སོང་ཞིང་། ཤེས་བྱ་ཐམས་ཅད་ལག་མཐིལ་ལ་སྐྱུ་རུ་ར་བཞག་པ་བཞིན་གསལ་ལེར་གཟིགས་པ་དེས་བོད་ཡིག་གསར་བཟོའི་དཀའ་ངལ་ཀུན་ཀྱང་གཞི་མེད་དུ་སོང་ཡོད། འོན་ཀྱང་འཇམ་དབྱངས་སུ་ཁས་ལེན་བཞིན་སྣང་ཚུལ་སོ་སྐྱེ་ལས་ཀྱང་ཞན་པའི་གཏམ་རྒྱུད་རིང་མོ་དག་ཀྱང་འདི་དག་གི་མཉམ་དུ་ཡོང་བཞིན་ཡོད་པ་ནི་བོད་ཀྱི་ལོ་རྒྱུས་སྨྲ་བ་ཚོར་རང་བཞིན་སྤྱི་མཚུངས་ཀྱིས་ཤན་ཐེབས་ཡོད་པའི་ན་ཚ་ཞིག་ཡིན། 

			བོད་ཀྱི་གནའ་རྩོམ་ཁག་གཅིག་གི་ངོ་སྤྲོད། 

			ད་ཆར་མཐོང་ཡུལ་དུ་ཡོད་པའི་སྐབས་དེའི་ཡིག་ཆ་རིགས་ལ་ཕྱོགས་བསྡོམས་ཤིག་བྱས་པ་ཡིན་ན། ཐོག་མར་བློན་ཆེན་ཐོན་མིས་བཙན་པོ་སྲོང་བཙན་ལ་ཡིག་ཕུད་དུ་ཕུལ་བའི་བྱ་དཀའ་བའི་སྙན་རྩོམ་དཔེར་ན། 

			ཞལ་རས་གསལ་ལ་རང་མདངས་གང་བ་བཟང་། ། 

			གདམས་ངག་ཟབ་ལམ་མ་ཆད་ཐ་དད་རང་། ། 

			ལས་ངན་བག་ཆགས་ཐམས་ཅད་སེལ་མཛད་པ། ། 

			འཕགས་པ་མ་ཕམ་ཡང་དག་དམ་པ་ལགས། ། སོགས་དང་། 

			སུམ་རྟགས་རྩ་བ་སོགས་ཚིགས་བཅད་རྩོམ་རིགས་དང་། དཔང་སྐོང་ཕྱག་བརྒྱ་པ་དང་མདོ་ཟ་མ་ཏོག་བཀོད་པ་སོགས་བོད་དུ་བསྒྱུར་བའི་འགྱུར་རྩོམ་། མགར་ལ་སོགས་པའི་བློན་ཆེན་རྣམས་ཀྱིས་གཏན་འབེབས་བྱས་པའི་རྒྱལ་ཁབ་ཀྱི་ཁྲིམས་ཡིག་ཁགབཙན་པོས་བཀོད་པའི་ཞལ་གདམས་སོགས་ཞལ་གདམས་ཀྱི་རིམ་པ། བློན་ཆེན་མགར་གྱིས་ཀོང་ཇོ་གདན་འདྲེན་ཞུ་སྐབས་སུ་བླངས་པའི་མགུར་སོགས་ནི་བོད་ཀྱི་ཡིག་ཐོག་རྩོམ་རིགས་ཀྱི་དུས་རབས་དང་པོའི་ཁོངས་སུ་གཏོགས་སྙམ། 

			མཚན་གཞི་དང་བཅས་ཏེ་རྩོམ་འགྲོས་ངོ་སྤྲོད་པ། 

			མཚན་གཞི་དང་བཅས་ཏེ་རྩོམ་འགྲོས་ངོ་སྤྲོད་པའི་སྐབས་འདིར་རྩོམ་ཡིག་དེ་ལ་སྙན་ངག་གི་རྣམ་པ་ཡོད་མེད་ལ་མ་ལྟོས་པར་གཙོ་བོར་རྩོམ་རིགས་མི་འདྲ་བ་ཅི་ཙམ་ཡོད་མེད་ངོ་སྤྲོད་ཐུབ་པའི་རེ་བ་བཅས་གཤམ་གསལ་སྡེ་ཚན་རྣམས་གསལ་བཤད་བྱེད་ཀྱི་ཡོད། 

			༡ གནའ་རྩོམ་ཚིག་ལྷུག

			བུ་སྤུས་ལ་འགྲེང་ཙམ་ནས། མ་ལ་མྱྀ་གང་བྱ་གང་ལ་རྗོ་བོ་ཡོད་ན། ངའི་རྗོ་བོ་གར་རེ། མྱི་གང་བྱ་གང་ལ། ཕ་ཡོད་ན་ང་འི་ཕ་གར་རེ་ཞེས་ཟེར་ཏོ། ང་ལ་སྟོན་ཆིག་ཅེས་མཆི་ན། མ་འྀ་མཆིད་ནས། མྱྀ་འུ་ཆུང་ཁ་མ་ཆེ་ཤིག། རྟེ་འུ་ཅུང་ཁ་མ་དྲག་ང་མྱི་ཤེས་ཤེས་བྱས་ན། སྤུས་ཀྱི་བུ་ངར་ལེ་སྐྱེས་ཀྱི་མཆིད་ནས། ང་ལ་མྱི་བསྟན་ན་ཤིར་འགྲོ་ཞེས་བགྱིས་པ་དང་། མས་ཀྱང་གདོད་བསྟན་ཏེ། 21

			གོང་གསལ་འདི་ནི་བློན་པོ་རུ་ལས་སྐྱེས་ཀྱིས་རང་གི་མ་ལ་དྲི་བ་ཕུལ་བ་དང་། མས་ལན་བཏབ་པའི་རྣམ་པ་ཞིག་རེད། ཚིག་འདི་དག་ཐོར་རེ་བཀླགས་པ་ཙམ་གྱིས་བོད་པའི་སྐད་ཆའི་རྣམ་པ་ཞིག་འབུར་དུ་ཐོན་ཡོང་བ་མ་ཟད། བོད་ཀྱི་གདོད་མའིི་སྐད་ཆའི་འགྱུར་ཉམས་ཤིག་དང་གདོད་མའིི་མིའི་འཚོ་བ་ཞིག་ངང་གིས་བློ་ཡུལ་དུ་ཤར་ཡོང་བ་འདི་ནི་སྐབས་འདིའི་ཐུན་མོང་མ་ཡིན་པའི་ཁྱད་ཆོས་ཤིག་ལ་ངོས་འཛིན་དགོས་པ་མིན་ནམ་སྙམ། དཔེར་ན། མྱྀ་གང་བྱ་གང་ལ་རྗོ་བོ་ཡོད་ན། ངའི་རྗོ་བོ་གར་རེ། མྱི་གང་བྱ་གང་ལ། ཕ་ཡོད་ན་ང་འི་ཕ་གར་རེ། ཞེས་པ་འདི་ལ་མཚོན་ན་རྗོད་ཚིག་གི་ཆ་ནས་ཚིགས་བཅད་རང་བཞིན་གྱི་སྐད་ཆའི་ཉམས་ཡོད་པ་དང་། ནང་དོན་གྱི་ཆ་ནས་རྟེན་འབྱུང་རང་བཞིན་གྱི་ཆོས་ཉིད་ཅིག་རྒྱུ་མཚན་དུ་དྲངས་ནས་རང་གི་ཞེ་འདོད་མཚོན་པར་བྱས་ཡོད་པ་དང་། ཡང་། མྱྀ་འུ་ཆུང་ཁ་མ་ཆེ་ཤིག། རྟེ་འུ་ཅུང་ཁ་མ་དྲགཅེས་པ་འདི་འདྲ་བས་ནི་གཏམ་དཔེའི་རྣམ་པ་ལ་བརྟེན་ནས་སྐབས་དོན་དམིགས་ཕུགས་པར་མཚོན་པར་བྱས་ཡོད། 

			གཞན་ཡང་། འུང་ནས་ཟྀང་པོ་རྗེ་སྟག་སྐྱ་བོ་ལྟ་ཞིག། ཇི་ལ་ཡང་ལོག་པ་གཤིན་པྱོགས་ཤེ་དག་བྱེད་དེ། ཉེས་པ་ནི་ལེགས་པར་བཅུགལེགས་པ་ནི་ཉེས་པར་བཅུག་གོ། 22ཞེས་པའི་ནང་ཟིང་པོ་རྗེ་སྟག་སྐྱ་བོའི་རང་གཤིས་བརྗོད་པའི་སྐབས་ཇི་ལ་ཡང་ལོག་པ་གཤིན་པྱོགས་ཤེ་དག་བྱེད་དེ་ཞེས་བོད་ཀྱི་ཕལ་སྐད་ཀྱི་གཤིས་ཀ་ལ་གཉིས་མེད་དུ་ཐིམ་པའི་རྩོམ་འགྲོས་ཡོད་པ་དང་། ཡང་། རྗོ་བོ་ནི་བླ་ན་གཐུམ་མོ། ཁོལ་པོ་ནྀ་འོག་ན་སྐྲག་གོ། ། རྗོ་བོ་ནི་བླ་ན་སྨྱོ། ། ཁོལ་པོ་ནི་འོག་ན་གྲམ་མོ། ། གཆིག་ལ་གཆིག་སྙིང་མི་བརྟན་ཏེ། ། ཐ་དད་དུ་སེམས་སོ། ། 23ཞེས་པ་ནི་བརྗོད་གཞི་ཟིང་པོ་རྗེའི་སྲིད་ཉམས་པའི་ཚུལ་བརྗོད་པ་གང་ཞིག་ལ། རྩོམ་འགྲོས་ཀྱི་ཆ་ནས་ཚིགས་སུ་བཅད་པའི་རྣམ་པ་རྩོལ་བས་སྒྲུབ་པ་མིན་པར་ཚིག་ལྷུག་སྐད་ཆ་གང་ཞིག་རང་བྱུང་གིས་ཚིགས་བཅད་ཀྱི་ངོ་བོར་ཐོག་མར་འཕོ་བའི་སྟ་གོན་གྱི་རྣམ་པ་ཡོད་པ་ལྟ་བུའོ། ། 

			༢ གནའ་རྩོམ་གྱོད་དང་གྱོད་ལན། 

			བྲན་གྱི་ས་རྀས་ཀྱི་ནང་དུ། མྱང་ནམ་ཏོ་རེ་ཁྲུ་གྲུ་དང་། སྨོན་ཏོ་རེ་ཙེང་སྐུ་སྤད་ཀྱང་། འཛི་ཟུང་གི་བྲན་དུ་བཆད་དོ། ། འུང་ནས་། འཛྀ་ཟུང་གི་ཆུང་མ་པ་ཚབ་ཟས། མྱང་བྲན་བྱེད་པ་ལ། དྲེགས་བཀུར་ཏེ། སྡྀག་བསྣོལ། སྟུ་བསྟན་ནས། མྱང་ཙེང་སྐུ་མ་རངས་ཏེ། ཟྀང་པོ་རྗེ་ཁྲི་པང་སུམ་ལ་། མཉན་གྱྀ་བྲན་བྱེད་མི་ཕོད་ཆེས་འཁངས་སྟེ་གསོལ་ཏོ། ། ཟྀང་པོ་རྗེ་ན་རེ། མཉན་འཛྀ་ཟུང་ལས་ང་ལ་སྙིང་ཉེ་བ་མེད་པ་འྀ་བྲན་དུ། ། ཁྱོན་འདའ་མ་རན་པ་མྱེད་དོ། ། རྗོ་མོས་སྡིག་བསྣོལ་སྟུ་བསྟན་པ་བས། ཁར་གླན་ཡང་རྗོ་མོ་དབང་གིས། ། ཉེས་པ་མྱེད་དོ་ཞེས་བསྒོསསྟེ། གསོལ་བ་མ་གནང་ངོ། ། 24

			གོང་གསལ་འདི་ནི་མྱང་ཙེང་སྐུ་ཞེས་པའི་བློན་པོ་ལ་གཉན་འཛི་ཟུང་གི་ཆུང་མ་པ་ཚབ་བཟས་བརྙས་སྨོད་བྱས་པར་མ་རངས་ནས། ཟིང་པོ་རྗེ་ལ་གྱོད་གསོལ་བ་དང་། ཟིང་པོ་རྗེས་འཛི་ཟུང་གི་ཆུང་མ་ལ་དབང་ཡོད་པས་བྱེད་ཐབས་མེད་ཅེས་གྱོད་དོན་ཐག་གཅོད་གནང་བའི་ཚུལ་བྲིས་པ་ཞིག་རེད། འདི་ལས་གནའ་སྔ་མོའི་བོད་ཀྱི་མིས་གྱོད་བཤད་པའི་རྣམ་པ་མངོན་ཡོད། 

			༣ གནའ་རྩོམ་ཁྲིམས་ཡིག

			༄༅། ། ཞང་ལོན་ཆེན་པོ་སྟོང་མཉམ་པ་ཡན་ཅད་། ཕྲ་མེན་ཀྱྀ་ཡི་གེ་པ་དང་སྟོང་མཉམ་པ་ཡན་ཅད་གཡགྀ་འོག་དུ་ཆུད་པ་ལཿ། གཅིག་གིསཿགཅིག་ཕྱུང་བ་དང་། མ་ཕྱུང་བའྀ་ཁྲིམས་ལཿ། བློན་ཆེ་ལ་སྩོགསྟེཿཞང་ལོན་བཞི་མན་ཅད་། ཕྲ་མེན་ཀྱྀ་ཡི་གེ་པ་ཡན་ཅད་། ཞང་ལོན་ཁོང་ཏོ་ངོ་བོ་དང་། ཞང་ལོན་འདི་རྣམས་ཀྱྀ་མྱེས་ཕོ་དང་། ཕ་དང་ཕྱི་མོ་དང་མའ་དང་། བུ་པོ་སྤད་ཕན་ཅད། ཕ་སྤུན་ཚུན་ཆད། ཡི་གེ་མ་མཆྀས་པའི་རྣམས་དང་། མ་ཡར་མོ་དང་བནའ་མ་དང་ཁྱོ་མོ་དང་བུ་སྲིང་ཁྱོ་མ་མཆིས་པ་འདི་རྣམས། གཡགྀ་འོག་དུ་ཚུད་པ་ལཿ། སྟོང་མཉམ་མོཿ། སྟོང་མཉམ་བའི་རྣམས། གཅིག་གཡགྀ་འོག་དུ་ཆུད་པ་ལཿ། གཅིག་གན་ན་མཆིས་ཏེ། མ་ཕྱུང་ནས། གཡགྀས་བཀུམ་ནའྷྭ། མ་ཕྱུང་བའི་ཆད་པརཿ། སྲང་ལྔ་བརྒྱའ་ཕབ་སྟེཿ། དཀུམ་པ་ལ་སྩལདོཿ། མ་གུམ་ན་། མ་ཕྱུང་བའི་ཆད་པར། སྲང་ཉི་བརྒྱ་ལྔ་བཅུ་བབསྟེ་། གཡགྀ་འོག་ནས་ཐར་པ་ལ་སྩལདོཿ། གཡགི་འོག་ནས་ཕྱུང་ན་། ཕྱུང་བའི་བྱ་དགར་བུ་མོ་སྩལདོ། བུ་མོ་མ་མཆིས་ན་། སྲིང་མོ་དབངོ་། བུ་མོ་འམ་སྲིང་མ་མ་མཆིས་སཾ། སྩལདེ་མ་འཚལད་ན་། སྲང་ཉིས་བརྒྱའ་སྩོལད་ཞིགཿ25

			འདི་ནི་བོད་ཀྱི་བཙན་པོའི་དུས་རབས་སུ་བཟོས་པའི་ཁྲིམས་ཡིག་གམ་ཞལ་ལྕེ་རིམ་པའི་ཁྲོད་ཀྱི་གཅིག་རེད། ནང་དོན་ནི། གལ་སྲིད་མི་ཀ་པ་ཞིག་གཡག་གི་འོག་ཏུ་ཚུད་པ་མི་ཁ་པ་ཞིག་གིས་མཐོང་བཞིན་དུ་མ་ཕྱུང་བར་མི་ཀ་པ་གྲོངས་ན། མི་ཁ་པའི་ཉེས་པར་སྲང་ལྔ་བརྒྱ་དང་། མ་གྲོངས་ན་མི་ཁ་པའི་ཉེས་པར་སྲང་ཉིས་བརྒྱ་ལྔ་བཅུ། མི་ཁ་པས་གཡག་གི་འོག་ནས་མི་ཀ་པ་ཕྱུངས་པ་ཡིན་ན། དེའི་བྱ་དགར་མི་ཀ་པ་རང་གི་བུ་མོའམ་ཡང་ན་སྲིང་མོ། དེ་གཉིས་མེད་པའམ་ཡང་ན་མི་ཁ་པས་མ་བླངས་ན་སྲང་ཉིས་བརྒྱ་ལྔ་བཅུ་སྩོལ་ཞིག་ཅེས་པ་ཞིག་རེད། འདི་ཡང་གཞི་རྩའི་རྩོམ་འགྲོས་ཚིག་ལྷུག་གང་ཞིག་ལ་ཁྲིམས་ཡིག་གི་རྣམ་པ་འབུར་དུ་ཐོན་ཡོད་པའོ། ། 

			༤ གཟེངས་སུ་བསྟོད་པའི་གནའ་རྩོམ་། 

			བླ་ན་རྗེ་སྒམ་ན། ཁྲི་སྲོང་བཙན། འོག་ན་བློན་འཛངས་ན་སྟོང་རྩན་ཡུལ་ཟུང་། རྗེ་འྀ་གནམ་རི་བྱྭ་འྀ་ལུགས། བློན་པོ་ནི་ས་འྀ་ངམ་ལེན་གྱི་ཚུལ། མངའ་ཐང་ཆེན་པོ་འི་རྐྱེན་དུ། ཇྀ་དང་ཇྀར་ལྡན་དེ། པྱི་འི་ཆབ་སྲིད་ནི་པྱོགས་བཞྀར་བསྐྱེད། ནང་གྱྀ་ཁ་བསོ་ནི་མྱི་ཉམས་པར་ལྷུན་སྟུག། འབངས་མགོ་ནག་པོ་ཡང་མཐོ་དམན་ནྀ་བསྙམས། དཔྱའ་སྒྱུ་ནྀ་བསྐྱུངས། དལདུ་ནྀ་མཆིས། སྟོན་དཔྱིད་ནྀ་བསྐྱལ། འཁོར་བར་ནྀ་སྤྱད། འདོད་པ་ནྀ་བྱིན། གནོད་པ་ནྀ་པྱེ། བཙན་བ་ནྀ་བཅུགས། སྡོ་བ་ནི་སྨད། འཇིགས་པ་ནྀ་མནན། བདེན་པ་ནྀ་བསྙེན། འཛངས་པ་ནྀ་བསྟོད། དཔའ་བོ་ནྀ་བཀུར། སྨོན་པར་ནྀ་བཀོལ། ཆོས་བཟང་སྲིད་མཐོ་སྟེ། མྱྀ་ཡོངས་ཀྱིས་སྐྱིད་དོ། ། 26འདི་ནི་སྲོང་བཙན་སྒམ་པོའི་ཆབ་སྲིད་ལ་གཟེངས་སུ་བསྟོད་པའི་རིམ་པ་རྩལ་དུ་བཏོན་པ་གང་ཞིག་ལ། རྩོམ་འགྲོས་ཀྱི་ཆ་ནས་ཚེག་དབར་རྣམས་ཅི་རིགས་པར་བསྙམས་པར་བྱས་པའི་རྩོམ་འགྲོས་དམིགས་བསལ་བ་ཞིག་ཡིན། 

			གཞན་ཡང་། ཟུ་ཙེ་འཛངས་ཤེ་ན་འཛངས། དཔའ་ཞེ་ན་དཔའ་འོ། ། ཆུ་གང་ཆེ་ཞེ་ན་ཆེ། ཡང་བ་རྀང་ཞེ་ན་རིངོ། མྱྀ་ཆིིག་ཚོགས་དགུའ་ཚོགས་ན། སྤུང་སད་ཟུ་ཙེ་འོ། 27ཞེས་པ་ལྟ་བུ་ནི་སྲོང་བཙན་གྱི་བློན་ཟུ་ཙེ་ཞེས་པའི་ཆེ་བ་བརྗོད་པའི་ཚིག་ཡིན། ཚིག་ཉུང་ཞིང་དོན་འདྲིལ་ལ་གོ་བདེ་བའི་རྩོམ་འགྲོས་ཡོད་པའོ། ། རྩོམ་འགྲོས་འདིའི་རིགས་ནི་ཆོས་ལུགས་ཆོ་གའི་བསངས་ཡིག་དང་ཆོས་སྐྱོང་ཁག་གི་སྒྲུབ་ཐབས་ན་ཡང་སྣང་ངོ་། ། 

			༥ གནའ་རྩོམ་བྲོའམ་མནའ། 

			༄༅། བཙན་པོ་སློན་མཚན་དང་། སློན་ཀོལ་མཆེད་གཉྀས་ཀྱིས། མྱང་ཙེང་སྐུ་དང་། དབའས་དབྱྀ་ཚབ་དང་། དབའས་མྱེས་སྣང་དང་། དབའས་པུ་ཚབ་དང་། མནོན་འདྲོན་པོ་དང་། ཚེས་པོང་ནག་སེང་དྲུག། ། བྲོ་སྩལ་པ་འྀ་ཚིག་ནྀ། དེང་ཕན་ཆད། ཟིང་པོ་རྗེ་རྒྱབ་དུ་མྱྀ་དོར་རེ། སྤུ་རྒྱལ་པང་དུ་མྱྀ་ལེན་རེ། བཙན་པོ་སྤུ་རྒྱལ་ལ་གློ་བ་འདྲྀང་རེ། མཐང་གྲང་རེ། མན་ངག་ཐུབ་པར་མྱི་འཚལ་རེ། པྱྀ་མ་ནང་འཚལ་རེ། སོམ་ཉི་བགྱྀད་རེ། བརྟུལ་ཕོད་པར་མྱྀ་འཚལ་རེ། སྲོག་སྤོངས་མྱི་འཚལ་རེ། བཙན་པོ་སློན་བཙན་གྱིས། བཀའ་ཇྀ་སྩལད་པ་བཞྀན་མྱི་ཉན་རེ། གཞན་སུས་བསླུས་ཀྱང་ཉན་རེ་བར་བྲོ་སྩོལ་ཏོ། ། 28འདི་ནི་གནམ་རི་དང་ཁོང་གི་སྐུ་མཆེད་སློན་ཀོལ་ཞེས་པ་གཉིས་ཀྱི་མདུན་ནས་མྱང་ཙེང་སྐུ་སོགས་མི་དྲུག་གིས་མནའ་བསྐྱལ་བའི་བྲོ་ཚིག་རེད། སྔ་མོའི་མནའ་ཚིག་རིགས་ནི་འདི་ལྟར་དཔོན་པོའི་མདུན་ནས་ཁས་ལེན་བྱ་རྒྱུའི་ལས་དོན་རྣམས་རིམ་པར་བཀོད་པའི་མཐར་རེ་ཞེས་པའི་ཚིག་ཕྲད་སྦྱར་ཡོད་པ་ཞིག་ཡིན། ད་ཆར་ཡང་ཁམས་ཕྱོགས་ཀྱི་ཡུལ་ཕྱོགས་འགར། ང་ཕྱི་ལ་འགྲོ་རེ་ཞེས་མནའ་བསྐྱལ་བའི་ལུགས་སྲོལ་ཡོད་སྐད། 

			༦ གནའ་རྩོམ་གཏམ་དཔེ། 

			བཙན་པོ་ཞ་སྔ་ནས། བཀའ་སྩལད་པའ། མྱི་དྲིན་ཆེན་མྱྀ་ནི་སྙིང་མྱྀ་གཆད། ། རྟ་ལྷེ་འུ་རྟ་ནི་སྒལ་མྱི་དབྱུང་། ། 29ཞེས་པ་དང་གཞན་ཡང་། 

			རྒྱ་ཡུལ་ཕབ་ཀྱིས་ནྀ་ཡུལ་དང་མཁར་དུ་བཆས་ཏེ་ཕུལ། ། གཡུལ་སྤྲད་ཀྱིས་ནྀ་རྒྱ་བཙོན་ལུག་ལྟར་བསྐྱངས་སོ། ། 30

			ཞེས་པ་ལྟ་བུ་ནི་གཏམ་དཔེའི་རྩོམ་འགྲོས་ཡོད་པ་ཡིན་ལ། སྔ་མ་ནི་རྒྱལ་པོ་སྲོང་བཙན་གྱིས་དབའ་དབྱི་ཚབ་དྲིན་ཆེན་ཡིན་ཞེས་གོ་བར་བྱེད་སླད་གསུངས་པའི་ཚིག་ཅིག་རེད། དེའི་གོ་དོན་ནི། མི་དྲིན་ཆེན་མི་ཡི་སེམས་མི་གསོད། ། རྟ་ལྷ་ཡི་རྟ་ལ་སྒལ་མི་དབྱུང་། ཞེས་པ་ཡིན། 

			༧ གནའ་རྩོམ་ཚིག་ཤགས། 

			འུང་གྀ་རྗེས་ལ་དགས་པོ་འབངས་སུ་མངའ་བ་ལས་ལོག་གོ། ། འུང་ནས་རྗེ་བློན་ཡོངས་འདུས་ཏེ། དགས་པོ་ལྷ་དེ་དགུག་པ་འྀ་བཀའ་གྲོས་མཛད་ནས། དམག་པོན་སུས་བྱ་ཞེས་བློད་ན། སེང་གོ་མྱི་ཆེན་གྱྀས། ། ཁོ་བོས་རྔོ་ཐོག་ཆེས་ཁས་བླངས་སོ། ། འུང་ནས་ཁྱུང་པོ་སྤུང་སད་ན་རེ། ། ཁྱོད་འདའས་དམག་པོན་འོང་ངམ། མྱྀ་འཛངས་པ་གོ་། སྒྱེ་འུ་ནང་དུ་སྨྱུང་བུ་31བཅུག་པ་དང་མཚུངས་ཤེས་བྱ་ན། ། ཁྱོ་འདའ་བཙན་པོ་འི་སྣམ་པྱི་བར་བཀའ་སྩལ་ནས། ལོ་དུ་ཞིག་ལོན་ན། འཛངས་རྔོ་ཐོག་གོ་ཞེས། མྱྀ་ཆིག་གྀས་བསྟོད་པ་ཁོ་བོས་མ་ཐོས་ན། ཁྱོ་འདའས་མྱྀ་འོང་བ་ལ་བསྒྲེ་བསྒྲེ་སྟེ། འབངས་ཆབ་འཚལ་བར་མཆི་འོ་ཞེས་བྱས་སོ། ། མྱྀ་ཆེན་ན་རེ། མྱྀ་ཡོངས་ཀྱིས་ཁོ་བོ་ལ་སྙན་དུ་མྱི་བརྗོད་པ་ཡང་བདེན་ནོ། ། ཁོ་བོ་སྔོན་སྒྱེ་འུ་ནང་དུ་ཞུགས་ཀྱང་མ་ཞུགས། རྩེ་མོ་པྱིར་མ་བྱུང་བ་ཡང་བདེན་ནོ། ། ཁོ་བོ་སྔོན་སྒྱེ་འུ་ནང་དུ་ཞུགས་སུ་ཟིན་ན། རྩེ་མོ་བས་ཡུ་བ་ཕན་ཆད་པྱུང་སྟེ་སོང་ཟིན་ནོ། ། 32

			ཚིག་ཤགས་ཀྱི་ཉམས་ཡོད་པ་ལ་གླུ་དང་མཆིད་ཀྱི་རྣམ་པར་བླངས་པའི་ཚིགས་བཅད་ཀྱང་སྣང་ཡང་འདིར་འགོད་པའི་ངལ་བ་མ་བྱས་ལ། གོང་གསལ་འདི་ནི་སྲོང་བཙན་གྱི་སྐབས་དགས་པོ་འབངས་སུ་མངའ་བཞིན་དུ་ངོ་ལོག་པའི་སྐབས། རྗེ་བློན་འདུས་ནས་དགས་པོ་འབངས་སུ་སླར་འགུག་པའི་དམག་དཔོན་སུ་བྱེད་ཅེས་བཀའ་བགྲོས་པའི་ཚེ། བློན་ཆེན་ཁྱུང་པོ་སྤུང་སད་དང་སེང་གོ་མི་ཆེན་གཉིས་ཀྱིས་ཕན་ཚུན་ཚིག་ཤགས་འཕངས་པའི་ཉམས་ཡོད་པའི་རྩོམ་འགྲོས་ཤིག་རེད། 

			༨ གནའ་རྩོམ་གླུ་གཞས། 

			འབྲོང་ཆེ་པོ་རྔུལ་གྱི་རྭ་མྱི་ཡོངས་ཀྱི་ཁ་ན་བརྗོད་ན། སོང་འགོ་མྱི་ཆེན་གྱྀས། ། དགས་ཀྱི་བསེན་མཁར་ལ། ། མདུང་མོ་ཐབས་གཆིག་གྀས། ། འབྲོག་མོ་ཐང་གང་ཐོབ། ། 33

			གོང་གསལ་འདི་ནི་འབྲོང་ཆེ་དངུལ་རྭ་ཞེས་པའི་ཡུལ་གྱི་མི་རྣམས་ཀྱིས་སེང་གོ་མྱི་ཆེན་གྱིས་དགས་པོ་ཕབ་པའི་ཚུལ་ལ་བསྟོད་བསྔགས་བྱས་པའི་དམངས་གླུའི་ཚིགས་བཅད་ཅིག་རེད། གཞན་ཡང་ཟིང་པོ་རྗེ་སྟག་སྐྱ་པོའི་བློན་པོ་མྱང་ཙེང་སྐུ་དང་དབའས་དབྱི་ཚབ། མནོན་མདྲོན་པོ་གསུམ་གནམ་རི་སྲོང་བཙན་ལ་གསང་གྲོས་བྱ་སླད་མཁར་ཕྱིང་བར་ཕྱིན་ཏེ། ཉིན་རྟག་པར་ཕག་ཚལ་ཞེས་པའི་ནགས་སུ་སྐུང་ནས་བསྡད་ཅིང་མཚན་མོ་ལ་ཕོ་བྲང་ཕྱིང་བར་ཕྱིན་པའི་ཚུལ་ཡུལ་མི་རྣམས་ཀྱིས་མཐོང་ནས་དེ་ལ་དཔྱད་པའི་གཞས་བཏང་པ་འདི་ལྟར། 

			མྱྀ་བཟངས་ནྀ་རྟ་བཟངས་ཤིག། ཉྀན་ཞྀང་ནྀ་ཕག་ཚལ་ན་། ། 

			མཚན་ཞིང་ནྀ་པྱིང་བར་མཆིས། ། དགྲའ་འམ་ནི་ཟིན་ཅི་འུ་ཞེས་དཔྱད་དོ། ། 34

			ཚིགས་བཅད་འདི་གོ་བདེར་བྱས་ན། མི་བཟངས་ནི་རྟ་བཟངས་ཤིག། ཉིན་རྟག་ཏུ་ཕག་ཚལ་ན། ། མཚན་རྟག་ཏུ་ཕྱིང་བར་བསྐྱོད། ། དགྲ་ཡིན་ནམ་སྤུན་ནམ་ཅི། ། ཞེས་པའི་གོ་དོན་ཡིན་པ་འདྲ། འབངས་མི་མང་གི་ཁྲོད་ནས་བྱུང་བའི་རྩོམ་རིག་འདི་འདྲ་ལ་གླུ་གཞས་ཞེས་ངོས་འཛིན་བྱས་ཆོག་པ་ཡིན། འདི་ལྟར་གཞུང་གི་ཆབ་སྲིད་ཀྱི་ལེགས་ཉེས་གཞས་སུ་གཏོང་བའི་ལུགས་སྲོལ་ཞིག་དེང་སང་ཡང་དབུས་ཁུལ་དུ་ཡོད་པ་ཡིན་ནོ། ། 

			༩ གནའ་རྩོམ་སྨོན་ལམ། 

			༄༅། ། སྨོན་ལམ་དུ་གསོལ་བའ། གྲགས་པས་མངོན་པར་ཁྱབ་ཅིང་། གཞྀ་མགོན་ཐམས་ཅད་ཀྱི་མངའ་བདག་། ། དཔལ་ལྷ་བཙན་པོ་དང་། ཡོན་གྱི་བདག་པོས། ། དཀོན་མཆོག་གསུམ་ལ། ། ཡོན་དོན་དམ་ལས་མཆོད་ཅིང་གསོལ་བའི་ཡོན་གྱིས། ། དཔལ་ལྷ་བཙན་པོའི་སྐུ་ལ། གདོན་དང་བགེགས་ནྀ་བསྩལད། ། བག་ཆགས་ཐམས་ཅད་ནྀ་ཞུ་བྱང་། ཐུགས་དགོངས་སོ་འཚལ་ནྀ་འབྱོརད་གྲུབ། ཡུལ་ཇིར་ཡང་བདེ་ཞིང་འབྱོར་པས། དམ་པའི་ཆོས་མཆོག་ཇྀར་ཡང་ལའ་། བཙུན་པ་དང་ལྡན་ཏེ། ། གདུང་རབས་དང་། ཡོན་གྱི་བདག་པོ་དང་། མཁན་པོ་སློབས་དཔོན་དང་། ། ཚེ་རབས་སྔ་ཕྱྀའི་སྐྱེ་གནས་ཀྱྀ་ཕ་མ་ལསྩོགས་ཏེ། མཐའ་ཡས་མུ་མྱེད་པའི་སེམས་ཅན་ཐམས་ཅད་ཀྱང་། ། མྱུར་དུ་བླ་མ་མྱེད་པའྀ་སངས་རྒྱས་སུ་གྲུབ་པར་སྨོནད་ཏོ། ། 35

			གོང་གསལ་སྨོན་ལམ་འདི་ནི་བློན་པོའི་ཚོགས་ཀྱིས་གསོལ་བའི་སྨོན་ལམ་ཞིག་ཡིན་པ་འདྲ་ཞིང་། རྗོད་བྱེད་ཀྱི་ཆ་ནས་ཚིག་སྒྲུབ་ཐུང་ངུར་བཅད་པ་དེ་ལ་ཡང་སྐད་ཆའི་ཉམས་ཆེ་ཞིང་། དོན་ལ་འདྲིལ་བ་ཞིག་འདུག སྤྱིར་སྨོན་ལམ་གྱི་རིགས་འདི་བཞིན་ཏུན་ཧོང་ཡིག་རྙིང་དུ་མང་ཙམ་ཞིག་སྣང་ཞིང་། རྡོ་རིང་དང་དྲིལ་བུའི་ཁ་བྱང་སོགས་ན་ཡང་སྣང་བ་དག་རྩོམ་འགྲོས་དང་ནང་དོན་འདི་དང་ཆ་འདྲ་བར་སྣང་། 

			༡༠ གནའ་རྩོམ་ལས་རྡོ་རིང་དུ་བཀོད་པའི་ཡི་གེ

			༄༅། ། ར་ས་དང། བྲག་མར་གྱི་གཙུག་ལག་ཁང་ལས་སྩོགས་པར་། དཀོན་མཅོག། གསུམ་གྱི་རྟེན་བཙུགས་པ་དང་། སངས་རྒྱསཿཀྱྀ་ཆོསཿ། མཛདཿ་པཿའདི་། ནམཿ་དུ་ཡང་མྱྀ་གཏངཿམའ་ཞིག་པརཿབགྱྀའོཿ། ཡོཿབྱདཿསྦྱརད་པའཿཡང་། དེ་ལསཿམྱིཿདབྲིཿམྱིཿབསྐྱུང་བརཿབགྱི་འོཿ། དའཿཕྱིནཿཅད་། གདུངཿརབསཿརེ་རེཿཞིངཿབཙན་པོཿཡབ་སྲསཿགྱིས་འདིཿབཞིན་ཡྀ་དམཿབཅའོཿ། དེ་ལསཿམནའཿཁཿདབུདཿདགཿཀྱངཿམྱིཿབགྱྀཿམྱིཿབསྒྱུརཿབརཿ། འཇྀཿ་རྟེན་ལས་འདའསཿཔའཿདང་། འཇྀགཿརྟེནགྱིཿལྷ་དང་། མྱི་མཿཡིནཿཔའ། ཐམསཿཅད་གྱངཿདཕང་དུ། གསོལཿཏེ། བཙན་པོཿཡབ་སྲས་དྔ། རྗེ་བློན་ཀུན་གྱིས་དབུ་སྙུངཿདང་བྲོཿ་བོར་རོ། ། གཙིགསཿགྱྀཿཡི་གེ་ཞྀབ་མོ་གཅྀག་ནི་གུད་ན་མཆྀས་སོ། 36

			རྡོ་རིང་འདི་བཞིན་བཙན་པོ་ཁྲི་སྲོང་ལྡེ་བཙན་གྱིས་ཕྱི་ལོ་༧༦༨ལོར་བཙུགས་ཤིང་། སྤྱིར་རྡོ་རིང་གི་ལོགས་སུ་བཀོད་པའི་རིགས་ལ་བརྗོད་བྱ་འདྲ་མིན་སྣ་ཚོགས་སྣང་མོད། རྩོམ་འགྲོས་ཕལ་ཆེར་འདི་དང་འདྲ་བ་ཞིག་རེད། 

			༡༡ གནའ་རྩོམ་ལས་བསྟན་བཅོས་ཀྱི་དབུ་བྱང་། 

			ན་མོ་བུདྔྷད་ཡ། བམ་པོ་དང་པོ། རྟའི་ལོ་ལ་བཙད་པོ་ཁྲི་ལྡེ་སྲོང་བཙན་ཕོ་བྲང་གིའི་འོན་ཅང་རྡོ་ན་བཞུགས། སྟོད་སྨད་ཀྱི་དམག་རྙིང་རྗེད་དང་རྐུན་ཆེན་བཏུལ། གར་ལོག་གི་ཕོ་ཉས་ཕྱག་འཚལ། བློན་ཆེན་པོ་ཞང་ཁྲི་ཟུར་རམ་ཤག་དང་། མང་རྗེ་ལྷ་འོད་ལ་སོགས་པས་རྒྱལ་ས་གནང་མང་པོ་བཅད་དེ། རྔ་རྟ་དང་བ་མར་མང་པོ་ཕྱག་ཏུ་ཕུལ། ཞང་བློན་མན་ཆད་སོ་སོར་བྱ་དགའ་བསྩལ་བའི་ལན་ལ། ཉི་འོག་གི་མཁན་པོ་ཨྰ་ཙཱརྱ་ཛི་ན་མི་ཏྲ་དང་། ་་རཏྣནྡྲ་ཤཱི་ལ་ལ་སོགས་པས་ཐེག་པ་ཆེ་ཆུང་ལས་འབྱུང་བའི་རྒྱ་གར་གྱི་སྐད་ལས་བོད་ཀྱི་སྐད་དུ་བསྒྱུར་ཞིང་མིང་དུ་བཏགས་པ་རྣམས་དཀར་ཆག་ཏུ་བྲིས་ཏེ། ནམ་དུ་ཡང་གཞུང་ལུགས་དེ་ལས་མི་བསྒྱུར་ཞིང་ཀུན་གྱིས་བསླབ་ཏུ་རུང་བར་གྱིས་ཤིག་ཅེས་བཀའ་བསྩལ་ནས། ་་37

			གོང་གསལ་མགོ་བྱང་འདི་ལྟ་བུའི་ཚིག་འགྲོས་ཤིག་སྒྲ་སྦྱོར་བམ་གཉིས་ཀྱི་མཇུག་བྱང་དུ་ཡང་འབྱུང་ལ། དཀར་ཆག་ལྷན་དཀར་མའི་མགོ་དང་མཇུག་ཏུ་ཡང་གསལ། དེ་ཙམ་ལས་དེ་ཡོད་ཀྱི་བཀའ་བསྟན་ཁྲོད་དུ་བཞུགས་པའི་བསྟན་བཅོས་སྔ་འགྱུར་གྱི་གྲས་དཔང་སྐོང་ཕྱག་བརྒྱ་པ་དང་ཐོན་མིས་བརྩམས་པའི་སུམ་རྟགས་སོགས་ལ་རྩོམ་འགྲོས་འདིའི་རིགས་མི་སྣང་ངོ་། ། 

			༡༢ བཙན་པོའི་དུས་རབས་ཀྱི་བཀའ་ཡིག

			༄༅། ། ཞང་ལོན་ཆེན་པོའི་ཁྲོམ་ཆེན་པོ་འི་འདུན་ས། ཙོང་ཀ་རྩིས་སྐྱང་དགུར་ནས་འབྲུག་གི་ལོ་འི་དཔྱིད་སླ་ར་བའི་ངོ་ལ། བཀྱེ་འི་ཕྱག་རྒྱ་ཕོག་སྟེ། ཏ་རག་བྲ་ཤས་གསོལ་པ། བདག་ངན་པས་སྔ་སླད་ཆབ་སྲིད་ཀྱི་འདབ་དུ་དཔེན་པ་འི་ཞོ་ཤ་ཕལ་བའི་ངོ་འཕྲལ་གྱི་ཡི་གེ་སྟགི་ཟར་ཅེན་གནང་བ་ཙཾ་ཞིག་། འོག་པག་ཕྱག་རྒྱ་འགའ་འཅང་བར་ཅི་གནང་ཞེས་གསོལ་བ་ལས། ཕྱག་རྒྱ་གཆིག་སྩལ་ཆོག་ཆེས་ཞང་ལོན་ཆེན་པོ་དང་། ཞང་ལོན་ཆེན་པོ་ཡོ་གལ་འཅོས་པའི་མཆིད་ཀྱིས་བཆད་དེ། ། བཅད་མདོ་དཀར་ཅག་དང་གཐུགས་ན། ། ཏ་རིག་བྲ་ཤས་བཙན་པོ་སྐུ་ཅུང་སྟེ་འབངས་འབས་ཅོག་གློ་བ་རིངས་པ་འི་དུས་སུ། སྟོད་ཕྱོགས་མན་ཆད་། དཔེན་པ་འི་རྗེ་བླས་ཆེར་བགྱིས་པ་འི་ཡོན་གྱིས་། ། དངུལ་གྱི་ཡི་གེ་ཆུང་ངུ་དང་། སྟགི་ཟར་ཆེན་སྩལ་ཏོ་ཞེས། ། ཞང་ལོན་ཆེན་པོ་དང་། ཞང་ལོན་ཆེན་པོ་ཡོ་གལ་འཅོས་པ་ཚོགས་པ་འི་མཆིད་གྱིས། ། བཅད་དེ། བློན་བཙན་སྒྲ་འདུས་དཔལ་དང་། བློན་ལེགས་སུཾ་རྗེ་དཔལ་འདུས་ཀྱི་སུག་རྒྱ་འོག་ནས་གཐད་དེ་། བཆད་མདོ་འོག་དཔེ་ཕྱག་རྒྱ་འཅང་དུ་སྩལད་པྰ། 38

			གོང་གསལ་འདི་ནི་བོད་ཀྱི་བློན་ཆེན་ཁག་གཅིག་གིས་ཏ་རིག་བྲ་ཤ་ཞེས་པ་ལ་དངུལ་གྱི་ཡིག་ཆུང་དང་སྟག་གི་ཟར་ཆེན་བསྩལ་བའི་ཕྱག་རྒྱའི་ཡི་གེ་ཞིག་རེད། ཏུན་ཧོང་ནས་ཐོན་པའི་ཡིག་ཆའི་ཁྲོད་འདི་འདྲའི་ཡི་གེ་ལ་རིགས་སྣ་ཚོགས་ཤིག་སྣང་ཞིང་། དཔེར་ན་གན་རྒྱའི་ཡི་གེ་དང་རྩིས་ཀྱི་ཐོ། ཉོ་འཚོང་བྱས་པའི་གན་རྒྱའི་ཡིག་ཆ། གཏུགས་གཤེར་གྱི་ཡི་གེ་སོགས་སྣང་བ་ཡང་རྩོམ་འགྲོས་ཕལ་ཆེར་འདི་དང་མཚུངས་པ་ཞིག་གོ། 

			༡༤ གནའ་རྩོམ་ལས་བསྒྱུར་ཡིག

			ཏུན་ཧོང་ཡིག་རྙིང་ནང་ཤེས་རབ་སྙིང་པོ་དང་རཱ་མ་ཎའི་གཏམ་རྒྱུད་སོགས་འགའ་ཞིག་འདུག་པ་ལ། ཅི་ནས་ཀྱང་བཀས་བཅད་མ་མཛད་པའི་སྔོན་གྱི་འགྱུར་ཡིག་ཁག་གི་རྣམ་པ་འདི་འདྲ་ཞིག་འདར་མེད་སྙམ་ཞིང་། རྒྱུ་མཚན་དེས་དྲངས་ནས་འདིར་དཔེར་བརྗོད་རེ་ཟུང་བཀོད་ན་རཱ་མ་ཎའི་གཏམ་རྒྱུད་ལས། 

			དེ་ནས་རེ་ཤིག་ན། བུ་མོ་རོལ་རྙེད་མ་ནར་སོན་ཏེ་བལྟས་ན། འཇྀག་རྟེན་ན་སྐྱེས་པ་ལ། བུ་མོ་དེ་ལས་བཟང་ཞིང་མཛེས་ལ། སྡུག་པ་མྱེད་ནས། ། ཞྀང་པ་རྣམས་ཀྱིས་བསམས་པའ། ། བུ་མོ་འདྀ་ལྟ་བུ་མཚན་དང་ལྡན་ཞིང་བཟང་མོ་འདི། མྱྀ་ཕལ་བ་ལ་ནྀ་ཕངས། བུ་མོ་འདི་འྀ་ཟླར་རུང་ཞིང་། མཚན་དང་ལྡན་པ་འགའ་ཞིག་བཙལ་ཏེ་སྦྱིན་ནོ་སྙམ་ནས། ། ཕྱོགས་བཅུར་བཙལ་པ་ལས། ། ར་མ་ན་དང་པྲད་དེ་བལྟས་ན་། འཇྀག་རྟེན་དུ་སྐྱེས་པ་ལ་། དེ་ལས་བཟང་བ་མྱེདེ་སྤྱྀབས་ལེགས་ལ། མདོག་སྡུག། བཀྲག་ཆེ་ལ་། མཛེས་པ་ཞིག་ནས། འདི་རོལ་རྙེད་མ་འི་རོགས་སུ་རུང་བར་དཔྱད་དེ། བུ་མོ་ཆ་བྱད་ཀྱྀས་བརྒྱན་ཏེ་། ཁྲིད་དེ་འོངས་ནས། ར་མ་ན་ལ་གསོལ་པ་། སྐྲ་ནྀ་མཐོན་ཏིང་གཡསུ་འཁྱིལ། དམྱིག་ནྀ་ཨུད་དཔལ་ལ། ། ཚངས་པ་འྀ་དབྱངས་ལྟར་ཁ་དོག་རྣམ་པར་དག། འཕྲལ་བ་རྒྱན་མཆོག་མཛེས་པ་དབྱིསུ་ཤིས། ། དཔལ་ལྡན་དྲི་མྱེད་པད་མོ་མཆོག་ལས་སྐྱེས། ལུས་ནྀ་ཡན་ལག་ཡོངས་སུ་ཚང། གསེར་གྱི་གཟུགས་ལ། ནོར་བུ་པྱིས་པ་འདྲའ། པྱོགས་ཀུན་འོད་ཀྱིས་རྣམ་པར་གསལ་བར་གདའ། ལུས་ལ་ཙ་འདན་རྒྱལ་པོ་སྤོས་ཀྱི་དྲི། འགྲོ་ལྡན་ལྷ་རྗེས་ཡིད་འོང་བརྗོད་པ་འི་ཚེ། གཡར་ནས་ཨུད་དཔལ་ལ་འི་ངད་ཀྱང་ལྡང། བུད་མྱེད་རིན་ཆེན་འཇྀག་རྟེན་འདིར་བྱུང་བ། ཐ་མལ་ཀུན་ཀྱི་དབང་དུ་གྱུར་མ་ལགས། ། ཁྱོད་མ་གཐོགས་པ་མྱྀ་འི་འཇིག་རྟེན་ན་། འདྀ་འི་བདག་པོ་གཞན་ན་གཆིག་མ་མཆིས། མཚན་བརྒྱ་འ་འྀ་སྐུ་གཟུགས་མཛེས་མངའ་བའ། ། ཡོན་ཐན་སྣ་ཚོགས་ལྡན་བ་འྀ་སྒྲའ། ། ཁྱོད་ཀྱི་ཞ་སྔར་བུ་མོ་འདི་འབུལ་ན། ། སྣ་ཚོགས་ལོ་མ་ཡན་ལག་རྒྱས་རྒྱུར་ཆིང། ཤིང་ལོ་མེན་ཏོག་མདོག་སྡུག་རྒྱས་པ་འྀ་མདོག། རྒྱན་དང་བཆས་ཤིང་ཡྀད་དུ་འོང། རིན་ཆེན་དར་བས་ཀླུབས་པ་འདྀ་བཞེས་ཤིག་ཆེས་། ། སྟོད་ར་གཆིག་དང་བཆས་པུལ་བ་དང། རྒྱལ་པོ་ར་མ་ནས་གཟིགས་ན། མྱྀར་སྐྱེས་པ་ལ་། བུད་མེད་དེ་ལས་བཟང་ཞིང་མཚན་དང་ལྡན་བ་མྱེད་དེ། ཐུགསུ་བྱོན་ནས། ། ཆགས་པ་འྀ་དབང་གྀས། དྲང་སྲོང་གི་དཀའ་ཐུབ་ལས་གཡེལ་བར་གྱུར་ཏེ། བུ་མོ་དེ་བཞེས་ནས། མཚན་ཡང་ལྷ་མོ་སི་ཏར་བཏགས་སྟེ། ། ར་མ་ན་ཡང་རྒྱལ་པོ་མཛད་དོ། ། 39ཞེས་འབྱུང་བ་ལྟ་བུ་ནི་སྐད་གསར་བཅད་མ་བྱས་པའི་སྔོན་གྱི་འགྱུར་ཡིག་གི་དཔེ་མཚོན་དུ་བཀོད་པ་ཡིན་ལ། འགྱུར་ཡིག་འདིར་མཚོན་ན་ཡང་། ཚིགས་བཅད་རྣམས་ཀྱི་རྐང་པ་ལ་རིང་ཐུང་སྙོམ་པོ་ཞིག་མེད་པ་དང་། སྟོད་ར་དང་ཞ་སྔར། ཐུགས་སུ་བྱོན། ཙ་འདན་སོགས་བོད་ཀྱི་ཕལ་སྐད་ཀྱི་རྣམ་པ་མང་ཙམ་ཞིག་ཡོད་ཁར། མཚན་དང་ལྡན་པ་དང་རིན་ཆེན་སོགས་ཀྱི་ཐ་སྙད་སྐོར་ཞིག་བོད་སྐད་དུ་སླེབས་མགོ་ཚུགས་ཡོད་ལ། ཡིག་རྙིང་གཞན་དག་དང་འདྲ་བའི་མིང་ཚིག་དག་ཆའི་ཁྱད་པར་འགའ་ཞིག་ཀྱང་མངོན་འདུག་གོ། 

			གཞན་ཡང་ཧྥ་རན་སི་ནས་པར་དུ་བཏབ་པའི་ཏུན་ཧོང་གི་ཡི་གེའི་ནང་། སློབ་དཔོན་པད་མས་ཕུར་བུ་དམ་ལ་བཏགས་ཚུལ་སྐོར་དང་། ཕུར་བུའི་གདམས་པའི་བརྒྱུད་རིམ་སྐོར་སྦལ་ནག་ན་ལ་བགྲད་པ་ལྟ་བུའི་ཚོར་སྣང་སྟེར་བའི་ཡིག་གཟུགས་ལས་བྲིས་པ་ཞིག་དང་། 40དེ་བཞིན་རྒྱ་ནག་གི་མཁན་པོ་སོགས་ཀྱི་མིང་འཁོད་པའི་དྲི་བ་དྲི་ལན་སྟོང་ཉིད་འཆད་པ་འདྲ་བ་ཞིག་དང་། ཡང་མདོ་སྡུད་པ་དང་། ལང་ཀར་གཤེགས་པ་སོགས་ཀྱི་མདོ་ལུང་མང་པོ་ཞིག་དྲངས་ནས་དབུ་མའི་ལྟ་བ་འཆད་པ་ཞིག་འདུག་པ་འདི་དག་ལ་བརྟགས་ཚེ། བཙན་པོ་ཁྲི་སྲོང་ལྡེ་བཙན་གྱི་དུས་སུ་ཧ་ཤང་གིས་རྩོད་པ་མ་བཏུབ་པར་རྒྱ་ནག་ལ་བརྫངས་པའི་ལོ་རྒྱུས་ཡོད་ཅིང་། ཧ་ཤང་གི་མདོ་ལུང་གཏེར་དུ་སྦས་ཞེས་ཀྱང་གསལ་བས་སྐབས་འདི་ཙམ་ལ་ད་ལྟའི་ཏུན་ཧོང་གི་གནས་གཞི་དེར་ཧ་ཤང་རྣམས་གཏན་སྡོད་བྱས་སམ་ཞེས་ཀྱང་དོགས་པ་འཆར་རོ། ། 

			དེ་ཙམ་གྱིས་མཚན་གཞི་དང་བཅས་རྩོམ་འགྲོས་ངོ་སྤྲོད་པ་རོབ་ཙམ་ཟིན་པའི་ཁུལ་བྱས་པ་ཡིན། འདི་ལས་ང་ཚོས་བོད་ཀྱི་གནའ་བོའི་རྩོམ་རིག་གམ་ཡང་ན་སྐད་གསར་བཅད་མ་བྱས་པའི་སྔོན་དུ་བོད་ཀྱི་རྩོམ་རིག་གི་རྣམ་པ་གང་འདྲ་ཡོད་མེད་ཤེས་ཐུབ་པའི་རེ་བ་བྱས་པ་ཡིན། 

			གླུ་མགུར་མཆིད་གསུམ་གྱི་རྣམ་གཞག་ཅུང་ཟད་སྤྲོས་ཏེ་བཤད་པ། 

			གླུ་དང་། མགུར། མཆིད་ཅེས་འབྱུང་བ་འདི་ནི་བོད་ཀྱི་གནའ་རབས་སྙན་ངག་གི་དཔེ་མཚོན་ཡག་ཤོས་ཤིག་རེད། ཏུན་ཧོང་ནས་ཐོན་པའི་ཡིག་རྙིང་འདིར་ཡང་གླུ་མགུར་མཆིད་གསུམ་ཞེས་མིང་དུ་བཏགས་པ་མང་ཙམ་སྣང་བ་ལས་མཆིད་ཅེས་པ་ལ་སྐད་ཆའི་རྣམ་པ་ཡོད་པ་ཡང་འདུག་ལ། གླུ་དང་མགུར་གཉིས་ནི་ཚིགས་བཅད་རྐྱང་ལ་སྦྱར་འདུག

			དེ་ཡང་ཡིག་རྙིང་དེར་བྱུང་བའི་གླུ་མགུར་རིགས་ཀྱི་ཐོ་ཙམ་བཀོད་ན། ཐོག་མར་གྲི་གུམ་བཙན་པོའི་སྲས་ཤ་ཁྱི་དང་བློན་པོ་རུ་ལས་སྐྱེས་གཉིས་ཀྱིས་ལོ་ངམ་འཁོར་བཅས་བརླག་པའི་རྗེས་སུ་བ་ཆོས་གུང་ཐང་ནས་བླངས་པའི་མགུར་དང་། གནམ་རིའི་སྐབས་ཟིང་པོ་རྗེའི་སྲིད་བརླག་རྗེས་མྱང་དབའས་གཉིས་ཀྱིས་བླངས་པའི་མཆིད། ཁྱུང་པོ་སྤུང་ཟད་ཀྱིས་གནམ་རི་ལ་བླངས་པའི་ཟུར་ཟའི་གླུདེའི་གླུ་ལན་དུ་ཞང་སྣང་གིས་བླངས་པའི་གླུདབའས་དབྱི་ཚབ་རྒས་པའི་སྐབས་སྲོང་བཙན་གྱིས་བླངས་པའི་མགུར། དེའི་གླུ་ལན་ལ་དབྱི་ཚབ་ཀྱིས་བླངས་པའི་མཆིད། བཙན་པོ་ཁྲི་ལྡེ་གཙུག་བཙན་སྐབས་རྒྱ་ཡུལ་ཕབ་རྗེས་སུ་རྒྱལ་བློན་རྣམས་ཀྱིས་བླངས་པའི་མགུར། སྲོང་བཙན་གྱི་སྲིང་མོ་སད་མ་ཀར་གྱིས་ཞང་ཞུང་ནས་བླངས་པའི་མགུར། ཞང་ཞུང་འབངས་སུ་བཀུག་པའི་སྟོན་མོའི་སྐབས་སྲོང་བཙན་གྱིས་བླངས་པའི་མགུར། དེའི་མགུར་ལན་མགར་སྟོང་བཙན་གྱིས་བླངས་པའི་གླུམགར་གློ་བ་རིངས་པའི་སྐབས་བཙན་པོ་འདུས་སྲོང་གིས་བླངས་པའི་མགུར། བཙན་པོ་འདུས་སྲོང་དང་འདམ་གྱི་ཅོག་རོ་བཟའ་འབྲེལ་མཛད་པའི་ཚེ་ཁེ་རྒད་རྒྱལ་ཏོ་རེ་མདོ་སྣང་གིས་བླངས་པའི་མཆིད། དེའི་ཚེ་ཅོག་རོ་བཟས་བླངས་པའི་མཆིད། མང་པོ་རྗེ་སྟག་ཚབ་རྒྱལ་ཏོ་རེ་རྒྱ་ལ་བྲོས་པའི་ཚེ་པ་ཚབ་རྒྱལ་ཏོ་རེས་བླངས་པའི་གླུ་མ་ཚང་བ་གཅིག་བཅས་བཅུ་བཞི་སྣང་། དེ་དག་ལས་མགུར་གྱི་མིང་སྦྱར་བ་བདུན་དང་། གླུ་ཡི་མིང་སྦྱར་བ་གསུམ། མཆིད་ཀྱི་མིང་སྦྱར་བ་བཞི་བཅས་འབྱུང་། དེ་ཡང་རྒྱལ་པོའི་རིགས་ཀྱིས་བླངས་པ་ཞིག་ཡིན་ཕྱིན་དེ་ལ་མགུར་དང་བློན་པོ་སོགས་འཁོར་གྱིས་བླངས་པ་ལ་གླུ་ཞེས་སྦྱར་འདུག་པ་ལ་དཔགས་ན་མགུར་ནི་གླུ་ཡི་ཞེ་སའི་ཚིག་ལྟ་བུ་ཞིག་ཡིན་པ་འདྲ་ཞེས་པད་མ་འབུམ་གྱིས་རྩོམ་ཡིག་ལྗང་གཞོན་དུ་བཀོད་པ་དེ་དོན་བདེན་པ་འདྲ། 41གླུ་ཞིག་བླངས་པའི་རྗེས་སུ་དེ་ལ་ལན་འདེབས་པའི་སྐབས་མཆིད་ཅེས་ཤས་ཆེར་སྦྱར་བ་ལ་དཔགས་ན་གླུ་དང་མཆིད་གཉིས་གླུ་དང་གླུ་ལན་གྱི་རྣམ་པར་ཡོད་དམ་སྙམ། 

			དེ་ལྟ་བུའི་གླུ་མགུར་ལ་ཡང་ཡིག་རྙིང་ནས་ཐོན་པའི་གླུ་མགུར་གྱི་རིགས་ཤིག་དང་། རྒྱལ་རབས་ལོ་རྒྱུས་སུ་ཡོངས་གྲགས་ཀྱིས་གླེང་བའི་གླུ་མགུར་གྱི་རིགས་ཤིག་བཅས་གཉིས་སྣང་ལ། དེ་གཉིས་ལས་ཀྱང་སྔ་མ་ལ་ནི་སྐད་གསར་བཅད་སོགས་ཀྱི་བཅོས་བསྒྱུར་རིགས་གཏན་ནས་བྱས་མ་མྱོང་བར་མངོན་ལ། ཕྱི་མ་ལ་ནི་དུས་རབས་རིམ་བྱོན་གྱི་མཁས་པ་རྣམས་ཀྱིས་གོ་བདེར་བྱེད་པ་དང་། དག་ཆ་ཇེ་ལེགས་སུ་གཏོང་བ། མཁས་པའི་ལུགས་སྲོལ་གྱི་བསྟན་བཅོས་ཀྱི་ངོ་བོར་བསྒྱུར་བ་སོགས་ཀྱི་ལེགས་བཅོས་བྱས་པར་མངོན་མོད་རྩ་བའི་རྩོམ་འགྲོས་གཅིག་ཡིན་པར་སྣང་། འདིར་མགུར་རིགས་དེ་གཉིས་ཀྱི་དཔེ་མཚོན་རེ་དྲངས་ཏེ་གསལ་བཤད་རོབ་ཙམ་ཞུ་རྒྱུ་ལ་ཐོག་མར་ཡིག་རྙིང་ལས་བྱུང་བའི་མགུར་ནི་དཔེར་ན། 

			ལེགས་བཅོས་མ་བྱས་པའི་མགུར་རྩོམ་། 

			༡ མ་ཡིག

			མོན་ཀ་འྀ་སྟག་ཆིག་པ། སྟག་བཀུམ་ནྀ་ཟུ་ཙེས་བཀུམ། 

			གུང་བཀྲོས་ནྀ་པྱག་དུ་པུལ། ། སླ་ལོཎ་ནྀ་ལྷེ་རྔེགས་སྩལད། ། 

			རྩང་བྲང་ནྀ་ཡ་སྟོད་ཀྱི། ཐང་པྲོམ་ནྀ་རྒོད་ལྡིང་བའ། ། 

			དགུང་མཐའྀ་ནི་སྲུང་དུ་རུང་། ། ཁྱོད་ཀྱིས་ནྀ་ང་བཏང་ན། ། 

			ངས་པོ་ནྀ་རྨད་དུ་རུང་། ། ཞེས་བཀའ་སྩལཏོ། ། དེ་ནས་དབའས་དབྱི་ཚབ་ཀྱིས་མཆྀད་བླངས་པ། 

			བཙན་དུ་ནི་བདག་འཚལ་ན། ། ཆུང་ན་ནི་རྗེ་ཁུར་ཅིག། 

			པྱུག་དུ་ནྀ་བདག་འཚལ་ན། ། ལྷ་རྀ་ནི་གཡང་སྐྱོང་ཤྀག། 

			རྗེ་འྀས་ནི་བཀའ་སྩལ་ན་གཞའ་མ་ནྀ་ཡུན་ཀྱི་སྲིད། ། 

			བྱ་འྀས་ནི་ཞུ་པུབ་ན། ། ལ་པྱི་ནི་གདངས་སུ་དྲོ། ། ཞེས་མཆིད་བླངས་་44

			གོར་བདེར་བྱས་པ། 

			ཡར་ལུང་འདི་སྲིད་ཐུངས་སྐབས། ། མདོ་ནས་ནི་གཙང་དུ་བསྲིངས། ། 

			ཡར་ལུང་འདི་ཞེང་ཆུངས་སྐབས། ། ལྷོ་ནས་ནི་བྱང་དུ་བསྐྱེད། 

			འཐམས་འཐམས་དང་འདུས་འདུས་ན། ། གཏམ་རྗེས་ལ་མིས་མི་ཆོད། ། 

			འགྲོ་འགྲོ་དང་འཆམ་འཆམ་ན། ། འཆག་ལྷམ་དེ་ཆུས་མ་སྦང་། ། 

			ད་ནས་བཟུང་ཕྱིན་ཆད་ལ། ། ཁྱོད་ཀྱིས་ནི་ང་མ་གཏོང་། ། 

			ང་ཡིས་ནི་ཁྱོད་མི་གཏོང་། ། ང་ཡིས་ཁྱོད་བཏང་ན། ། 

			དགུང་སྔོན་པོས་བསྲུང་དུ་རུང་། ། ཁྱོད་ཀྱིས་ནི་ང་བཏང་ན། ། 

			ང་ཡིས་ཁྱོད་སྨད་དུ་རུང་། ། ཞེས་བཀའ་བསྩལ་པ་དང་། དབས་དབྱི་ཚབ་ཀྱིས་གླུ་ལན་བླངས་པ། 

			བཙད་པོ་རུ་ངས་ཤེས་སྐབས། ། སྐུ་གཞོན་ཡང་རྗེར་བཀུར་དགོས། ། 

			ཕྱུག་པོ་རུ་ངས་ཤེས་སྐབས། ། བླ་རི་ཡི་གཡང་སྐྱོང་དགོས། ། 

			རྗེ་ཡིས་ནི་བཀའ་བསྩལ་ན། ། འཕྲིན་ལས་ནི་ཡུན་དུ་བརྟན། ། 

			བྱ་ཡིས་ནི་གུར་ཕིབས་ན། ། ལ་ཕྱི་ནི་གདངས་སུ་དྲོ། ། 45

			དེའི་བསྐྱར་ཞིབ། 

			གོང་གསལ་འདི་ནི་དབས་དབྱི་ཚབ་ཅེས་པ་གནམ་རིའི་བློན་པོ་ཞིག་ཡོད་པ་དེ་ལོ་ན་རྒས་པའི་སྐབས་བཙན་པོ་སྲོང་བཙན་གསོལ་ཚིགས་སུ་གདན་འདྲེན་ཞུས་པ་དང་། སྲོང་བཙན་གྱིས་ཁོང་བུ་རབས་ཚ་བརྒྱུད་སྙིང་ནས་མི་འདོར་བར་དམ་བཅས་པ་དང་བཅས་མགུར་བཞེངས་པ་ཞིག་རེད། སྲོང་བཙན་གྱི་མགུར་གྱི་ཚིགས་བཅད་དང་པོའི་ནང་ཁོང་གིས་ཡུལ་ཡར་ལུང་རྒྱ་བསྐྱེད་བྱས་པའི་ཚུལ་གསུངས་པ་དང་། ཚིགས་བཅད་གཉིས་པའི་སྐབས་མངའ་འབངས་རྣམས་ངོ་མཚར་བའི་གཏམ་བཟང་གིས་བྲེལ་བའི་ཚུལ་ལ་བསྟོད་པ་བྱས་ཡོད། དེ་ནས་སྲོང་བཙན་རང་གིས་དབས་དབྱི་ཚབ་ལ་བཞག་པའི་ཡིད་ཆེས་དེ་རང་གི་སེམས་ཁོང་ན་བརྩི་མཐོང་ཆེ་བའི་གནམ་སྔོན་པོ་དཔང་པོར་གསོལ་ཏེ་ཁུངས་སྐྱེལ་བྱས་ཡོད། དེའི་གླུ་ལན་དབས་དབྱི་ཚབ་ཀྱིས་བླངས་པ་འདིའི་ནང་དབའ་དབྱི་ཚབ་རང་གིས་བཙན་པོ་ལ་བཞག་པའི་ཡིད་ཆེས་དང་སྨོན་ལམ་རྩལ་དུ་བཏོན་ཡོད། 

			གོང་དུ་དཔེ་མཚོན་དྲངས་པའི་མགུར་རིགས་འདི་འདྲ་ནི་ཏུན་ཧོང་ཡིག་རྙིང་ལས་བྱུང་བའི་གླུ་མགུར་གྱི་མཚོན་དཔེ་ཡིན་ལ། སྐབས་འདིར་མི་ལ་མྱི་ཟེར་བ་སོགས་ཀྱི་ཐ་སྙད་ཀྱི་ཁྱད་པར་ཞིག་དང་། ཕ་མ་ལ་ཕའ་མའ་ལྟ་བུའི་རྗེས་འཇུག་གི་ཁྱད་པར། ཁྱོད་འདྲ་ལ་ཁྱོད་འདའ་ཟེར་བ་ལྟ་བུའི་སྒྲ་མཚུངས་ཀྱི་ཁྱད་པར། བཆགསྟེ་དང་བདགི་དང་རིངོ་སོགས་སྐུང་ཡིག་གི་ཁྱད་པར། ཕྱག་ལ་པྱག་དང་ཕྲན་ལ་པྲན་ལྟ་བུའི་མིང་གཞིའི་ཁྱད་པར། གསོལད་ཏོ་ལྟ་བུའི་ད་དྲག་གི་ཁྱད་པར། བཙན་པོ་དྲལ་གྱི་ཞལ་སྔ་ནས་ཞེས་པ་ལྟ་བུའི་བརྡ་རྙིང་གི་ཁྱད་པར། ཁྱོད་ཀྱིས་ལ་ཁྱོད་གྱིས་ཞེས་པ་ལྟ་བུའི་མིང་མཐའ་འདྲེན་ཚུལ་གྱི་ཁྱད་པར་སོགས་དེང་དུས་ཀྱི་བརྡའ་སྤྲོད་རང་ལུགས་དང་མི་མཐུན་པ་མང་ཙམ་ཡོད་པ་ནི་ཡིག་རྙིང་གི་ཁྱད་ཆོས་ཐོག་མར་མངོན་པ་ལྟ་བུ་ཡིན། ཡང་འབྲུག་གི་ལོ་ལ་བབས་ཏེ་བཙན་པོ་མེར་ཀེ་ན་བཞུགས་ཟེར་བ་ལྟ་བུའི་ཚིག་འགྲོས་ཀྱི་ཁྱད་པར་གཅོད་མཚམས་ཐུང་ཞིང་། ནང་དོན་ཐད་ཀར་བརྗོད་པ། སྐད་ཆའི་རྣམ་པ་གསལ་བ་ཞིག་ཀྱང་སྣང་བ་འདི་བཞིན་ཕྱིས་ཀྱི་བསྟན་བཅོས་ཉང་རལ་ཆོས་འབྱུང་དང་ལྡེའུ་ཆོས་འབྱུང་སོགས་འགའ་ལ་ཡང་སྣང་ངོ་། ། 

			གཉིས་པ་རྒྱལ་རབས་ལོ་རྒྱུས་སུ་ཡོངས་གྲགས་ཀྱིས་གླེང་པའི་གླུ་མགུར་གྱི་རིགས་ནི་ཐོག་མར་བཙན་པོ་དང་རྒྱལ་བློན་གྱིས་བླངས་པ་དེ་ཉིད་ཡི་གེར་བཀོད་པ་དང་རིམ་གྱིས་རྒྱལ་རབས་དང་ལོ་རྒྱུས་ཀྱི་ཡིག་ཆར་བཀོད་དེ་མཁས་པ་རིམ་བྱོན་རྣམས་ཀྱིས་གོ་བདེ་དང་དག་བཅོས་མང་ཙམ་བྱས་ཡོད་པར་མངོན་ལ། དེ་དག་ལས་ཐོག་མ་ལྟ་བུ་ནི་བློན་ཆེན་ཐོན་མིས་རྒྱ་གར་གྱི་སློབ་དཔོན་ལི་བྱིན་ལ་ཕུལ་བའི་མགུར་དང་། སྲོང་བཙན་ལ་ཆེ་བསྟོད་བྱས་པའི་བྱ་དཀའི་སྙན་ངགཡང་བློན་པོ་ནང་ཁུལ་གྱི་ཕྲག་དོག་ཞི་བའི་སླད་རང་གི་ཆེ་བ་མགུར་དུ་བཞེངས་པ་སོགས་དང་། མགར་དང་བློན་ཆེན་གཞན་གྱིས་བླངས་པའི་མགུར་སོགས་མང་ཙམ་སྣང་བ་ལས་འདིར་དཔེ་མཚོན་ཙམ་དྲངས་ན། བློན་ཆེན་མགར་གྱིས་ཀོང་ཇོ་ལ་སེམས་གསོའི་མགུར་རྒྱ་ཡུལ་ནས་བླངས་པ་འདི་ལྟར། 

			ཨེ་མ་ངོ་མཚར་ཆེ། ། ལྷ་གཅིག་ཀོང་ཇོ་ཁྱོད། ། 

			བདག་གི་ཚིག་ལ་གསོན། ། བཀྲ་ཤིས་ཉམས་སུ་དགའ། ། 

			བོད་ཀྱི་རྒྱལ་ཁམས་ན། ། རིན་ཆེན་ལྔ་ལས་གྲུབ། ། 

			རྒྱལ་པོའི་ཕོ་བྲང་ན། ། མི་རྗེ་ལྷ་ཡིས་མཛད། ། 

			སྲོང་བཙན་སྒམ་པོ་དེ། ། རིགས་གཟུགས་དཔལ་གྱིས་བརྗིད། ། 

			མཐོང་ན་སེམས་ཡིད་འཕྲོག། ཐུགས་རྗེ་ཆེན་པོ་ལགས། ། 

			རྒྱལ་སྲིད་ཆོས་བཞིན་སྐྱོང་། ། འབངས་རྣམས་བཀའ་ལ་ཉན། ། 

			རྒྱལ་བློན་འཁོར་འབངས་རྣམས། ། དགའ་སྐྱིད་གླུ་རུ་ལེན། ། 

			ཆོས་ཀྱི་ཉི་མ་ཤར། ། དཔལ་གྱི་སྒྲོན་མེ་བཏེགས། ། 

			རི་ལ་ཤིང་སྣ་ཚང་། ། ས་གཞི་ཡངས་པ་ལ། ། 

			འབྲུ་སྣ་ལྔ་ཡི་ཚོགས། ། གོ་མཚམས་མེད་པར་སྐྱེས། ། 

			གསེར་དངུལ་ཟངས་ལྕགས་སོགས། ། རིན་ཆེན་དུ་མ་ཡོད། ། 

			གནག་རྟ་ལུག་གསུམ་རྒྱས། ། དགའ་སྐྱིད་དེ་ལྟར་ཡོད། ། 

			ཨེ་མ་ངོ་མཚར་ཆེ། ། ལྷ་གཅིག་ཀོང་ཇོ་གསོན། ། 46

			གླུ་འདི་དང་ཡིག་རྙིང་གི་མགུར་གཉིས་ལ་བར་གྱི་བརྣན་ཚིག་ནི་ཞེས་པ་འདི་ཡོད་མེད་ཀྱི་ཁྱད་པར་ཞིག་འདུག ལྷ་གཅིག་ནི་ཀོང་ཇོ་ཁྱོད། ། བདག་གི་ནི་ཚིག་ལ་གསོན། ། སོགས་སྦྱར་ན་ཡང་མ་འབྱོར་བ་ཞིག་མིན་པར་སྣང་། སྤྱིར་བཏང་ཚིགས་བཅད་གང་ཞིག་དབྱངས་རྟར་འདྲེན་པའི་སྐབས་རང་བཞིན་གྱིས་བསྣན་ཚིག་གམ་ཚིག་ལྷག་ཅིག་འབྱུང་བ་ཡིན་ལ། དེང་སང་ཡང་མདོ་ཁམས་ཁུལ་གྱི་གླུ་དང་དགོན་སྡེ་ཁག་གི་ཞལ་འདོན་དབྱངས་རྟར་བརྟེན་དགོས་རིགས་ལ་བརྣན་ཚིག་རེ་ངེས་པར་དུ་བྱུང་བ་ཡང་འདིའི་མཚོན་དཔེ་ཡིན་ནོ། ། 

			བོད་ཀྱི་གནའ་རྩོམ་ལས་འགྱུར་རྩོམ་ཁག་གཅིག་བཤད་པ། 

			མཚམས་སྦྱོར་བ། 

			ཁྲི་སྲོང་གི་དུས་སམ་ཡང་ན་རལ་པ་ཅན་གང་ལྟར་ཡང་། དུས་ཚོད་འདི་ནི་ཕྱོགས་གཅིག་ནས་བོད་ཀྱི་སྐད་ཡིག་བཟོས་མ་ཐག་པ་ཡིན་པ་དང་། གཉིས་ནས་མཁས་པ་སོ་སོས་རང་གི་བརྡའ་ཆད་ཀྱང་གང་བྱུང་དུ་བསྲེས་ནས་བསྟན་བཅོས་བསྒྱུར་རྩོམ་གནང་བ་དང་། གསུམ་ནས་མིང་ཚིག་མང་པོ་ཞིག་ལ་གཏན་འཁེལ་རང་བཞིན་གྱི་གོ་དོན་མེད་པ་བཅས་ལ་བརྟེན། བཙན་པོས་བོད་ཀྱི་མཁན་པོ་དང་ལོ་ཙཱ་བ་སོགས་དང་། རྒྱ་དཀར་ནག་གི་ལོ་པཎ་མཁས་པ་བཅས་ལ་བཀའ་བསྒོས་ཀྱིས་བོད་ཀྱི་སྐད་ཡིག་ལ་གཏན་འབེབས་རང་བཞིན་གྱི་བརྡའ་སྤྲོད་ཁྲིམས་ལུགས་ཡོད་པར་བྱས་པ་དེ་ལ་བོད་ཀྱི་ལོ་རྒྱུས་ཐོག་སྐད་གསར་བཅད་ཅེས་གྲགས་ཤིང་། དུས་དེ་ནས་བཟུང་བོད་ཀྱི་ཡིག་ཐོག་རྩོམ་རིག་གི་རྨང་གཞིའི་རྩོམ་འགྲོས་དེ་རིམ་པ་འགའ་ཞིག་གིས་སྤུས་ཚད་ཇེ་ལེགས་སུ་ཕྱིན་པ་དང་། བོད་ཀྱི་སྐད་ཡིག་གི་རྣམ་པ་དང་རྩོམ་འགྲོས་སོགས་ཀྱང་སྔར་ལས་ངོ་བོ་གསར་པ་ཞིག་ཏུ་གྱུར་ཡོད་པ་རེད། 

			དེ་ཡང་སྐྱོགས་སྟོན་རིན་ཆེན་བཀྲ་ཤིས་ཀྱིས་ཕྱི་ལོ་༡༡༣༦ཙམ་ལ་མཛད་པའི་བརྡའ་གསར་རྙིང་གི་རྣམ་གཞག་ལི་ཤིའི་གུར་ཁང་དུ་། བཀས་བཅད་དང་པོ་ནི་བཙན་པོ་ཁྲི་སྲོང་གི་དུས་སུ་བཀས་བཅད་མཛད་པ་དང་། བཀས་བཅད་གཉིས་པ་ཁྲི་རལ་པ་ཅན་གྱི་སྐུ་དུས་སུ་མཛད་སྐོར་ཞིག་གསལ་འདུག་སྟེ། དེ་ཉིད་ལས། “ཐུ་མི་ས་འབོ་ར་དང་། བཙད་པོ་ཁྲི་སྲོང་ལྡེ་བཙན་གྱི་དུས་དང་པོར་བྱས་པའི་འགྱུར་རྣམས་ནི། དང་པོའི་བཀས་བཅད་ཀྱིས་བསྒྱུར་བ། ”ཞེས་གསུངས་ནས་སངས་རྒྱས་ཕལ་པོ་ཆེ་དང་། ལུང་སྡེ་བཞི་སོགས་ཀྱི་མདོ་ཁག་གཅིག་དེའི་དཔེ་མཚོན་དུ་བཀོད་ཅིང་། དེ་ཡང་སྐད་གསར་བཅད་ཀྱིས་གཏན་ལ་མ་ཕབ་པའི་རིགས་ཏེ། གང་ལ་གག་དང་། ཤིན་ཏུའམ་རབ་ཏུ་ལ་ཏེ་པོར་སོགས་ཀྱི་བརྡ་གསར་རྙིང་གི་བར་ཁྱད་སྐོར་ཞིག་བཀོད་འདུག བཀས་བཅད་དམ་སྐད་གསར་བཅད་གཉིས་པའི་སྐབས་སུ་ཡང་དང་པོ་དང་འདྲ་བར་བཤད་འདུག་སྟེ། དེ་ཡང་དེ་ཉིད་ལས། “གཉིས་པ་སྐད་གསར་བཅད་ལ་ནི་དེ་དག་གི་ཟླས་དྲངས་པའི་ཇི་སྐད་བཤད་པ་རྣམས་དང་། གཞན་ཡང་གསུང་རབ་ལ་གྲགས་པའི་མིང་ཕལ་ཆེ་བ་རྣམས་སོ། ། ”ཞེས་ལི་ཤིའི་གུར་ཁང་དེ་ཉིད་དུ་གསལ་ཞིང་། དེ་ཡང་སཉུམ་པ་ཞེས་པའི་བརྡ་རྙིང་གི་ཚབ་ཏུ་ཁྱིམ་སོགས་སུ་བཅོས་ཤིང་གཏན་ལ་ཕབ་པའི་དགོངས་དོན་ཡིན་འདུག་ཅིང་། གཏན་འབེབས་འདི་གཉིས་ཀ་ཡང་ལོ་ཙཱ་བ་སྐ་ཅོག་ཞང་གསུམ་ལ་སོགས་པས་མཛད་པར་གྲགས་སོ། ། བཀས་བཅད་གསུམ་པ་ནི་ལྷ་བླ་མ་ཡེ་ཤེས་འོད་ཀྱི་དུས་སུ་ལོ་ཆེན་རིན་ཆེན་བཟང་པོ་ནས་ཞ་ལུ་ལོ་ཙཱ་བ་ཆོས་སྐྱོང་བཟང་པོའི་བར་གྱི་ལོ་ཙཱ་བ་དག་གིས་བྱས་པར་གྲགས་ཤིང་། དེ་དག་གི་སྐབས་སུ་གཉི་ཟླ་ལ་ཉི་ཟླ་སོགས་སུ་བཅོས་མཛད་པར་གསལ་ལོ། ། 

			ད་ཡོད་བསྟན་འགྱུར་ཁྲོད་དུ་བཀས་བཅད་སྐོར་གྱི་བསྟན་བཅོས་རྙེད་དུ་ཡོད་པ་ནི། བྱེ་བྲག་རྟོགས་བྱེད་དང་། སྒྲ་སྦྱོར་བམ་གཉིས་བཅས་ཡིན་ལ། གནས་བརྒྱད་རྩ་འགྲེལ་ཡང་སྐབས་འདིའི་བརྡ་དག་གི་བསྟན་བཅོས་ཤིག་ཡིན་པས་བཀས་བཅད་དང་ཡང་འབྲེལ་བ་མི་འདུག་ཅེས་ཞུ་མི་སྤོབས་སོ། ། བྱེ་བྲག་རྟོགས་པར་བྱེད་པ་ཆེ་བར་གྲགས་པ་དེ་ནི་སྐད་གཉིས་ཤན་སྦྱར་དུ་བཀོད་པའི་དེང་གི་ཚིག་མཛོད་ལྟ་བུ་ཞིག་ཡིན་ལ། དེ་ཡང་དཔེར་ན། བུད་དྷྷྭ་སངས་རྒྱས་ཞེས་པ་ལྟ་བུའི་རྒྱ་གར་སྐད་ཀྱི་མིང་ཚིག་ཁག་བོད་སྐད་དུ་བསྒྱུར་ནས་གཏན་ལ་ཕབ་ཡོད་ལ། སྒྲ་སྦྱོར་བམ་པོ་གཉིས་པར་ནི་བཀས་བཅད་ཇི་ལྟར་མཛད་པའི་རིམ་པ་ཞིབ་ཙམ་གསལ་འདུག་པ་འདིར་དྲངས་ན། 

			བཀའ་བསྟན་ཁྲོད་དུ་བྱུང་བའི་བསྒྱུར་རྩོམ་རྣམས་ལས་སྙན་ངག་གི་ཉམས་འགྱུར་ཡོད་པའི་རྩོམ་རིག་ཅིག་འཚོལ་ཞིབ་དགོས་ཚེ་ངེས་པར་དུ་སྐྱེས་རབས་དང་རྟོགས་བརྗོད། ཟློས་གར་དང་བསྟོད་པ་སོགས་སུ་འབྱུང་དགོས་པ་ཡིན་ཞིང་། དེ་ཡང་རྒྱ་གར་གྱི་སྙན་ངག་མཁན་དག་གིས་མཛད་པའི་བསྟན་བཅོས་རྣམས་རྣམ་པ་འདི་དག་གི་ངོ་བོར་གནས་པས་སོ། ། འོན་ཀྱང་སྐབས་མང་པོར་འདུལ་བ་དང་རྒྱུད་སྡེ་སོགས་སུ་འབྱུང་བའི་ཚིགས་སུ་བཅད་པ་དག་དང་། སྐྱེས་རབས་དང་བསྟོད་ཚོགས་སོགས་སུ་འབྱུང་བའི་ཚིགས་སུ་བཅད་པ་ཁག་དཔྱད་བསྡུར་ནས། སྙན་ངག་གི་ཉམས་འགྱུར་ཡོད་མེད་ལ་བལྟས་ཚེ། གཉིས་ཀ་ཡང་གཅིག་མཚུངས་སུ་འབྱུང་བ་ལྟ་བུའི་ཚོར་སྣང་སྟེར་ལ། དེ་ཡང་འདི་ན་པད་མ་དང་མ་ལ་ཡའི་རླུང་ལ་དཔེ་བླངས་པ་མང་བ་འདུག་དང་ཉུང་བ་འདུག་བརྩིས་ནས་འགྲེལ་བཤད་བྱ་རྒྱུ་ཞིག་ཡོད་ན་ལས། དེ་མིན་གྱི་བར་ཁྱད་ཅིག་བསྟན་བཅོས་རང་གི་ངོས་ནས་མཐོང་རྒྱུ་ཆེས་དཀའ་འོ་སྙམ། འོན་ཀྱང་བོད་ཀྱི་ལོ་ཙཱ་བའི་འགྱུར་རྩལ་གྱི་དབང་གིས་རྗོད་ཚིག་གི་ཉམས་ཀྱི་བཟང་ངན་ཞིག་བྱུང་ཡོད་པ་ནི། འགྱུར་སྔ་མ་སྔ་མ་ལས་ཕྱི་མ་ཕྱི་མར་སྡེབ་སྦྱོར་གྲ་ལེགས་སུ་ཕྱིན་ཡོད་པ་ཞིག་མཐོང་ནུས་ལ། དེ་དག་རིམ་པས་འོག་ཏུ་གསལ་བར་ཞུ་བར་བརྩོན་ནོ། ། 

			དེས་ན་སྐབས་འདིར་སྔ་འགྱུར་གྲས་ཀྱི་འགྱུར་རྩོམ་ཁག་གཅིག་ངོ་སྤྲོད་ཞུ་རྒྱུ་ཡིན་ཡང་། སྔ་འགྱུར་ཡིན་མིན་གྱི་ཁ་ཚོན་གཅོད་རྒྱུར་འགལ་རྐྱེན་རིམ་པ་འགའ་ཞིག་འདུག་སྟེ། དེ་ཡང་འགྱུར་བྱང་དུ་སྒྱུརམཁན་ཙམ་ལས་འགྱུར་དུས་མི་གསལ་བ་དང་གཅིགསྒྱུརམཁན་ལོ་ཙཱ་བའི་འཁྲུངས་གཤེགས་ལོ་ཚིགས་རྙེད་དཀའ་བ་དང་གཉིས། དུས་སྐབས་འདིའི་རྒྱལ་རབས་ལོ་རྒྱུས་དག་ན་ཡང་ཁ་གསལ་ངེས་འདྲོངས་ཤིག་མི་སྣང་བ་དང་གསུམ། ལོ་ཙཱ་བ་ཚོའི་མཚན་ཡང་སྐབས་མང་པོར་སཾསྐྲི་ཏའི་སྐད་དུ་བྲིས་པ་དང་བཞི་བཅས་ལ་བརྟེན་འགྱུར་རྩོམ་གང་ཞིག་དུས་ནམ་ཞིག་ལ་བསྒྱུར་བ་འཆད་རྒྱུ་ལ་ནི་རྟོག་པས་ཚོད་དཔག་བྱ་རྒྱུ་ལས་གཞན་པའི་ཐབས་ལམ་མི་འདུག་མོད། རྟོག་པས་ཚོད་དཔག་བྱ་རྒྱུར་མཐུན་རྐྱེན་འགའ་འཛོམས་ཡོད་དེ། ཆོས་འབྱུང་དང་བསྟན་རྩིས་ཁག་ན་དུས་རབས་རིམ་བྱུང་གི་ལོ་ཙཱ་བ་ཁག་གཅིག་གི་མཚན་ཐོ་གསལ་བ་དང་། དེ་བཞིན་ཀུན་མཁྱེན་བུའི་ཆོས་འབྱུང་ན་ཡང་ལོ་ཙཱ་བ་བརྒྱ་དང་དགུ་བཅུ་གོ་གཉིས་ཀྱི་མཚན་ཐོ་སྔ་ཕྱི་ལྟར་བཀོད་ཡོད་པ་སོགས་ཀྱིས་མ་མཐའ་ཡང་བརྒྱ་ཕྲག་གང་དུ་འགྱུར་བར་ཚོད་དཔག་བྱ་ནུས་སོ། ། 

			དེ་ཡང་མང་ཐོས་ཀླུ་སྒྲུབ་རྒྱ་མཚོའི་བསྟན་རྩིས་སུ་གསལ་བ་ལྟར་ན། སྲོང་བཙན་ནས་ཁྲི་སྲོང་ལྡེ་བཙན་ཡན་ལ་བཀས་བཅད་དང་པོ་ཟེར་ཞིང་། ལོ་ཙཱ་བ་ཐོན་མི་ནས་བེ་རོ་ཙ་ན་བར་གྱིས་ལུང་སྡེ་བཞི་དང་། ཕལ་པོ་ཆེ་དང་། དཀོན་བརྩེགས་དང་། ཤེར་ཕྱིན་གྱི་མདོ་ཁག་བསྒྱུར་བ་སོགས་དང་། བཀས་བཅད་གཉིས་པ་ནི་ཁྲི་རལ་གྱི་སྐབས་སུ་ཀ་ཅོག་ཞང་གསུམ་གྱིས་གཙོས་པའི་ལོ་ཙཱ་བ་ཚོས་འཕགས་པ་བརྒྱད་སྟོང་པ་ལ་སོགས་པ་ཞེས་འབྱུང་ལ། བུའི་ཆོས་འབྱུང་དུ་ལོ་ཙཱ་བའི་གྲངས་བགྲངས་པའི་ནང་། ཐོན་མི་ནས་བེ་རོ་ཙ་ན་བར་ལོ་ཙཱ་བ་ཉི་ཤུ་དང་། དེ་ནས་རིན་བཟང་བར་དུ་ལོ་ཙཱ་བ་ཉེར་ལྔའི་མཚན་འབྱུང་བ་དེ་དག་ལ་གཞི་བཅོལ་ཐོག ཕོ་བྲང་ལྷན་དཀར་གྱི་དཀར་ཆག་ཏུ་ཡང་མཚན་ཐེབས་ཡོད་མེད་བཅས་རྟོག་ཞིབ་དང་འབྲེལ་གཤམ་གྱི་སྔ་འགྱུར་གྱི་འགྱུར་རྩོམ་ཁག་གཅིག་ངོ་སྤྲོད་པ་ལ་འཇུག་གོ། 

			ཁྱད་པར་དུ་འཕགས་པའི་བསྟོད་པ། 

			ཁྱད་པར་དུ་འཕགས་པའི་བསྟོད་པ་སློབ་དཔོན་མཐོ་བཙུན་གྲུབ་རྗེས་མཛད་པ་འདི་ནི། རྒྱ་གར་གྱི་མཁན་པོ་སརྦ་ཛྙཱ་དེ་ཝ་དང་། ཞུ་ཆེན་གྱི་ལོ་ཙཱ་བ་བན་དེ་རིན་ཆེན་མཆོག་གིས་བསྒྱུར་ཅིང་། སླད་ཀྱིས་བན་དེ་དཔལ་བརྩེགས་རཀྵིཏས་འགྱུར་བཅོས་གནང་བ་ཞིག་ཡིན་འདུག་ཅིང་། འདིའི་ནང་དོན་ནི་ཕྱི་རོལ་བའི་ལྷ་དག་ལས་སྟོན་པ་སངས་རྒྱས་བཅོམ་ལྡན་འདས་ཁྱད་པར་དུ་འཕགས་པར་སྟོན་པ་གང་ཞིག་ལ། དེ་ཡང་ཕྱི་རོལ་བའི་ལྷ་དང་སངས་རྒྱས་ཀྱི་ཁྱད་ཆོས་གཉིས་རེ་འགལ་ཟླར་དྲངས་ནས་སངས་རྒྱས་ལ་བསྟོད་པ་བྱེད་པ་དེ་ཡིན། རྩོམ་ཉམས་ཀྱི་ཆ་ནས་རང་བཞིན་བརྗོད་པའི་ཉམས་ཡོད་ཅིང་། ཚེག་དབར་བདུན་མར་ཡོད། དཔེ་མཚོན་ཙམ་ཞིག་བཀོད་ན། 

			བདག་ནི་སྟོན་པ་གཞན་སྤངས་ནས། ། བཅོམ་ལྡན་ཁྱེད་ལ་སྐྱབས་མཆིས་པ། ། 

			དེ་ཅིའི་སླད་དུ་ཞེ་ན་ཁྱོད། ། སྐྱོན་མི་མངའ་ལ་ཡོན་ཏན་ལྡན། ། ཞེས་པ་ལྟ་བུ་དང་། ཡང་། 

			ལྷ་ཆེན་ཁྲོས་པའི་མདའ་གཅིག་གིས། ། གྲོང་ཁྱེར་སུམ་བརྩེགས་བསྲེགས་ཞེས་གདའ། ། 

			ཁྱོད་ཀྱི་ཡེ་ཤེས་མདའ་ཆེན་གྱིས། ། ཁྲོ་བའི་སེམས་ཉིད་ངེས་པར་བསྲེགས། ། ཞེས་པ་དང་། ཡང་། 

			ལྷ་ཆེན་ཐིག་ལེ་མཆོག་མ་ལ། ། ཆགས་པ་སྐྱེས་པས་གདོང་བཞི་བྱུང་། ། 

			བདུད་ཀྱི་བུ་མོ་སྒེག་མོ་ཡིས། ། ཁྱེད་ཀྱི་བ་སརྔུའི་རྩེ་མ་གཡོས། ། 48

			ཞེས་སོགས་ཀྱིས་མཚོན་ལ། གཞུང་ཚད་ཐད་སྡེ་དགེར་ཤོག་གྲངས་ཕྱེད་དང་བཞི་བྱུང་ཞིང་། འགྲེལ་བ་སློབ་དཔོན་ཤེས་རབ་གོ་ཆས་མཛད་པ་ཡང་ལོ་ཙཱ་བ་རིན་ཆེན་བཟང་པོའི་འགྱུར་ཞིག་བསྟོད་ཚོགས་སུ་འཁོད་འདུག ཡང་སློབ་དཔོན་མཐོ་བཙུན་གྲུབ་རྗེའི་སྐུ་མཆེད་བདེ་བྱེད་བདག་པོས་བརྩམས་པའི་ལྷ་ལས་ཕུལ་བྱུང་གི་བསྟོད་པ་ལ་ཡང་ནང་དོན་གོང་དང་འདྲ་བ་ལ། རྩོམ་འགྲོས་ནི་ཚེག་དབར་བཅུ་གཅིག་ནས་བཅོ་ལྔའི་བར་ཡོད་པའི་བདག་ཉིད་ཅན། རང་བཞིན་བརྗོད་པའི་ཉམས་ཡོད་པ་ཞིག་གསལ། དཔེར་ན། 

			ཁྱབ་འཇུག་ཚིག་ནི་འདོད་ཆགས་ལ་སོགས་སྐྱོན་རྣམས་བསྐྱེད། ། 

			ལྷ་ཆེན་པོ་ཡི་བྱེད་སྤྱོད་གང་ཡིན་སྨྱོན་པ་བཞིན། ། 

			དེ་བཞིན་གཤེགས་པ་ཉེས་པ་མ་ལུས་སེལ་མཛད་ན། ། 

			སུ་ཞིག་སྟོན་པ་ཆེན་པོར་འོས་པ་བྱེད་པར་གྱིས། ། 49ཞེས་པ་ལྟ་བུ། 

			ལྷ་ལས་ཕུལ་བྱུང་གི་བསྟོད་པ་འདི་ཡང་། རྒྱ་གར་གྱི་མཁན་པོ་སརྦ་ཛྙཱ་དེ་ཝ་དང་། ཞུ་ཆེན་གྱི་ལོ་ཙཱ་བ་བན་དེ་རིན་ཆེན་མཆོག་གིས་བསྒྱུར་ཅིང་། སླད་ཀྱིས་བན་དེ་དཔལ་བརྩེགས་རཀྵི་ཏས་འགྱུར་བཅོས་གནང་། བསྟོད་པ་འདི་ལ་ཡང་སློབ་དཔོན་ཤེས་རབ་གོ་ཆས་འགྲེལ་བ་བརྩམས་པ་བསྟོད་ཚོགས་སུ་བྱུང་ཞིང་། འདི་ཡང་ལོ་ཙཱ་བ་རིན་བཟང་གིས་བསྒྱུར་འདུག་ཅིང་། ད་ལྟའི་ཆར་ཡང་འདིའི་ལེགས་སྦྱར་སྐད་དུ་ཡོད་པའི་མ་དཔེ་ཐོབ་རྒྱུ་ཡོད་སྐད། 

			བསྔགས་འོས་བསྔགས་བསྟོད། 

			སློབ་དཔོན་མ་ཏི་ཙེ་ཏྲ་སྟེ་མ་ཁོལ་གྱིས་བསྔགས་འོས་བསྔགས་བསྟོད་འདི་བཞིན་བསྟན་འགྱུར་བསྟོད་ཚོགས་སུ་འཁོད་ཡོད་ལ། འདིའི་རྩོམ་ཉམས་ཐད་ནས་རྗེ་རིན་པོ་ཆེའི་བསྟོད་པ་ལེགས་བཤད་སྙིང་པོའི་ཚིག་འགྲོས་ཡོད་ཅིང་སྙན་ཉམས་ཆེ། འདི་ལ་སངས་རྒྱས་བཅོམ་ལྡན་འདས་ལ་བསྟོད་པ་བསྔགས་པ་འོས་པ་བསྔགས་པ་ལས་བསྟོད་མི་ནུས་པར་བསྟོད་པ་ཞེས་བྱ་བ་སྟེ་ལེའུ་དང་པོ་དང་། དེ་ལས་ཕྱག་འཚལ་བ་ཞེས་བྱ་བ་སྟེ་ལེའུ་གཉིས་པ། ཐམས་ཅད་མཁྱེན་པ་ཉིད་གྲུབ་པ་ཞེས་བྱ་བ་སྟེ་ལེའུ་གསུམ་པ། སྟོབས་དང་མི་འཇིགས་པ་ལ་བསྟོད་པ་ཞེས་བྱ་བ་སྟེ་ལེའུ་བཞི་པ། གསུང་རྣམ་པར་དག་པ་ལ་བསྟོད་པ་ཞེས་བྱ་བ་སྟེ་ལེའུ་ལྔ་པ། རྩོད་པ་མི་མངའ་བར་བསྟོད་པ་ཞེས་བྱ་བ་སྟེ་ལེའུ་དྲུག་པ། ཚངས་པ་དང་མཐུན་པར་གསུང་བ་བསྟོད་པ་ཞེས་བྱ་བ་སྟེ་ལེའུ་བདུན་པ། ཕན་པར་མཛད་པར་བསྟོད་པ་ཞེས་བྱ་བ་སྟེ་ལེའུ་བརྒྱད་པ། ལན་མི་ལོན་པར་བསྟོད་པ་ཞེས་བྱ་བ་སྟེ་ལེའུ་དགུ་བ། སྐུའི་ཕྱོགས་གཅིག་ལ་བསྟོད་པ་ཞེས་བྱ་བ་སྟེ་ལེའུ་བཅུ་བ། ལྗགས་ལ་བསྟོད་པ་ཞེས་བྱ་བ་སྟེ་ལེའུ་བཅུ་གཅིག་པ། སྐྱོ་བ་སྐྱེད་པར་བསྟོད་པ་ཞེས་བྱ་བ་སྟེ་ལེའུ་བཅུ་གཉིས་པ་བཅས་ནི་ཞུ་ཆེན་གྱི་ལོ་ཙཱ་བ་བན་དེ་དཔལ་བརྩེགས་རཀྵི་ཏས་བསྒྱུར་ཅིང་། ལེའུ་བཅུ་གཉིས་པའི་མཚམས་འདིར། སངས་རྒྱས་བཅོམ་ལྡན་འདས་ལ་བསྟོད་པ་བསྔགས་པར་འོས་པ་བསྔགས་པ་ཞེས་བྱ་བ་ལས་སློབ་དཔོན་མ་ཏི་ཙེ་ཏྲས་མཛད་པ་རྫོགས་སོ། ། 50ཞེས་འཁོད་འདུག་ཀྱང་དེའི་འོག་ཏུ་ལོ་ཙཱ་བ་རིན་ཆེན་བཟང་པོས་བསྒྱུར་བའི་ལེའུ་བཅུ་གསུམ་པ་འཁོད་འདུག་ལ། དེ་ཡང་ལེའུ་བཅུ་གསུམ་པ་འདིར། བསྔགས་པར་འོས་པ་བསྔགས་པ་ལས་དཔེ་ལས་བསྟོད་པ་ཞེས་བྱ་བ། ཞེས་འཁོད་འདུག བསྔགས་འོས་བསྔགས་བསྟོད་འདི་ཕོ་བྲང་ལྷན་དཀར་གྱི་དཀར་ཆག་ཏུའང་མཚན་ཐེབས་པས། འདིའི་ལེའུ་བཅུ་གསུམ་པ་ཕྱིས་སུ་འགྱུར་བར་མངོན་ལ། དེ་བས་ལེའུ་བཅུ་གསུམ་པ་འདིར་ལེའུ་སྔ་མ་རྣམས་དང་མི་འདྲ་བར་ཚིག་འཇམ་ཞིང་། སྙན་འཇེབས་འཕེར་བ། གོ་བདེ་བ་སོགས་ཀྱི་ཁྱད་ཆོས་སྣང་བས་འདིར་དཔེ་མཚོན་ཞིག་དྲངས་ན། 

			སྙན་ངག་རྩོམ་ལ་སྐལ་ཆེན་པོ། ། ཁྱོད་ལ་བརྟེན་ནས་བདག་གི་བློ། ། 

			དབྱར་ཀ་ཡི་ནི་ཆུ་བོ་ལྟར། ། ཆུང་ངུའང་ཤིན་ཏུ་འཕེལ་བར་འགྱུར། ། 

			མི་ཡི་རྙེད་པ་རྙེད་དཀའ་དང་། ལྕེ་འདི་རྙེད་པར་གྱུར་ནས་ནི། ། 

			མགོན་པོའི་ཡོན་ཏན་སྒྲོགས་བྱེད་པའི། ། རང་ལ་ཕན་པ་སུ་མི་བྱེད། ། 

			ཁྱེད་སྐུ་མཚན་གྱིས་སྤྲས་གྱུར་པ། ། འཇིག་རྟེན་མིག་གི་བདུད་རྩི་ནི། ། 

			སྤྲིན་མེད་སྟོན་གྱི་ནམ་མཁའ་ལ། ། སྐར་མའི་ཚོགས་ཀྱིས་སྤྲས་པ་འདྲ། ། 

			ཐུབ་པ་གསེར་གྱི་མདོག་ལྡན་པ། ། ཆོས་གོས་ཀྱིས་གཡོགས་མཛེས་གྱུར་པ། ། 

			གསེར་གྱི་རི་བོའི་རྩེ་མོ་ནི། ། མཚམས་ཀྱི་སྤྲིན་གྱིས་དཀྲིས་པ་འདྲ། ། 

			མགོན་ཁྱོད་རྒྱན་གྱིས་མ་བརྒྱན་ཡང་། ། ཞལ་གྱི་དཀྱིལ་འཁོར་མདངས་གང་ཡིན། ། 

			ཟླ་བའི་དཀྱིལ་འཁོར་རྒྱས་གྱུར་པ། ། སྤྲིན་དང་བྲལ་ལ་དེ་མ་མཆིས། ། 

			ཞེས་སོགས་ལྟ་བུ་ཡིན་ལ། འདིའི་ཚིགས་བཅད་དང་པོར། སྙན་ངག་རྩོམ་ལ་སྐལ་ཆེན་པོ། ། ཞེས་སོགས་ཀྱི་ཚིགས་བཅད་འདིའི་འཇུག་ཡུལ་སྟོན་པ་སངས་རྒྱས་བཅོམ་ལྡན་འདས་ཡིན་ན་ནི་དེར་ཟད་ལ། དེ་མིན་ཕྱིན་དཔྱད་གཞི་འགའ་ཞིག་ཀྱང་འདུག་གོ་སྙམ་མོ། ། ཚིགས་བཅད་གཉིས་པར་ནི། དལ་འབྱོར་གྱི་མི་ལུས་རྙེད་པར་དཀའ་བ་དང་། མི་ལུས་ཐོབ་ཀྱང་སྙན་ངག་སྨྲ་བའི་ལྕེ་དེ་རྙེད་པར་དཀའ་བས། དེ་དག་གི་མཐུན་རྐྱེན་འཛོམས་རྗེས་སུ་སངས་རྒྱས་ཀྱི་ཡོན་ཏན་ལ་བསྔགས་པར་བྱེད་པ་སྟེ། དེ་ལྟར་བྱས་པས་རང་ཉིད་ཕན་པར་འགྱུར་བའི་ལས་འདི་སུ་ཞིག་གིས་མི་བྱེད། ཅེས་པའི་གོ་དོན་སྣང་ལ། འདིར་རང་ཉིད་ཀྱི་རྩོམ་རྩལ་ངོམས་པ་དང་། སངས་རྒྱས་ལ་དད་པའི་གདུང་ཡུས་སོགས་མང་པོ་ཞིག་རང་བཞིན་གྱིས་སླེབས་འདུག་གོ། སྙན་རྩོམ་འདི་འདྲ་ལ་དཔེར་བྱས་ནས་ཕྱིས་སུ་བོད་དུ་བླ་མའི་རྟོགས་བརྗོད་སོགས་རྩོམ་པ་ལ་ཡང་ཤན་ཐེབས་ཡོད་པ་ནི་གདོན་མི་ཟའོ། ། 

			གཅིག་ལས་འཕྲོས་པའི་བསྟོད་པ། 

			སློབ་དཔོན་མ་ཁོལ་གྱིས་མཛད་པའི་བསྟོད་པ་བྱིངས་ལ་ཡང་རང་བཞིན་གྱིས་གཞན་དང་མི་འདྲ་བའི་ཁྱད་ཆོས་རེ་ཐོན་འདུག་ཅིང་། གཅིག་ལས་འཕྲོས་པའི་བསྟོད་པ། སློབ་དཔོན་མ་ཏི་ཙི་ཏྲས་མཛད་པ། ཞེས་པ་ནི་གྲངས་གཅིག་ནས་བཅུ་བར་གྱི་གྲངས་ཚིག་རེ་ཚིག་རྐང་རེའི་ནང་སླེབས་པར་བྱས་ནས་བསྟོད་པའི་རྣམ་པ་གཞན་དང་མི་འདྲ་བ་ཞིག་འདུག་པ་འདིར་ཆ་ཚང་བར་དྲངས་ན། 

			ཆོས་གཅིག་ལ་ནི་མངོན་དགྱེས་ཤིང་། ། ནགས་སུ་གཅིག་པུར་བཞུགས་པ་དང་། ། 

			འཇིག་རྟེན་རྣམས་ཀྱི་མིག་གཅིག་གྱུར། ། འཇིག་རྟེན་མིག་གཅིག་ཕྱག་འཚལ་ལོ། ། 

			ང་གཉིས་རྣམས་ཀྱི་མཆོག་གྱུར་པ། ། བདེན་པ་གཉིས་ནི་རྣམ་པར་བསྒོམས། ། 

			གྲོགས་གཉིས་པ་ནི་མི་མངའ་བ། ། གཉིས་མེད་གསུང་ལ་ཕྱག་འཚལ་ལོ། ། 

			ཏིང་འཛིན་གསུམ་དང་ལྡན་པ་དང་། ། དཀོན་མཆོག་གསུམ་པོ་མ་མཉམ་ཞིང་། ། 

			སྡུག་བསྔལ་གསུམ་གྱི་ཆུ་ལས་བརྒལ། ། འཇིག་རྟེན་གསུམ་འཚོ་ཕྱག་འཚལ་ལོ། ། 

			བསྟན་པ་རྣམ་པ་བཞི་པོ་དང་། ། བསམ་གཏན་བཞི་ཡི་རྣམ་པ་ཅན། ། 

			སྦྱོར་བ་བཞི་དང་རྣམ་བྲལ་བ། ། བདེན་བཞི་མཁྱེན་ལ་ཕྱག་འཚལ་ལོ། ། 

			ཕུང་པོ་ལྔ་ཡི་ཆགས་བྲལ་ཞིང་། ། དབང་པོ་ལྔ་ནི་རྣམ་པར་བསྒོམས། ། 

			ཡན་ལག་ལྔ་དང་རྣམ་བྲལ་བ། ། འགྲོ་ལྔ་གཅོད་ལ་ཕྱག་འཚལ་ལོ། ། 

			དབང་དྲུག་ཆུ་བོ་ལ་གནས་ཤིང་། ། རྒྱུན་དྲུག་ལ་ནི་རྣམ་པར་གནས། ། 

			ཕ་རོལ་ཕྱིན་དྲུག་ཡོངས་སུ་རྫོགས། ། མངོན་ཤེས་དྲུག་ལ་ཕྱག་འཚལ་ལོ། ། 

			བྱང་ཆུབ་ཡན་ལག་རིན་ཆེན་བདུན། ། འཕགས་པའི་ནོར་བདུན་སྩོལ་བ་པོ། ། 

			ཡན་ལག་བདུན་དང་རྣམ་བྲལ་བ། ། སྲིད་བདུན་གཙོ་ལ་ཕྱག་འཚལ་ལོ། ། 

			ཡན་ལག་བརྒྱད་ལས་བྱུང་བ་ཡི། ། གང་ཟག་བརྒྱད་ནི་སྟོན་མཛད་ཅིང་། ། 

			འཇིག་རྟེན་ཆོས་བརྒྱད་སྤངས་པ་པོ། ། མི་ཁོམ་བརྒྱད་འཇོམས་ཕྱག་འཚལ་ལོོ། ། 

			གནས་དགུའི་ཆགས་ལས་རྣམ་གྲོལ་ཞིང་། ། ཁོང་ཁྲོ་དགུ་ནི་རྣམ་པར་སྤངས། ། 

			ཤིན་ཏུ་སྦྱངས་པ་དགུ་བརྙེས་པ། ། ས་དགུ་མཁྱེན་ལ་ཕྱག་འཚལ་ལོ། ། 

			འཕགས་པའི་དགེ་འདུན་ཆོས་བཅུ་ཅན། ། སྒྲིབ་པ་བཅུ་ནི་གཅོད་པར་མཛད། ། 

			འཕགས་པའི་གནས་བཅུ་ལ་དགྱེས་པ། ། སྟོབས་བཅུ་ལྡན་ལ་ཕྱག་འཚལ་ལོ། ། 51

			ཞེས་གསལ་ཡོད་ལ། གོང་གི་ཚིགས་བཅད་འདི་དག་གི་ངོ་གདོང་ལ་བལྟས་པ་ཡིན་ན། འདིར་ཨང་གྲངས་ཀྱི་རིམ་པ་ཉིད་གཙོ་བོར་མཛད་ཡོད་ཅིང་། ཨང་གྲངས་ཀྱི་རིམ་པ་གཙོ་བོར་བཟུང་བ་ལ་བརྟེན་ནས་ཚིག་དོན་གྱི་སྡེབ་སྦྱོར་དེ་དེ་ཙམ་གྱིས་གོ་རིམ་ལྡན་པ་ཞིག་མེད་ལ། མ་མཐར་ཡང་བོད་སྐད་ཐོག་ནས་བསམས་ཚེ་ཨང་གྲངས་ཙམ་ལས་ཚིགས་བཅད་འདི་དག་ལ་སྙན་འཇེབས་ཀྱི་རྣམ་པ་ཞིག་མི་འདུག་པ་ལྟ་བུར་སྣང་མོད། འདི་འདྲ་ལ་དཔེ་བཞག་ནས་བོད་དུ་ཨང་གྲངས་ལ་སྤེལ་བའི་རྩོམ་སྲོལ་མ་དར་བ་ཡང་སུ་ཞིག་གིས་འཆད་ཕོད་དམ། 

			བསྟོད་པ་བརྒྱ་ལྔ་བཅུ་པ། 

			བསྟོད་པ་བརྒྱ་ལྔ་བཅུ་པ་ཞེས་བྱ་བ་སློབ་དཔོན་རྟ་དབྱངས་ཀྱིས་མཛད་པ་འདི་བཞིན་ལོ་ཙཱ་བ་ཤཱཀྱ་བློ་གྲོས་ཀྱིས་བསྒྱུར་འདུག་ཅིང་། འགྱུར་བྱང་དུ་ཡང་སློབ་དཔོན་མཁས་པ་ཆེན་པོ་བྲམ་ཟེ་རྟ་དབྱངས་ཀྱིས་མཛད་པ་ཞེས་རྟ་དབྱངས་ལ་མཁས་པ་ཆེན་པོའི་མཚན་གནས་ཕུལ་འདུག་ཅིང་། ཚེག་དབར་བདུན་མར་འབྱུང་ཐོགརྩོམ་འགྲོས་སོགས་ཀྱང་བསྟོད་པ་གཞན་དང་མཚུངས་པ་ཞིག་འདུགབསྟོད་པ་འདིའི་དབུ་ན་བཞུགས་པའི་ཚིགས་བཅད་གཉིས་འདིར་དྲངས་ན། 

			གང་ཞིག་ལ་ནི་ཉེས་པ་ཀུན། ། གཏན་ནས་ཡོང་ཡེ་མི་མངའ་ཞིང་། ། 

			གང་ལའང་རྣམ་པ་ཐམས་ཅད་དུ། ། ཡོན་ཏན་ཐམས་ཅད་གནས་གྱུར་པ། ། 

			གལ་ཏེ་སེམས་ཤིག་ཡོད་ན་ནི། ། དེ་ཉིད་ལ་ནི་སྐྱབས་འགྲོ་ཞིང་། ། 

			དེ་བསྟོད་དེ་ནི་བཀུར་བ་དང་། ། དེ་ཡི་བསྟན་ལ་གནས་པར་རིགས། ། 52ཞེས་པ་ལྟ་བུའོ། ། 

			བསྟོད་པ་བརྒྱ་ལྔ་བཅུ་པ་འདི་བཞིན་རྒྱ་གར་དུ་ཡང་གྲགས་ཆེ་བ་བྱུང་ཡོད་ཚོད་འདུག་ལ། དེ་ཡང་བསྟན་འགྱུར་བསྟོད་ཚོགས་སུ། སློབ་དཔོན་མ་ཁོལ་དང་ཕྱོགས་ཀྱི་གླང་པོ་གཉིས་ཀྱིས་མཛད་ཅེས་མཛད་བྱང་དུ་འཁོད་པའི་སྤེལ་མར་བསྟོད་པར། བསྟོད་པ་བརྒྱ་ལྔ་བཅུ་པའི་ཚིག་བཅད་རེའི་བར་བསྡེབས་སུ་ཚིགས་བཅད་གཞན་རེ་བཅུག་སྟེ་སློབ་དཔོན་གཉིས་ཀྱི་ཚིགས་བཅད་སྤེལ་མར་བྱས་པ་ཞིག་ཀྱང་འཁོད་འདུག་ཅིང་། འདི་ལ་ཕྱི་མོར་བྱས་ནས་ཅོ་ནེ་བླ་མ་རིན་པོ་ཆེ་བློ་བཟང་རྒྱ་མཚོས་ཀྱང་རྗེ་རིན་པོ་ཆེའི་བསྟོད་པ་ལེགས་བཤད་སྙིང་པོ་ལ་སྤེལ་མར་བསྟོད་པ་བྱས་པ་མིན་ནམ་སྙམ་མོ། 

			ཡང་སློབ་དཔོན་མ་ཁོལ་གྱིས་མཛད་པའི་གནྜཱིའི་བསྟོད་པ་ཚིགས་སུ་བཅད་པ་ཞེས་པ་ལོ་ཙཱ་བ་དྷརྨ་ཡོན་ཏན་གྱིས་བསྒྱུར་བ་ཞིག་འདུག་པ་དེ་ལ་ནི། ཚེག་བར་བཅུ་བདུན་དང་ཉེར་གཅིག་པ་ཞིག་སྣང་བ་ནི། དཔེར་ན། 

			མཛེས་པའི་རྣ་བའི་དྲུང་གང་པདྨའི་འདབ་མ་ལྟ་བུ་རྫི་མ་མིག་གི་འབྲས་བུ་རྣམ་པར་གཡོ། ། 

			ཤིན་ཏུ་ཆགས་པས་རྣམ་པར་སྒྲིན་མ་རབ་ཏུ་རྣམ་རྒྱས་མཐུན་པ་དང་བཅས་རྣམ་རོལ་པའི། ། 

			མིག་ཅན་བདུད་ཀྱི་ལུས་ཅན་མ་རྣམས་ཡོངས་ཆགས་གྱུར་དང་མཐའ་དམར་ཞི་བ་མིན་རྣམས་ཀྱིས། ། 

			ཀུན་དུ་དྲང་བར་མ་བཏུབ་སྐྱོན་བསལ་གྱུར་པའི་དྲང་སྲོང་མཆོག་གྱུར་དེ་ལ་བདག་ཕྱག་འཚལ། ། 53

			ཞེས་སྟོན་པ་རྡོ་རྗེ་གདན་གྱི་ཤིང་དྲུང་དུ་མཉམ་བཞག་ལ་བཞུགས་སྐབས་བདུད་ཀྱི་བུ་མོས་འཕྲུལ་བསྟན་ཀྱང་ཏིང་འཛིན་ལས་གཡོ་བ་མེད་པའི་ཚུལ་ལ་བསྟོད་པ་འདི་འདྲ་དང་། སྤྱིར་གྱིས་བསྟོད་ཚོགས་འདི་དག་གི་གྲས་སུ་སྟོན་པའི་སྐྱེས་རབས་ཀྱི་བྱུང་བ་རྣམས་དང་། སྟོན་པའི་སྐུ་ཚེའི་མཛད་པ་ལོ་རྒྱུས་སུ་གྲགས་པ་དག་ལས་བརྩམས་ཏེ་བསྟོད་པ་ཕལ་ཆེར་བྱུང་འདུག་ལ། འདི་དག་ལ་ལྟོས་ཚེ་དགེ་ཆོས་ཀྱིས་བརྩམས་པར་གྲགས་པའི་ཀླུ་སྒྲུབ་དགོངས་རྒྱན་གྱི་མགོའི་མཆོད་བརྗོད་དང་འདྲ་སེ་བ་ཡང་རེ་ཟུང་རྙེད་ཀྱི་འདུག་གོ། 

			དེ་ལྟར་བསྟན་འགྱུར་བསྟོད་ཚོགས་སུ་བསྟོད་པ་དང་བསྟོད་འགྲེལ་གྲངས་བདུན་ཅུ་ཙམ་འབྱུང་ཞིང་། རེས་འགའ་ནི་ལོ་ཆེན་རིན་བཟང་སོགས་ཕྱིས་ཀྱི་ལོ་ཙཱ་བ་དག་གིས་བསྒྱུར་བ་ཡང་མངོན་ཞིང་། རྩོམ་འགྲོས་དང་བརྗོད་བྱ་སོགས་ཀྱི་ཆ་ནས་འདི་དག་གི་དུས་རབས་ཀྱི་དབྱེ་བ་འབྱེད་བཏུབ་པ་ཞིག་མི་སྣང་མོད། རྟེན་འབྲེལ་གྱི་གནད་དུ་བྱས་ནས་རེ་ཟུང་ཞིག་འོག་ཏུ་བསྟན་པ་ཕྱི་དར་གྱི་སྐབས་སུ་འབྲི་བར་བྱའོ། ། 

			སྐྱེས་རབས་སོ་བཞི་པ། 

			སྐྱེས་རབས་སོ་བཞི་པ་ནི་བོད་དུ་གྲགས་ཆེ་བའི་འགྱུར་རྩོམ་སྙན་ངག་ཅིག་ཡིན། སློབ་དཔོན་དཔའ་བོས་མཛད་ཅིང་རྒྱ་གར་གྱི་མཁན་པོ་བི་དྱཱ་ཀ་ར་སིཧཾ་དང་ཞུ་ཆེན་གྱི་ལོ་ཙཱ་བ་བནྡེ་མཉྫུ་ཤྲཱི་ལ་སྟེ་འཇམ་དཔལ་གོ་ཆས་བསྒྱུར། མཚན་དངོས་ལ་ཛཱ་ཏ་ཀ་མཱ་ལཱ་སྟེ་སྐྱེས་པའི་རབས་ཀྱི་རྒྱུད་ཅེས་འབྱུང་ཞིང་། འདི་ཕོ་བྲང་ལྷན་དཀར་གྱི་དཀར་ཆག་ཏུའང་མཚན་ཐེབས་འདུག་པས། ཕྱི་ལོ་༨༢༤ཡར་སྔོན་དུ་བོད་སྐད་དུ་བསྒྱུར་ཟིན་པ་གསལ། སྐྱེས་རབས་འདིར་སངས་རྒྱས་ཀྱི་སྐྱེས་པའི་རབས་སོ་བཞི་བཅད་ལྷུག་སྤེལ་མའི་ལམ་ནས་དྲངས་ཡོད་ཅིང་། བྱང་ཆུབ་སེམས་དཔའི་རྟོགས་པ་བརྗོད་པའི་རྒྱུད་ལས་རྟོགས་པ་བརྗོད་པ་དང་པོའོ་ཞེས་པ་ལྟ་བུའི་མཇུག་སྡོམ་རེ་སྐྱེས་རབས་སོ་བཞི་ཆ་ཚང་ལ་འབྱུང་ཞིང་། དེ་དག་གི་བརྗོད་བྱ་ཡང་དཔེར་ན། སྟག་མོར་ལུས་སྦྱིན་དང་། དེ་བཞིན་སྔོན་རྒྱལ་པོར་གྱུར་པའི་ཚེ་སྤྱན་ཡང་སྦྱིན་པར་བཏང་བ་སོགས་ཀྱི་སྐྱེས་རབས་རྣམས་འཁོད་ཡོད། 

			ཚིགས་བཅད་ཀྱི་རྩོམ་ལུས་ཀྱང་དཔེར་ན། འདིའི་མཆོད་བརྗོད་ཀྱི་ཚིགས་བཅད། 

			དཔལ་ལྡན་ཡོན་ཏན་དམ་པས་ཡོངས་བཟུང་བཀྲ་ཤིས་པ། ། 

			གྲགས་པའི་གཞིར་གྱུར་མ་སྨད་ཤིན་ཏུ་ཡིད་དུ་འོང་། ། 

			ཐུབ་པའི་སྐུ་ཚེ་སྔ་མའི་སྤྱོད་པ་རྨད་བྱུང་རྣམས། ། 

			བདག་གི་སྙན་དངགས་མེ་ཏོག་སྙིམ་པས་གུས་པས་མཆོད། ། 54

			ཅེས་པ་ལྟ་བུར་མཚོན་ན་ཡང་། ཚིག་རྐང་ཐ་མ་ལ་གཟུགས་རྒྱན་གྱི་ཉམས་ཡོད་ཅིང་། དེ་ཡང་སངས་རྒྱས་བཅོམ་ལྡན་འདས་ཀྱི་སྐུ་ཚེ་སྔོན་མ་དག་གི་སྤྱོད་པ་རྨད་དུ་བྱུང་བ་རྣམས། རང་ཉིད་ཀྱི་སྙན་ངག་གི་མེ་ཏོག་ནང་བསྟིམས་ནས། མེ་ཏོག་གིས་ཁེངས་པའི་སྙིམ་པས་གུས་པས་མཆོད་ཅེས་འབྱུང་བ་འདི་འདྲ་ནི་གོ་བདེ་དང་བརྗོད་བདེ་བ་སོགས་ཀྱི་ཁྱད་ཆོས་ཀྱང་རང་བཞིན་གྱིས་སླེབས་འདུག་པ་འདིས་མཚོན་ལ། སྤེལ་མར་སྤེལ་བ་ཡང་། དཔེར་ན་སྐྱེས་རབས་བཅོ་ལྔ་པ་ཉ་རུ་སྐྱེས་པའི་རབས་ལས། དེ་ནས་བདག་ཉིད་ཆེན་པོ་དེས་བསོད་ནམས་བསགས་པའི་ཡོན་ཏན་དང་། བདེན་པའི་བྱིན་རླབས་ཀྱི་མཐུ་དང་། དེ་ལ་དགའ་བར་གྱུར་པའི་ལྷ་དང་ཀླུ་དང་གནོད་སྦྱིན་རྣམས་ཀྱི་མཐུས་དུས་མ་ཡིན་པའི་སྤྲིན་ཆུས་གང་བའི་གཟུགས་ཅན་རྣམས་སྒྲ་སྙན་པ་ཟབ་མོ་ནི་སྒྲོགས། གློག་འགྱུ་བས་ནི་བརྒྱན། སྤྲིན་མགོ་སྔོན་པོ་རྒྱ་ཆེ་བ་རབ་ཏུ་འཕྲོ་བ་ནི་ཁ་གླལ་བ་བཞིན་སྤྲིན་གྱི་རྩེ་མོ་ཕན་ཚུན་འདུས་པ་ནི་ལག་པས་འཁྱུད་པ་འདྲ་བར་སྤྲིན་ནག་པོ་རྣམས་བྱུང་བར་གྱུར་ཏོ། ། 

			ནག་པོའི་སྤྲིན་རྣམས་རི་བོའི་གྲིབ་མ་བཞིན། ། ཕྱོགས་ཀྱི་ཐ་གྲུའི་ཚད་ནི་འཇལ་བ་བཞིན། ། 

			སྤྲིན་མགོ་ནག་པོས་མུན་ནག་སྤེལ་བ་བཞིན། ། མེ་ལོང་ནང་བཞིན་ནམ་མཁའི་དཀྱིལ་ན་མཛེས། ། 

			རྨ་བྱ་རབ་དགའ་ཟེ་བ་འབྲེལ་བ་རྣམས། ། གླུ་གར་མཛེས་པས་རབ་ཏུ་བསྟོད་པ་བཞིན། ། 

			སྤྲིན་ཚོགས་དེ་དག་དཔའ་བོ་དགོད་པ་བཞིན། ། རྒྱུན་ཆགས་ཟབ་མོའི་སྒྲ་འཛིན་རྣམ་པར་མཛེས། ། 55 

			ཞེས་སོགས་འབྱུང་བ་ལྟ་བུ་ཡིན་ལ། འདི་ནི་བཅོམ་ལྡན་འདས་སྔོན་བྱང་ཆུབ་སེམས་དཔའི་ཚེ་ཉའི་རྒྱལ་པོ་སྐྱེ་བ་བཞེས་པའི་སྐབས་སུ་མཚོའི་ཆུ་སྐམ་ནས་ཉ་མང་པོ་འཆི་བར་ཉེ་བ་ན། བྱང་ཆུབ་སེམས་དཔས་བདེན་པ་བརྗོད་པའི་མཐུ་ལ་བརྟེན་ནས་དུས་མ་ཡིན་པའི་ཆར་བབས་པའི་དོན་ཡོད་པ་ཞིག་ཡིན་ཞིང་། ཚིག་ལྷུག་གི་ནང་གང་བརྗོད་པ་དེ་ཉིད་ཡང་བསྐྱར་ཚིགས་བཅད་དུ་དྲངས་ནས་སྨྲས་སོ། ། 

			ཡང་ལྷུག་རྩོམ་གྱི་རྣམ་པ་ཡུལ་ལྗོངས་ལ་བསྟོད་པ་ཞིག་སྐྱེས་རབས་སོ་གཅིག་པ་ཟླ་བར་སྐྱེས་པའི་རབས་སུ་གསལ་བ་དེར་ཉམས་ཆེ་ཙམ་འདུག་པ་འདིར་དྲངས་ན། “དེ་ནས་བདག་ཉིད་ཆེན་པོ་དེ་རེ་ཞིག་གྲོང་ཁྱེར་དང་ཉེ་བའི་སྐྱེད་མོས་ཚལ་དཔྱིད་ཀྱི་ཟླ་བའི་དུས་ལ་བབ་པའི་མཐུས། ཤིང་གི་ལོ་མ་རྣམས་ནི་མཛེས་ཤིང་འཇམ་པར་གྱུར། མེ་ཏོག་སྡུག་གུ་ཁ་འབུས་པ་རྣམས་ནི་དགོད་པ་བཞིན། ས་གཞི་རྣམས་ནི་ནེའུ་གསིང་སྔོན་པོ་གསར་པ་རྣམས་ཀྱིས་རི་མོར་བཀྲམ་པ་བཞིན་དུ་མཛེས་པར་བྱས། ཆུ་གཙང་མ་རྣམས་ནི་མེ་ཏོག་པདྨ་དང་། ཨུཏྤལའི་འདབ་མས་ཁེབས། བུང་བ་མང་པོ་རྣམས་ནི་དགའ་བའི་སྒྲ་འབྱིན། བྱ་ཀོ་ཀི་ལ་དང་། རྨ་བྱ་རྣམས་ནི་སྒྲ་ཆེར་འབྱིན། སེར་བུ་བསིལ་བའི་དྲི་ཞིམ་པོ་ཉམས་སུ་བདེ་བ་དག་ནི་དལ་བུས་ལྡང་། ཡིད་དགའ་བར་བྱེད་པ་ཞིག་ནས་དམག་གི་དཔུང་རབ་ཏུ་མང་བ་ཞིག་གིས་ཡོངས་སུ་བསྐོར་ཏེ། རྩེ་བའི་ཕྱིར་རྒྱུ་ཞིང་སོང་སོང་བ་ལས་སྐྱེད་མོས་ཚལ་གཞན་ཞིག་ཏུ་ཕྱིན་ཏོ། ། ”ཞེས་རྒྱལ་པོ་ཟླ་བས་བསྐྱོད་པའི་སྐྱེད་མོས་ཚལ་གྱི་རྣམ་པ་བརྗོད་པ་ལ་ཞུགས་ཏེ། དཔྱིད་ཀྱི་དུས་ལ་བབ་པ་དང་། སྐྱེད་མོས་ཚལ་དུ་ཡོད་པའི་མེ་ཏོག་དང་ནེའུ་གསིང་། ཆུ་དང་མེ་ཏོགརི་དྭགས་སོགས་ལ་སྐྱེ་བོ་དགའ་བའི་ཁྱད་ཆོས་ཡོད་པར་བྱས་ཡོད་པ་ལྟ་བུའོ། ། 

			སྐྱེས་རབས་སོ་བཞི་པའི་གཞུང་ཚད་ལ་ཤོ་ལོ་ཀ་སུམ་སྟོང་ལྔ་བརྒྱ་ཡོད་གསུངས་ཤིང་། སྡེ་དགེར་ཤོག་གྲངས་༡༣༥བྱུང་ངོ་། ། སྐྱེས་རབས་སོ་བཞི་པ་འདིའི་འགྲེལ་བ་སློབ་དཔོན་དྷརྨ་ཀཱིརྟིས་མཛད་པ་ཤོག་གྲངས་༡༨༠ཡོད་པ་ཅན་ལོ་ཙཱ་བ་དགེ་སློང་ཤཱཀྱ་བློ་གྲོས་ཀྱིས་བསྒྱུར་བ་ཞིག་ཡོད། 56

			གང་པོ་ལ་སོགས་པའི་རྟོགས་པ་བརྗོད་པ་བརྒྱ་པ། 

			རྒྱ་གར་མཁན་པོ་ཛི་ན་མི་ཏྲ་དང་ལོ་ཙྪ་བ་བན་དེ་དེ་བ་ཙན་དྲ་གཉིས་ཀྱིས་བསྒྱུར་བའི་གང་པོ་ལ་སོགས་པའི་རྟོགས་པ་བརྗོད་པ་བརྒྱ་པ་ཞེས་པ་འདི་ནི་གང་པོ་བཟང་པོ་དང་གྲགས་ལྡན་མ་ལ་སོགས་པའི་གང་ཟག་བརྒྱ་ཡི་རྟོགས་བརྗོད་རིགས་ཕྱོགས་གཅིག་ཏུ་བཀོད་པ་ཞིག་ཡིན། 57དེ་ཡང་གང་ཟག་བཅུ་རེའི་རྟོགས་བརྗོད་བཅུ་ལ་བཅུ་ཚན་ཅན་གྱི་སྡེ་ཚན་རེ་བྱས་ཤིང་སྡེ་ཚན་རེ་རེ་ལ་སྡོམ་རེ་རེ་བཅས་བཀོད་འདུག དཔེར་ན་སྡེ་ཚན་དང་པོའི་སྡོམ་ལ། 

			གང་པོ་བཟང་དང་གྲགས་ལྡན་མ། ། ལེ་ལོ་ཅན་དང་དེད་དཔོན་རྣམས། ། 

			ཟླ་བ་ཆེ་བ་པད་མ་དང་། ། པཉྩ་ལ་དང་བདུག་པ་དང་། ། 

			རྒྱལ་པོ་མཇུག་ཏུ་སྨྲས་པ་སྟེ། ། འདི་ནི་སྡེ་ཚན་བསྡུས་པ་ཡིན། ། 

			ཞེས་འབྱུང་བ་འདི་འདྲ་ཞིག་སྡེ་ཚན་ལྷག་མ་དགུ་ལ་ཡང་བཀོད་འདུག དེ་ཡང་གང་པོའི་རྟོགས་བརྗོད་དང་གྲགས་ལྡན་མའི་རྟོགས་བརྗོད། ལེ་ལོ་ཅན་གྱི་རྟོགས་བརྗོད། དེད་དཔོན་ཞིག་གི་རྟོགས་བརྗོད། ཟླ་བའི་རྟོགས་བརྗོད། ཆེ་བ་ཞེས་པས་ཚོང་དཔོན་གྱི་བུ་ཆེ་བ་ཞེས་པ་ཞིག་གི་རྟོགས་བརྗོད། པད་མ་ཞེས་པས་ཀུན་དགའ་ར་བའི་སྲུང་མཁན་ཞིག་གིས་སངས་རྒྱས་ལ་པད་མ་ཕུལ་བའི་རྟོགས་བརྗོད། པཉྩ་ལ་ཞེས་པས་པཉྩ་ལའི་རྒྱལ་པོ་ཞིག་གི་རྟོགས་བརྗོད། བདུག་པ་ཞེས་པས་ནང་པའི་དགེ་བསྙེན་ཞིག་དང་ཕྱི་རོལ་རྫོགས་བྱེད་པའི་དགེ་བསྙེན་ཞིག་ཆོས་ཀྱི་དོན་ལ་རྩོད་པའི་སྐབས་སངས་རྒྱས་ཀྱི་མཐུས་རྫོགས་བྱེད་པ་ཕམ་པར་བྱས་ཏེ་ནང་པར་ཚུད་པར་བྱས་པའི་ཕྱི་རོལ་རྫོགས་བྱེད་པའི་དགེ་བསྙེན་ཞིག་གི་རྟོགས་བརྗོད། རྒྱལ་པོ་ཞེས་པས་ཀོ་ས་ལའི་རྒྱལ་པོ་གསལ་རྒྱལ་དང་རྒྱལ་པོ་མ་སྐྱེས་དགྲ་གཉིས་གཡུལ་བཀྱེ་བས་གསལ་རྒྱལ་ཕམ་པའི་ཚེ་གསེར་མང་པོ་སྤྲད་དེ་རྒྱལ་པོ་གསལ་རྒྱལ་ལ་རོགས་བྱེད་མཁན་གྱི་ཚོང་པ་ཞིག་གི་རྟོགས་བརྗོད་བཅས་བསྟན་ཡོད། 

			དེ་ལ་གྲགས་ལྡན་མའི་རྟོགས་བརྗོད་སྐོར་མཚོན་ཙམ་ཞུས་ན། སངས་རྒྱས་བཅོམ་ལྡན་འདས་འཁོར་ལྷ་མི་བྱེ་བ་ཕྲག་བརྒྱས་བསྐོར་ཏེ་ཡངས་པ་ཅན་གྱི་སྤྲེའུ་རྫིང་གི་འགྲམ། ཁང་པ་བརྩེགས་པ་ན་བཞུགས་པའི་ཚེ། བསོད་སྙོམ་གྱི་སླད་ཡངས་པ་ཅན་གྱི་གྲྲྲོང་ཁྱེར་དུ་ཞུགས་ཏེ། དམག་དཔོན་སེང་གེའི་ཁྱིམ་གྱི་གདན་བཤམས་པ་ལ་བཞུགས་ནས་བསོད་སྙོམ་མཛད། དེར་དམག་དཔོན་སེང་གེའི་མནའ་མ་གྲགས་ལྡན་མ་ཞེས་པ་སངས་རྒྱས་ཀྱི་སྐུའི་ཡོན་ཏན་ལ་དད་དེ། རང་གི་གྱོས་པོ་སེང་གེ་ལ་ང་ཡང་ཡོན་ཏན་འདི་འདྲ་ཡོང་བའི་ཐབས་ཡོད་དམ་ཞེས་དྲིས་སྐབས། དམག་དཔོན་གྱིས། མོས་བླ་ན་མེད་པའི་བྱང་ཆུབ་ཏུ་སེམས་བསྐྱེད་པར་རེ་ནས། བུ་མོ་གལ་ཏེ་ཁྱེད་ཀྱིས་རྒྱུ་ཡང་དག་པ་བླངས་ན་འདི་འདྲ་བར་འགྱུར་རོ་ཞེས་གསེར་ལ་སོགས་པའི་རིན་པོ་ཆེ་མང་དུ་སྤྲད། གྲགས་ལྡན་མས་དེ་རྒྱུར་བྱས་ནས་སངས་རྒྱས་འཁོར་བཅས་ལ་བསོད་སྙོམ་ཕུལ་ཏེ་སྨོན་ལམ་བཏབ། དེ་ནས་སངས་རྒྱས་ཀྱིས་ཞལ་འཛུམ་པ་མཛད་པ་དང་ཞལ་ནས་འོད་ཟེར་ཁ་དོག་སྣ་ཚོགས་པ་ཕྱོགས་བཅུར་འཕྲོས་ཏེ་སེམས་ཅན་གྱི་དོན་བྱས། ཀུན་དགའ་བོས་རྒྱུ་དྲིས། སངས་རྒྱས་ཀྱིས་གྲགས་ལྡན་མའི་དགེ་རྩ་འདི་ལ་བརྟེན་ནས་བླ་ན་མེད་པའི་བྱང་ཆུབ་འཐོབ་པར་འགྱུར་ཅེས་ལུང་བསྟན་ཏེ་རྟོགས་བརྗོད་ཀྱི་མཇུག་བསྡུས་ཡོད་ལ། རྟོགས་བརྗོད་འདིའི་བརྗོད་བྱའི་གོ་རིམ་ནི་གོ་རིམ་ཁྲིགས་ཆགས་སུ་འབྱུང་བ་གང་ཞིག་ལ་རིམ་པ་འདི་འདྲ་བ་ཞིག་ཡིན། 

			དང་པོ། གནས་གང་དུ་སངས་རྒྱས་འཁོར་ཇི་འདྲ་བ་ཞིག་གིས་བསྐོར་ཏེ་བཞུགས་པ། 

			གཉིས་པ། རྟོགས་པ་བརྗོད་རྒྱུའི་མི་སྣ་དང་སངས་རྒྱས་བར་གྱི་བྱུང་བ་དངོས། 

			གསུམ་པ། སངས་རྒྱས་ཞལ་འཛུམ་པ་དང་རྫུ་འཕྲུལ་གྱིས་གཞན་དོན་བྱས་པ། 

			བཞི་པ། ཀུན་དགའ་བོས་རྒྱུ་རྐྱེན་དྲིས་པ། 

			ལྔ་པ། སངས་རྒྱས་ཀྱིས་ལུང་བསྟན་པ། 

			བཅས་ཡིན་ཞིང་རྟོགས་བརྗོད་ལྷག་མ་རྣམས་ཀྱི་གོ་རིམ་ཡང་འདི་འདྲ་བ་ཞིག་ཡིན། འདི་ནི་རྟོགས་བརྗོད་འགྱུར་ཡིག་ཁྲོད་ཀྱི་མང་ཤོས་རེད། འདིའི་རྩོམ་འགྲོས་ལ་ནི་མདོ་མཛངས་བླུན་སོགས་སུ་འབྱུང་བའི་སྐྱེས་རབས་དང་འདུལ་བའི་གཏམ་རྒྱུད་ཁག་གི་ཚིག་འགྲོས་ཡོད་པ་ཞིག་རེད། 

			ཡང་རྒྱ་གར་གྱི་མཁན་པོ་བིདྱཱ་ཀ་ར་སིངྷ་དང་སརྦ་ཛྙཱ་དེ་བ། ཞུས་ཆེན་གྱི་ལོ་ཙཱ་བ་སྐ་བ་དཔལ་བརྩེགས་བཅས་ཀྱིས་བསྒྱུར་བའི་འཕགས་པ་སངས་རྒྱས་ཀྱི་རྟོགས་པ་བརྗོད་པ་ཤེས་ལྡན་གྱི་མདོ་ཞེས་པ་ནི་ལྷ་ཡི་བུ་ཞིག་འཆི་ལྟས་ལས་ཕག་མོའི་མངལ་དུ་ཕག་གི་སྐྱེ་བ་ལེན་པར་མཐོང་ནས་སྡུག་བསྔལ་གྱིས་མནར་སྐབས་བརྒྱ་བྱིན་ལ་སྐྱོབ་པར་གསོལ་བ་དང་། བརྒྱ་བྱིན་གྱིས་སངས་རྒྱས་ལ་སྐྱབས་སུ་སོངས་ཤིག་ཅེས་བསྐུལ་བ་ལྟར་སངས་རྒྱས་ལ་སྐྱབས་སུ་སོང་བས་ཕག་ཏུ་སྐྱེ་བ་ལས་གྲོལ་ཏེ་དགའ་ལྡན་གྱི་ལྷར་སྐྱེ་བའི་ལོ་རྒྱུས་ཤིག་རེད། 

			དེ་བཞིན་རྒྱ་གར་གྱི་མཁན་པོ་ཛི་ན་མི་ཏྲ་དང་བོད་ཀྱི་ལོ་ཙཱ་བ་ཞང་ཡེ་ཤེས་སྡེ་གཉིས་ཀྱིས་བསྒྱུར་བའི་ཕག་མོའི་རྟོགས་པ་བརྗོད་པ་ནི་བརྗོད་བྱ་དང་རྩོམ་འགྲོས་འཕགས་པ་སངས་རྒྱས་ཀྱི་རྟོགས་པ་བརྗོད་པ་ཤེས་ལྡན་གྱི་མདོ་དང་འདྲ་བ་གང་ཞིག་ལ་བྱུང་རིམ་ཐད་བར་ཁྱད་རེ་ཟུང་ཡོད་པ་ཞིག་རེད། 

			རྒྱ་གར་གྱི་མཁན་པོ་ཛི་ན་མི་ཏྲ་དང་ལོ་ཙ་བ་དེ་བ་ཙན་དྲ་གཉིས་ཀྱིས་བསྒྱུར་བའི་བསོད་ནམས་སྟོབས་ཀྱི་རྟོགས་པ་བརྗོད་པ་ཞེས་པ་ནི་ཀུན་དགའ་བོ་དང་ཤཱ་རིའི་བུ་སོགས་ཀྱི་འཁོར་འགའ་ཞིག་གིས་མི་ཚེའི་ནང་མཁོ་ཆེ་ཤོས་ཤེས་རབ་ཡིན་དང་སྦྱིན་པ་ཡིན་སོགས་མ་མཐུན་པར་སངས་རྒྱས་ལ་དྲིས་པར། སངས་རྒྱས་ཀྱིས་སྐབས་རེ་ཙམ་ལ་ཤེས་རབ་གལ་ཆེ་བ་སོགས་ཡོད་ནའང་སྤྱིར་ཐམས་ཅད་མཁོ་ཆེ་ཞིང་བསོད་ནམས་ཡོད་ན་ཅི་བསམ་འགྲུབ་པའི་དགེ་མཚན་ཡོད་ཅེས་སྟོན་སླད་སྔོན་གྱི་བྱུང་བ་བརྗོད་པའི་རབས་ལ་ཞུགས་ཏེ་རྒྱལ་པོ་བསོད་ནམས་སྟོབས་ཀྱི་རྟོགས་པ་བརྗོད་པ་ཞིག་ཡིན་ཞིང་རྩོམ་འགྲོས་སྔ་མ་རྣམས་དང་མཚུངས། 

			གོང་གསལ་འདི་ཙམ་གྱིས་བསྟན་འགྱུར་དུ་འཁོད་པའི་འགྱུར་རྩོམ་ལས་སྔ་འགྱུར་སྐོར་ཞིག་ངོ་སྤྲོད་བྱས་ཁུལ་ལགས་ཤིང་། ད་དུང་སྤྲིངས་ཡིག་ན་ཡང་རྒྱལ་པོ་ལ་གཏམ་དུ་བྱ་བ་རིན་པོ་ཆེའི་ཕྲེང་བ་དང་བཤེས་སྤྲིངས་དང་། སློབ་མ་སྤྲིངས་པ་སོགས་འགའ་ཞིག་ཡོད་པ་རྣམས་ཀྱང་བརྗོད་གཞི་ཙམ་ལས་ཚིག་འགྲོས་སོགས་སྔ་མ་རྣམས་ཀྱིས་མཚོན་ནས་འདུག་གོ། 

			བསྟན་འགྱུར་ཁྲོད་དུ་བཞུགས་པའི་བོད་རྩོམ་ཁག་ཅིག

			མཚམས་སྦྱོར་བ། 

			བཙན་པོ་ཁྲི་སྲོང་ལྡེ་བཙན་གྱི་རིང་ལ་བསམ་ཡས་སྒྲ་བསྒྱུར་གླིང་བཙུགས་ནས་ལོ་ཙཱ་བ་རྣམས་ཀྱིས་རྒྱ་དཔེ་ཁྱོན་ཆེ་བོད་སྐད་དུ་བསྒྱུར་བའི་ཞོར་དུ་རང་རྩོམ་འགའ་རེ་ཡང་ཤོར་ཡོད་པ་གོར་མ་ཆག་ལ། དངོས་སུ་མིང་འབོད་དུ་ཡོད་པ་ལ་ཡང་སྒྲ་སྦྱོར་བམ་གཉིས་དང་། དཀར་ཆག་ལྷན་དཀར་མ། བྱེ་བྲག་རྟོགས་བྱེད་སོགས་ཡོད་དོ། ། དེ་ཙམ་དུ་མ་ཟད་ཕོ་བྲང་ལྷན་དཀར་གྱི་དཀར་ཆག་ཏུ། བཙད་པོ་ཁྲི་སྲོང་ལྡེ་བཙན་གྱིས་མཛད་པའི་གཙུག་ལག་ལ། ཞེས་སྡེ་ཚན་ལོགས་སུ་ཕྱེ་ནས་བཀའ་ཡང་དག་པའི་ཚད་མ་སོགས་དཔེ་ཚན་བདུན་གྱི་མཚན་བྱུང་ལ། བུ་སྟོན་ཆོས་འབྱུང་དུ་ཡང་། འཇིག་རྟེན་གྱི་མིག་ཏུ་གྱུར་པའི་ཆོས་རྒྱལ་དམ་པ་རྣམས་དང་། ལོ་ཙཱ་ཆེན་པོ་རྣམས་ཀྱི་མཛད་བྱང་ལ། བཙན་པོ་ཁྲི་སྲོང་ལྡེ་བཙན་གྱིས་མཛད་པའི་གཙུག་ལག་ལ། གྲུབ་པའི་མཐའ་བགྲོ་བ་ཤོ་ལོ་ཀ་བཞི་བཅུ། བཀའ་ཡང་དག་པའི་ཚད་མ་བམ་པོ་བདུན། དབུ་མའི་གཟེར་བུ་ཤོ་ལོ་ཀ་སུམ་ཅུ། དེ་བཞིན་གཤེགས་པའི་སྐད་བརྡ་བམ་པོ་ལྔ། འཕགས་པ་རྣམ་པར་སྣང་མཛད་དང་ཤཱཀྱ་ཐུབ་པ་དང་བྱང་ཆུབ་སེམས་དཔའ་བརྒྱད་ལ་བསྟོད་པ་ཤོ་ལོ་ཀ འཕགས་པ་འཇམ་དཔལ་ལ་བསྟོད་པ་ཤོ་ལོ་ཀ བྱམས་པའི་བསྟོད་པ་ཆེན་པོ་བམ་པོ་གཅིག་དང་ཤོ་ལོ་ཀ་བརྒྱ། བྱམས་པ་བསྟོད་པ་ཆུང་ངུ་ཤོ་ལོ་ཀ་ལྔ་བཅུ། མི་གཡོ་མགོན་པོ་ལ་བསྟོད་པ་ཤོ་ལོ་ཀ བསམ་གཏན་གྱི་དོགས་པ་བརྒྱད་བསལ་བ་ལྷ་བཙན་པོས་བཀས་བཅད་པ་ཤོ་ལོ་ཀ བཀའ་ཡང་དག་པའི་ཚད་མ་མདོར་བསྟན་པ་བམ་པོ་གཅིགསློབ་དཔོན་བེེ་རོ་ཙ་ན་རཀྵི་ཏས་རྒྱལ་པོ་ལ་གནང་བ་དོན་གསལ་བའི་སྒྲོན་མ། བཙུན་པ་དཔལ་དབྱངས་ཀྱིས་བོད་རྗེ་འབངས་ལ་བརྫངས་པ་གཅེས་པ་བསྡུས་པའི་འཕྲིན་ཡིག

			མཁན་པོ་དཔལ་བརྩེགས་ཀྱིས་མཛད་པ་ལ་མདོ་སྡེ་སྣ་ཚོགས་ལས་བཏུས་པ་གསུང་རིན་པོ་ཆེའི་གཏམ། ཕྱིའི་ཡུལ་དྲན་རྒྱུད་དུ་ཡོད་པར་འདོད་པ་སེལ་བ་བམ་པོ་གཉིས། མཚན་ཉིད་གསུམ་མདོར་བསྟན་པ་ཤོལོཀལྟ་བའི་རིམ་པ་བཤད་པ་དང་བཞིའོ། ། ཕྱི་མ་འདི་ལ་དཔྱད་དོ། ། 

			མཁན་པོ་ཡེ་ཤེས་སྡེས་མཛད་པ་ལ། ལྟ་བའི་ཁྱད་པར་བམ་པོ་ཕྱེད་དང་གཉིས། དེའི་དྲན་བྱེད་བཟང་པོ་སྤྱོད་པའི་འགྲེལ་བ་བཞིའི་དོན་བསྡུས་པ་བམ་པོ་གཉིས། འཇིག་རྟེན་ཕ་རོལ་སྒྲུབ་པ་ཤོ་ལོ་ཀ་སུམ་ཅུ། དགོངས་པ་བཞི་དང་ལྡེམ་དགོངས་བཞིའི་བརྗེད་བྱང་ཤོལོཀ་ཉིས་བརྒྱའོ། ། 

			སློབ་དཔོན་ཀླུའི་རྒྱལ་མཚན་གྱིས་མཛད་པ་ལ། དགོངས་པ་ངེས་པར་འགྲེལ་བའི་རྒྱ་ཆེར་འགྲེལ་བམ་པོ་བཞི་བཅུ། ངེས་པའི་དོན་དབུ་མ་བམ་པོ། ཤེས་རབ་ཀྱི་ཕ་རོལ་ཏུ་ཕྱིན་པ་ལས་དོན་བསྡུས་ཏེ་གསལ་བ་བམ་པོ། ཕྲེང་བའི་རྒྱན་བམ་པོ་གཅིགཆོས་གཏན་ལ་དབབ་པའི་གལ་རྣམས་སོ། ། 

			དགོངས་པ་ངེས་པར་འགྲེལ་བའི་མདོའི་བཤད་པ་བཙན་པོ་མུ་ཏིག་བཙན་གྱིས་མཛད་པ། དགོངས་པ་ངེས་འགྲེལ་གྱི་བྱམས་པའི་ལེའུའི་བརྗེད་བྱང་སློབ་དཔོན་ཤེས་རབ་སྙིང་པོས་མཛད་པ། ཤེར་སྙིང་གི་ཊཱིཀ་སློབ་དཔོན་པྲ་ཤ་སྡེ་སེ་ནས་བྱས་པ། དབུ་མ་རྒྱན་གྱི་བརྗེད་བྱང་སློབ་དཔོན་བཀྲ་ཤིས་ཀྱིས་མཛད་པ་བམ་པོ་བཅུ། རིགས་པ་དྲུག་ཅུ་པ་ལས་བཏུས་ཏེ་མདོར་བཤད་པ་སློབ་དཔོན་བེེ་རོ་ཙ་ནས་མཛད་པ། སྡོམ་པ་ཉི་ཤུ་བའི་འགྲེལ་བ་སློབ་དཔོན་བཀྲ་ཤིས་ཀྱིས་མཛད་པ། དགེ་སློང་མའི་སོ་སོ་ཐར་པའི་བཤད་པ་དཔལ་གྱི་ལྷུན་པོས་བྱས་པ། ཆོས་ཀྱི་གཞུང་སརྔརྨིིར་བསྟན་པ་དཔལ་བརྩེགས་དང་ཀླུའི་རྒྱལ་མཚན་གྱི་བརྒལ་ལན་བཞི་ཕྲུགས། བཙན་པོ་དཔལ་དཱུན་བརྟན་གྱི་དབུ་མའི་བཀས་བཅད་པ་དང་བཅས་པ་ཤོ་ལོ་ཀ་དྲུག་ཅུ། དེའི་བརྗེད་བྱང་། བསམ་གཏན་གྱི་མན་ངག་ལྷ་བཙན་པོས་མཛད་པ་བམ་པོ་གཅིགརིན་ཆེན་ཟླ་བ་འབྱུང་གནས་ཀྱི་དྲིས་ལན་ཤོ་ལོ་ཀ་ཉིས་བརྒྱ། ཁྱུང་གོང་དང་དགེ་འདུན་གྱི་གལ་ཤོ་ལོ་ཀ་བརྒྱ། ཀོང་ཨུཏྤལ་ཀོ་ཤའི་དྲིས་ལན་ཤོ་ལོ་ཀ་ལྔ་བཅུ། དགེ་འདུན་ལ་བཙན་པོས་སེམས་ཉམས་སྨྲས་པ་ཤོ་ལོ་ཀ བེེ་རོ་ཙ་ན་རཀྵི་ཏས་མཛད་པའི་སྣང་བ་མཐའ་ཡས་ཀྱི་མཚན་བརྗོད་པ། ཐུ་མི་སཾབྷོ་ཊས་མཛད་པའི་སྒྲའི་བསྟན་བཅོས་བརྒྱད་ལས་སུམ་ཅུ་པ་དང་རྟགས་ཀྱི་འཇུག་པ་གཉིས་ལས་མ་རྙེད། ལྕེ་ཁྱི་འབྲུག་གི་གནས་བརྒྱད་རྩ་འགྲེལ་གཉིས། མ་བྱིན་ལེན་གྱི་སྐབས་ནས་མཁན་པོ་བཞིས་དཔྱད་པ་ཤོ་ལོ་ཀཇོ་མོ་བྱང་ཆུབ་ཀྱིས་མཛད་པའི་སྨོན་ལམ། ལོ་པཎ་མང་བོས་མཛད་པའི་བཀའ་ཆེ་འབྲིང་ཆུང་གསུམ་དང་། ཆོས་ཀྱི་རྣམ་གྲངས་ཀྱི་རྩ་བ་དང་བརྗེད་བྱང་བམ་པོ་བཞི། 58ཞེས་དཔེ་ཚན་ལྔ་བཅུ་ང་གཉིས་ཙམ་གྱི་མཚན་བྱང་བྱུང་ལ། དེས་ན་བཙན་པོ་དང་བོད་ཀྱི་ལོ་ཙཱ་བ་དག་གིས་མཛད་པའི་བསྟན་བཅོས་རེ་ཟུང་ངོ་སྤྲོད་ཀྱི་ཚུལ་དུ་འགོད་རྒྱུ་གལ་གནད་ཆེ་བར་མཐོང་ཞིང་། དེ་བཞིན་བེེ་རོའི་རྒྱུད་འབུམ་ལྟ་བུ་ཡང་བཀའ་བསྟན་ཁྲོད་ཡེ་མ་འཁོད་པར་སྣང་བས་རྣམ་ཐར་འདྲ་འབག་མ་སོགས་དང་། ཡང་བཀའ་ཐང་སྡེ་ལྔ་སོགས་དུས་ཚོད་འདི་ལ་འབྲེལ་ཆེ་བ་འགའ་རེ་འདུག་མོད། བཀའ་ཐང་ལ་མཚོན་ན་བསྟན་པ་ཕྱི་དར་རྗེས་ཀྱི་རྩོམ་འགྲོས་ཤས་ཆེ་བས་གཏེར་སྟོན་པའི་དུས་ཚོད་དང་སྦྱར་ནས་འགོད་འོས་ཆེ་བར་མཐོང་ཞིང་། བེེ་རོའི་སྐོར་འགའ་ཞིག་རོབ་ཙམ་འདིར་སྤྲོ་བར་བྱའོ། ། 

			བཀའ་ཡང་དག་པའི་ཚད་མ་ལས་མདོ་བཏུས་པ། 

			བཀའ་ཡང་དག་པའི་ཚད་མ་ལས་མདོ་བཏུས་པ་ཞེས་པ་འདི་བཞིན་བསྟན་འགྱུར་སྣ་ཚོགས་ཁྲོད་དུ་འབྱུང་ཞིང་། འདིའི་མཆོད་བརྗོད་དུ། 

			ཡང་དག་རྫོགས་པའི་སངས་རྒྱས་འཇིག་རྟེན་མཁྱེན། ། 

			དངོས་པོ་འདི་དག་ཅི་འདྲ་དེ་བཞིན་གསུང་། ། 

			བདུད་ཀྱི་སྟོབས་ཅན་མཆོད་པའི་གནས་སུ་འོས། ། 

			བདེ་གཤེགས་རིག་པ་གསུམ་དང་རྐང་པར་ལྡན། ། 

			འདུལ་འོས་ཁ་ལོ་སྒྱུར་བ་བླ་ན་མེད། ། 

			སངས་རྒྱས་བཅོམ་ལྡན་འདས་ལ་ཕྱག་འཚལ་ཏེ། ། 59

			ཞེས་སོགས་ཀྱིས་དབུ་བཙུགས་ནས་མཁན་ཆེན་ཞི་བ་འཚོ་ལས་གསན་པ་རྣམས་བྲིས་ཡོད་ཅེས་གསུངས་འདུག་བརྟེན་བོད་རྩོམ་ཡིན་པ་གོར་མ་ཆག་ལ། སྡེ་དགེར་མཇུག་བྱང་སོགས་མ་མངོན་ན་ཡང་། དཀར་ཆག་ལྷན་དཀར་མར་བཙད་པོ་ཁྲི་སྲོང་ལྡེ་བཙན་གྱིས་མཛད་པའི་གཙུག་ལག་གི་ཁོངས་སུ་བཀའ་ཡང་དག་པའི་ཚད་མ་ཞེས་འབྱུང་བས་བཙན་པོ་ཁྲི་སྲོང་ལྡེ་བཙན་གྱིས་མཛད་པ་ཡིན་ནོ། ། བསྟན་བཅོས་འདིའི་མཆོད་བརྗོད་ཚིགས་བཅད་དུ་བྱུང་བ་ལ་དཔག་ན། དུས་འདི་ཙམ་ནས་བོད་ཀྱི་རང་རྩོམ་ལ་ཡང་མཆོད་བརྗོད་འབྲི་སྲོལ་དར་འདུག་གོ། འདིའི་རྩོམ་འགྲོས་རྣམས་ནི་སྐབས་འདིར་འགྱུར་བའི་འགྱུར་རྩོམ་ཁག་དང་ཅུང་འདྲ་བ་ཞིག་ལ། སྐབས་འགར་བོད་ཀྱི་ཕལ་སྐད་ལྟ་བུའི་ཚིག་རེ་ཟུང་ཡང་མངོན་འདུག་ཅིང་། འདིར་རྩོམ་འགྲོས་ཀྱི་དཔེ་མཚོན་ཞིག་དྲངས་ན། ལེའུ་ལྔ་པ་རྗེས་སུ་དཔག་པ་ཡོངས་སུ་དག་པའི་ལེའུ་ལས། 

			འདུ་བྱེད་རྣམས་ནི་སྐད་གཅིག་པའི་རྒྱུན་དུ་གནས་ཏེ། ཚེ་འདི་ལ་རྒྱུན་ཡོད་པ་བཞིན་དུ་ཚེ་རབས་གཞན་ལ་ཡང་རྒྱུན་འབྱུང་བར་འགྱུར་བས་འཇིག་རྟེན་ཕ་རོལ་ཀྱང་ཡོད་དེ་སེམས་ཅན་སྣ་ཚོགས་ལ་གནས་པ་དམིགས་པའི་རྗེས་སུ་དཔག་པས་ཤེས་པར་བྱ་བ་ལ་འཇོག་ན་མི་ལ་སོགས་པ་འགྲེང་སྟེ་འགྲོ་བ་དང་ཕྱུགས་ལ་སོགས་པ་དུད་དེ་འགྲོ་བ་དང་། སྦྲུལ་ལ་སོགས་པ་འཕྱེ་ཞིང་འགྲོ་བ་དང་། བྱ་ལ་སོགས་པ་ནམ་མཁའ་ལ་ལྡིང་བ་དང་། ཉ་ལ་སོགས་པ་ཆུ་ན་འཕྱོ་བ་དང་དེ་འདྲ་བའི་ཚུལ་གྱིས་མི་བསླབས་པ་རྣམ་པ་སྣ་ཚོགས་མ་བསླབས་པར་ཡང་ཤེས་ཏེ་རྩོལ་བ་དང་། ལ་ལའི་གནས་ཅི་ལ་འཆའ། ལ་ལའི་ཟས་སུ་ཅི་ཟ། ལ་ལའི་ཡོན་ཏན་དུ་ཅི་ཡོད། ལ་ལའི་སྐྱོན་དུ་ཅི་ཆགས་ཏེ། སྣ་ཚོགས་ཀྱི་སྤྱོད་པ་མི་འདྲ་བ་ལ་སོགས་པ་དང་། སྐམ་ལ་གནས་པ་ནི་ཆུའི་གཏིང་དུ་འདུག་པར་མི་བཟོད། ཆུ་ལ་གནས་པ་ནི་སྐམ་ལ་གནས་པར་མི་བཟོད། གྲང་བས་ནི་ཚད་ཁུངས་མི་ཐུབ། དྲོས་པས་ནི་གྲང་མོ་མི་ཐུབ་པ་ལ་སོགས་པ་རང་གི་ཆོས་མ་ཡིན་པ་བྱེད་མི་ནུས་པ་དང་དེའི་ནང་ནས་ཀྱང་ལ་ལ་ནི་བསླབས་ན་ལོབས་པ་དང་། བསྒོམས་ན་གོམས་སུ་རུང་བ་ཡང་ཡོད། ལ་ལ་ནི་བསླབས་ཀྱང་མི་ལོབས་ལ་བསྒོམས་ཀྱང་གོམས་སུ་མི་རུང་བ་ཡང་ཡོད་པ་དང་། བ་གླང་དང་རྟ་ལ་སོགས་པ་མི་ལས་ཉམས་རྩལ་ཆེ་ལ་བང་མགྱོགས་པ་ཡང་མིས་བཀོལ་དུ་རུང་བ་དང་། ལྗི་བ་དང་ཤིག་ལ་སོགས་པ་མི་བས་ཆུང་ཡང་མི་ལ་ཟ་བ་དང་། སྐྱེ་གནས་བཞི་ནས་སྐྱེ་བའི་ཚུལ་མི་མཐུན་པ་དང་། འདི་འདྲ་བ་ལ་སོགས་པ་སེམས་ཅན་སྣ་ཚོགས་པ་ལ་སོགས་པ་གནས་པ་མངོན་སུམ་གྱིས་དམིགས་སུ་ཡོད་པ་ལས་ན། འཇིག་རྟེན་གཞན་དུ་ཡང་དེའི་ཚུལ་གྱིས་འགྲོ་བར་དཔག་པ་ནི་རྒྱུ་དང་ལས་དང་ཆོས་ཀྱི་རྗེས་སུ་དཔག་པའི་མཚན་ཉིད་དོ། ། 60ཞེས་འབྱུང་བ་ལ་མཚོན་ན་ཡང་། སེམས་ཅན་འཚོ་གནས་བྱེད་པའི་གནས་ལུགས་སམ་ཡིན་ལུགས་གང་ཞིག་འཆད་རྒྱུར་ཡང་། གཏན་ཚིགས། དཔེ་མཚོན། ཐ་ན་རྩོམ་འགྲོས་ཚུན་ནས་བོད་རང་གི་མཐོང་ཆོས་གོམས་གཤིས་སུ་ཡོད་པའི་ལྗི་བ་དང་ཤིག་ལ་སོགས་པ་བཀོད་ཡོད་པ་ལྟ་བུའོ། ། 

			རིན་པོ་ཆེ་རྩོད་པའི་འཁོར་ལོ། 

			འདི་ནི་སློབ་དཔོན་བེེ་རོ་ཙ་ན་དང་། རྒྱལ་པོ་ཁྲི་སྲོང་ལྡེ་བཙན་གཉིས་ཀྱིས་རྩོད་པ་བྱེད་ན་བྱེད་ལུགས་བྱེད་སྟངས་ཇི་འདྲ་ཞེས་བྲིས་པར་བེ་རོ་ཙ་ནས་ལན་བཏབ་པ་ཞིག་སྟེ། དེ་ཡང་དཔེར་ན་འདི་ལྟར། རིན་པོ་ཆེ་རྩོད་པའི་འཁོར་ལོ་ཞེས་བྱ་བ། གསུང་རབ་ཐམས་ཅད་ཀྱི་ཡང་སྙིང་། མན་ངག་ཐམས་ཅད་ཀྱི་ཉིང་ཁུ། ཐེག་ཕྲན་སརྦ་ཤིན་ཏུ་བསྐྱུར་བ་འདི་བཀའ་སྩལ་བ། རིན་པོ་ཆེ་འཁོར་ལོ་འདི་དོན་རྣམ་པ་ལྔས་བསྟན་ཏེ། ཕར་ལ་འདྲི་དང་ཚུར་ལ་ལན་གདབ་དང་། ཕར་ལ་འདྲི་ན་གནད་དང་གགས་ལ་འདྲི། ཚུར་ལ་འདྲི་ན་ཕོ་རོག་གླེན་པའི་འགྲོས་ཀྱིས་ཟུར་ལ་འབྲོས། རང་སེམས་རི་བོ་ཆེན་པོ་བཞིན་དུ་ཤིན་ཏུ་བརྟན་པར་བསྡད་པའོ། ། ཡང་མངའ་བདག་ཆེན་པོ་རྩོད་པའི་དོན་ནི་འདི་ལྟ་སྟེ། རང་ཡང་དམ་འཆའ་གཞན་ཡང་དམ་འཆར་གཞུགརྩོད་པའི་རྩོད་ལུགས་འདི་ལྟར་ཤེས་པར་བྱ། བསྒྲུབ་བྱ་དམ་བཅའ་གཏན་ཚིགས་དང་དཔེ་དང་ཆོས་ཉིད་བསྒྲུབ། ཁོང་ཡང་དེ་བཞིན་འཆའ་རུ་གཞུགརང་གི་གྲུབ་མཐའ་འདི་ལྟར་བསྟན་ཏེ། ཐེག་པ་རིམ་པ་དགུའི་ཆོས། ཆོས་ཅན་ཞེས་བྱ། རང་བཞིན་མེད་དེ་ཞེས་བྱ་བར་དམ་བཅའ། གཏན་ཚིགས་ཅིའི་ཕྱིར་ན། ཤེས་བྱ་ཡིན་པའི་ཕྱིར་རོ། ། དཔེར་ན་ཆུའི་ནང་གི་ཟླ་བ་ལྟ་བུའོ་ཞེས་སྨྲ། གྲུབ་པར་བྱ་བ་ཆོས་ཉིད་ཡིན་ཞེས་སྨྲའོ། ། 61ཞེས་འབྱུང་ལ། དེ་ལྟར་རྩོད་པ་ཇི་ལྟར་བྱ་བའི་ཚུལ་སྤྲོས་འདུག་ཅིང་། ད་ལྟའི་གདན་ས་ཁག་གི་རྩོད་གྲྭ་བས་རྩོད་པ་བྱ་རིམ་གྱི་ཕྱི་མོ་ལྟ་བུ་ཞིག་འདུག་གོ། རྩོམ་འགྲོས་ཀྱང་འདིར་དྲངས་པའི་དཔེ་མཚོན་ནང་གསལ་བ་བཞིན། ཕོ་རོག་གླེན་པའི་འགྲོས་དང་རྩོད་པའི་རྩོད་ལུགས་སོགས་ཀྱི་བོད་ཀྱི་ཕལ་སྐད་ཀྱང་རིམ་པ་འགའ་ཙམ་མངོན་ནོ། ། 

			སངས་རྒྱས་གསང་བའི་སྤྲིངས་ཡིག

			སློབ་དཔོན་སངས་རྒྱས་གསང་བས་བོད་ཀྱི་རྒྱལ་པོ་ཁྲི་སྲོང་ལྡེའུ་བཙན་རྗེ་འབངས་དང་། བོད་བཙུན་རྣམས་ལ་བརྫངས་པའི་སྤྲིངས་ཡིག་གོ། ཞེས་མཛད་བྱང་དུ་བྱུང་བའི་སྤྲིངས་ཡིག་འདི་བཞིན་སློབ་དཔོན་སངས་རྒྱས་གསང་བས་མཛད་ཅེས་གསལ་ན་ཡང་། འགྱུར་བྱང་མི་འདུག་པས་སློབ་དཔོན་གྱིས་བོད་སྐད་དུ་བརྩམས་པའམ་ཡང་བོད་ཀྱི་ལོ་ཙཱ་བ་ཞིག་གིས་སློབ་དཔོན་གྱིས་གང་གསུངས་པ་རྣམས་ཐད་ཀར་བྲིས་པ་ལྟ་བུ་ཞིག་ཡིན་མཆི་ཞིང་། འདིར་རྒྱལ་པོ་ལ་སྤྲིངས་པ་དང་། བློན་པོ་རྣམས་ལ་བརྫངས་པ། སྒོམ་ཆེན་རྣམས་ལ་བརྫངས་པ། སྤྱིའི་བན་དེ་རྣམས་ལ་བརྫངས་པ་སྟེ་སྡེ་ཚན་བཞི་ཙམ་ཡོད་ཅིང་། བོད་ཀྱི་རྒྱལ་པོ་སོགས་ལ་ཤ་ཚའི་བསླབ་བྱ་བྱས་པ་ཞིག་ཤིན་ཏུ་གསལ་ལོ། ། འདིའི་རྩོམ་འགྲོས་ལ་འགྱུར་རྩོམ་གྱི་ཉམས་དེ་ཙམ་མེད་ཅིང་། སློབ་དཔོན་ཐོན་མིས་རང་གི་ཆེ་བརྗོད་དུ་བླངས་པར་གྲགས་པའི་མགུར་ཚིགཡུལ་མཐའ་འཁོབ་བོད་ཀྱི་རྒྱལ་ཁམས་འདིར། ། མི་མཁས་པ་སླེབས་པའི་སྔོན་མ་ཡིན། ། ཞེས་སོགས་ཀྱི་ཚིགས་བཅད་དང་འདྲ་བ་ཞིག་འདུག་པས། བོད་རྩོམ་དངོས་ཤིག་ཡིན་པ་གོར་མ་ཆག་སྙམ་མོ། ། དེ་ཡང་རྒྱལ་པོ་ལ་གདམས་པའི་སྐབས་སུ། 

			གྲོས་ཀྱི་གདམས་ངག་མན་ངག་བསྟན་པ་ནི། ། 

			རྒྱལ་པོ་ཉུང་ན་བྲིན་ཕྱིར་ཁབ་གཞིས་བསྐྱུངས། ། བཙུན་མོ་གཅིག་ལ་དང་དུ་བཞེས་པ་ནི། ། 

			འཕྲ་མིག་གཡུས་སྤྲས་བརྒྱན་ཅིང་མཛེས་པ་དང་། ། གཅིག་གིས་གཅིག་ལ་ཆགས་ཤིང་ཤ་ཚ་མཆིའོ། ། 

			སྲིན་བུ་གདོང་དམར་བོད་ཀྱི་རྒྱལ་ཁམས་མི། ། དམ་ཚིག་ཉམས་ཤིང་མནའ་ལ་མི་འཛེམ་ལ། ། 

			ཤེས་པ་རགས་ཤིང་ཁོང་བརྣགས་ཆུང་བ་ཡིས། ། སྔར་བྱས་ཁྱད་དུ་གསོད་པར་འོས་ཞེས་མཆིའོ། ། 

			བསོད་ནམས་ཆེ་བར་དཔག་བསམ་ཤིང་བུ་སྐྱུངས། ། བསོད་ནམས་ཆུང་བའི་བོད་ཀྱི་རྒྱལ་ཁམས་སུ། ། 

			ཤིང་བུ་ཏ་ལ་ཕྱིས་མི་སྐྱེ་བ་འཁྲུངས། ། ཤིང་ལ་གནོད་ཀྱིས་འཆད་པ་ཤོལ་ཅིག་མཆིའོ། ། 

			གཙུག་ལག་ཁང་དང་མཆོད་རྟེན་ཁང་བཟངས་རྣམས། ། སྡིག་པ་ཀུན་ལ་གནོད་དེ་ལས་རྨང་ཡིན། ། 

			དམ་ཆོས་བསྒྱུར་བ་ཞུ་ཐུབ་དག་ཏུ་མཛོད། ། ལན་ཅིག་དུས་སུ་ཚད་མར་བྱེད་པར་མཆིའོ། ། 

			རྒྱལ་པོའི་རང་བཞིན་གཞན་དང་སྨྲ་མི་བྱ། ། ཟུགས་ཐུབ་གཟོབས་ལ་རབ་ཏུ་བརྟན་པར་མཛོད། ། 

			ཐུགས་ཆེན་ནང་བློན་དཔའ་བའི་མི་རྣམས་ལ། ། དགོས་དོན་གཅེས་སྤྲས་ལྷུག་པར་སྨྲོས་ཤེས་མཆིའོ། ། 

			སྲིད་ལ་གནོད་པའི་གྲོས་ནི་མི་སྙན་པོར། ། ཁེངས་པར་མི་བྱ་ཞི་དུལ་བསྐྱར་ཞིང་སྨྲ། 

			གཙིགས་དང་བྱ་དགའ་བློན་པོ་རྣམས་ལ་ནི། ། ཧ་ཅང་མ་ཆེ་རན་ཙམ་བྱ་མཆིའོ། ། 

			བློན་པོའི་འདོད་པ་ཆུ་བཞིན་མི་བཟད་པས། ། སྲིད་ཀྱི་མཁར་ནི་འཇིག་པའི་ཉེས་མཆིས་ཏེ། ། 

			སྲིད་ཀྱིས་གལ་ལ་བབ་པའི་དུས་སུ་ནི། ། སྲས་ལ་མི་ཕངས་སྡིག་ལ་མི་འཛེམ་མཆིའོ། ། 

			ཞེས་དང་། ཡང་། 

			མཐའ་ལྷོ་བལ་རིགས་ཤེས་པ་ཡོད་པ་ལ། ། ཡིད་ཆེས་མ་མཛད་བང་སོ་བཞུགས་གནས་རྣམས། ། 

			ཀུན་དུ་མ་སྤོང་ཕུང་བའི་ཉེན་མཆིས་ཏེ། ། ཅལ་ཅོལ་མ་མཛད་ཅོག་གེ་བཞུགས་ཞེས་མཆིའོ། ། 

			བཙུན་མོ་རྣམས་དང་བུད་མེད་གཞན་དག་ལ། ། འདོད་ཆགས་རང་བཞིན་ཕྱི་ཕྱིར་འདོད་པའི་ཕྱིར། ། 

			ཐུགས་ཀྱི་ཁུག་ལ་ཧ་ཅང་སྤྱད་མི་བྱ། ། ང་ཁྱོད་སྲེ་ཞིང་མཐོ་དམན་མེད་པར་མཆིའོ། ། 62

			ཞེས་སོགས་འབྱུང་ཞིང་། ཅལ་ཅོལ་མ་མཛད་ཅོག་གེ་བཞུགས། ཞེས་པ་དང་། ཐུགས་ཀྱི་ཁུག་ལ། སོགས་ཀྱི་ཚིག་བབས་ལ་བལྟས་ཚེ་འགྱུར་རྩོམ་ཞིག་མིན་པ་ནི་ཆེས་གསལ་བར་སྣང་སྙམ་ཞིང་། ནང་དོན་གྱི་ཆ་ནས་ཀྱང་བོད་དང་བོད་ཀྱི་རྒྱལ་པོ་ལ་ཆེས་ཤ་ཚ་བའི་བསླབ་བྱ་དཔེར་ན། རྒྱལ་པོ་ལ་བཙུན་མོ་མང་མི་རུང་བ་དང་། བློན་པོ་རྣམས་ལ་ཡང་བསྔགས་བརྗོད་སོགས་རན་པོར་བྱ་དགོས་པ། དེ་བཞིན་རྒྱལ་པོ་ཡང་སྨྲ་བ་མི་མང་བཞུགས་དགོས་པ་སོགས་གསལ་འདུག་ཅིང་། རྩོམ་འགྲོས་ལ་རང་བཞིན་བརྗོད་པའི་ཉམས་ཤིག་སླེབས་འདུག་ཅེས་སོ། ། 

			བཙུན་པ་དཔལ་དབྱངས་ཀྱིས་མཛད་པའི་གཅེས་པ་བསྡུས་པའི་འཕྲིན་ཡིག

			བསྟན་བཅོས་འདིའི་དབུར། གཅེས་པ་བསྡུས་པའི་འཕྲིན་ཡིག་བཙུན་པ་ཆེན་པོ་དཔལ་དབྱངས་ཀྱིས་བོད་རྗེ་འབངས་ལ་བརྫངས་པ། 63ཞེས་འབྱུང་ཞིང་། མཇུག་བྱང་དུ། 

			བདག་ནི་དགེ་སློང་དཔལ་དབྱངས་ཀྱིས། ། གཅེས་པའི་ཕྲེང་བ་ལས་བསྡུས་པའི། ། 

			གདམས་ངག་བརྩམ་པར་བྱ་བ་ཡིས། ། གདམས་ངག་འདི་ནི་སུས་ཐོས་པ། ། 

			གདམས་པའི་རྗེས་སུ་སྤྱོད་གྱུར་ནས། ། བྱང་ཆུབ་མྱུར་དུ་ཐོབ་པར་ཤོག། 

			བོད་ལ་དགེ་སློང་མིང་ཡང་མེད་པ་ལས། རྗེ་བྱང་ཆུབ་སེམས་དཔའ་ཁྲི་སྲོང་ལྡེ་བཙན་གྱིས་དམ་པའི་ཆོས་བརྙེས་ནས་དཔལ་ལྷ་བཙན་པོ་དད་པ་བསྐྱེད་དེ། རབ་ཏུ་བྱུང་བའི་མིང་དཔལ་དབྱངས་ཞེས་བགྱི། ། བཙུན་པའི་ཕུལ་དུ་ཕྱིན། མཛངས་པའི་ནི་རབ་ཏུ་ཕྱིན། བོད་ཀྱི་མདུན་སར་བསྲེས་ན་དཔེ་ཟླ་མེད་པ་དེས་མཛད་དོ། ། བཙན་པོ་ལ་བཀའ་གྲོས་དག་གསོལ་བ་ལས། ལ་ལ་ནི་གནང་། ལ་ལ་ནི་མ་གནང་བས་འཁོན་ནས་གྱེད་དེ་ལྷོར་བཞུད། གདམས་ངག་འདི་སླར་རྗེ་བློན་དང་། སེར་ཆགས་ཡོངས་དང་། བོད་རྗེ་འབངས་ལ་བརྫངས་པ་ལགས་སོ། ། མཇུག་འཁོན་པ་ལེགས་ཏེ། བཙུན་པས་ནི་བཟང་པོའི་སྤྱོད་པ་གྲུབ། བོད་རྗེ་འབངས་ནི་གྲོགས་ཀྱིས་དམའ་ཞེས་གདའོ། ། གདམས་ངག་གཅེས་པ་བསྡུས་པའི་འཕྲིན་ཡིག་བཙུན་པ་དཔལ་དབྱངས་ཀྱིས་སྔོན་ནས་ལས་ཀྱིས་འབྲེལ་ཅིང་བཤེས་པར་གྱུར་པ་བོད་རྗེ་འབངས་ལ་བརྫངས་པ་རྫོགས་སོ། ། ཞེས་འབྱུང་ཞིང་། བཙུན་པ་དཔལ་དབྱངས་ནི་ཁྲི་སྲོང་ལྡེ་བཙན་སྐབས་སུ་བྱུང་བའི་སད་མི་མི་བདུན་གྱི་གྲས་ཤིག་ཡིན་པ་ནི་གསལ་ཞིང་། བུའི་ཆོས་འབྱུང་དུ་སྦ་གསལ་སྣང་དང་འབའ་ཁྲི་བཞེར་སང་ཤི་ཏ་སོགས་སད་མི་མི་བདུན་རབ་ཏུ་བྱུང་བའི་མཚན་ལ་ཡེ་ཤེས་དབང་པོ་དང་དཔལ་དབྱངས་ལ་སོགས་པ་ཡིན་པར་གསུངས་པ་ལ་བརྟགས་ན། འབའ་ཁྲི་བཞེར་སང་ཤི་ཏ་རབ་ཏུ་བྱུང་བའི་མཚན་ལ་དཔལ་དབྱངས་སུ་བཏགས་པར་མངོན་ལ། མཁན་ཆེན་ཞི་བ་འཚོ་གཤེགས་རྗེས་དཔལ་དབྱངས་སློབ་དཔོན་དུ་བསྐོས་ནས་ཆོས་བསྟན་པའི་ལོ་རྒྱུས་ཀྱང་སྣང་ལ། 64སྦ་བཞེད་དུ། བཙན་པོའི་ཞལ་ནས། སློབ་དཔོན་ངའི་བོད་ལ་དགེ་སློང་མེད་པས་ངའི་ཞང་བློན་དག་ལ་དགེ་སློང་བཏུབ་བམ་ཅེས་ཞུས་པའི་ལན་དུ། བཏུབ་བམ་སད་པར་བྱ་གསུངས་ནས་སྐད་ལོབས་པ་ཚོ་ལས་ཐོག་མར་བོད་ལ་དད་པ་ཆེ་བའི་སྦ་ཁྲི་གཟིགས་དགེ་སློང་བྱས་མ་ཐག་ཏུ་མཚན་སྦ་དཔལ་དབྱངས་སུ་བཏགས། མངོན་པར་ཤེས་ལྔ་དང་ལྡན་པས། བཙན་པོ་དགྱེས་ཏེ་དེའི་ཞབས་སྤྱི་བོར་བླངས་ཏེ་ཁྱོད་བོད་ཀྱི་རིན་པོ་ཆེ་ཡིན་ནོ་ཞེས་བཀའ་བསྩལ་ནས་མཚན་ཀྱང་སྦ་རཏྣ་བཏགས་ཏེ། བོད་དུ་རབ་ཏུ་བྱུང་བ་ལ་སྔ་བ་དེ་ཡིན་ནོ། ། 65ཞེས་ཀྱང་འབྱུང་ངོ་། ། 

			དེ་ལྟར་དཔལ་དབྱངས་ཀྱིས་བརྩམས་པའི་སྤྲིངས་ཡིག་འདིར་ཤོག་གྲངས་བཅུ་ཡོད་ཅིང་། དམ་པའི་ལྷ་ཆོས་ཀྱི་ནང་དོན་ཅན་གྱི་མདོ་དང་བསྟན་བཅོས་ཁག་གི་དགོངས་དོན་གཅེས་པར་བསྡུས་ནས་ལེགས་ཉེས་སྟོན་པའི་བརྗོད་གཞི་ཅན་ཞིག་ཡིན། འདིའི་ཚིགས་བཅད་རྣམས་ལ་ནི་སྐབས་རེར་ཤོ་ར་རེ་སོགས་ཀྱི་ཐ་སྙད་ལན་འགར་འབྱུང་ལ། དཔེར་ན་འདིར་རབ་ཏུ་བྱུང་བ་རྣམས་ཀྱིས་བུད་མེད་བསྟེན་མི་རིགས་པའི་སྐོར་གསུངས་པའི་ཚིགས་བཅད་འགའ་དྲངས་ན། 

			བུ་སྨད་འདོད་པའི་སྲེད་པ་དང་། ། ནམས་ཀྱང་གནས་པར་མ་བྱེད་ཅིག། 

			གལ་ཏེ་བུ་སྨད་འདོད་ཅེས་ཏེ། ། ཁྱིམ་པའི་དངོས་པོ་བྱེད་ཅེ་ན། ། 

			དང་པོ་ཁྱོད་ནི་སུ་ཡིས་བསླུས། ། དཀོན་མཆོག་གསུམ་བསླུ་ཅི་ཡི་ཕྱིར། ། 

			སློབ་དཔོན་མཁན་པོ་ཅི་ལ་དགོས། ། སྐྱེ་བའི་མཆོད་གནས་ཅི་ཕྱིར་བྱ། ། 

			འདྲེག་པའི་བྱ་བ་གསུམ་ཡོད་དེ། ། སོག་པོ་རྣམས་ནི་བཅོས་ཀྱིས་འདྲེག། 

			དུད་འགྲོ་ཕལ་ནིི་ལས་ཀྱིས་འདྲེག། དགེ་འདུན་རྣམས་ནི་ཡོན་ཏན་གྱིས། ། 

			འདྲེག་པ་ཡིན་ན་གང་ཕྱིར་བྲེགས། ། སྟོན་པའི་ན་བཟའ་ཆུད་རེ་ཟོས། ། 

			ན་བཟའ་ཆོས་གོས་འོ་རེ་བརྒྱལ། ། དང་པོ་འདོད་ཆགས་བྲལ་ཞེ་ན། ། 

			ཅིའི་ཕྱིར་ད་ནི་བུ་སྨད་ལ། ། མི་ཤེས་སྐྱེ་བོ་འཇུ་བ་བཞིན། ། 

			ཁོང་ནས་གདུང་སེམས་ཡོད་རེ་ཆེ། ། འདོད་པ་རྣམས་ལ་དེ་བཞིན་འདུན། ། 

			དང་པོའི་དམ་བཅའ་གང་ཙུག་སོང་། ། དེ་ཡིས་མྱ་ངན་འདའ་འགྱུར་རམ། ། 

			སྡུག་བསྔལ་གྲོང་ཁྱེར་འཇིག་འགྱུར་རམ། ། ཇི་ལྟར་བཤང་གཅི་གཤེར་བ་ལ། ། 

			ངན་སྐྱུགས་ཁྱི་ཕག་ཆགས་པ་ལྟར། ། དེ་བཞིན་བཤང་གཅི་གཤེར་བ་ལ། ། 

			འདོད་ལྡན་བན་དེ་ཕག་ལྟར་ཆགས། ། བདག་ལུས་བུད་མེད་མི་གཙང་བར། ། 

			ད་དུང་བར་དུ་མ་རྟོགས་པར། ། མི་རྟག་སྒྱུ་མའི་བུད་མེད་ལ། ། 

			ཡང་དང་ཡང་དུ་ཆགས་པ་ནི། ། མི་གཙང་དོན་དུ་ཁྱི་རྣམས་བཞིན། ། 

			ཨེ་མའོ་གཟུ་ལུམས་ཨེ་མའོ་བླུན། ། ཨེ་མའོ་སྐྱེ་བོས་ཁྲེལ་དུ་རུང་། ། 

			སོགས་འབྱུང་བ་ལྟ་བུ་ཡིན་ཞིང་། འདིར་བོད་སྐད་རང་གི་འགྲོས་ཀྱིས་གཤེ་བའི་རྣམ་པ་ཡང་གང་སར་ཐོན་འདུག་གོ། དེ་བཞིན། འདོད་ལྡན་བན་དེ་ཕག་ལྟར་ཆགས། ཁྱི་ཕག་དང་། བཤང་གཅི་ལ་སོགས་པ་ཡང་དཔེའི་ནང་དུ་སླེབས་པར་བྱས་འདུག་གོ། 

			གནས་བརྒྱད་རྩ་འགྲེལ། 

			གནས་བརྒྱད་ཀྱི་རྩ་བ་ལོ་ཙཱ་བ་ལྕེ་ཁྱི་འབྲུག་གིས་མཛད་པར་གྲགས་མོད་མཇུག་བྱང་དུ། དབུལ་བ་འཇོམས་བྱེད་རྙེད་དཀའ་རིན་པོ་ཆེ། ། བགྲོད་དཀའ་རྒྱ་མཚོ་ཆེ་ལ་གནས་པ་དག། ལེགས་པར་གྲུ་བཙུགས་དར་འཕྱར་རླུང་གིས་བསྐྱོད། ། རིན་ཆེན་འཐོབ་བྱེད་གཞན་དུ་ཐབས་མེད་བཞིན། ། སྡུག་བསྔལ་འཇོམས་བྱེད་དམ་ཆོས་རིན་པོ་ཆེ། ། རྟོགས་དཀའ་གསུང་རབ་རྒྱ་མཚོ་དག་ན་གནས། ། ཡི་གེ་མིང་དང་ཚིག་གི་གྲུ་བཙུགས་ཏེ། ། སྒྲ་ཡི་དར་འཕྱར་ཤེས་རབ་རླུང་གིས་བསྐྱོད། ། དམ་ཆོས་ཐོབ་བྱེད་གཞན་དུ་ཐབས་མེད་དོ། ། ཅེ་ཁྱི་འབྲུག་གིས་བྱཱ་ཀ་ར་ཎའི་སྐད་མདོ་ཙམ་ཞིག་བསྒྱུར་བ་གནས་བརྒྱད་པོའི་རྩ་བ་རྫོགས་སོ། ། 66ཞེས་པར་མངོན་མོད། དུས་ཕྱིས་ཀྱི་མཁས་པ་བུ་སྟོན་རིན་པོ་ཆེ་སོགས་ཀྱིས་ལྕེ་ཁྱི་འབྲུག་གི་གསུང་རང་དུ་བརྩིས་ཡོད་པས་བོད་རྩོམ་ཡིན་ལས་ཆེའོ། ། 

			བེེ་རོའི་རྒྱུད་འབུམ། 

			རྟོགས་ལྡན་རིན་པོ་ཆེའི་མ་དཔེ་ལས་༡༩༧༡ལོར་བཀྲ་ཤིས་སྒང་པས་ལྡི་ལི་གསར་པར་པར་དུ་བཏབ་པའི་བེེ་རོའི་རྒྱུད་འབུམ་དེ་ལག་བྲིས་ཤིག་ཡིན་པ་དང་། པོད་ཀ་ནས་ཇ་བར་གྱི་པོད་བདུན་བཞུགས། རྒྱུད་འབུམ་འདི་དག་ནི་གསང་སྔགས་ཀྱི་རྒྱུད་ལ་འགྱུར་བྱང་ཡོད་པ་དང་མེད་པ་ཅི་རིགས་སུ་སྣང་ཞིང་། བཀའ་བསྟན་གྱི་ཁྲོད་དུ་ཡང་མ་བྱུང་བར་སྣང་། དེ་བཞིན་རྒྱུད་འབུམ་འདིར་བེེ་རོའི་འདྲ་འབག་ཆེན་མོ་ཞེས་པ་དབུ་མེད་ཡིག་རྙིང་འདྲ་སེ་བ་ཤོག་ལྡེབ་བརྒྱ་དང་གཅིག་ཙམ་ཅན་ཞིག་བཞུགས་པ་དེར། མི་ཡུལ་དུ་ཆོས་ཇི་ལྟར་བྱུང་ཚུལ་སོགས་ཆོས་འབྱུང་བྱིངས་དང་འདྲ་སེ་བ་ཞིག་གསལ་འདུག་ལ། ཤོག་ལྡེབ་ཞེ་དྲུག་པར་བེེ་རོའི་རྣམ་ཐར་མགོ་བཙུགས་ནས། བེེ་རོའི་མཚན་ལ་ཨ་འུ་གན་ཆག་སྟག་ཅེས་འབྱུང་ཞིང་། བེེ་རོའི་ཨ་ཁུ་ཧེ་འདོད་ཀྱིས་ཚ་བོ་གན་ཆག་སྟག་ལ་ཆོས་སློབ་ཏུ་མ་འགྲོ་བར་ཁྱིམ་གཞིས་སྲུངས་ཞེས་པའི་ལན་དུ་ཨ་བུ་གན་ཆག་སྟག་གིས་ལན་འདི་འདྲ་ཞིག་ཕུལ་འདུག

			ཨ་ཁུ་ཅི་དང་ཅི་མི་གསུང་། ། ཧེ་འདོད་ཅི་དང་ཅི་མི་གསུང་། ། 

			ཆུང་མ་འཁོར་བའི་འདམ་རྫབ་ཡིན། ། བུ་ཚ་འཁོར་བའི་བཤལ་ཐག་ཡིན། ། 

			ཕ་ཚན་འཁོར་བའི་ལག་སྡོས་ལགས། ། ཆབ་སྲིད་འཁོར་བའི་བཙོན་ར་ལགས། ། 

			ཨ་ཁུ་འདི་ལ་ཅི་མི་གསུང་། ། དེ་ལ་མོས་པས་སྙིང་རེ་རྗེ། ། 

			ཞེས་གསལ་འདུག་ལ། འདིར་ཡང་བོད་ཀྱི་ཕལ་སྐལ་གྱི་མགུར་གླུའི་རྣམ་པ་ཡོད་པ་ལྟ་བུ་ཡིན། དེ་ནས་བེེ་རོ་རྒྱ་གར་དུ་ཕེབས་ཚུལ་དང་། ལམ་དུ་དཀའ་ངལ་འཕྲད་ཚུལ། ཕྱིར་འཁོར་ནས་རྒྱལ་བློན་ལ་ཆོས་གསུངས་ཚུལ། བེེ་རོ་ཙ་ན་རྒྱལ་མོ་ཚ་བ་རོང་ལ་སྤྱུགས་ཚུལ་སོགས་བྲིས་འདུག

			བེ་རོའི་རྒྱུད་འབུམ་ལ་ཆ་གཞག་ན་ཡང་། ཆོས་ཚན་ཡོངས་རྫོགས་བེེ་རོས་བསྒྱུར་བ་ཡང་མིན་ཞིང་། དེའི་ནང་ཆོས་ཁག་གཅིག་ལོ་ཙཱ་བ་གཞན་གྱིས་མཛད་པ་དང་བསྒྱུར་བ་དག་ཀྱང་ཡོད་པར་མངོན་ཏེ། པོད་ཇ་པའི་ཁོངས་སུ་བཞུགས་པའི་རྫོགས་པ་ཆེན་པོ་ཡེ་ཤེས་ནམ་མཁའི་རྒྱུད་ཅེས་པར་མཚོན་ན། མཇུག་བྱང་དུ། རྒྱ་གར་གྱི་པནྜི་ཏ་བི་མ་ལ་མི་ཏྲ་དང་། ལོ་ཙཱ་སྙགས་ཛྙ་ས་ཀུ་མ་ར་དང་། ཀ་ཅོག་གི་སྦྱར་བའོ་ཞེས་འབྱུང་བ་ལྟ་བུ་ཡིན། གཞན་འགའ་ཞིག་ལ་ནི་གཏེར་ནས་བཏོན་པ་ཡིན་ཞེས་ཁ་གསལ་འདུག་པས་ཕྱིས་སུ་གཏེར་ནས་བཏོན་པ་ཡང་སྣང་ངོ་། ། སློབ་དཔོན་བེེ་རོའི་འགྱུར་བྱང་འཁོད་པ་རེ་ཟུང་སྣང་བ་དཔེར་ན། པོད་ག་པར་འཁོད་པའི་རིག་པ་ནམ་མཁའ་ལྟར་གསལ་བའི་རྒྱུད་ལ་མཚོན་ན། འགྱུར་བྱང་དུ་འདི་ལྟར། རིག་པ་ནམ་མཁའ་ལྟར་གསལ་བའི་རྒྱུད་རྫོགས་སོ། ། རྒྱ་གར་གྱིས་པཎྜི་ཏ་ཤྲཱི་སིངྷ་དང་། བོད་ཀྱི་དགེ་སློང་བེེ་རོ་ཙ་ནས་བསྒྱུར་ཅིང་ཞུས་ཏེ་གཏན་ལ་ཕབ་པའོ། ། ཞེས་འབྱུང་བ་ལྟ་བུ་ཡིན། གང་ལྟར་ཡང་རྒྱུད་འབུམ་འདིར་འཁོད་པའི་བསྟན་བཅོས་ཁག་ལ་བོད་རང་གི་རྩོམ་འགྲོས་ཤུགས་ཆེ་ཙམ་སྣང་བར་འདུག་གོ། 

			གནའ་རབས་མཁས་པའི་གསུང་གསང་པད་མོའི་རྫིང་། ། 

			ཇི་བཞིན་འཆད་པའི་ནུས་པ་སུ་ཡིས་སྦྱིན། ། 

			དེ་ལྟ་མོད་ཀྱི་རབ་རྩིང་རིག་པའི་འགྲོས། ། 

			བསྐྱོད་པའི་ཤུལ་དུ་རི་མོ་འདི་འདྲ་བཀོད། ། 

			ཅེས་པ་ནི་བར་སྐབས་ཀྱི་ངལ་གསོ་བའི་ཚིགས་སུ་བཅད་པའོ། ། 

			བོད་སིལ་བུར་འཐོར་བའི་དུས་སྐབས། 

			མཚམས་སྦྱོར་བ། 

			རྒྱལ་རབས་ལོ་རྒྱུས་ཁག་ཏུ་གསལ་བ་ལྟར་ན། བཙན་པོ་དར་མས་ལྕགས་བྱ་ལོ་སྟེ་ཕྱི་ལོ་༩༠༢ལོར་སངས་རྒྱས་ཀྱི་བསྟན་པ་བསྣུབས་པ་དང་། དེ་ནས་ལོ་ངོ་བདུན་ཅུ་ཙམ་ལ་བོད་དབུས་སུ་སངས་རྒྱས་ཀྱི་བསྟན་པ་མ་དར་བར་བཤད་དོ། ། 67བཙན་པོ་དར་མ་ལ་ཁྲི་དར་མ་འུ་དུམ་བཙན་ཞེས་ཀུན་མཁྱེན་བུའི་ཆོས་འབྱུང་དང་དེབ་སྔོན་སོགས་ན་གསལ་ཞིང་། ཀུན་མཁྱེན་བུའི་ཆོས་འབྱུང་དུ་བོད་ཀྱི་བཙན་པོ་དག་གིས་མཛད་པའི་བསྟན་བཅོས་ཀྱི་མཚན་ཐོའི་གྲས་སུ་ཡང་། བཙན་པོ་དཔལ་དུན་བརྟན་གྱི་དབུ་མའི་བཀས་བཅད་བཤད་པ་དང་བཅས་པ་ཤོ་ལོ་ཀ་དྲུག་ཅུ་ཞེས་འབྱུང་ཞིང་། ཏུན་ཧོང་ཡིག་རྙིང་ན་ཡང་། བཙན་པོ་ལྷ་སྲས་འྭུའྀ་དུན་བརྟན་ཀྱྀ་སྐུ་ཡོན་དུ་བསྔོ་བའྀ་སྨོན་ལཾ་དུ་གསོལ་པྰ། ཞེས་དང་། བཙན་པོ་འྭུའི་དུན་བརྟན་གྱྀ་ཞ་སྔ་ནས་ཀྱང་། ཚེའྀ་བར་ཆད་གྱྀ་བགེགས་དང་བྲལ་ཏེ། ཚེ་ལ་དབང་ཐོབ་པོར་སྨོན་ནོ། ། 68ཞེས་འབྱུང་བ་འདི་དག་ལ་གཞིགས་ཚེ། བཙན་པོ་དུན་བརྟན་དང་དུམ་བཙན་འདི་བཙན་པོ་དར་མ་ཡིན་པ་ལས་གཞན་དུ་མེད་དབང་ན། བཙན་པོ་འདིས་བསྟན་པ་བསྣུབས་མིན་ལ་ཡང་དོགས་པ་ཡོང་ཆོག་པའི་རྨང་གཞི་འགའ་འདུག་གོ་སྙམ། 

			འོན་ཀྱང་སྐབས་འདིར་བསྟན་པ་བསྣུབས་དགོས་པའི་ཆ་རྐྱེན་གཞན་འགའ་ཞིག་ཀྱང་ཡོད་འདུག་སྟེ། རང་གི་རལ་བ་དགེ་འདུན་པའི་ཞབས་ལ་བཏིང་ནས་གུས་ཞབས་མཛད་མཁན་གྱི་བཙན་པོ་རལ་བ་ཅན་གྱི་སྐུ་ཚེའི་མཇུག་ཏུ། རྒྱལ་པོ་རལ་པ་ཅན་དེས་རབ་ཏུ་བྱུང་བ་ལ་ཆབ་སྲིད་ཕུལ་བས་བློན་པོ་ནག་པོ་ལ་དགའ་བ་རྣམས་ཁྲོས་ཏེ་ཆོས་ཁྲིམས་བཤིག་པར་ལྐོག་ཆད་བྱས་ཏེ་ལྷ་སྲས་གཙང་མ་རབ་ཏུ་བྱུང་བ་གྲོ་མོར་སྤྱུགས། བཙུན་མོ་ངང་ཚུལ་མ་དང་། བན་དེ་ཆེན་པོ་དཔལ་གྱི་ཡོན་ཏན་མནལ་བཤམས་ཞེས་ཕྲ་མ་བཅུག་སྟེ་བན་དེ་ཆེན་པོ་བཀུམ། བཙན་པོ་དགུང་ལོ་སོ་དྲུག་ལྕགས་མོ་བྱ་ལ། དབའ་རྒྱལ་ཏོ་རེ་དང་། ཅོག་རོ་ལེགས་སྒྲ་གཉིས་ཀྱིས་ཞལ་ལྟག་པར་བསྟན་ཏེ་བཀྲོངས་སོ། ། ”69ཞེས་འབྱུང་བ་དང་། སྐབས་འདི་ཡས་མས་ཀྱི་ལོ་རྒྱུས་དག་ན་བློན་པོས་ཐབས་ཚུལ་སྣ་ཚོགས་ཀྱིས་བཙན་པོ་བརླག་པའི་ལོ་རྒྱུས་ཀྱང་འབྱུང་བས། བློན་པོ་ཚོས་རལ་པ་ཅན་གྱི་སྟེ་གཅུས་ནས་བགྲོངས་ནུས་ན་དར་མ་བགྲོངས་མི་ནུས་པའི་རྒྱུ་མཚན་གཞན་མེད་ལ། དགེ་སློང་དཔལ་གྱི་ཡོན་ཏན་གསོད་ནུས་ན་དམ་པའི་ཆོས་བསྣུབས་མི་ནུས་པའི་རྒྱུ་མཚན་གཞན་མེད་པས། གང་ལྟར་ཡང་བོད་ཀྱི་བློན་པོ་ཆོས་ལ་མི་དགའ་བ་ཚོའི་བྱེད་བབ་ལ་བརྟེན་ནས་རབ་ཏུ་བྱུང་བ་རྣམས་ལ་རྔོན་བྱེད་དུ་འཇུག་པ་དང་ཡང་ན་གསོད་པ། གཙུག་ལག་ཁང་བཤིག་པ་སོགས་བྱས་ཤིང་། བུའི་ཆོས་འབྱུང་དུ་ཡང་འདི་འཆད་སྐབས། པནྚི་ཏ་ལ་ལ་སྤྱུགས། ལ་ལ་ཡུལ་དུ་སྤྲད། ལོ་ཙཱ་བ་ཕལ་ཆེར་བྲོས། གཤེད་མ་བཀྱེ་སྟེ་ཉང་ཏིང་ངེ་འཛིན་བཟང་པོ་དང་རྨ་རིན་ཆེན་མཆོག་ལ་སོགས་པ་བསད་ཅེས་འབྱུང་ངོ་། ། 

			ལར་ནས་སྐབས་འདི་དག་གི་གནས་བབ་ལ་བརྟེན་ནས། བཙན་པོ་བགྲོངས་མཁན་གྱི་བློན་པོ་དེ་དག་གིས་ཀྱང་དར་བཞིན་པའི་བོད་ཀྱི་བཙན་པོའི་ཆབ་སྲིད་ཀྱི་མཇུག་མ་ནོན་ཏེ། སྟོད་མངའ་རིས་ནས་སྨད་མདོ་ཁམས་ཡོངས་སུ་བཙན་པོའི་ཆབ་སྲིད་ཀྱིས་ཡུགས་གཅིག་ཏུ་ཁྱབ་པའི་མངའ་དབང་དེ་སིལ་བུར་འཐོར་ཞིང་། མདོ་སྨད་ཕྱོགས་སུ་སྨར་གཡོ་གཙང་གསུམ་ཡིབ་ནུས་པ་མ་ཟད། ཅིག་ཆར་འཇུག་པའི་རྣལ་འབྱོར་བ་ཞེས་བྱ་བ་དགེ་བའི་ཕྱོགས་ཅི་ཡང་མི་བྱེད་པའི་ལོག་རྟོག་ཅན་མང་བས་དེ་དག་དགག་པའི་ཆེད་དུ་བླ་ཆེན་པོ་དགོངས་པ་རབ་གསལ་གྱིས་གཙུག་ལག་ཁང་བརྩིགས་པའི་ལོ་རྒྱུས་དེབ་སྔོན་ན་གསལ་འདུག་པས། ཁྲི་སྲོང་ལྡེ་བཙན་གྱི་སྐབས་སུ་བྱུང་བའི་ཧ་ཤང་གི་བསྟན་པ་ལྟ་བུ་ཡང་གནས་ཡོད་ལ། ཡང་ཧ་ཤང་གིས་ཁ་སྟོང་བྱས་ནས་བསྟན་པའི་མེ་རོ་སྨད་ནས་གསོས་པའི་ལོ་རྒྱུས་དང་། དེ་བཞིན་སྟོད་ཕྱོགས་སུ་ཡང་བཙན་པོའི་རྒྱུད་པ་གྱར་ནས་དཀོན་མཆོག་ལ་མཆོད་པ་སོགས་ཀྱི་གནས་ཚུལ་ཡོད་མོད། དབུས་གཙང་ཙམ་དུ་བསྟན་པ་བསྣུབས་པའི་རྐྱེན་གཅིག་པུ་ལ་བརྟེན་ནས་བོད་དུ་བསྟན་པ་བསྣུབས་པ་དང་བོད་དུ་བསྟན་པ་ཕྱི་དར་ཟེར་བ་སོགས་ཀྱི་ཆབ་སྲིད་ཀྱི་བྱུས་ཉེས་དེ་དག་བྱུང་བ་ཡིན་ལ། ཕྱི་ལོ་༩༢༩ས་གླང་ལོའི་གཡས་གཡོན་དུ་བོད་དུ་འབངས་གྱེན་ལོག་བྱུང་ཞིང་། དེའི་རྐྱེན་རྩ་ཡང་བཙན་པོ་དར་མའི་དུས་སུ་བློན་པོ་དང་མཁས་པ་ཆོས་ལ་དགའ་བ་རྣམས་བསད་པ་དེ་དག་གིས་རྐྱེན་བྱས་ཏེ། ཆོས་ལ་དགའ་བ་དང་མི་དགའ་བའི་ཕྱོགས་གཉིས་ཀྱིས་འབངས་མི་སེར་བསྐུལ་ནས་གྱེན་ལོག་འདི་བྱུང་བ་ཡིན་འདྲ་ཞིང་། ཕྱི་ལོ་༩༣༧པ་མེ་བྱ་ཙམ་ལ་བཙན་པོ་སྔོན་མ་དག་གི་བང་སོ་ཡང་བྲུས་ནས་བཤིག་གོ། དེ་དག་ལ་བརྟེན་ནས་ཐོན་མིས་མཛད་པའི་བོད་ཡིག་གསར་བཟོ་དང་འབྲེལ་བའི་བསྟན་བཅོས་ཆེན་པོ་བརྒྱད་ལས་སུམ་རྟགས་གཉིས་ལས་མ་ལྷག་པ་དང་། བསམ་ཡས་ལ་སོགས་པའི་རིག་པའི་བསྟི་གནས་ཁག་ཏུ་ཡོད་པའི་སྒྲ་བསྒྱུར་གླིང་སོགས་སྒོ་བརྒྱབ། བཙན་པོས་རིག་གནས་ལ་གཙིགས་ཆེར་མཛད་པའི་བཀས་བཅད་ཀྱི་རིམ་པ་སོགས་ཀྱང་ཉམས་ནས་བོད་ཀྱི་རིག་གནས་ལ་གྱོང་གུད་ཆེན་པོ་ཞིག་ཐེབས་ཡོད་པ་གདོན་མི་ཟའོ། ། 

			སྐབས་འདིར་རྩ་བ་ཟེར་བ་དམར་དམར་འདི། ། འགྲེལ་བ་ཟེར་བ་ནག་ནག་འདིས། འཆད་པ་ཡིན་པ་འདྲ། ཟེར་བ་ལྟ་བུའི་ཆེས་རྨོངས་པའི་དུས་ཚོད་ཅིག་ཤར་བར་བཞེད་མོད། འོན་ཀྱང་ཕྱོགས་གང་ནས་བལྟས་ཀྱང་དུས་ཚོད་འདི་དང་ལོ་འདི་ལ་བོད་དུ་མཁས་པ་མི་གཅིག་ཀྱང་མེད་ཅེས་ཁ་ཚོན་གཅོད་རྒྱུ་ནི་ཤིན་ཏུ་དཀའ་འོ། ། གང་ལྟར་ཡང་བོད་དུ་ཆོས་སྲིད་རིག་གནས་གང་ཐད་ནས་ཉམས་ཆག་ཅིག་བྱུང་བ་ཡིན་ནོ། ། གུ་གེ་མཁན་ཆེན་ངག་དབང་གྲགས་པས་མཛད་པའི་མངའ་རིས་རྒྱལ་རབས་ལས། “དེ་ཡང་རྒྱལ་པོ་གླང་དར་དར་མས་བསྟན་པ་བསྣུབས། རྒྱལ་ཁམས་འཁྲུགས་པའི་རྐྱེན་གྱིས་གདུང་རབས་ལྔ་རུ་བསྟན་པ་ཞིག་ནས། ལོ་བརྒྱ་དང་བཞི་བཅུ་རྩ་དྲུག་གི་བར་དུ་སྟོད་མངའ་རིས་འདིར། གཙུག་ལག་ནི་བོན། གཤིན་ནི་ནག་པོ། གསོན་པོ་རྣམས་ལོག་ཆོས་སྤྱོད་ཅིང་། གཤིན་པོ་རྣམས་དུར་དུ་འགྲུབ། གཤིན་པོ་སྡིག་རྫོང་འདེབས་ཏེ། དཀོན་མཆོག་གི་སྐྱབས་དང་བྲལ་ཞིང་། “70ཞེས་སོགས་འབྱུང་བ་ལྟར་ན་སྐབས་འདིར་བོན་ཤུགས་ཆེ་ཙམ་དར་བར་ཡང་སྙམ་མོ། 

			འོན་ཀྱང་བོད་དུ་གནས་བཞིན་པའི་རིག་གནས་ཀྱི་རྒྱུན་སྐྱོང་བ་ཚོའི་གྲས་ནས་ཐོག་མར་སྨར་གཡོ་གཙང་གསུམ་དང་། དེ་རྗེས་བླ་ཆེན་པོ་དགོངས་པ་རབ་གསལ་དང་། ཁོང་ནས་སྡོམ་རྒྱུན་བཞེས་པའི་དབུས་གཙང་གི་མི་བཅུ་སོགས་ཡིན་ལ། དེབ་སྔོན་ན། བསྟན་བསྣུབས་ཀྱི་དུས་སུ་ཡང་དབུས་གཙང་ན་གྲྭ་བཙུན་མེད་པ་ཙམ་ལས་སྔགས་པ་ཁྱིམ་པ་སོགས་སྐྱ་བོ་ཚོས་དམ་ཆོས་བསྒྱུར་བའི་རིགས་དང་དེ་བཞིན་གྱི་རྩོམ་རིག་ཁག་གཅིག་སྲུང་སྐྱོང་བྱས་ཡོད་པའི་གནས་ཚུལ་གསལ་འདུག་ལ། 71དབུས་གཙང་མི་བཅུ་སོགས་ཀྱི་རྗེས་འཇུག་པ་རྣམས་ཀྱིས་གཙོ་བོར་དགེ་འདུན་གྱི་སྡེ་འཛུགས་པ་དང་། གཙུག་ལག་ཁང་བཞེངས་པ་སོགས་གཙོ་ཆེར་མཛད་ཡོད་སྐོར་བོད་ཀྱི་ལོ་རྒྱུས་དག་ན་གསལ་ལོ། ། 

			སྐབས་འདི་ཙམ་ལ་བོད་ཀྱི་མཁས་པ་ཚོ་རྒྱ་གར་ལ་ཕེབས་ནས་དམ་ཆོས་ཞུ་བ་དང་། པཎ་ཌི་ཏ་བོད་ལ་སྤྱན་དྲངས་ནས་དམ་པའི་ཆོས་བསྒྱུར་བ་སོགས་ལ་ལ་ནི་བཙན་པོའི་རྒྱུད་པ་དག་གིས་བཀའ་མངགས་ལྟར་བྱེད། ལ་ལ་ནི་རང་ཤེད་ཀྱིས་ཕེབས་པ་སོགས་གང་ལྟར་རྒྱ་གར་དང་བལ་ཡུལ་ནས་བསྟན་བཅོས་བསྒྱུར་བའི་མཛད་པ་ཤུགས་ཆེར་གནང་ཞིང་། དེ་ཡང་སྔགས་ཕྱོགས་ཀྱི་དམ་ཆོས་ཆེས་མང་པོ་ཞིག་འགྱུར་ཡོད་པར་སྣང་ངོ་། ། 

			དེ་ཡང་འབྲོག་མི་ནས་བརྒྱུད་པའི་ལམ་འབྲས། མར་པ་ནས་བརྒྱུད་པའི་བཀའ་བརྒྱུད། འབྲོམ་ནས་བརྒྱུད་པའི་བཀའ་གདམས། དམ་པ་ནས་བརྒྱུད་པའི་ཞི་བྱེད། ཁྱུང་པོ་ནས་བརྒྱུད་པའི་ནི་གུརྨངས་ར་སེར་པོ་ནས་བརྒྱུད་པའི་ཕོ་གཅོད། བཅས་བརྒྱད་ལ་ཕྱི་དར་སྐབས་ལྷག་པར་འཕེལ་བའི་གདམས་པའི་སྒོ་ཆེན་དྲུག་དང་། དེའི་སྟེང་དུ་ལོ་ཆེན་ནས་བརྒྱུད་པའི་ཡོ་གའི་ཆོས་སྐོར་བཅས་དར་ཞེས་མང་ཐོས་ཀླུ་སྒྲུབ་རྒྱ་མཚོའི་བསྟན་རྩིས་ན་གསལ་ཞིང་། དོན་དངོས་སུ་ཡང་སྐབས་འདིའི་བོད་ཀྱི་མཁས་པ་དག་ནི་གོང་གསལ་གྱི་སྡེ་ཚན་འདི་དག་ལས་འདར་མེད་པར་སྙམ་ཞིང་། དེ་ཡང་གཙོ་བོར་ལོ་ཙཱ་བ་དག་གིས་རྒྱ་གར་དང་བལ་བོར་ཕེབས་ནས། རྒྱ་བལ་གྱི་མཁས་པ་དག་ལས་ནང་བའི་མདོ་སྔགས་ཆོས་མང་པོ་ཞུས་པ་དེ་དག་ལ་རང་རང་གི་བརྒྱུད་པ་འདི་དང་དེ་ལས་ཆོས་འདི་དང་ཆོས་དེའི་བཤད་སྲོལ་འདི་ཡིན་ཞེས་སློབ་རྒྱུད་ལ་གདམས་པ་དང་། དེ་དག་ལ་བརྟེན་ནས་རང་རང་གི་བརྒྱུད་པ་འཕེལ་བའི་གོ་རིམ་ནང་བོད་ཀྱི་གྲུབ་མཐའ་ཁག་ཀྱང་རིམ་པས་བྱུང་བ་ཡིན་ལ། རང་ཉིད་ཀྱིས་རྒྱ་བལ་གྱི་མཁས་པ་བཙལ་ནས་བསྟན་བཅོས་འགྱུར་སྐབས་འགྱུར་བྱང་ལ་ཡང་ལོ་ཙཱ་བ་ལ་ལས་སྔ་འགྱུར་གྱི་སྐབས་ཀྱི་འགྱུར་བྱང་འགོད་ལུགས་སུ་བྱས་མོད། མཁས་པ་འགའ་རེས་འགྱུར་བྱང་འགོད་སྐབས་ཀྱང་། རང་རྩོམ་གྱི་ཚིགས་སུ་བཅད་པའི་ལུགས་སུ་འབྲི་བ་སོགས་ཀྱང་དར་བར་སྣང་སྟེ། དཔེར་ན་ཙན་དྲ་བའི་འགྱུར་བྱང་དུ་ཡང་། “ཉེ་བར་བསྒྱུར་བ་ཉི་ཤུ་བའི་འགྲེལ་བ་སློབ་དཔོན་ཆེན་པོ་ཙན་དྲ་གོ་མིས་མཛད་པ་རྫོགས་སོ། ། སྒྲ་བ་ཆེན་པོ་པནྜི་ཏ་ཛེེ་ཀརཎའི་ཞལ་སྔ་ནས་ལེགས་པར་མཉན་ཏེ། ལོ་ཙཱ་བ་ཤཱཀྱའི་དགེ་སློང་ཉི་མ་རྒྱལ་མཚན་དཔལ་བཟང་པོས་དཔལ་ཐར་པ་གླིང་གི་གཙུག་ལག་ཁང་དུ་ལེགས་པར་བསྒྱུར་བའོ། ། སའི་ཉི་ཟླ་ལྟར་གྱུར་ཅིགསྒྲ་སོགས་ཤེས་བྱའི་ཆོས་ནི་ཕལ་ཆེ་བ། ། སྐྱེས་པ་གཞན་དུ་སྦྱངས་པས་འདིར་མཁས་ཀྱང་། ། བོད་ཡུལ་བྱིས་པའི་ནང་དུ་བདག་སྐྱེས་པས། ། མཁས་པའི་མཁས་པ་ཡིན་པར་སུས་ཤེས་ཀྱི། ། ”ཞེས་འབྱུང་བ་ལྟ་བུའོ། ། 72

			ད་ནི་དུས་སྐབས་འདིར་བྱུང་བའི་བོད་ཀྱི་མཁས་པ་ཁག་གཅིག་གི་གསུང་རྩོམ་གྱི་རིམ་པ་འགའ་ཞིག་རྣམ་པ་ཇི་འདྲ་བ་ཡོད་མེད་སོགས་བརྗོད་པ་ལ་འཇུག་པར་བྱ་སྟེ། 

			ལྷ་བླ་མ་ཡེ་ཤེས་འོད། 

			མཁར་རྨེའུ་བསམ་གཏན་རྒྱལ་མཚན་གྱིས་བརྩམས་པའི་ལྷ་བླ་ཡེ་ཤེས་འོད་དང་ཕོ་བྲང་ཞི་བ་འོད་གཉིས་ཀྱིས་སྤྲིངས་པའི་བཀའ་ཤོག་གི་ངོ་སྤྲོད་སྐྱ་རེངས་ཞེས་བྱ་བའི་ནང་། 73ལྷ་བླ་མ་ཡེ་ཤེས་འོད་ཀྱིས་བརྫངས་པའི་སྔགས་ལོག་སུན་འབྱིན་གྱི་བཀའ་ཤོག་ཅིག་དྲངས་འདུག་པ་འདི་ནི་ཕྱི་ལོ་༩༨༥ཡས་མས་སུ་བརྩམས་པའི་ཚོད་དཔག་མཛད་འདུག་ཅིང་། འདིའི་ནང་། 

			སྔོན་གྱི་རྒྱལ་པོ་བྱང་ཆུབ་སེམས་དཔའ་ཡིས། ། 

			བཀའ་དང་བསྟུན་ནས་ཆོས་ལོག་འདི་བཀག་སྟེ། ། 

			ཀུན་གྱི་ལྟ་བསྲང་མཐོ་རིས་སྒོ་ཕྱེ་བས། ། 

			སེམས་ཅན་མང་པོ་བླ་མེད་ལམ་དུ་ཆུད། ། 

			ད་ལྟ་ལས་ཟད་རྒྱལ་པོའི་ཁྲིམས་ཉམས་པས། ། 

			རྫོགས་ཆེན་མིང་བཏགས་ཆོས་ལོག་བོད་དུ་དར། ། 

			ལྟ་བ་ཕྱིན་ཅི་ལོག་གི་སར་ཐོགས་པ། ། 

			ཆོས་པར་མིང་བཏགས་སྔགས་ལོག་བོད་དུ་དར། ། 

			དེ་ཡིས་རྒྱལ་ཁམས་ཕུང་སྟེ་འདི་ལྟར་གྱུར། ། 

			སྒྲོལ་བ་དར་བས་ར་ལུག་ཉལ་ཐག་བཅད། ། 

			སྦྱོར་བ་དར་བས་མི་རིགས་འཆོལ་བར་འདྲེས། ། 

			སྨན་སྒྲུབ་དར་བས་ནད་པའི་གསོ་རྐྱེན་ཆད། ། 

			བམ་སྒྲུབ་དར་བས་དུར་སའི་མཆོད་པ་སྟོང་། ། 

			སྲིན་པོ་ཤ་ཟ་མཆོད་པས་མི་ནད་ཕྱུགས་ནད་བྱུང་། ། 

			མེ་བསུར་དུད་པ་བཏང་བས་ཡུལ་གྱི་ལྷ་ཀླུ་འཕང་། ། 

			དེ་ལྟར་སྤྱོད་པ་ཐེག་ཆེན་ཡིན་ནམ་ཅི། ། 

			ཁྱེད་ཅག་གྲོང་གི་མཁན་པོ་སྔགས་པའི་སྤྱོད་ཚུལ་ནི། ། 

			རྒྱལ་ཁམས་གཞན་དུ་ཐོས་ན་གཞན་དག་ངོ་མཚར་རྒྱུ། ། 

			ངེད་ཅག་སངས་རྒྱས་ཡིན་ནོ་ཟེར་བའི་སྤྱོད་པ་ནི། ། 

			ལས་ཀྱི་སྲིན་པོ་བས་ནི་སྙིང་རྗེ་ཆུང་། ། 

			ཁྲ་དང་སྤྱང་ཀི་བས་ནི་ཤ་དད་ཆེ། ། 

			བོང་རེང་གླང་རེང་བས་ནི་འདོད་ཆགས་ཆེ། ། 

			ཁང་རུལ་སྦུར་གོག་བས་ནས་སཋརྨུར་དད་ཆེ། ། 

			ཁྱི་དང་ཕག་པ་བས་ནི་གཙང་བཙོག་ཆུང་། ། 

			ཞེས་པ་འདི་ཙམ་ལ་མཚོན་ན། བརྗོད་བྱའི་ཆ་ནས་སྐབས་དེའི་བོད་ཀྱི་རྒྱལ་ཁྲིམས་ཉམས་པ་དང་། བཙན་པོ་ཡིན་ཡང་བཀའ་བཏང་ནས་ཆོས་ལོག་པ་རྣམས་འགོག་མི་ཐུབ་པ། དེ་བཞིན་ཆོས་ལོག་པའི་སྤྱོད་པ་འགའ་ཞིག་བཅས་བསྟན་ནས་སྐབས་དེའི་སྤྱི་ཚོགས་ཀྱི་གནས་བབ་བསྟན་ཡོད་ཅིང་། རྗོད་ཚིག་གི་ཆ་ནས་ཀྱང་ཆོས་ལོག་གི་སྤྱོད་པ་དེ་དག་ནི། སྙིང་རྗེ་མེད་པའི་སྲིན་པོ་དང་། ཤ་ལ་དགའ་བའི་སྤྱང་ཀིའདོད་ཆགས་ཆེ་བའི་བོང་བུ་དང་གླང་སོགས་འགྲན་ཟླའི་ཡུལ་དུ་བཀོད་ནས། དེ་དག་ལས་ཀྱང་ཐབས་སྐྱོ་བོའི་གནས་སྟངས་བཀོད་ཡོད་པ་འདི་འདྲ་ནི་བོད་ཀྱི་སྲོལ་རྒྱུན་གྱི་རྩོམ་འབྲིའི་ཐབས་ཤིག་ཡིན་ལ། གཞན་ཡང་། འདིའི་མཇུག་རྩོམ་གྱི་ཚིགས་བཅད་ན་ཡང་། 

			གཏི་མུག་མུན་པའི་ཚོགས་ཀྱིས་ཤེས་རབ་རྨོངས། ། 

			འདོད་ཆགས་རྒྱ་མཚོའི་འདམ་དུ་རྣམ་ཤེས་བྱིངས། ། 

			ང་རྒྱལ་ཆེན་པོའི་རི་བོས་ངན་འགྲོར་མནན། ། 

			ཕྲག་དོག་རླུང་དམར་འཚུབ་པས་འཁོར་བར་གཡེངས། ། 

			བདག་ཏུ་འཛིན་པའི་མདུད་པ་དམ་པོས་བཅིངས། ། 

			ཐར་པ་ཐོབ་པ་དཀའ་མོར་མི་འཆིའམ། ། 

			ཞེས་པ་འདི་ལ་མཚོན་ན་ཡང་གཟུགས་རྒྱན་གྱི་ཉམས་ཐོན་ཡོད་ཅིང་། སྐབས་འདི་ཙམ་ནས་བོད་ཀྱི་རྩོམ་པ་པོ་ཚོའི་སྨྱུག་རྩལ་དུ་འཁྱོག་བརྗོད་ཀྱི་རྩོམ་འགྲོས་ཤིག་ཀྱང་དར་བར་སྣང་ངོ་། ། 

			ལོ་ཙཱ་བ་རིན་ཆེན་བཟང་པོ་

			ཐོ་རེངས་སྐར་ཆེན་ལྟར་གྲགས་པའི་ལོ་ཙཱ་བ་ཆེན་པོ་རིན་ཆེན་བཟང་པོ་ནི་བསྟན་པ་ཕྱི་དར་གྱི་མཁས་པའི་ཐོག་མ་ལྟར་བྱོན་སྣང་ཞིང་། དེབ་སྔོན་དུ་ས་ཕོ་རྟ་ཕྱི་ལོ་༩༥༨ལོར་འཁྲུངས་ཞེས་གསལ་མོད་མང་ཐོས་ཀླུ་སྒྲུབ་རྒྱ་མཚོའི་བསྟན་རྩིས་སུ་ལྕགས་ཕོ་རྟ་སྟེ་ཕྱི་ལོ་༩༧༠ལོར་འཁྲུངས་ཞེས་གསུངས། གང་ལྟར་ཡང་ལོ་ཆེན་འདི་བརྒྱ་ཕྲག་བཅུ་པའི་ཕྱེད་ཕྱི་མར་བལྟམས་ནས་དགུང་གྲངས་༨༨པར་བཞུགས་ཡོད་ཅིང་། ལྷ་བླ་མ་ཡེ་ཤེས་འོད་ཀྱིས་མངགས་པ་བཞིན་གཞོན་དུས་ནས་ཁ་ཆེར་བྱོན། པཎྜི་ཏ་བདུན་ཅུ་རྩ་ལྔ་ཙམ་བསྟེན་ནས་སྔགས་དང་མཚན་ཉིད་ཀྱི་གཞུང་མང་པོར་སྦྱངས། བོད་དུ་འཁོར་ནས་མདོ་སྔགས་ཀྱི་ཆོས་མང་པོ་བསྒྱུར། དེ་ཡང་དགུང་ལོ་སུམ་ཅུར་སླེབས་པའི་སྐབས་སུ་ལོ་ཙཱའི་ལས་བྱེད་པའི་མགོ་ཚུགས་པའི་དབང་དུ་བཏང་ན། ལོ་དེ་ནི་ཕྱི་ལོ་༩༨༧མེ་ཕག་ལ་འཁེལ། ལོ་ཆེན་དགུང་གྲངས་གོ་བརྒྱད་སོན་པའི་ཤིང་ལུག་ཕྱི་ལོ་༡༠༥༥པ་ལ་མྱ་ངན་འདས་ཤིང་དེའི་སྔོན་གྱི་ལོ་བཅུ་གྲངས་ཙམ་ལ་སྒྲུབ་པ་ལ་རྩེ་གཅིག་གཞོལ་བས་ལོ་ཙཱའི་ལས་མ་གནང་ངམ་སྙམ། དེ་ཡང་སྐུ་ན་གཞོན་པའི་སྐབས་སུ་རང་གིས་བསྒྱུར་བ་གཙོ་བོར་མཛད་ཅིང་། དགུང་ན་མཐོན་པོར་སླེབས་པའི་སྐབས་བསྟན་པའི་བྱ་བ་སྣེ་མང་ལ་བརྟེན་སློབ་ཚོགས་ཀྱིས་བསྒྱུར་བ་ལ་འགྱུར་བཅོས་གནང་བ་གཙོ་བོར་བྱས་སམ་སྙམ། དེབ་སྔོན་དུ་ཞུ་ཆེན་འཕེར་བའི་ལོ་ཙཱ་བ་ཡང་བཅུ་ལྷག་བྱོན་ཞེས་གསུངས་ཤིང་། ལོ་ཆུང་ལེགས་པའི་ཤེས་རབ་དང་། གུར་ཤིང་བརྩོན་འགྲུས་རྒྱལ་མཚན། གྲབ་པ་གཞོན་ནུ་ཤེས་རབ། གྱི་ནོར་ཛྙཱ་ན་བཅས་བཞི་ལ་ལོ་ཆེན་གྱི་ཐུགས་སྲས་བཞིར་གྲགས། 

			ལོ་ཙཱ་བ་རིན་ཆེན་བཟང་པོའི་གསུང་རྩོམ། 

			ལོ་ཆེན་རིན་ཆེན་བཟང་པོས་བརྩམས་པའི་བསྟན་བཅོས་མིག་ལམ་དུ་མ་བྱུང་ལ། ཁོང་གིས་བསྒྱུར་བའི་རྟའི་རིག་བྱེད་མཐའ་དག་རྗེས་སུ་བསྟན་པ་ཞེས་བྱ་བ་དེར། འགྱུར་བྱང་གི་རྣམ་པར་བྲིས་པའི་ཚིགས་བཅད་རྩོམ་ཡིག་ཅིག་འདུག་པ་དེ་ནི་ལོ་ཆེན་གྱི་གསུང་རྩོམ་འཁྲུལ་མེད་དུ་སྣང་། འདིར་ཆ་ཚང་བར་དྲངས་ན། 

			དཔལ་ལྡན་རྒྱལ་པོ་རིན་པོ་ཆེ། ། མི་དབང་མངའ་བདག་ཅེས་གྲགས་པ། ། 

			རྩོད་པའི་དུས་སུ་འཁྲུངས་གྱུར་ཀྱང་། ། དམ་པའི་སྤྱོད་པ་ཀུན་དང་ལྡན། ། 

			ཁྱེད་ནི་ཐམས་ཅད་མཁྱེན་གྱུར་ཅིང་། ། ཁྱེད་ལ་བདེན་དང་བཟོད་སོགས་མངའ། ། 

			ཁྱེད་ལ་ཡོན་ཏན་ཀུན་འདུག་པས། ། ཁྱེད་ཉིད་བསྟོད་པར་འོས་པ་དང་། ། 

			ཁྱེད་ལ་མཁས་དང་རྒྱལ་ཕྲན་གཞན། ། བྲམ་ཟེ་སློང་མོ་བ་རྣམས་ཀྱིས། ། 

			རང་རེ་གསེར་གྱི་དབང་ཕྱུག་ཏུ། ། རྒྱལ་ཆེན་ཁྱེད་ནི་གཅིག་ཏུ་བསྒྲགས། ། 

			མི་དབང་རྒྱལ་པོ་དགྱེས་པ་དང་། ། གསང་དཔྱད་ཀྱིས་གཞན་ཕན་གདགས་ཕྱིར། ། 

			བཀའ་ཡིས་བསྐུལ་བའི་གཞུང་རྒྱས་འདི། ། བོད་ཀྱི་རང་སྐད་སྤྱོད་ཡུལ་བྱས། ། 

			ཆོས་ལྡན་གཞུང་ལུགས་ལ་མཁས་པས། ། ས་རྣམས་ལེགས་པར་སྐྱོང་མཛད་ཅིང་། ། 

			ཡོན་ཏན་ཕུན་ཚོགས་ཀུན་ལྡན་པས། ། སྐྱེ་དགུ་ཡུན་རིང་རྒྱས་པར་མཛོད། ། 

			དྲང་སྲོང་ཤེས་པ་རྒྱ་མཚོ་ཕ་མཐར་ཕྱིན། ། མངོན་ཤེས་ལྔ་ལྡན་ཡོན་ཏན་ཕུན་ཚོགས་པའི། ། 

			ཤ་ལི་ཧོ་ཏྲས་ཚངས་པ་ལ་ཐོས་ནས། ། རྟ་ཡི་ཚེ་ཡི་རིག་བྱེད་གང་གཏམས་ཏེ། ། 

			ཡུལ་མཐོ་ས་གཙང་འཛམ་གླིང་དཀྱིལ་སྒང་ན།།མི་རྗེ་ལྷས་མཛད་སྤུ་རྒྱལ་བཙན་པོའི་གདུང་། ། 

			བྱང་ཆུབ་སེམས་དཔའི་སྤྲུལ་བའི་རྒྱུད་དུ་འཁྲུངས། ། མཐའ་བཞིའི་རྒྱལ་པོ་གཞན་ལས་ཁྱད་པར་འཕགས། ། 

			འཁོར་དང་སྟོང་སྡེ་གསེར་དབྱེར་ཀུན་ལ་མཁས། ། ས་ཡི་བདག་པོ་སེང་གེའི་གཟི་བྱིན་གྱིས། ། 

			རྒྱལ་ཕྲན་གླང་ཆེན་མྱོས་པའི་དྲེགས་འཕྲོག་པ། ། མི་དབང་བཀྲ་ཤིས་ལྷ་སྡེ་བཙན་གྱི་བཀས། ། 

			གསང་སྔགས་ཕ་རོལ་ཕྱིན་དང་བདེན་པ་ཡི། ། ལུང་དང་རིགས་པའི་བསྟན་བཅོས་ཀུན་ལ་མཁས། ། 

			སྐྱེ་འགྲོ་དམ་པ་མི་དང་མགྱོགས་འགྲོ་ཡི། ། ཚེ་ཡི་རིག་བྱེད་ཀུན་ཀྱང་ཞུགས་སླད་དུ། ། 

			དམན་ལ་སྙིང་བརྩེ་བག་ཡོད་ཁྲེལ་ལ་སོགས། ། གཏོང་ལ་སོགས་པའི་ཡོན་ཏན་རྣམས་དང་ལྡན། ། 

			མི་ཤེས་བརྡ་སྤྲོད་སྒྲ་བསྒྱུར་ལོ་ཙཱ་བས། ། ལྷ་མི་སྐལ་བ་ཅན་གྱི་མཆོད་པའི་གནས། ། 

			མར་པ་ལོ་ཙཱ་བ་ཆོས་ཀྱི་བློ་གྲོས་མཆོག་ནི། བསྟན་པ་ཕྱི་དར་གྱི་ལོ་ཙཱ་བའི་སྔ་གྲས་ཡིན་ཞིང་། ཕྱི་ལོ་༡༠༡༢ཆུ་བྱི་ལ་འཁྲུངས་ཤིང་། དགུང་གྲངས་བརྒྱད་ཅུ་གྱ་བརྒྱད་ལ་ཕེབས་པའི་བྱ་ལོར་འདས་ཞེས་རྣམ་ཐར་དུ་འབྱུང་བ་ལྟར་ན་ཆུ་བྱི་ལ་མ་འཁྲུངས་པར་གསལ་མོད། ཚེ་ཏན་ཞབས་དྲུང་བས་༡༠༩༧མེ་གླང་ལ་འདས་ཞེས་གསུངས། གང་ལྟར་ཡང་བླ་མ་འདིས་སྐུ་གཞོན་ནུའི་དུས་ནས་འབྲོག་མི་ལོ་ཙཱ་བའི་དྲུང་ནས་རྒྱ་གར་གྱི་ཕལ་སྐད་དང་ཡི་གེ་ལོ་ངོ་གསུམ་ཙམ་སྦྱངས་རྗེས། ཆོས་ཞུ་རྒྱུའི་ཐུགས་འདུན་འཁྲུངས་མོད། བདག་མེད་མའི་དབང་བཞི་རྫོགས་རེ་ལ་འབྲི་བཅོ་ལྔ་རེ་དང་། བདག་མེད་མའི་རྗེས་གནང་རེ་ལའང་གཡག་རེ་ཙམ་ངེས་པར་དགོས་ཤིང་འདུག་པས་འབུལ་བ་མེད་ན་ཆོས་རྫོགས་པ་བློ་ཁ་ཁེངས་པ་ཞིག་མི་ཐོབ་པར་འདུག་དགོངས་ནས་གཉོས་ལོ་ཙཱ་བ་རྒྱ་གར་དུ་འགྲོ་བ་དང་འཕྲད་ནས་བལ་ཡུལ་ལ་ཕེབས་པ་དང་། བལ་པོའི་བླ་མ་ཞིག་གིས་ཀྱང་ཆོས་གསུངས་སྐབས་བོད་མི་རྣམས་ལ་དམིགས་ནས། འོ་སྐོལ་བལ་པོའི་སྐད་མི་གོབོད་བ་གླང་དང་འདྲ་སོགས་ཀྱི་འཕྱ་སྨོད་བྱས་པ་ཡང་ཁྱད་དུ་བསད་ནས་ཆོས་གསན་པ་སོགས་རྒྱ་གར་དུ་ལན་གསུམ་གྱི་རིང་མི་ལོ་ཉེར་གཅིག་གི་དུས་ཚོད་བསྐྱལ་ནས་བོད་དུ་བཀའ་བརྒྱུད་པའི་བསྟན་པའི་དབུ་བཙུགས་པ་ཡིན་ལ། ཁོང་གི་རྣམ་ཐར་ན། རྒྱ་གར་དུ་ཆོས་ཞུ་བར་གསེར་སྒྲུབ་དགོས་པ་དང་། གཉོས་ལོ་ཙཱ་བ་དང་ལྷན་དུ་གསེར་ཅི་ཙམ་ཡོད་གསང་བ་བྱས་ལུགས་སོགས་ཀྱི་དགོད་དྲོ་བའི་ལོ་རྒྱུས་རེ་འགའ་ཡང་སྣང་ངོ་། ། སྐབས་རེར་རྒྱ་གར་ན་བཞུགས་སྐབས་ཀྱང་བླ་མ་ལས་ཆོས་ཞུས་རྗེས་གནང་བ་ཞུས་ཏེ་དགའ་བའི་མགུར་བོད་སྐད་དུ་བླངས་སྐབས་རྒྱ་གར་བ་ཚོས་བོད་པ་སྨྱོ་བ་མིན་ནམ་ཟེར་ཞེས་ཀྱང་འབྱུང་བས། མར་པས་མགུར་ལེན་པ་ནི་བོད་ཀྱི་དུས་སྟོན་ཁག་ཏུ་གླུ་ལེན་པའི་གོམས་སྲོལ་དང་གཅིག་མཚུངས་ཡིན་པར་སེམས་ལ། དགའ་དྲགས་པའི་སྐབས་སུ་སྐྱེས་ཡུལ་གྱི་གླུ་རྒྱ་གར་ནས་ཤོར་བ་ལ་ཡང་ཐུགས་ཁག་གང་ཡང་མེད་དོ་སྙམ་མོ། ། 

			མར་པ་ལོ་ཙཱ་བའི་གསུང་མགུར་ཁག་གཅིག

			གཤམ་ནས་གསལ་བའི་མགུར་འབུམ་འདི་དག་ནི་བསྟན་པ་ཕྱི་དར་གྱི་ཐོག་མར་བྱུང་བའི་བོད་ཀྱི་མགུར་ཚན་ཁག་ཅིག་ཡིན། འདིའི་སྔོན་གྱི་བཙན་པོ་ན་རིམ་གྱི་སྐབས་སུ་བྱུང་བའི་མགུར་གླུ་ཁག་དང་བསྡུར་ན། དུས་ཚོད་འདིའི་མགུར་རྣམས་ནི་བརྗོད་བྱ་དང་རྗོད་བྱེད་གཉིས་ཀའི་ཆ་ནས་འགྱུར་བ་ཆེན་པོ་ཞིག་ཕྱིན་ཡོད། དེ་ཡང་བརྗོད་བྱའི་ཆ་ནས་སྔོན་མའི་མགུར་རྣམས་ནི་ཆབ་སྲིད་དམ་འཇིག་རྟེན་པའི་འཚོ་བ་ལ་འབྲེལ་ཞིང་། འདིར་དེ་ལས་བརྒལ་ཏེ་དམ་པའི་ཆོས་ཀྱི་ནང་དོན་ཡོད་པར་གྱུར་ཡོད་པ་དང་། དེ་བཞིན་བོད་ཀྱི་ཁོར་ཡུག་ལས་བརྒལ་ནས་རྒྱ་གར་གྱི་ཁོར་ཡུག་དང་། རྒྱ་གར་དུ་བསྐྱོད་པའི་ལམ་བར་གྱི་དཀའ་སྡུག་ཁག་ཀྱང་སླེབས་ཡོད། རྗོད་བྱེད་ཀྱི་ཆ་ནས་ཀྱང་ཚེག་བར་ལ་འགྱུར་བ་ཕྱིན་ཡོད་པ་དང་། སྡེབ་སྦྱོར་ཀྱང་སྔོན་ལས་ཇེ་བཟང་དུ་སོང་ཡོད་དོ། ། 

			དེས་ན་ཕྲན་གྱིས་མར་པ་ལོ་ཙཱ་བ་ཆོས་ཀྱི་བློ་གྲོས་ཀྱི་གསུང་རྩོམ་བསྟན་བཅོས་ལུགས་སུ་ཡོད་པ་མ་རྙེད་ཅིང་། རྣལ་འབྱོར་བ་ཁྲག་འཐུང་རྒྱལ་པོས་བཀོད་པའི་མར་པའི་རྣམ་ཐར་ན་མགུར་ཚན་བཞི་བཅུ་ཞེ་དགུ་ཙམ་འཁོད་འདུག་ལ། མགུར་དེ་དག་ཀྱང་མར་པའི་དངོས་སློབ་དག་གིས་ཞལ་ནས་སྙན་བརྒྱུད་དུ་བྱུང་བ་རས་ཆུང་བ་དང་ངན་རྫོང་སྟོན་པ་གཉིས་ཀྱིས་བཀའ་བགྲོས་ནས་བཀོད་པའི་རྣམ་ཐར་སོགས་ཀྱི་ཡིག་ཆ་ལས་བཤུས་པ་རྣམ་ཐར་འདི་གའི་མཇུག་བྱང་དུ་འབྱུང་བས་མར་པའི་གསུང་འཁྲུལ་མེད་ཡིན་པ་གོར་མ་ཆག་གོ། 78

			འདིར་མགུར་ཚན་ཞིག་དཔེ་མཚོན་དུ་དྲངས་ནས་ཞུས་ན། ཆོས་ཕྱིར་དཀའ་བ་སྤྱད་ཚུལ་གྱི་མགུར་ལས། 

			ཇོ་བོ་མི་བསྐྱོད་ཀྱི་ངོ་བོོ་རྡོ་རྗེ་འཆང་། ། མི་ཁོ་བོའི་སྤྱི་གཙུག་རྒྱན་དུ་བཞུགས། ། 

			མི་བདག་གི་དཀའ་ལས་ཀྱི་དཔེ་བཤད་ན། ། ཁྱེད་འདིར་བཞུགས་ཀྱི་ཇོ་བོ་སྟོན་ཆེན་རྣམས། ། 

			ཆོས་སླ་བར་མ་དགོངས་ཚུལ་བཞིན་སྒྲུབས། ། 

			ཁོ་བོ་མར་པ་ལོ་ཙཱ་འདི། ། སྐྱེས་པ་ལྷོ་བྲག་མཐིལ་དུ་སྐྱེས། ། 

			ལས་འཕྲོ་དཀར་པོའི་ཆོས་ལ་སད། ། དཔལ་མུ་གུ་ལུང་གི་དགོན་པ་དེར། ། 

			སྒྲ་བསྒྱུར་འབྲོག་མི་ལོ་ཙཱ་ལ། ། སྒྲ་ཐད་ཀློག་སྐད་ཀྱི་ཡིག་ཚང་བསླབས། ། 

			ཁོང་སྐུ་དྲིན་མི་ཆུང་ཆེ་བར་ཁུམས། ། དམ་ཆོས་རྒྱ་གར་ཡུལ་ནས་བཙལ། ། 

			བདག་བལ་པོའི་ལམ་དུ་ཞུགས་ཙ་ན། ། བཅའ་འཕྲང་དང་ཆུ་ལ་ཐར་དུས་མེད། ། 

			ནགས་འཐུག་པོ་གཅིག་ལ་ཐོན་དུས་མེད། ། ལམ་རིང་པོ་གཅིག་ལ་བགྲོད་དུས་མེད། ། 

			ཤིང་སྡོང་པོ་མི་རོ་རེངས་པོ་འདྲ། ། ལམ་དེ་ཀུན་གྱི་སྡུག་བསྔལ་མཐོང་ཙ་ན། ། 

			བྱ་དགུང་ལ་འཕུར་བ་གཤོག་པ་འདར། ། འོན་ཀྱང་ངལ་དུབ་བྱ་རིན་ཆོག། 

			ཡུལ་ལྷ་ལས་བབས་པའི་བལ་པོ་མཐོང་། ། ཕྱི་འདོད་ཡོན་ལྟ་བས་ཆོག་མི་ཤེས། ། 

			མི་འདོད་ཁམས་ཀྱི་ལྷ་ཕྲན་ཡིན་ནམ་སྙམ། ། དུས་བསྐལ་པ་བཟང་པོར་འདུག་གོ་སྙམ། ། 

			ལམ་བགྲོད་པར་དཀའ་ཡང་ཕྱིན་པས་ལེགས། ། ང་དེ་ནས་རྒྱ་གར་དུ་ཕྱིན་ཙ་ན། ། 

			མཐའ་འཁོབ་ཀྱི་ཇག་པ་ཤི་སྐྱིད་ལ། ། སྲོག་ཅི་བདེར་ཐོན་པའི་རེ་མ་མཆིས། ། 

			གཅན་གཟན་གྱི་ངར་སྐད་ཐོས་ཙ་ན། ། ལུས་གཙང་སར་ཐོན་པ་ཅུང་མ་བསམ། ། 

			སྦྲུལ་སྦརྠམ་ཆེན་གྱི་ཁ་རླངས་མཐོང་བའི་ཚེ། ། ཡིད་བརྟན་པར་ཕྱིན་ཡང་གོམ་ཚུགས་འྷྭོར། ། 

			ལམ་དེ་ཀུན་གྱི་འཇིགས་པ་མཐོང་བ་རྣམས། ། དུས་ད་ལྟ་དྲན་ཡང་བློ་སྙིང་འདར། ། 

			ཆུ་གྲགས་པ་ཅན་གྱི་གངྒཱ་བརྒལ༎འོན་ཀྱང་དཀའ་བ་སྤྱད་རིན་ཆོག། 

			ཡུལ་དབུས་འགྱུར་ཚལ་གྱི་བཀོད་པ་མཐོང་། ། དཔལ་རྡོ་རྗེ་གདན་གྱིས་སྣ་དྲངས་པའི། ། 

			རྟེན་ངོ་མཚར་ཅན་ལ་མཆོད་པ་བྱས། ། ཁོ་བོ་ཕྱིན་པ་འཕྱིས་སོ་སྙམ། ། 

			ཆོས་སྙིང་ནས་འཚོལ་བའི་གདུང་སེམས་ཀྱིས། ། ཡུལ་རྒྱ་གར་ཤར་ནུབ་ཆུ་བཞིན་ཉུལ། ། 

			ཐང་ཆེན་པོ་གཅིག་ལ་ཆོད་དུས་མེད། ། མེ་འོབས་ཀྱི་ཐང་ལ་ཕྱིན་ནོ་སྙམ། ། 

			ཡིད་ཆོས་ལ་བསམས་ཀྱང་སྙིང་རླུང་འཕྱོ། ། ནད་འཚོ་བར་དཀའ་བའི་ཚད་པས་ཐེབས། ། 

			དོ་ཤི་དོ་ཆད་བཅུ་གསུམ་བྱུང་། ། ཁ་ཆེམས་ཚིག་གསུམ་བཞག་ས་མེད། ། 

			དབུགས་འགྱུ་བ་ཆད་པ་ལན་གསུམ་མྱོང་། ། དུས་དེ་ཀུན་གྱི་སྡུག་བསྔལ་མཐོང་ཙ་ན། ། 

			སྡང་དགྲའི་མིག་ནས་མཆི་མ་འཆོར། ། འོན་ཀྱང་སྲོག་བསྡོས་བྱ་རིན་ཆོག། 

			རྗེ་ན་རོ་པཎ་ཆེན་གྱིས་སྣ་དྲངས་པའི། ། བླ་མ་གྲུབ་ཐོབ་ལྔ་དང་མཇལ། ། 

			སྤྱིར་རྒྱུད་སྡེ་བཞི་ལ་ཉན་བཤད་བྱས། ། ཁྱད་པར་མ་རྒྱུད་མཐའ་དག་དང་། ། 

			ཕ་རྒྱུད་གསང་བ་འདུས་པ་བསླབས། ། ཤར་ཆུ་བོ་གངྒཱའི་འགྲམ་དུ་ཕྱིན༎

			རྗེ་མེེཏྲི་པ་ཡིས་བྱིན་བརླབས་ཀྱིས། ། གཞི་མེད་ཆོས་ཉིད་སྐྱེ་བ་མེད་པར་རྟོགས། ། 

			སེམས་སྟོང་པ་ཉིད་ལ་སྦར་ཟིན་བྱས། ། དོན་སྤྲོས་བྲལ་གཉུག་མའི་ངོ་བོ་མཐོང་། ། 

			སྐུ་གསུམ་མ་དང་དངོས་སུ་མཇལ། ། མི་ཁོ་བོའི་སྤྲོས་པ་དེ་ནས་ཆོད། ། 

			སླར་བོད་ཡུལ་དབུས་སུ་ལོག་ཙ་ན། ། གདམས་ངག་ཀྱང་ང་རང་ཆེའོ་སྙམ། ། 

			གྲུབ་ཐོབ་ཀྱང་འགའ་རེ་འབྱུང་ངོ་སྙམ། ། འགྲོ་དོན་གྱི་ངོ་བོ་གྲུབ་བོ་སྙམ། ། 

			དེ་ཀུན་ཁོ་བོའི་ཞེ་གདེངས་ལགས། ། དཀའ་བ་སྤྱད་པའི་སྤྱད་ལུགས་ལགས། ། 

			ཆོས་དེ་ཙམ་དུ་དཀའ་བར་ཐུགས་དགོངས་ལ། ། ལེ་ལོ་མ་མཛད་སྒྲུབ་པར་ཞུ། ། 79

			ཞེས་པ་འདི་ནི་མར་པ་ལོ་ཙཱ་བས་རྒྱ་གར་ལ་ལན་གསུམ་བྱོན་ནས་ཚུར་ཕེབས་ཏེ། མར་པ་རང་གི་ལོ་རྒྱུས་གླུ་རུ་ལངས་པ་ཞིག་ཡིན། བོད་ཀྱི་སྐབས་འདིའི་མགུར་རྣམས་ལ་བུང་བ་རྒྱང་རིང་ལ་འཕུར་འགྲོ་བའི་སྒྲ་ལ་རྟ་དྲངས་ནས་དང་། ཆོས་སྐྱོང་གི་ཤུགས་གླུའི་སྐད་ལ་རྟ་དྲངས་ནས་སོགས་མགུར་རྟའི་དབྱེ་བ་འགའ་ཞིག་བྱུང་སྣང་ཞིང་། གོང་གསལ་གྱི་མགུར་དེ་ལ་ཡང་། མཁའ་འགྲོའི་སྨྲེ་སྔགས་ལ་རྟ་དྲངས་ཞེས་གསལ་ཡོད། མགུར་འདིའི་ནང་དོན་རྣམས་རྗེ་མར་པ་རང་ཉིད་ཀྱིས་ཆོས་འཚོལ་བའི་ཕྱིར་རྒྱ་གར་ལ་ཇི་ལྟར་ཕེབས་པ་སོགས་ལས་དྲངས་ཡོད་པ་ཚིག་གི་ངོ་གདོང་ལས་ཤིན་ཏུ་གསལ་ལ། ཁོ་བོ་མར་པ་ལོ་ཙཱ་འདི། ། སྐྱེས་པ་ལྷོ་བྲག་མཐིལ་དུ་སྐྱེས། ། ཞེས་པ་ལ་ནི་བོད་ཀྱི་གླུའི་རྣམ་པ་ཡོད་ཐོག་གེ་སར་སྒྲུང་སོགས་སུ་ཡང་། མི་ང་དང་ང་ངོ་མ་ཤེས་ན། ། སོགས་དང་ཡང་འདྲ་ལ། དེ་ནས་བལ་ཡུལ་དུ་ཕེབས་པའི་ལམ་གྱི་འཇིགས་པ་རྣམས་བཤད་ནས། བྱ་དགུང་ལ་འཕུར་བ་གཤོག་པ་འདར། ། ཞེས་པའི་ཚིག་འདིས་བྱ་ཡང་བགྲོད་དཀའ་ན་མི་སྨྲོས་ཅི་འཚལ། ཞེས་པ་ལྟ་བུའི་ནང་དོན་བཀོད་ཡོད་པ་དང་། དེ་བཞིན་རྒྱ་གར་གྱི་ཐང་ཆེན་པོ་དང་ནགས་མཐུག་པོ། སྦྲུལ་མགོ་ལེབ་དང་གཅན་གཟན་སོགས་ཀྱི་འཇིགས་པ་རྣམས་བཤད་སྐབས་ཀྱང་། དུས་ད་ལྟ་དྲན་ཡང་གློ་སྙིང་འདར། ། ཞེས་བཀོད་ཡོད་པ་འདིས་རྗེ་མར་པས་གོམ་བགྲོད་ཀྱིས་རྒྱ་གར་ལ་ལན་གསུམ་ཕེབས་པའི་དཀའ་ངལ་རྣམས་འབུར་ཐོན་དུ་བྱས་ཡོད་པ་ལྟ་བུའོ། ། 

			འབྲོམ་སྟོན་པ་རྒྱལ་བའི་འབྱུང་གནས། 

			འབྲོམ་སྟོན་པ་རྒྱལ་བའི་འབྱུང་གནས་མཆོག་ཕྱི་ལོ་ ༡༠༠༤ ཤིང་ཕོ་འབྲུག་ལ་འཁྲུངས། དགུང་ན་གཞོན་པ་ནས་དགེ་བསྙེན་གྱི་སྡོམ་པ་བཞེས་ཤིང་། དབུ་མ་སོགས་ལ་སློབ་གཉེར་མཛད། པཎྜི་སྨྲི་ཏི་ལས་སྒྲ་སོགས་སློབ་གཉེར་མཛད། དགུང་ལོ་སོ་བརྒྱད་པར་ཇོ་བོ་རྗེ་མཇལ་བ་དང་། དེ་ནས་ཇོ་བོའི་མདུན་ནས་གདམས་པ་བུམ་པ་གང་བྱོའི་ཚུལ་དུ་ནོད། རྭ་སྒྲེང་དགོན་པ་ཕྱག་བཏབ། ཕྱི་ལོ་༡༠༦༤པར་གཤེགས། 

			བཀའ་གདམས་ཕ་ཆོས་དང་བུ་ཆོས་ལས་མགུར་རྩོམ་། 

			བཀའ་གདམས་ཕ་ཆོས་དང་བུ་ཆོས། དཔེ་ཆོས་རིན་ཆེན་སྤུངས་པ་བཅས་ནི་བཀའ་གདམས་པའི་ཕྱོགས་ནས་སྔ་རྩོམ་གྱི་གྲས་ཡིན། འདི་དག་ནི་ཇོ་བོ་རྗེ། འབྲོམ་སྟོན་པ་སོགས་བཀའ་གདམས་པའི་གྲུབ་མཐའ་འདིའི་དམ་པ་གོང་མ་རྣམས་ཀྱི་གསུང་རྩོམ་ཕྱོགས་སྒྲིག་བྱས་ཡོད་ཅིང་། ཕ་ཆོས་ཀྱི་ནང་ཤུགས་ཆེར་ཇོ་བོའི་རྣམ་ཐར་དང་། བུ་ཆོས་ནང་འབྲོམ་སྟོན་པའི་སྐྱེས་རབས་སོགས་གསལ་ཡོད། བསྟན་པ་ཕྱི་དར་གྱི་སྐབས་སུ་བོད་ཀྱི་རྩོམ་པ་པོས་ཐོག་མར་རང་སྐད་དུ་སྙན་ངག་ལ་སོགས་པའི་རྩོམ་ཡིག་སྤེལ་བ་དང་འབྲི་བའི་དུས་ཚོད་གཅིག་ཤར་ཡོད་པ་དང་། ཕ་བུའི་ཆོས་ལ་མཚོན་ན་ཡང་ཡིག་ཚོགས་ཀྱི་ཆ་ནས་སྐབས་འདིའི་གསུང་རྩོམ་རྒྱས་ཤོས་ཤིག་ཆགས་ཡོད་ཅིང་། འདིའི་ནང་འབོལ་རྩོམ་གྱི་རྣམ་པར་ཡོད་པའི་རྩོམ་འགྲོས་ཤིག་དང་། དེ་བཞིན་མགུར་གླུའི་རིགས་གཅིགའགྱུར་རྩོམ་སྙན་ངག་གི་རྣམ་པར་ཡོད་པ་བཅས་ཕྱོགས་གསུམ་གྱི་ངོ་བོ་ཡོད་པ་ཞིག་བསྟན་བཅོས་འདི་དག་གི་ངོ་གདོང་ནས་མཐོང་ཐུབ། འདིར་དཔེ་མཚོན་ཙམ་གྱི་ཆེད་རེ་ཟུང་ཙམ་བཀོད་ན། འབྲོམ་སྟོན་རྒྱལ་བའི་འབྱུང་གནས་ཀྱིས་མཛད་པའི་ཇོ་བོའི་རྣམ་ཐར་ཆོས་ཀྱི་འབྱུང་གནས་སུ་གསལ་བའི་ཚིགས་བཅད་ཀྱི་རྩོམ་འགྲོས་ནི་དཔེར་ན། 80ཇོ་བོ་མངའ་རིས་སུ་ཕེབས་སྐབས་ལྷ་བླ་མ་བྱང་ཆུབ་འོད་ཀྱི་བློན་པོ་དག་གིས་བསུ་བ་བྱས་པའི་སྐབས་སུ་ཇོ་བོ་ལ་བསྟོད་པའི་གླུ་བླངས་པའི་ནང་། ། 

			ཁྱེད་རྒྱ་གར་ཡུལ་ནས་བྱོན་པའི་མཁས་གྲུབ་པཎ་ཌི་ཏ། ། 

			ཡིད་བསམས་པ་བཞིན་དུ་འགྲུབ་པའི་ནོར་བུ་རིན་ཆེན་བཞིན། ། 

			བོད་གསོལ་བ་འདེབས་པའི་རྟེན་དུ་བྱོན་པ་བཀའ་དྲིན་ཆེ། ། 

			གླིང་རྒྱ་གར་ཆོས་ཀྱི་དཔལ་འབྱོར་འདི་ན་མེད་ན་ཡང་། ། 

			དབྱར་ཚད་པ་མེད་དེ་ཆུ་མིག་བསིལ་བའི་མདངས་དང་ལྡན། ། 

			དགུན་གྲང་བ་མེད་དེ་པུ་རྒྱལ་རི་བོས་སྐྱིབས་ཏེ་དྲོ། ། 

			དཔྱིད་མུ་གེ་མེད་དེ་འབྲུ་སྣ་ལྔ་ཚོགས་འབྱོར་བས་ཕྱུག། 

			སྟོན་བཀྲ་ཤིས་བདེ་བས་གཡུ་ལོ་བཀོད་པའི་ཞིང་ཁམས་འདྲ། ། 

			ཕྱོགས་གང་ནས་བསམས་ཀྱང་པཎ་ཆེན་ཞིང་འདིར་བྱོན་པ་ལེགས། ། 81ཞེས་པ་ལྟ་བུ་ལ་མཚོན་ན། བོད་མིའི་སྲོལ་རྒྱུན་གྱི་གླུའི་བརྗོད་བྱར་ཡང་ཡང་འབྱུང་བའི་དུས་ཚིགས་བཞིའི་ངོ་བོའི་ཐོག་ནས་ཇོ་བོ་རྗེ་ལ་སེམས་གསོ་མཛད་པའི་རྣམ་པ་ཐོན་ཡོད་པ་ལྟ་བུའོ། ། 

			ཡང་འབྲོམ་གྱིས་མཛད་པའི་རང་རྒྱུད་ལ་བསྐུལ་མ་འདེབས་པའི་དད་པའི་ལྗོན་ཤིང་དང་སྦྱར་བ་ཞེས་བྱ་བའི་ནང་མགུར་གླུའི་རྣམ་པ་གསལ་བ་འདིར་དཔེ་མཚོན་དུ་དྲངས་ན། 

			ཡང་གསོན་དང་འབྲོམ་རྗེ་དམ་པའི་སྲས། ། དུས་མི་རྟག་དགེ་བའི་བཤེས་གཉེན་དམ་པའི་ཆོས། ། 

			མི་བདག་གི་རྒྱུད་ལ་བསྐུལ་འདེབས་བྱེད་པ་མཐོང་། ། དབྱར་འབྲུག་སྟོང་ལྡིར་ཞིང་ཆར་ཆུ་དུ་མར་གཡོ། ། 

			ནགས་རྩི་ཤིང་ཐམས་ཅད་ཡལ་འདབ་རབ་ཏུ་རྒྱས། ། བྱ་དུ་མ་སྙན་པའི་གླུ་དབྱངས་དུ་མ་འཚེར། ། 

			གཞི་ཐམས་ཅད་གཡུ་ལོ་རྒྱས་པའི་ཞིང་ཁམས་འདྲ། ། སྟོན་མི་རྟག་ཐམས་ཅད་ཁ་དོག་འགྱུར་བ་མཐོང་། ། 

			མི་བདག་ལ་དགེ་བའི་བསྐུལ་མ་འདེབས་སོ་རྗེ། ། དུས་རྩི་ཐོག་རྒྱས་པ་གསེར་གྱི་མེ་ཏོག་དག། 

			ཁོ་མི་རྟག་གཡོ་བས་དགུན་གྱི་དུས་སུ་འགྱུར། ། ཀྱེ་གཤེར་བའི་ཆུ་ཡང་ཤེལ་གྱི་རྣམ་པ་ཅན། ། 

			གནས་དེ་ལ་བརྟེན་པའི་བྱ་ཡང་ཡིད་འབྱུང་ཞིང་། ། སེམས་མི་དགའ་འཕུར་ལྡིང་གཞན་དུ་རྒྱུ་བར་བྱེད། ། 

			དེ་མི་རྟག་གཡོ་བའི་སེར་བུ་རབ་ཏུ་ལྡང་། ། གཞི་བབས་ཀྱི་བྲོས་༼དྲོས་༽ནས་མྱུ་གུ་འབྱིན་པར་བྱེད། ། 

			ཤིང་ལོ་འདབ་རྙིང་བ་འདོར་ཞིང་གསར་བ་ལེན། ། དུས་མི་རྟག་གདམས་པའི་གཏེར་མཛོད་ཟབ་རྒྱས་ཅན། ། 

			ཁོང་སྒྲ་མེད་ཆོས་སྟོན་རང་རྒྱལ་ཇི་བཞིན་གདའ། ། 82ཞེས་འབྱུང་བ་ཡང་གོང་གསལ་ལྟར་དུས་ཚིགས་བཞི་ཡི་འགྱུར་བ་ལ་བརྟེན་ནས་རྣལ་འབྱོར་བ་ལ་འདུས་བྱས་ཐམས་ཅད་མི་རྟག་པ་ཡིན་པའི་དྲན་སྐུལ་གཏོང་བ་དེ་བརྗོད་གཞིར་དྲངས་ཡོད་ཅིང་། རྗོད་བྱེད་ཚིག་གི་ངོས་ནས་བོད་ཀྱི་གླུ་མགུར་གྱི་རྣམ་པ་ཡོད་པ་ལྟ་བུའོ། ། 

			བཀའ་གདམས་ཕ་ཆོས་དང་བུ་ཆོས་ལས་ལྷུག་རྩོམ་། 

			ནག་ཚོ་ལོ་ཙཱ་བ་དང་རྒྱ་བརྩོན་གཉིས་ཀྱིས་རྡོ་རྗེ་གདན་ནས་ཇོ་བོའི་ཞབས་ལ་ཕྱག་འཚལ་ནས་བོད་དུ་འབྱོན་དགོས་པའི་གདུང་ཤུགས་ཀྱིས་གསོལ་བ་བཏབ་པའི་སྐབས་སུ་ནག་ཚོ་ལོ་ཙཱ་བས་རང་ཉིད་ཀྱི་ལོ་རྒྱུས་བརྗོད་པའི་ཚིག་འགའ་གསལ་བ་འདི་ལྟར། “ང་གུང་ཐང་བ་ཚུལ་ཁྲིམས་རྒྱལ་བས་ས་མཐའ་མང་པོ་བགྲོད་མ་མྱོང་། ། མི་ཐེག་པའི་ཁུར་འཁུར་མ་མྱོང་། སྐྱེ་བའི་དུས་སུ་ཕ་མའི་གཅེས་ཕྲུག་གྲ་མ་ཉམས། རབ་ཏུ་བྱུང་ནས་སངས་རྒྱས་ཀྱི་བསྟན་པ་ལ་ཐོས་བསམ་གྱི་བྱར་མ་གཏོགས་མི་འགྲུབ་པའི་བྱ་བ་མ་ཕབ། འཚོ་བའི་ཡོ་བྱད་ཀྱིས་ཉོན་མ་མོངས། 83ཞེས་ད་བར་ཚེ་འདིའི་ཕུན་ཚོགས་ཀྱིས་ཕོངས་མ་མྱོང་བའི་རྣམ་པ་སྟོན་ཕྱིར་དཀའ་ངལ་གྱི་ཕྱོགས་ཏེ། ས་མཐར་བགྲོད་པ་དང་མི་ཐེག་པའི་ཁུར་འཁུར་བ། ཕ་མས་གཅར་རྡུང་བྱེད་པ་སོགས་ལ་དགག་ཚིག་ཞེ་གཅིག་སྦྱར་ནས་སྐབས་དོན་གསལ་བར་བྱས་པ་ལྟ་བུ་ལ། ཕལ་སྐད་ཀྱི་སྐད་འགྲོས་ཀྱང་ནར་གྱིས་ཐོན་པ་ལྟ་བུ་འདི་འདྲ་མང་ཙམ་འབྱུང་ངོ་། ། 

			ཡང་། བཀའ་གདམས་བུ་ཆོས་ནས་ཀྱང་ཚིག་འགྲོས་ཙམ་ཞིག་དཔེར་དྲངས་ན། 

			བོད་དེ་སྤྱན་རས་གཟིགས་ཀྱི་ཞིང་ཁམས་ཡིན་པས་ཉམས་དགའ། ཆུ་བོ་བཞི་འབབ། འབྲུ་སྣ་ལྔ་སྨིན། དུས་ཀྱི་གོ་མི་ལོགམྱ་ངན་གྱི་ཐང་གིས་མི་སྐྱོ། བསམ་གཏན་སྒོམ་པའི་གནས་མང་། ཡང་བློ་རྒྱ་ཆུང་ལ་མན་ངག་ལ་རྩི། ཐེག་པ་ཆེན་པོ་མོས། 84ཞེས་པ་འདིར་ཡང་ཚེག་བར་ཉུང་ཞིང་། བོད་སྐད་ཀྱི་འགྲོས་ཡོད་པ་ཞིག་ཡིན། 

			བཀའ་གདམས་ཕ་ཆོས་དང་བུ་ཆོས་ལས་འགྱུར་རྩོམ་ཚིགས་བཅད་ཀྱི་རྩོམ་འགྲོས། 

			ཡང་འབྲོམ་གྱིས་མཛད་པའི་བླ་མའི་ཡོན་ཏན་ཆོས་ཀྱི་འབྱུང་གནས་ཞེས་བྱ་བ་ལུས་ཚིགས་སུ་བཅད་ཡོད་པ་དེར་ཡང། མཆོད་བརྗོད་ལ་མཚོན་ན། 

			སྐྱེ་དགུ་ཉོན་མོངས་ཚད་པས་གདུངས་པ་ལ། ། 

			ཆོས་ཀྱི་དབྱིངས་ནས་བྱམས་པའི་སྤྲིན་བྱུང་སྟེ། ། 

			ཐུགས་རྗེའི་ཆར་གྱིས་གདུང་བ་སེལ་མཛད་པའི། ། 

			ཆོས་ཀྱི་རྒྱལ་པོའི་ཞབས་ལ་གུས་བཏུད་དེ། ། 85ཞེས་པ་ལྟ་བུའི་ནང་། ཉོན་མོངས་དང་ཚད་པ་དང་། བྱམས་པ་དང་སྤྲིན། ཐུགས་རྗེ་དང་ཆར་བཅས་གཟུགས་དང་གཟུགས་ཅན་གྱི་རྣམ་པར་བཀོད་ནས་གཟུགས་རྒྱན་གྱི་ཉམས་ཡོད་པ་ལྟ་བུ་དང་། 

			དེ་ནས་མཉན་པར་བསྐུལ་བ་དང་བཅས་དེའི་ལུས་བརྗོད་པ་ལ་ཞུགས་པ་ནི། 

			དེ་ཡི་རྣམ་ཐར་དྲི་མེད་རྒྱ་མཚོ་ལས། ། 

			སྒྲོ་སྐུར་ཚིག་གི་སྤྲོས་པ་མ་ཞུགས་པར། ། 

			རང་གི་བློ་གྲོས་རྩལ་དང་སྦྱར་བའི་ཕྱིར། ། 

			ཆུ་ཐིགས་ཙམ་ཞིག་གུས་པས་བླང་གིས་ཉོན། ། 

			རྒྱ་གར་ཤར་ཕྱོགས་ཟ་ཧོར་ཡུལ་མཆོག་ན། ། 

			བྷཾག་ལ་ཞེས་བྱ་བའི་གྲོང་ཁྱེར་ཡོད། ། 

			དེ་ཡི་ས་བདག་ཆོས་ཀྱི་རྒྱལ་པོ་ནི། ། 

			དགེ་བ་དཔལ་ཞེས་རྒྱལ་སྲིད་བསོད་ནམས་འབར། ། 

			དེ་ཡི་ཕོ་བྲང་གསེར་གྱི་རྒྱལ་མཚན་ཅན། ། 

			མི་ཁྱིམ་འབུམ་ཕྲག་གཅིག་གིས་ཀུན་ནས་བསྐོར། ། 

			ཅེས་སོགས་ལྟ་བུའི་ལུས་རང་བཞིན་བརྗོད་པའི་ཉམས་ཡོད་པའོ། ། 

			མི་ལ་རས་པ། 

			རྗེ་བཙུན་མི་ལ་རས་པ་ནི་ལྕགས་ཕོ་འབྲུག་སྟེ་ཕྱི་ལོ་༡༠༤༠ལོར་འཁྲུངས། སྐུ་གཞོན་ནུའི་མཚན་ལ་ཐོས་པ་དགའ་ཞེས་གསོལ། ནང་ཁྱིམ་གྱི་སྡུག་བསྔལ་ལ་བརྟེན་ནས་མཐུ་བསླབས་པས་མཐུའི་ནུས་པ་ཐོན་པས་མཐུ་ཆེན་དུ་གྲགས། རྗེ་མར་པའི་ཞབས་ལ་གཏུགས་ནས་ཆོས་ཕྱིར་དཀའ་བ་སྤྱད་པའི་རྣམ་ཐར་རྒྱས། མཐར་ཚེ་གཅིག་ལུས་གཅིག་ལ་སངས་རྒྱས་པའི་སྙན་པ་འཕུར་ཞིང་། མཐར་ཆུ་མོ་ཡོས་ཏེ་ཕྱི་ལོ་༡༡༢༣པར་འདས། ཁོང་གི་རྣམ་ཐར་དུ་ཡང་སྐུ་ཆུང་ངུའི་དུས་ནས་གླུ་ལེན་རྒྱུར་དགའ་བའི་གནས་ཚུལ་གསལ་འདུག་ལ། སྐུ་ཚེ་གང་ལ་མགུར་མང་པོ་བཞེངས་པ་སློབ་མ་རྣམས་ཀྱིས་ཡི་གེར་བཀོད། མི་ལའི་མགུར་འབུམ་དུ་ཡང་མགུར་ཚན་ལྔ་བརྒྱ་ལྷག་ཡོད་སྐད། 

			མི་ལའི་མགུར་རྩོམ་ལས་དཔེ་རྒྱན། 

			མི་ལ་རས་པ་མཆོང་ལུང་ཁྱུང་རྫོང་དུ་བཞུགས་སྐབས་སུ་བླངས་པའི་མགུར། 

			ཕ་བདུད་བཞིའི་དམག་དཔུང་ལས་རྒྱལ་བ། ། སྒྲ་སྒྱུར་མར་པའི་ཞབས་ལ་འདུད། ། 

			མི་ང་དག་ང་རང་མི་ཟེར་ཏེ། ། ང་ནི་དར་སེང་དཀར་མོའི་བུ། ། 

			ཨ་མའི་མངལ་ནས་རྩལ་གསུམ་རྫོགས། ། ཕྲུ་གུའི་ལོ་ལ་ཚང་དུ་ཉལ། ། 

			ཐོང་བའི་ལོ་ལ་ཚང་སྒོ་སྲུང་། ། དར་མའི་ལོ་ལ་གངས་སྟོད་འགྲིམས། ། 

			ང་གངས་བུ་ཡུག་འཚུབ་རུང་ཡ་མི་ང་། ། བྲག་གཡང་ས་ཆེ་རུང་བག་མི་ཚ། ། 

			མི་ང་དག་ང་རང་མི་ཟེར་ཏེ། ། ང་ནི་བྱ་རྒྱལ་ཁྱུང་གི་བུ། ། 

			སྒོ་ངའི་ནང་ནས་གཤོག་པ་རྒྱས། ། ཕྲུ་གུའི་ལོ་ལ་ཚང་དུ་ཉལ། ། 

			ཐོང་བའི་ལོ་ལ་ཚང་སྒོ་སྲུང་། ། ཁྱུང་ཆེན་དར་མའི་ལོ་ལ་གནམ་འཕང་བཅད། ། 

			ང་གནམ་ཁ་ཞེང་ཆེ་རུང་ཡ་མི་ང་། ། ས་ལུང་སུལ་དོག་རུང་བག་མི་ཚ། ། 

			མི་ང་དག་ང་རང་མི་ཟེར་ཏེ། ། ང་ནི་ཉ་ཆེན་ཡོར་མོའི་བུ། ། 

			ཨ་མའི་མངལ་ནས་གསེར་མིག་འཁྱིལ། ། ཕྲུ་གུའི་ལོ་ལ་ཚང་དུ་ཉལ། ། 

			ཐོང་བའི་ལོ་ལ་ཁྱུ་སྣ་དྲངས། ། ཉ་ཆེན་དར་མའི་ལོ་ལ་མཚོ་མཐའ་བསྐོར། ། 

			ང་མཚོ་རྐ་རླབས་ཆེ་རུང་ཡ་མི་ང་། ། དོལ་ལྕགས་ཀྱུ་མང་རུང་བག་མི་ཚ། ། 

			མི་ང་དག་ང་རང་མི་ཟེར་ཏེ། ། ང་ནི་བཀའ་བརྒྱུད་བླ་མའི་སྲས། ། 

			ཨ་མའི་མངལ་ནས་དད་པ་སྐྱེས། ། ཕྲུ་གུའི་ལོ་ལ་ཆོས་སྒོར་ཞུགས། ། 

			ཐོང་བའི་ལོ་ལ་སློབ་གཉེར་བྱས། ། སྒོམ་ཆེན་དར་མའི་ལོ་ལ་རི་ཁྲོད་འགྲིམས། ། 

			ང་འདྲེ་གདུག་རྩུབ་ཆེ་རུང་ཡ་མི་ང་། ། གདོན་ཆོ་འཕྲུལ་ཆེ་རུང་བག་མི་མངའ། ། 86སོགས་འབྱུང་ཞིང་། མགུར་འདི་ནི་རྗེ་བཙུན་མི་ལ་རས་པས་མི་མ་ཡིན་གྱི་ཆོ་འཕྲུལ་བྱུང་བར། དེ་ལ་མི་འཇིགས་པའི་གདེང་ཡོད་ལུགས་གསུངས་པའི་མགུར་ཞིག་ཡིན་ལ། གཞན་ཞིག་ནས་བསམས་ཚེ་མགུར་འདི་འདྲ་ལ་བོད་ཀྱི་དཔེ་རྒྱན་ཞུས་ཀྱང་འཐུས་སྙམ་ཏེ། དཔེ་ཅན་མི་ལ་རས་པ་རང་ཉིད་ཀྱིས་དམ་ཆོས་སྒོམ་སྒྲུབ་ཚུལ་བཞིན་ཞུས་པས་མི་མ་ཡིན་གྱིས་མཐོ་འཚམ་པར་མི་འཇིགས་ཞེས་སྟོན་ཕྱིར། དཔེ་གངས་ལ་གནས་པའི་སེང་ཕྲུག་དང་། མཁའ་ལ་འཕུར་བའི་ཁྱུང་ཕྲུགམཚོ་ན་འཕྱོ་བའི་ཉ་མོ་བཅས་ཀྱི་ཁྱད་ཆོས་རིམ་པར་སྨྲས་ནས་དཔེ་ཅན་མཚོན་པར་བྱས་ཡོད་པ་ལྟ་བུའོ། ། མགུར་འདི་འདྲ་བོད་ཀྱི་དམངས་གླུའི་ཁྲོད་དུ་ཇི་མང་མང་དུ་ཡོད་དོ། ། 

			མི་ལའི་མགུར་རྩོམ་ལས་གནས་བསྟོད། 

			མགུར་རིགས་འདི་འདྲ་བའི་གྲས་སུ་གནས་བསྟོད་མང་ཙམ་ཡོང་ཞིང་། འདིར་ཡང་རྗེ་བཙུན་མི་ལ་རས་པས་གངས་མཐོན་མཐིང་རྒྱལ་མོར་བསྟོད་གླུ་ཕུལ་བ་འདི་ལྟར། 

			རི་མཐོན་མཐིང་ལྷ་སྨན་རྒྱལ་མོའི་མགུལ། ། བྲག་བོན་པོ་རི་ཡི་རྩེ་མོ་ན། ། 

			རང་བྱ་བ་བཏང་བའི་མི་བརྒྱད་ཚོགས། ། ཁྱེད་སྐྱིད་དུ་ཚོར་རམ་བུ་སློབ་རྣམས། ། 

			ཕ་ང་ནི་ཉམས་དགའ་ཤེས་པ་བདེ། ། རྗེ་འབངས་བདེ་སྐྱིད་འཛོམས་དུས་འདིར། ། 

			ང་མི་རྒན་སྐྱིད་རྟགས་དབྱངས་ཤིག་ལེན། ། ང་མི་རྒན་གླུ་རྒན་ལེན་པ་དེ། ། 

			བཀྲ་རྒན་བཅུ་གསུམ་ཤིས་པའི་རྟགས། ། བུ་བདེ་བ་སྐྱོང་དང་ཞི་བ་འོད། ། 

			ཚུར་ཤོག་ཨ་ཕའི་རམ་བུ་ཐེག། དེ་རྗེས་རས་པ་གླུ་ལ་ཉོན། ། 

			གདན་གང་བཞུགས་པའི་རས་པ་རྣམས། ། གངས་འདི་ཁྱེད་ཀྱིས་ཤེས་མ་ཤེས། ། 

			གངས་འདི་ཁྱེད་ཀྱིས་མ་ཤེས་ན། ། ལྷ་སྨན་བཀྲ་ཤིས་ཚེ་རིང་ཡིན། ། 

			རྐེད་པ་ཡན་ཆད་རྩེ་མོ་མཐོ། ། ཟུར་གསུམ་དུང་གི་བཤོས་བཟང་འདྲ། ། 

			མགུལ་ཆུ་དངུལ་གྱི་དྲ་བ་ལ། ། ཉི་འོད་འཆར་བ་གཞན་བས་སྔ། ། 

			ཅོད་པན་ཤེལ་གྱི་ཟུར་ཕུད་ལ། ། རྒྱན་དུ་སྤྲིན་དཀར་ལྡིང་བ་ཡིན། ། 

			རྐེད་པ་མན་ཆད་རྨང་གཞི་ལ། ། ན་བུན་སྐྱི་བུན་རྒྱུན་དུ་འཐིབས། ། 

			ཆར་མི་དྲག་དལ་བུ་རྟག་ཏུ་འབབ། ། འཇའ་འོད་མཆོད་སྤྲིན་རྟག་ཏུ་འཆར། ། 

			དེ་ཕྱུགས་ཀྱི་རྨ་གཡང་འཛོམས་པའི་རྟགས། ། རི་དྭགས་མང་པོ་རྒྱུན་དུ་འཁོར། ། 

			མེ་ཏོག་སྤང་རྒྱན་ཚོན་ཚོགས་བཀྲ། སྨན་ནུས་པ་ཅན་རྣམས་དེ་ལ་སྐྱེ། ། 

			དེ་ལྷ་སྨན་གངས་ཀྱི་ཆེ་བརྗོད་ཡིན། ། མི་ང་ཡི་སྒྲུབ་གནས་ཆེ་ཤོས་ཡིན། ། 

			ཁྱེད་དྲི་བ་མཁན་གྱི་རས་པ་རྣམས། ། དབྱངས་དེ་ལྟར་སྙན་དུ་འཇོག་པར་ཞུ། ། 87ཞེས་གསལ་བ་འདི་འདྲ་ལ་ནི་མགུར་འབུམ་འདིའི་ཁོངས་ཀྱི་གནས་བསྟོད་ཀྱི་རིགས་སུ་གཏོགས་ཤིང་། གངས་རི་མཐོ་བ་དང་། སྟེད་ན་ན་བུན་འཐིབས་པ། ཆར་ཆད་མེད་དུ་འབབ་པ། སྨན་སྣ་སྐྱེས་པ་སོགས་ཀྱི་ཁྱད་ཆོས་སྤྱད་ནས་གངས་རིར་གནས་བསྟོད་བྱས་ཡོད་པ་ལྟ་བུའོ། ། དེ་ལྟར་མི་ལའི་མགུར་འབུམ་འདིར་ལྟ་མགུར་དང་ཉམས་མགུར། བླ་མ་རྗེས་དྲན་གྱི་མགུར་སོགས་གང་མང་ཞིག་སྣང་བ་དེ་དག་ཀྱང་བརྗོད་བྱ་ཟབ་མོའི་ཆོས་དང་འཇིག་རྟེན་སྣ་ཚང་ཞིང་། རྗོད་བྱེད་ཚིག་གི་ཆ་ནས་བོད་ཀྱི་ཕ་སྐད་གྲ་མ་ཉམས་པར་གནས་ཐོགསྲོལ་རྒྱུན་གྱི་དམངས་གླུའི་རྣམ་པ་ཡང་ཤུགས་ཆེར་ཐོན་ཡོད་པ་བཅས་མཚམས་འདི་ཙམ་ནས་མགུར་རིགས་འདི་དག་འཕེལ་རྒྱས་ཀྱི་རྩེ་མོར་སླེབས་ཡོད་པར་སེམས་སོ། ། ཡང་མི་ལའི་དངོས་སློབ་དྭགས་པོ་ལྷ་རྗེའི་རྣམ་ཐར་ན་ཡང་མགུར་ཚོགས་འགའ་རེ་སྣང་མོད། 88བརྗོད་བྱ་དང་རྗོད་བྱེད་གཉིས་ཕྱོགས་ནས་མར་མིའི་མགུར་དང་འདྲ་བས་འདིར་ལོགས་སུ་མ་བཀོད་དོ། ། 

			འབྲོག་མི་ལོ་ཙཱ་བ་ཤཱཀྱ་ཡེ་ཤེས། 

			འབྲོག་མི་ལོ་ཙཱ་བ་འདི་ཉིད་ཆུ་མོ་སྦྲུལ་ཕྱི་ལོ་༩༩༣ལ་འཁྲུངས། ལོ་ཆེན་ལས་ཉེར་གསུམ་གྱིས་གཞོན། སྐུ་གཞོན་ནུ་ལ་རྒྱ་གར་དུ་བྱོན། འདིའི་སློབ་མ་ལ་འཁོན་དཀོན་མཆོག་རྒྱལ་པོ་སོགས་བྱུང་ཞིང་བརྒྱུད་པ་མཆེད་པ་ལས་ས་སྐྱའི་གྲུབ་མཐའ་བྱུང་བར་བཞེད། དགུང་ལོ་གྱ་ལྔ་ཙམ་བཞུགས་ཞེས་འབྱུང་། ཁོང་གི་གསུང་རྩོམ་མ་རྙེད་དོ། ། ལོ་ཙཱ་བའི་ལས་སུ་རྒྱུད་སྡེའི་དཔེ་ཚན་འགའ་འགྱུར་བར་མཛད་དོ། ། དེབ་སྔོན་ན། བླ་ཆེན་ལ་སློབ་མ་མང་དུ་ཡོད་ཀྱང་། གཞུང་དང་གདམས་པ་གཉི་གའི་བདག་པོ་ཆེན་པོར་གྱུར་པ་ནི། དཔལ་ལྡན་ས་སྐྱ་པའི་བླ་མ་རྣམས་ཡིན་ཏེ། ཞེས་འབྱུང་བས་ས་སྐྱ་བ་ན་རིམ་གྱི་སྐོར་བར་འདིར་འབྲི་བར་བྱའོ། ། 

			འཁོན་དཀོན་མཆོག་རྒྱལ་པོ་དང་སྲས་ཀུན་དགའ་སྙིང་པོ། 

			འཁོན་དཀོན་མཆོག་རྒྱལ་པོ་ནི་ཤིང་ཕོ་ཁྱི་ལོ་༡༠༣༤ལོར་འཁྲུངས། དགུང་ལོ་དྲུག་ཅུ་རེ་དགུ་པ་ཆུ་ཕོ་རྟ་སྟེ་ཕྱི་ལོ་༡༡༠༢ལོར་འདས། འབྲོག་མི་ལོ་ཙཱ་བ་ཤཱཀྱ་ཡེ་ཤེས་བསྟེན་ནས་ཟབ་ཆོས་ཞུས། དགུང་ལོ་བཞི་བཅུ་པར་ས་སྐྱ་ཕྱག་བཏབ། ས་སྐྱ་བ་ན་རིམ་གྱི་གསུང་འབུམ་ཐོག་མར་ཡོད་པའི་གསུང་འབུམ་ནི་ཁོང་གིས་སྲས་ས་ཆེན་ཀུན་དགའ་སྙིང་པོ་ཡིན། ༡༠༩༢ལོ་སྟེ་བོད་ལུགས་ཆུ་ཕོ་སྤྲེལ་ལོ་ལ་འཁྲུངས། རང་ལོ་ཉི་ཤུ་ནས་རེ་བདུན་བར་དུ་ས་སྐྱའི་གདན་ས་བཟུང་། ༡༡༥༨ས་ཕོ་སྟག་གི་ལོ་ལ་འདས། ས་ཆེན་ཀུན་སྙིང་གིས་རང་ཉིད་ཀྱི་ཡབ་འཁོན་དཀོན་མཆོག་རྒྱལ་པོ་ལས་སྒྲ་དང་སྡེབ་སྦྱོར་སོགས་གསན་ཞིང་། ཡབ་དཀོན་མཆོག་རྒྱལ་པོས་ནི་འབྲོག་མི་ལོ་ཙཱ་བ་དང་འགོས་ལོ་ཙཱ་བ་ཁུག་པ་ལྷས་བཙས། རྨ་ལོ་ཙཱ་བ། མལ་ལོ་ཙཱ་བ། བ་རིི་ལོ་ཙཱ་བ་སོགས་བླ་མར་བསྟེན་ཏེ་མཁས་པའི་ཡོན་ཏན་ལ་སྦྱངས། བ་རི་ལོ་ཙཱ་བ་རིན་ཆེན་གྲགས་འདི་ལས་ས་ཆེན་ཉིད་ཀྱིས་ཀྱང་ཆོས་གསན་འདུག ས་ཆེན་ཀུན་དགའ་སྙིང་པོ་ལ་གསུང་འབུམ་པོད་གཉིས་བཞུགས་ཤིང་། སྐབས་འདི་ཙམ་ནས་བོད་ཀྱི་མཁས་པ་ཚོས་རྒྱུད་དང་མདོ་སོགས་ཀྱི་འགྲེལ་བ་སོགས་རྩོམ་པའི་དབུ་བཙུགས་འདུག་སྙམ་མོ། 

			ས་ཆེན་ཀུན་དགའ་སྙིང་པོའི་སྙན་རྩོམ་། 

			ས་ཆེན་གྱིས་སྙན་རྩོམ་བསྟོད་ཚོགས་ཀྱི་གྲས་སུ་བླ་མ་བི་རཱུ་པའི་བསྟོད་པ་དང་ཞང་སྟོན་ཆོས་འབར་ལ་བསྟོད་པ་གཉིས་སྣང་བ་ལ་འབུར་དུ་ཐོན་པའི་ཚིག་རྩལ་མངོན་འདུག དེ་ཡང་མཚོན་ཙམ་དྲངས་ན་ཞང་སྟོན་ལ་བསྟོད་པ་ལས། 

			ཡོན་ཏན་མཆོག་མངའ་གཞན་ལ་ཕན་པའི་ཐུགས་རྗེ་ཅན། ། 

			ཏིང་འཛིན་མཆོག་བརྙེས་ཉིད་ཀྱི་དོན་ཡང་མཐར་ཕྱིན་པ། ། 

			དམ་པ་མཆོག་ཆོས་ཆོས་གཉིས་གྲུབ་པས་མངོན་ཤེས་དང་། ། 

			རྫུ་འཕྲུལ་མཆོག་འབར་སྦས་པའི་བརྟུལ་ཞུགས་ཅན་ལ་འདུད། ། 

			རབ་མཆོག་གྱུར་པ་མཐུ་སྟོབས་དབང་ཕྱུག་མན་ངག་གིས། ། 

			གྲུབ་པའི་དབང་ཕྱུག་དམ་པར་གྱུར་པའི་བླ་མ་མཆོག། 

			ཟབ་ལམ་ཆོས་ཀྱིས་སྐལ་ལྡན་མཆོག་ཏུ་ཚིམ་མཛད་པ། ། 

			འབར་བའི་མཚན་ཅན་ཡིད་ཀྱི་མུན་སེལ་ཁྱེད་ལ་འདུད། ། 

			སྤངས་རྟོགས་མཐར་ཕྱིན་མཛད་པ་མཐའ་ཡས་ལོངས་སྤྱོད་རྫོགས། ། 

			རྡོ་རྗེའི་ཚིག་རྣམས་རྒྱ་ཆེར་འགྲེལ་མཛད་སྡུད་པ་པོར། ། 

			ངེས་པར་མཆིས་ཀྱང་མི་ཡི་གཟུགས་འཛིན་བླ་མ་མཆོག། 

			སྙན་བརྒྱུད་བཞི་སྟོན་ཡིད་ཀྱི་དཔལ་གྱུར་ཁྱོད་ལ་བསྟོད། ། 

			རང་གིས་སྤྱད་པའི་ལས་ལས་གྱུར་པ་གཡོ་བ་ཡི། ། 

			ནད་ཀྱིས་བཏབ་པ་ཁྱོད་ཀྱི་ཐུགས་རྗེས་ཟིལ་མནན་ནས། ། 

			རྨོངས་པར་གྱུར་པ་ཡེ་ཤེས་ཆེན་པོའི་རོས་གང་བ། ། 

			རྣལ་འབྱོར་དབང་ཕྱུག་ཁྱེད་ཀྱི་ཐུགས་རྗེས་རྗེས་སུ་སྐྱོངས། ། 

			དག་པ་རང་བཞིན་དག་པའི་མཐུ་ཡིས་བླ་མ་ལ། ། 

			རྣམ་གྲོལ་ཐོབ་ཕྱིར་རྣམ་པར་མི་རྟོག་པ་ཉིད་དུ། ། 

			དད་པ་ཆེན་པོས་དད་པའི་ཤུགས་ཀྱིས་གསོལ་འདེབས་ན། ། 

			ཐུགས་རྗེ་ཆེན་པོས་ཐུགས་རྗེའི་ཤུགས་ཀྱིས་གཟུང་དུ་གསོལ། ། 89 ཅེས་བཀོད་ཡོད། 

			ཚིགས་བཅད་དང་པོའི་ནང་། དྲང་བོར་བརྗོད་པའི་རྒྱན་ཉམས་ལྡན་ཞིང་རྐང་པ་བཞི་ཀའི་ཚིག་འབྲུ་གསུམ་པ་ལ་མཆོག་མཆོག་ཅེས་སླེབས་པར་བྱས་པས་ཟུང་ལྡན་གྱི་ཉམས་ཀྱང་ཐོན་ཡོད། ད་དུང་འདིའི་ནང་དམིགས་བསལ་གྱི་ཉམས་ཤིག་སླེབས་པར་བྱས་ཡོད་པ་ནི་ཚིག་རྐང་ཕྱེད་ཕྱི་མ་གཉིིས་ཀྱིས་བསྟོད་ཡུལ་གྱི་མཚན་ཆོས་འབར་ཞེས་པའི་མིང་འབྲུ་གཉིིས་ཐོན་ཡོད་པས་མཚན་སྤེལ་སྒྲ་རྒྱན་གྱི་ཉམས་ཀྱང་ཡོད་པའོ། ། 90དེ་ནས་ཚིགས་བཅད་ཐ་མ་ལ་མཚོན་ན་ཡང་ཟུང་ལྡན་གྱི་ཉམས་ཡོད་པར་བྱས་ཡོད་ཅིང་། བོད་མིའི་ཟུང་ལྡན་འགྱུར་རྩོམ་གྱི་རྩོམ་འགྲོས་ཅན་ལ་ཐོག་མར་ཚོད་ལྟའི་ཚུལ་དུ་འབྲི་བའི་རང་གཤིས་ཤིག་ཀྱང་འདི་དག་གི་ནང་མཇལ་གྱིན་འདུག ཡང་ཟུང་ལྡན་གྱི་སྙན་ངག་འདི་དག་ནི་སྙན་ངག་མེ་ལོང་ཙམ་དུ་མ་ཟད། ས་པཎ་གྱི་མཁས་འཇུག་ཀྱང་མ་བརྩམས་པའི་སྔ་རོལ་དུ་བྱུང་ཡོད་ཅིང་། ཕལ་ཆེར་བོད་མིས་མེ་ལོང་མའི་ལུགས་ཀྱི་ཟུང་ལྡན་བྲིས་པ་ཐོག་མའི་དུས་ཀྱང་ཡིན་ནོ། ། 

			ས་ཆེན་ཀུན་དགའ་སྙིང་པོའི་ལྷུག་རྩོམ། 

			ས་ཆེན་འདིའི་གསུང་ན་སྐྱུ་ར་ཨ་སྐྱབས་ཞུ་བའི་བླ་མ་ལ་ཕུལ་བའི་ཞུ་ཡིག་ཅིག་བཞུགས་པ་དེ་ས་ཆེན་འདིའི་གསུང་ལྷུག་རྩོམ་དང་། ཡང་ན་སྐབས་འདིའི་བོད་རྩོམ་ཀྱི་འགྲོས་ཡོད་པའི་ལྷུག་རྩོམ་གྱི་དཔེར་དྲངས་ན་ཤིན་ཏུ་ནས་འོས་འཚམས་སུ་མཐོང་། 

			བོད་ཀྱི་ཡུལ་གངས་རི་བྱང་ངོས་ཀྱི་རྒྱུད། མདོ་ཁམས་ཀྱི་སྒང་། སངས་རྒྱས་ཀྱི་བསྟན་པ་དམ་པའི་ཆོས་དར་བའི་ཡུལ་འབྲི་ཀླུང་ན་བཞུགས་པ། སྐྱེ་བ་མང་པོ་ནས་ཚོགས་བསགས་པའི་རྟེན། མིའི་ལུས་རིན་པོ་ཆེ་བརྙེས་ནས། གདུང་རུས་མཆོག་ཏུ་གྱུར་པ། སྐྱུ་ར་མཛོག་ཁྱིམ་དུ་སྐུ་འཁྲུངས་པ། སྐྱེ་བ་མང་པོ་ནས་སྦྱིན་པ་ལ་སོགས་པའི་ཚོགས་མང་པོ་བསགས་པ། བསོད་ནམས་ཀྱི་དཔལ་འབར་བ། ཕྱོགས་དང་རིས་མེད་ཅིང་། ལྟོས་པ་མེད་པར་ལྡོག་པ་༼བདོག་པ༽ཐམས་ཅད་གཏོང་བ། ནང་གི་ཏིང་ངེ་འཛིན་གྱི་ཡོན་ཏན་དཔག་ཏུ་མེད་པ་མངའ་ཞིང་། ལུས་ངག་དགེ་སྦྱོར་ལ་བརྩོན་འགྲུས་ཀྱི་གོ་ཆ་ཆེན་པོ་བགོས་པ། ཕ་རོལ་ཏུ་ཕྱིན་པ་དང་། རིག་པ་འཛིན་པའི་མདོ་སྣོད་ཀྱི་གཞུང་ལུགས་མང་པོ་མཁྱེན་ཞིང་། གསུང་ངག་བསམ་གྱིས་མི་ཁྱབ་པའི་མཛོད་ཆེན་པོ་མངའ་བ། བླ་མ་རྣམས་ལ་གུས་ཤིང་རྡོ་རྗེ་འཆང་དང་གཉིས་སུ་མེད་པར་གཟིགས་པ། འཇིག་རྟེན་ཆོས་བརྒྱད་ཀྱི་བློ་དོར་ཞིང་། མྱ་ངན་ལས་འདས་པའི་ཐུགས་འབའ་ཞིག་མངའ་བའི་བླ་མ་མཚན་དོན་དང་ལྡན་པའི་ཕྱག་ཏུ། འབངས་ཀྱི་གྲྭ་པ། གཙང་ལ་སྟོད་གྲོམ་པ་ས་སྐྱའི་བནྡེ་ཀུན་དགའ་སྙིང་པོས། ཕྲིན་ཡིག་ཤོག་བུ་འབུལ་བ། རྗེ་བླ་མ་དམ་པ་སྔར་ནི་སྐུ་ཁམས་བདེ་བར་ཁུམས། སླད་ཀྱི་སྐུ་ཁམས་བདེའམ་ཞེས་ཡང་ནས་ཡང་དུ་མང་དུ་རྨེད། སླད་ཀྱི་དོན་ཞུ་བ། རྟག་ཏུ་བླ་མའི་ཞབས་དྲུང་དུ་འཁོར་ཞིང་། ཅི་འབྱོར་གྱི་བསྙེན་བཀུར་གྱིས་བླ་མ་མཉེས་པར་སྤྲོ་བ་ལགས་ན། ཡུལ་གྱིས་བསྐལ་བའི་གྲུབ་པ་ཅན་དུ་མ་ཐལ། འོན་ཀྱང་བླ་མ་བསྙེན་བཀུར་བ་རྒྱང་རིང་པོ་ནས་བགྱིར་རུང་བ་ལགས་ན། འབྱོར་པའི་དབང་གིས་གང་ཡང་གྲུབ་པར་མ་ཐལ། 91ཞེས་སོགས་འབྱུང་ལ། ཚིག་ལྷུག་གི་རྩོམ་འདི་དག་གི་ནང་ཕལ་སྐད་དམ་སྐད་ཆའི་རང་བཞིན་གསལ་བོར་མངོན་ཐོགབརྗོད་བྱ་བྱེ་བྲག་པ་གཅིག་ལ་ཁྱད་ཆོས་མང་པོ་སྦྱར་ནས་བཤད་པའི་རྣམ་པ་ཞིག་ཡོད་པ་འདི་ནི་ཏུན་ཧོང་གི་ཡིག་རྙིང་སོགས་སུ་ཡང་ཡང་འབྱུང་ངོ་། ། 

			སློབ་དཔོན་བསོད་ནམས་རྩེ་མོ། 

			ས་ཆེན་ཀུན་དགའ་སྙིང་པོའི་སྲས་སློབ་དཔོན་བསོད་ནམས་རྩེ་མོ་ནི་ཆུ་ཕོ་ཁྱི་ལོ་སྟེ་ཕྱི་ལོ་༡༡༤༢ལོར་འཁྲུངས། དགུང་ལོ་ཞེ་གཅིག་པ་ཆུ་ཕོ་སྟག་སྟེ་ཕྱི་ལོ་༡༡༨༢ལོར་འདས། སློབ་དཔོན་འདིས་རྒྱ་སྒོམ་ཚུལ་ཁྲིམས་གྲགས་ལ་སྤྲིངས་པའིི་ཡི་གེ་ཞིག་ནང་། “ཡང་བླ་ཆེན་གྱི་བསྟོད་པ། དགེ་བཤེས་གཉགས་དང་། གཉན་ཕུལ་བྱུང་ལ་དབྱར་ཕུ་མ་གསུམ་གྱིས་ཞུས་ནས་བགྱིས་པ་དེ་ལ། སྙན་ངག་གི་རྒྱན་ཚང་ཆེ་ཆུང་གཉིས་ཡོད་པ་ཁྱེད་ཀྱི་ཕྱག་ཏུ་བྱུང་མཆི། ”92ཞེས་འབྱུང་བ་འདི་ལ་གཟིགས་ན་དུས་སྐབས་འདི་ཙམ་ནས་སྙན་ངག་གི་རྒྱན་ཚང་མ་ཚང་གི་རྣམ་གཞག་ཅིག་བྱུང་འདུག་ཀྱང་། དེ་ནི་དོན་རྒྱན་སོ་ལྔ་ཚང་མ་ཚང་ཞེས་པ་ལྟ་བུ་མིན་པར་སྙན་ངག་གི་རྒྱན་ཉམས་ལྡན་མི་ལྡན་ལ་གོ་དགོས་པ་འདྲའོ། ། 

			ཚིག་ལྷུག་གི་རྣམ་པ་ཡང་འདི་ལྟར། གོས་དཀར་པོ་ཕྲ་ཞིང་རབ་ཏུ་འཕྱང་བ་གྱོན་པས་ཆུ་བོ་རླུང་གི་ཤུགས་ཀྱིས་བསྐྱོད་པའི་དབུ་བའི་ཕྲེང་བ་ལྟ་བུའམ། སྟོན་ཀའི་མཚན་མོ་ཟླ་བའི་འོད་ཀྱི་གོས་ཀྱིས་བཀབ་པ་ལྟ་བུའམ། དྲང་སྲོང་སྨེ་བདུན་གྱི་སྐར་མ་རང་གི་འོད་ཀྱི་དྲ་བས་གཡོགས་པ་ལྟ་བུའམ། 99ཞེས་བུ་མོ་བདུན་གྱིས་རྒྱན་ཆ་སོགས་དོར། གོས་དཀར་པོ་གྱོན་ནས་དུར་ཁྲོད་ལ་འགྲྲོ་བའི་སྐབས་ཀྱི་རྣམ་པ་མཚོན་པར་གསུངས་པ་ལ་ཡང་རྒྱན་ཚིག་གི་ནུས་པ་བཙན་པས་ཡིད་དུ་འོང་བའི་སྙན་ངག་གི་ཉམས་ཡོད་པ་ལྟ་བུའོ། ། 

			མཇུག་བསྡུ་བ། 

			དེ་ལྟར་ལོ་ཆེན་རིན་ཆེན་བཟང་པོ་ནས་རྗེ་བཙུན་གྲགས་པ་རྒྱལ་མཚན་གྱི་བར་གྱི་ལོ་དུས་འདི་དག་གི་ནང་། བོད་ཀྱི་མཁས་པ་མི་བཅུ་ལ་སོགས་པའི་བརྒྱུད་ཀྱིས་ཆོས་ཀྱི་བསྟི་གནས་དགོན་སྡེ་མང་པོ་བཙུགས་ནས་སློབ་གཉེར་གྱི་རྒྱུན་བསྐྱངས་པ་དང་། མངའ་རིས་ཕྱོགས་ཀྱི་བཙན་པོའི་གདུང་རྒྱུད་དག་གིས་ཀྱང་མེས་པོ་གོང་མ་རྣམས་ཀྱི་མཛད་པ་དང་རྗེས་སུ་བསྟུན་ཏེ། རྒྱ་གར་ནས་ཆོས་དང་རིག་གནས་ལེན་པ་སོགས་བྱས་སྣང་ངོ་། ། 

			དེ་ལ་བརྟེན་ནས་བོད་དུ་མཁས་པ་ཡང་འབོར་ཆེན་ཞིག་བྱོན་སྣང་ཞིང་། བུ་སྟོན་གྱིས་བོད་ཀྱི་ལོ་ཙཱ་བའི་མཚན་ཐོ་ན་ཡང་། རིན་ཆེན་བཟང་པོ་ནས་ས་པཎ་བར་དུ་ལོ་ཙཱ་བ་ཡང་༡༢༠ཙམ་གྱི་མཚན་ཐོ་འབྱུང་ཞིང་། ལྷ་བླ་མ་ཡེ་ཤེས་འོད་དང་ཕོ་བྲང་ཞི་བ་འོད་ཀྱིས་བརྩམས་པའི་སྔགས་ལོག་སུན་འབྱིན་པ་དང་། བཙུན་པ་བྱང་ཆུབ་འོད་ཀྱིས་མཛད་པའི་གྲུབ་མཐའི་རྣམ་དབྱེ། ལོ་ཙཱ་བ་རིན་ཆེན་བཟང་པོས་མཛད་པའི་ཙོང་ག་རུ་གསུམ་གྱི་དགེ་འདུན་ལ་སྤྲིངས་ཡིག་བདུད་རྩིའི་ཐིག་ལེ་དང་། ཁྲི་བཀྲ་ཤིས་དབང་ཕྱུག་ནམ་མཁའ་བཙན་ལ་སྤྲིངས་པ་ཁ་ཆེ་གསེར་སློང་སོགས་དཔེ་མཚན་བཞི་བཅུ་ཙམ་གྱི་མཚན་ཐོ་བྱུང་ཡང་། ཕོ་བྲང་ཞི་བ་འོད་ཀྱི་སྔགས་ལོག་སུན་འབྱིན་ཙམ་ལས་གཞན་དག་གི་དཔེ་རྒྱུན་ད་ཆར་ཡོད་མེད་ཆ་མ་འཚལ་ལོ། ། 

			བོད་ཀྱི་སྐད་ཡིག་ལ་ཆ་གཞག་ན་ཡང་། ལོ་ཙཱ་བ་ཆེན་པོ་དག་གིས་འགྱུར་བཅོས་བྱས་ཡོད་པ་དང་། དེ་བཞིན་སྨྲིཏིས་སྨྲ་སྒོ་མཚོན་ཆ་བརྩམས་པ་ཡང་དུས་སྐབས་འདིར་འཁེལ་ཞིང་། སློབ་དཔོན་བསོད་ནམས་རྩེ་མོས་ཀྱང་ཡི་གེའི་ཀློག་ཐབས་བྱིས་པ་བདེ་བླག་ཏུ་འཇུག་པ་བརྩམས་པ་སོགས་ཀྱིས་དག་ཡིག་རང་བཞིན་གྱི་སློབ་སྦྱོང་བྱ་ཡུལ་ཞིག་བྱུང་བ་ཡིན་པར་སེམས་སོ། ། 

			དེ་ལྟར་འབོར་ཆེ་བའི་མཁས་པ་དེ་དག་གིས་རྒྱ་གར་སོགས་ལ་ཕེབས་ནས་གསང་སྔགས་ལ་སོགས་པའི་ཆོས་གཞུང་འབོར་ཆེན་བསྒྱུར་བ་དང་མཉམ་དུ་ཉམས་ལེན་བྱེད་པ་དང་། འཆད་སྤེལ་བྱེད་པ། འགྲེལ་བ་དང་བརྗེད་བྱང་སོགས་རྩོམ་པ་བཅས་ཀྱི་ཕྱག་རྗེས་ཆེན་པོ་གཞག་འདུག་ལ། དེ་དག་གི་ཁྲོད་ས་སྐྱ་པ་དང་། བཀའ་བརྒྱུད་པ། བཀའ་གདམས་པ། རྙིང་མ་བ་བཅས་ཀྱི་གྲུབ་མཐའ་ཁག་གི་དབུ་ཚུགས་ཤིང་། རྩོམ་རིག་གི་ཆ་ནས་ཀྱང་མཁས་པ་འདི་དག་གི་མཐོང་ཐོས་ཀྱི་རྒྱ་ཇེ་ཆེར་ཕྱིན་པའི་ཚོད་ཀྱིས་རྩོམ་རིག་གི་བརྗོད་བྱ་དང་སྡེབ་སྦྱོར་སོགས་ལ་ཡང་འཕེལ་རྒྱས་ཆེན་པོ་བྱུང་ཡོད་ཅིང་། མགུར་རྩོམ་ལ་ཆ་གཞག་ན་ཡང་གནམ་ས་ལྟ་བུའི་བར་ཁྱད་བྱུང་ཡོད་དོ། ། དེ་བཞིན་ལོ་ཙཱ་བ་རིན་ཆེན་བཟང་པོས་ཟློས་གར་གྱི་བསྟན་བཅོས་བསྒྱུར་བ་སོགས་ཐ་སྙད་རིག་གནས་ཀྱི་བསྟན་བཅོས་ལ་ཕྱོགས་མང་པོ་ནས་འཕེལ་རྒྱས་སུ་འགྲོ་བའི་རྨང་བཏིང་ཞིང་། རང་བཞིན་བརྗོད་པ་གཙོ་བོར་གྱུར་པའི་འགྱུར་རྩོམ་སྙན་ངག་གི་ཉམས་ཡོད་པའི་ཚིགས་བཅད་དང་། དེ་དག་ལ་ཡང་མཚན་སྤེལ་དང་། ཟུང་ལྡན་ལྟ་བུའི་སྒྲ་ཡི་ཁྱད་ཆོས་དང་། གཟུགས་དང་དཔེ་རྒྱན་ལྟ་བུའི་ཀྱོགབརྗོད་ཀྱི་རྣམ་པ་ཡང་སླེབས་པར་བྱས་ནས། བོད་ཀྱི་རིག་གནས་བཅུའི་བཤད་སྲོལ་འབྱུང་བ་མངོན་དུ་ཕྱོགས་སོ། ། 

			རིག་གནས་བཅུའི་བཤད་སྲོལ་བྱུང་བ་དང་དེའི་འཕེལ་རིམ་སྐོར་བཤད་པ། 

			མཚམས་སྦྱོར་བ། 

			ས་པཎ་གྱི་སྡོམ་གསུམ་རབ་དབྱེ་ལས། 

			ཕྱི་ནས་གངས་རིའི་ཁྲོད་འདི་རུ། ། སངས་རྒྱས་བསྟན་པ་ལེགས་པར་བསྒྱུར། ། 

			དེ་ནས་བསྟན་པ་དར་བའི་ཚེ། ། རྒྱལ་པོ་དར་མས་བསྟན་པ་བསྣུབས། ། 

			དེ་རྗེས་ཆོས་ལོག་དུ་མ་འཕེལ། ། དེ་ཚེ་བླ་མ་ཡེ་ཤེས་འོད། ། 

			ཆོས་རྒྱལ་དེ་ཡིས་སྐྱེས་བུ་མཆོག། རིན་ཆེན་བཟང་པོ་ཁ་ཆེར་བརྫངས། ། 

			འཇམ་པའི་དབྱངས་ཀྱིས་བྱིན་བརླབས་པའི། ། མཁས་པ་དེ་ཡིས་སྔོན་མེད་པའི། ། 

			ཆོས་རྣམས་ཕལ་ཆེར་བསྒྱུར་ཅིང་ཞུས། ། ཆོས་དང་ཆོས་མིན་རྣམ་འབྱེད་པ། ། 

			ཞེས་བྱའི་བསྟན་བཅོས་མཛད་ནས་ནི། ། ཆོས་ལོག་ཐམས་ཅད་ནུབ་པར་མཛད། ། 

			དེ་ཡི་སློབ་མ་ཞི་བ་འོད། ། དེས་ཀྱང་སྔགས་ལོག་སུན་འབྱིན་པ། ། 

			ཞེས་བྱའི་བསྟན་བཅོས་མཛད་ཅེས་ཟེར། ། དེ་དག་འདས་པའི་འོག་ཏུ་ཡང་། ། 

			ཆོས་ལོག་འགའ་ཞིག་འཕེལ་བའི་རྒྱུས། ། ལྷས་བཙས་ཞེས་བྱའི་ལོ་ཙཱ་བ། ། 

			འགའ་ཞིག་སྒྲ་དང་རྣམ་པར་དབྱེ་བ་དང་། ། 

			ཁམས་དང་བྱེད་ཚིག་དཔེ་དང་ཚིག་གི་རྒྱན། ། 

			དབྱེ་བསྡུ་གྲངས་དང་ངེས་པ་གོ་རིམས་ལ། ། 

			རོ་བརྒྱའི་འབྱུང་གནས་དཔག་བསམ་ཤིང་འདི་བསྐྱེད། ། 107

			དེས་ན་ས་པཎ་ཉིད་ཀྱིས་མཛད་པའི་བསྟན་བཅོས་རྣམས་སུ་རིག་པའི་གནས་བཅུ་ཞེས་པའི་ཐ་སྙད་འདི་ཡོད་མེད་ཆ་མ་འཚལ་མོད། ཡང་སྔ་འགྱུར་སྐབས་སྐ་བ་དཔལ་བརྩེགས་སོགས་ཀྱིས་བསྒྱུར་ཅིང་ཕྱིས་སུ་རྔོག་བློ་ལྡན་ཤེས་རབ་ཀྱིས་འགྱུར་བཅོས་གནང་བའི་བྱམས་ཆོས་གྲས་ཀྱི་ཐེག་པ་ཆེན་པོ་མདོ་སྡེའི་རྒྱན་གྱི་ཡོངས་སུ་འཚོལ་བའི་ལེའུ་ལས། 

			རིག་པའི་གནས་ལྔ་དག་ལ་བརྩོན་པར་མ་བྱས་ན། ། 

			འཕགས་མཆོག་གིས་ཀྱང་ཐམས་ཅད་མཁྱེན་ཉིད་མི་འགྱུར་ཏེེ། ། 

			དེ་ལྟ་བས་ན་གཞན་དག་ཚར་གཅད་རྗེས་གཟུང་དང་། ། 

			བདག་ཉིད་ཀུན་ཤེས་བྱ་ཕྱིར་དེ་དང་དེ་བརྩོན་བྱེད། ། 108

			ཞེས་འདི་ལྟ་བུ་ནི་སྔ་ས་ནས་ཡོོད་མོད་དེ་དག་གི་འགྲེལ་པ་ཡང་ཇི་ལྟར་བྱས་ཡོད་མེད་སོགས་ལ་ཡང་གཟིགས་ཞིབ་གནང་རྒྱུ་འདུག་གོ་སྙམ། གང་ལྟར་ཡང་སྐབས་འདིར་གསང་སྔགས་དང་མདོ་ཕྱོགས་ཀྱི་སློབ་གཉེར་རྐྱང་དར་བའི་སྤྱི་ཚོགས་དེར་ས་པཎ་གྱིས་ཐ་སྙད་རིག་གནས་ཀྱང་མཁས་པ་དག་གིས་སློབ་དགོས་པའི་གནས་མེད་དུ་མི་རུང་བ་ཞིག་ཡིན་པའི་གོ་དོན་ཐེབས་པར་བྱས་ཤིང་། དེ་དག་གི་གཞུང་ལུགས་ཀྱང་གོང་དུ་གསལ་བ་དེ་དག་བརྩམས་པ་ཡིན་པས། བོད་དུ་ཐ་སྙད་རིག་གནས་ཀྱི་འགྱུར་བའི་ཁྲོད་དུས་ཚིགས་གལ་ཆེན་ཞིག་ཆགས་ཡོད་དོ། ། 

			དེ་ལྟར་ས་པཎ་གྱིས་ཐ་སྙད་རིག་གནས་དག་གཞུང་ལུགས་ཀྱི་རྣམ་པར་བསྐྲུན་པ་དང་། གཞུང་ལུགས་དེ་དག་ཀྱང་མཁས་པར་འདོད་པ་རྣམས་ཀྱི་སྦྱང་བྱའི་གནས་སུ་བསྟན་ཏེ་མཁས་འཇུག་ཏུ། “མཁས་པ་དེས་བསླབ་པར་བྱ་བའི་ཡུལ་ནི་རིག་པའི་གནས་ལྔ་སྟེ། 

			དེ་ཡུལ་བརྡ་སྤྲོད་རྟོག་གེ་དང་། ། 

			གསོ་བ་ཕྱི་ནང་རིག་ཅེས་གསུངས། ། ”

			ཅེས་གསུངས་པ་ལྟར་རོ། ། མཁས་འཇུག་བརྩམས་ནས་འཆད་རྩོམ་རྩོད་གསུམ་ཇི་ལྟར་བྱ་བའི་ཚུལ་ལས་བརྩམས་ནས་སྙན་ངག་སྐོར་ཞིག་གསལ་བར་མཛད་པ་དང་། རོལ་མོའི་བསྟན་བཅོས་སུ་ཡང་། 

			སྤྱིར་ནི་འཇིག་རྟེན་འདི་ན་ཡང་། ། ཡུལ་དང་དུས་ཀྱི་བྱེ་བྲག་དང་། ། 

			རྒན་དང་གཞོན་ནུའི་དབྱེ་བ་དང་། ། སྐྱེས་དང་བུད་མེད་ལ་སོགས་པའི། ། 

			ཁྱད་པར་ཉིད་ཀྱིས་མི་འདྲ་བའི། ། དབྱངས་ཀྱི་སྦྱོར་བ་དུ་མ་མཐོང་། ། 

			དབུས་པ་རྣམས་ཀྱིས་ལྡིར་ཞིང་འགྱུར། ། གཙང་པ་འཚེར་ཞིང་གསལ་བ་ཡིན། ། 

			གཙེར་ཞིང་མདུད་པ་མངའ་རིས་པ།།ཁམས་པ་རྣམས་ནི་བརྗིད་ཅིང་གྱོང་། 

			ཅེས་གསུངས་ནས་བོད་ཀྱི་གླུ་ལ་ཡང་རིག་པའི་རྣམ་གཞག་ཅིག་སྒྲུབ་པའི་དབུ་བཙུགས་པ་དང་། དེ་བཞིན་བོད་ཀྱི་ཡི་གེ་བཀལག་ཐབས་ཀྱང་བྱིས་པ་བདེ་བླག་འཇུག་པའི་རྣམ་བཤད་སོགས་སུ་གསལ་ལོ། ། དེ་ལྟར་ཡང་ས་པཎ་རང་ཉིད་ཀྱིས་མཛད་པའི་ང་བརྒྱད་མའི་འགྲེལ་པར། “དེ་ལྟར་རིག་པའི་གནས་རྣམ་པ་ལྔ་ཤེས་པར་ཁས་འཆེ་བའི་གང་ཟག་དེ་སུ་ཡིན་ཞེས་འདྲི་ན། ས་སྐྱ་པ་དེ་ཞེས་ལན་བཏབ་བོ། ། ”ཞེས་འབྱུང་ངོ་། ། 

			ད་ཡོད་བསྟན་འགྱུར་ན་འཁོད་པའི་སྒྲ་མདོ་ཁག་ལ་དཔྱད་ཚེ་ཕོ་བྲང་ཞི་བ་འོད་ཀྱིས་བསྒྱུར་བའི་ཀ་ལཱ་པའི་འགྲེལ་བ་ཉུང་ངུ་ལས་སློབ་མ་ལ་ཕན་པ་ཞེས་འདི་ཅུང་སྔ་བར་སྣང་ཞིང་། འདིའི་འགྱུར་བྱང་དུ་ཡང་། “ལྷ་བླ་མ་ཞི་བ་འོད་ཀྱིས་ཞང་ཞུང་གི་ས་ཆ། ཐོ་ལིང་གསེར་གྱི་གཙུག་ལག་ཁང་དུ་བསྒྱུར་བའོ། ། ”109ཞེས་འབྱུང་བ་ལྟར་ལགས་ཤིང་། གཞན་དང་གཞན་ནི་ཤོང་རྡོ་རྗེ་རྒྱལ་མཚན་དང་ཁོང་གི་དབོན་པོ་ཤོང་བློ་གྲོས་བརྟན་པ་སྟེ་མཆེད་གཉིས་དང་། ཤོང་བློ་བརྟན་གྱི་སློབ་མ་ལོ་མཆོག་པ་མཆོག་ལྡན་ལེགས་པའི་བློ་གྲོས་དཔུང་རྒྱན་མཛེས་པའི་ཏོགདེའི་སློབ་མ་དཔང་བློ་གྲོས་བརྟན་པ། དེའི་སློབ་མ་ལོ་ཆེན་བྱང་ཆུབ་རྩེ་མོ། བུ་སྟོན་རིན་ཆེན་གྲུབ་དང་ཁོང་གི་བླ་མ་ཐར་ལོ་ཉི་མ་རྒྱལ་མཚན། ཡར་ལུང་པ་གྲགས་པ་རྒྱལ་མཚན། ལོ་ཆེན་ཤེས་རབ་དཔལ་གྱི་སློབ་མ་ཞྭ་ལུ་ལོ་ཙཱ་བ་ཆོས་སྐྱོང་བཟང་པོ་སོགས་ཀྱིས་བསྒྱུར་འདུག་གོ། 

			བོད་ཡུལ་གླེན་པ་ཞེས་འཕྱ་བ། 

			སྐབས་འདི་ཡས་མས་སུ་བྱུང་བའི་བོད་ཀྱི་མཁས་པ་ཚོར་བོད་གླེན་པ་ཞེས་བོད་ལ་འཕྱ་སྨོད་ཅིག་བྱེད་པའི་ལུགས་སྲོལ་ཞིག་ཀྱང་བྱུང་འདུག་སྟེ། ས་པཎ་ཉིད་ཀྱིས་ཀྱང་སྡེབ་སྦྱོར་སྣ་ཚོགས་མེ་ཏོག་གི་ཆུན་པོ་ལས། “བོད་ཀྱི་ཡུལ་ཀླ་ཀློ་ལས་ཅུང་ཟད་བརྡ་འབྱོར་བ། མཁས་པ་དང་མི་མཁས་པའི་རྣམ་པར་དབྱེ་བ་མི་ཤེས་པ། ཚིག་དང་ཚིག་གི་རྒྱན་ལ་བློ་ཁ་མ་ཕྱོགས་པ། མི་མཁས་ཤིང་སྤྱི་བརྟོལ་ལ་ང་རྒྱལ་དུ་འཛིན་པ། གསེར་དང་ར་གན་མི་ཕྱེད་པ། རང་ཉིད་བླུན་པས་ཆོག་པར་འཛིན་པ། གོས་རིན་པོ་ཆེ་བས་པགས་པ་བསྡུས་པ་ལ་མཁོ་བར་སེམས་པ། གཡོས་ལེགས་པར་སྦྱར་བ་ལས་ལྟོ་ཁེངས་པ་ལ་དམ་པར་འཛིན་པའི་མཐའ་འཁོབ་འདིར། རང་ཉིད་ཀྱི་སྐད་ལ་ངོ་བོ་ཉིད་ཀྱི་སྡེབ་སྦྱོར་གྱི་ཐ་སྙད་མེད་ལ། ལེགས་པར་སྦྱར་བའི་སྐད་ཡིག་ལས་བོད་དུ་བསྒྱུར་ཡང་ཟ་འོག་གི་མདུན་གྱི་རི་མོ་བསྒྱུར་བ་རྒྱབ་ཏུ་མི་འབྱུང་བ་ལྟར། དོན་ཙམ་ཞིག་བསྒྱུར་བར་ནུས་ཀྱི། སྡེབ་སྦྱོར་བསྒྱུར་མི་རུང་ཞིང་། བདག་ཅག་ལྟ་བུ་ལེགས་པར་ཤེས་པ་དག་གིས་ཀྱང་། བོད་ཀྱི་སྐད་ལ་ཇི་ལྟར་འབད་དུ་ཟིན་ཀྱང་། ལྭ་བའི་ཐགས་ལ་གོས་ཆེན་གྱི་རི་མོ་མི་ཤེས་པ་ལྟར། ལེགས་པར་སྦྱར་བའི་སྡེབ་སྦྱོར་བོད་སྐད་ལ་མ་འབྱོར་བས། སྡེབ་སྦྱོར་མཚན་ཉིད་པ་བོད་སྐད་ལ་དཔེར་བརྗོད་པ་མ་བྱས་སོ། ། ”110ཞེས་འབྱུང་བ་ལ་གཟིགས་དང་། ས་པཎ་རང་ཉིད་ཀྱིས་གསར་བཏོད་མཛད་བཞིན་པའི་རིག་པའི་གནས་ཁག་གི་ནང་སྡེབ་སྦྱོར་ཇི་བཞིན་མ་འབྱོར་བ་ཙམ་གྱིས་བོད་ཡུལ་ལ་དེ་ཙམ་གྱི་སྐྱོན་བརྗོད་གནང་འདུག་ཅིང་། ཀླ་ཀློ་དང་ལྐུགས་པ། བླུན་པོ། ཐ་ན་ཟས་ཟ་སྟངས་དང་གོས་གྱོན་སྟངས་ཚུན་ལ་ཡི་ཐང་ཆད་པའི་བཀའ་བཀྱོན་གནང་འདུག འདི་འདྲ་བ་གཞན་དུ་ཡང་འབྱུང་བ་ནི། ཐར་ལོ་ཉི་མ་རྒྱལ་མཚན་གྱིས་ཉེ་བར་བསྒྱུར་བ་ཉི་ཤུ་བའི་འགྲེལ་བ་སློབ་དཔོན་ཆེན་པོ་ཙན་དྲ་གོ་མིས་མཛད་པ་བསྒྱུར་བའི་འགྱུར་བྱང་དུ་ཡང་། “སྒྲ་བ་ཆེན་པོ་པནྜི་ཏ་ཛེེ་ཀརཎའི་ཞལ་སྔ་ནས་ལེགས་པར་མཉན་ཏེ། ལོ་ཙཱ་བ་ཤཱཀྱའི་དགེ་སློང་ཉི་མ་རྒྱལ་མཚན་དཔལ་བཟང་པོས་དཔལ་ཐར་པ་གླིང་གི་གཙུག་ལག་ཁང་དུ་ལེགས་པར་བསྒྱུར་བའོ། ། སའི་ཉི་ཟླ་ལྟར་གྱུར་ཅིགསྒྲ་སོགས་ཤེས་བྱའི་ཆོས་ནི་ཕལ་ཆེ་བ། ། སྐྱེས་པ་གཞན་དུ་སྦྱངས་པས་འདིར་མཁས་ཀྱང་། ། བོད་ཡུལ་བྱིས་པའི་ནང་དུ་བདག་སྐྱེས་པས། ། མཁས་པའི་མཁས་པ་ཡིན་པར་སུས་ཤེས་ཀྱི། ”111ཞེས་འབྱུང་ལ། དེ་བཞིན་དཔང་བློ་གྲོས་བརྟན་པས་ཀྱང་ཀ་ལཱ་པའི་མདོའི་འགྱུར་བྱང་དུ། “འདི་ན་ཕྱོགས་ཀྱང་མ་མཐོང་བར། ། མུན་སྦྲུལ་བསྒྱུར་དང་འཆད་བྱེད་པ། ། དེ་དང་སྐྱེ་བོ་གཞན་གྱིས་ཀྱང་། ། འདི་དོན་མྱུར་དུ་རྟོགས་གྱུར་ཅིག། ཅེས་དང་། འོན་ཀྱང་དེང་དུས་གངས་ཅན་འདིར། ། ཁྲོན་པའི་རུས་སྦལ་རང་གནས་བཞིན། ། བློ་ཆུང་རང་གི་བློ་ནུས་ཀྱིས། ། ཆེར་ངོམས་རྣམས་ཀྱིས་བརྙས་པའི་གནས། ། ”112ཅེས་འབྱུང་བ་འདི་འདྲ་བ་མང་ངོ་། ། 

			ཀྱེ་མ། གནའ་དུས་བཟང་པོ་ནུབ། ད་དུས་ངན་པ་ཤར། གནའ་མི་མཁས་པ་འདས། ད་མི་བླུན་པོ་སྐྱེས། ལྷ་ཆོས་དར་གྱི་མདུད་པ་གྲོལ། མི་ཆོས་སོག་མའི་བོན་ཐག་ཆད། རྒྱལ་ཁྲིམས་གསེར་གྱི་གཉའ་ཤིང་ཆགགཙོ་བོ་གྲོས་ཀྱི་རྒྱ་མཚོ་སྐམས། དཔའ་བོ་སྟག་གི་རི་མོ་ཡལ། མོ་བཙུན་ངོ་ཚའི་གཡང་ལུག་བུད། ཡ་རབས་ཀྱི་སྲོལ་མི་བསྲུང་བར་མ་རབས་ཀྱི་བྱ་སྤྱོད་བསྐྱང་། ཕུགས་ཀྱི་ཁེ་མི་བརྩི། འཕྲལ་གྱི་རྩིས་གཏང་། ལེགས་པའི་སྲོལ་མི་འཛིན། ཉེས་པའི་དཔེ་འདྲེན། མཁས་པའི་གཞུངས་མི་བསྲུང་། རྨོངས་པའི་རྗེས་སུ་འཇུགབཟང་པོའི་དོ་མི་ཕྱེད། ངན་པའི་ཡ་བ་བྱེད་པ་མང་དུ་མཐོང་བས། མཁས་པའི་རྗེས་སུ་ཞུགས་ནས་ལེགས་པའི་འབྲས་བུ་ཐོབ་པར་བྱ་བའི་ཕྱིར། ཁོ་བོ་ལ་དམ་པར་འཛིན་པའི་སྐྱེས་བུ་རྣམས་ཀྱི་དོན་དུ། ལྷ་ཆོས་མི་ཆོས་ཀུན་ལ་ཕན་པའི་གཏམ་འགའ་ཞིག་བརྗོད་པར་བྱའོ། ། 119ཞེས་པ་འདི་ལ་གཟིགས་དང་། ཚིག་ལ་བལྟས་ཙམ་གྱིས་བོད་མི་རྒད་པོ་ཞིག་གིས་གཏམ་བཤད་བྱེད་བཞིན་པའི་རྣམ་པ་གསལ་བོར་མངོན་ཞིང་། འདི་འདྲ་ལ་ནི་ང་ཚོས་བོད་ཀྱི་རང་རྩོམ་གྲས་ཀྱི་ལྷུག་རྩོམ་དུ་འབོད་དུ་རུང་ཞིང་། བཀས་བཅད་ལན་གསུམ་གྱི་རྗེས་སུ་ཡང་ད་དུང་རྩོམ་འབྲི་འདིའི་རྒྱུན་མ་ནུབ་པར་གནས་སོ། ། དེ་ལྟར་ས་པཎ་འདི་ཉིད་ཀྱིས་རང་གི་རིག་རྩལ་ལ་བརྟེན་ནས་བོད་ཀྱི་རྩོམ་ལ་འཁྱུག་ཆ་དོད་པོའི་ཉམས་སྦྱོར་བའི་སྲོལ་བཏོད་ཅིང་། རིག་གནས་ཆེ་བ་ལྔ་དང་། དེ་ནས་ཐ་སྙད་རིག་གནས་ཞེས་སྒྲ་དང་མངོན་བརྗོད། སྙན་ངགསྡེབ་སྦྱོར། སྐར་རྩིས་སོགས་ལ་ཡང་ཐུགས་སྣང་ཆེན་པོ་མཛད་པ་ལགས་སོ། ། 

			འགྲོ་མགོན་ཆོས་རྒྱལ་འཕགས་པ། 

			འགྲོ་མགོན་འདི་ཕྱི་ལོ་༡༢༣༥པ་ཤིང་མོ་ལུག་ལ་འཁྲུངས། དགུང་ལོ་བཅུར་ཕེབས་སྐབས་ས་པཎ་དང་ལྷན་རྒྱ་ནག་ལ་ཕེབས། དགུང་ལོ་བཅུ་གཉིས་པའི་སྐབས་སུ་རྒྱལ་པོའི་ཕོ་བྲང་དུ་འབྱོར། དགུང་ལོ་བཅུ་བདུན་དུ་ཕེབས་སྐབས་ཆོས་རྗེ་ས་པཎ་ཞི་བར་གཤེགས། དགུང་ལོ་བཅུ་དགུའི་སྐབས་སུ་ཧོར་རྒྱལ་པོ་སེ་ཆེན་གན་ལ་དབང་བསྐུར་ཞིང་དབང་ཡོན་དུ་ཁྲི་སྐོར་བཅུ་གསུམ་ཕུལ་ཞིང་། དགུང་ལོ་སོ་བཞི་པའི་ཐོག་རྒྱལ་པོ་ལ་དབང་བསྐུར་མཛད་པའི་དབང་ཡོན་དུ་བོད་ཆོལ་ཁ་གསུམ་ཕུལ། དེས་ན་སྐབས་འདིར་བོད་ཀྱི་ཆབ་སྲིད་ལ་གཞི་རིམ་གྱི་འགྱུར་བ་ཞིག་སོང་ཡོད་པ་ནི་བཙན་པོའི་བརྒྱུད་པའི་སྲིད་དབང་དེ་ཡང་ཧྲིལ་གྱིས་ས་སྐྱ་པར་ཐོབ་པ་དེ་ཡིན། དགུང་ལོ་ཞེ་དྲུག་བཞེས་པའི་ལྕགས་ཕོ་འབྲུག་གི་ལོ་སྟེ་ཕྱི་ལོ་༡༢༨༠པ་གཤེགས། དེས་ན་འགྲོ་མགོན་ཆོས་རྒྱལ་འཕགས་པས་ས་པཎ་ལས་རིག་པའི་གནས་གསན་ཏེ་མཁྱེན་པའི་སྟོབས་གཞན་འགྲན་མེད་པར་གྱུར་ཅིང་། ཁྱད་པར་ས་པཎ་གྱིས་ཐ་སྙད་རིག་པའི་གནས་ཞེས་སྒྲ་དང་གཏན་ཚིགས། སྙན་ངག་དང་ཚིག་གི་རྒྱན། རོལ་མོ་ལ་སོགས་པ་ལ་གཙིགས་ཆེན་མཛད་པའིི་བཀའ་དྲིན་ལ་བརྟེན་ནས་འགྲོ་མགོན་འཕགས་པ་འདི་བཞིན་རྩོམ་རྩལ་གྱི་འཕུར་ཤུགས་རྫོགས་པའི་མཁའ་ལྡིང་གཞོན་ནུ་ཞིག་ཏུ་གྱུར་ཏེ་རྩོམ་རིག་ནམ་མཁའི་མཐོངས་ནས་འཕུར་ལྡིང་གི་རོལ་གར་ཅི་ཡང་བསྒྱུར་བར་མཛད་དོ། ། 

			འགྲོ་མགོན་གྱི་ཚིགས་བཅད་ཀ་རྩོམ་། 

			འགྲོ་མགོན་འཕགས་པས་ཕྱི་ལོ་༡༢༦༠ལོར་བྲིས་པའི་ཡི་གེའི་མ་མོ་ལ་སྤེལ་བའི་རབ་ཏུ་བྱེད་པ་ཞེས་པའི་ཀ་རྩོམ་རྒྱུན་ཆགས་ཀྱི་རྣམ་པ་ཅན་དང་། ཡང་ཀ་སོགས་སུམ་ཅུ་ལ་སྤེལ་བ་ཞེས་པ་བཅས་སྤེལ་གནང་འདུག་ལ། ཀ་སོགས་སུམ་ཅུ་ལ་སྤེལ་བ་ཞེས་པའི་ཀ་རྩོམ་འདིར་དྲངས་ན། 

			ཀ་ལ་པིངྐའི་དབྱངས་ལྟར་སྙན་གསུང་གིས། ། ཁ་ན་མ་ཐོའི་ཚོགས་འཇོམས་ཐར་པའི་གླིང་། ། 

			ག་ལ་བ་དེར་གདུལ་བྱ་འདྲེན་མཛད་ཅིང་། ། ང་དང་ང་ཡིར་འཛིན་སྤངས་དེ་ལ་འདུད། ། 

			ཅ་ཅོ་རྩོད་དང་རྣམ་པར་གཡེང་བ་ཀུན། ། ཆ་ཤས་ཀྱིས་ནི་རྣམ་པར་སྤང་བྱ་ཞིང་། ། 

			ཇ་སོགས་ཀུན་ལའང་མ་ཆགས་ཟླ་བ་ནི། ། ཉ་བ་ལྟ་བུར་ཞི་ཞིང་དེས་པར་བྱ། ། 

			ཏ་ལའི་སྡོང་པོ་ཀུན་ནས་རྒྱས་པ་ལྟར། ། ཐ་དད་ཡོན་ཏན་ལོ་འདབ་དུ་མས་ཕྱུག། 

			ད་ལྟར་གནས་དང་མ་འོངས་འགྲོ་བ་ཀུན། ། ན་སོགས་གདུང་སྐྱོབ་བསིལ་གྲིབ་ལྡན་པར་བྱ། ། 

			པ་ལ་ཤ་ཡི་མེ་ཏོག་རྒྱས་པ་ལྟར། ། ཕ་རོལ་ཕྱིན་དྲུག་ཡོངས་སུ་རྫོགས་བྱས་ཏེ། ། 

			བ་མཆོག་དཔག་བསམ་ཤིང་དང་བུམ་བཟང་བཞིན། ། མ་ལུས་འགྲོ་བའི་རེ་བ་བསྐང་བར་བྱ། ། 

			ཙཀོར་ཀུམུད་ཀྱིས་ཚིམ་པད་མོའི་ཚལ། ། ཚ་ཟེར་གྱིས་རྒྱས་བྱེད་ལྟར་བློ་གསལ་སྐྱོངས། ། 

			ཛ་མན་ཨ་ནེའི་བུ་ཡིས་རྒྱལ་ངན་ལྟར། ། ཝ་སྐྱེས་ལྟ་བུའི་ཕས་རྒོལ་གཞོམ་པར་བྱ། ། 

			ཞ་ལོང་ལ་སོགས་འགྲོ་བ་དམན་པ་ལའང་། ། ཟ་མ་ལོངས་སྤྱོད་དང་བཅས་ཅི་འབྱོར་སྦྱིན། ། 

			འ་ཡིག་ལྟ་བུར་ཉི་འོག་མ་གྲགས་ཀྱང་། ། ཡ་མཚན་ཆེ་བ་ལྟར་སྒྲོགས་གངས་རི་ཡི། ། 

			ར་བས་བསྐོར་བའི་ཞིང་འདིར་མི་དགེའི་བཤེས། ། ལ་ལས་སྦྱར་བའི་ལུགས་ངན་སྤང་བར་བྱ། ། 

			ཤོང་སྟོན་རྡོ་རྗེ་རྒྱལ་མཚན། 

			ཤོང་སྟོན་རྡོ་རྗེ་རྒྱལ་མཚན་ཕྱི་ལོ་༡༢༣༥ཡས་མས་ཙམ་ལ་འཁྲུངས། གཞོན་ནུ་ནས་རབ་ཏུ་བྱུང་། བོ་དོང་རིན་པོ་ཆེ་རིན་ཆེན་རྩེ་མོ་བའི་སློབ་མ་སྟག་སྡེ་བ་སེང་གེ་རྒྱལ་མཚན་ལས་ཚད་མ་ལ་སོགས་པའི་བསྟན་བཅོས་མང་པོ་སློབ་གཉེར་མཛད། བླ་མ་འདི་ཡུན་རིང་བསྟེན་ཏེ་སྲས་ཀྱི་ཐུ་བོར་གྱུར། སྟག་བདེ་བའི་སློབ་མ་གཙོ་བོ་བགྲངས་སྐབས་ཀྱང་ཤོང་སྐུ་མཆེད་གཉིས་ཞེས་གྲགས་ཆེ་བ་བྱུང་། གར་ཐིག་རྩིས་གསུམ་ལ་མཁས་པར་གྱུར་ཏེ་གཟའ་གསལ་བར་བྱེད་པའི་སྒྲོན་མེ་སོགས་རྩིས་ཀྱི་བསྟན་བཅོས་མང་དུ་མཛད། ༡༢༦༥ལོར་འགྲོ་མགོན་མཇལ་ཏེ་འགྲོ་མགོན་གྱི་བཀའ་བཞིན་བལ་ཡུལ་དུ་ཕྱིན། པཎྜི་ཏ་ས་དབང་བཟང་པོ་བྱ་བ་བླ་མར་བསྟེན་ནས་རིག་གནས་ཆུང་བ་ལྔ་དང་ཁྱད་པར་སྒྲ་རིག་ལ་ཤིན་ཏུ་བྱང་བར་བསླབས་ནས་ཕྱི་ལོ་༡༢༦༧ཙམ་ལ་ས་སྐྱར་བྱོན་ཏེ་དུས་འཁོར་རྒྱུད་འགྲེལ་པ་དང་བཅས་པ་ལ་འགྱུར་བཅོས་བྱས། ༡༢༦༨ཙམ་ལ་སླར་བལ་ཡུལ་བརྒྱུད་རྒྱ་གར་དུ་ཕེབས། ༡༢༦༩ཙམ་ལ་པཎྜི་ཏ་ལཀྵ་མཱི་ཀ་ར་སྤྱན་དྲངས་ནས་མང་ཡུལ་དུ་འབྱོར། རྟོགས་བརྗོད་དཔག་བསམ་འཁྲི་ཤིང་བསྒྱུར། ༡༢༧༠ལོར་པཎྜི་ཏ་དང་ལྷན་ས་སྐྱ་འབྱོར་ཏེ་སྙན་ངག་མེ་ལོང་སོགས་བསྒྱུར། སློབ་ཚོགས་ཀྱང་ཤོང་བློ་གྲོས་བརྟན་པ་དང་ལོ་མཆོག་པ་སོགས་མང་དུ་བྱུང་། བརྩམས་ཆོས་ཁྲོད་རྩིས་ཀྱི་བསྟན་བཅོས་གཟའ་གསལ་བར་བྱེད་པའི་སྒྲོན་མེ་བྱ་བ་ཞིག་གི་མཚན་བྱུང་ཞིང་གཞན་ཡང་མང་དུ་ཡོད་ཚོད་འདུག་མོད་དཔེ་རྒྱུན་ཡོད་མེད་མ་འཚལ། དེ་ལྟར་བྱས་པས་ཤོང་སྟོན་རྡོ་རྗེ་རྒྱལ་མཚན་འདི་བཞིན་ཕྱི་ལོའི་དུས་རབས་བཅུ་གསུམ་པའི་དུས་སྟོད་དེ༡༢༣༥ཡས་མས་ལ་སྐུ་འཁྲུངས་ནས་དུས་རབས་བཅུ་གསུམ་པའི་དུས་མཇུག་ཙམ་ལ་སྐུ་མྱ་ངན་འདས་པར་མངོན། 

			སྙན་ངག་མེ་ལོང་མ་སོགས་བོད་དུ་བསྒྱུར་དུས་ལ་དཔྱད་པ། 

			ཕྱི་ལོ་༡༢༥༡ས་པན་གྱིས་འགྲོ་མགོན་འཕགས་པ་ལ་ཞལ་ཆེམས་བཞག་དོན། “ད་ནི་སངས་རྒྱས་ཀྱི་བསྟན་པ་ཡང་མཆོག་ཏུ་དར་བར་བྱས། བརྒལ་བརྟགས་ཀྱི་སྒོ་ནས་གཏན་ལ་འབེབས་པའི་སྲོལ་བཟང་པོ་བཏོད། ཐ་སྙད་རིག་གནས་ཀྱི་ཚུལ་འདི་ལ་ཡང་ལག་རྗེས་ཆེན་པོ་བྱུང་བས་སེམས་ལ་འཕྲེང་བ་ཆེར་མེད། འོན་ཀྱང་འཕགས་པ་བསྙེན་པར་མ་རྫོགས་པ་དང་། རྟོགས་བརྗོད་དཔག་བསམ་འཁྲི་ཤིང་མ་འགྱུར་བ་དང་། དུས་ཀྱི་འཁོར་ལོའི་རྒྱུད་ཕྲེང་འཛིན་གྱི་ཚིགས་བཅད་བཞིན་མ་འགྱུར་བ་གསུམ་ཙམ་མོ། ”125ཞེས་གསུངས་ཏེ་རྟོགས་བརྗོད་དཔག་བསམ་འཁྲི་ཤིང་བསྒྱུར་དགོས་པའི་སྐུལ་མ་མཛད། ཕྱི་ལོ་༡༢༦༥ལོར་འགྲོ་མགོན་འཕགས་པ་རྒྱ་ནག་ནས་ས་སྐྱར་ལན་དང་པོར་ཕེབས་སྐབས་ཤོང་སྟོན་གྱིས་ཐོག་མར་མཇལ་ཏེ་རང་ཉིད་ལོ་ཙཱ་བ་ཞིག་བྱ་འདོད་ཡོད་རབས་ཞུས་པར་འགྲོ་མགོན་ཐུགས་མཉེས་ཏེ་ཞལ་གདམས་ལེགས་སྐྱེས་གནང་། དེ་ནས་ཤོང་སྟོན་རང་ཉིད་འཕགས་པའི་གཟིམ་གཡོག་པ་མདོ་སྨད་པ་བློ་གྲོས་རྒྱལ་པོ་དང་བསྡོངས་ཏེ་བལ་ཡུལ་དུ་བྱོན། པནྚི་ཏ་ས་དབང་བཟང་པོ་བྱ་བ་བསྟེན། སྒྲ་སྙན་ངག་མངོན་བརྗོད་སྡེབ་སྦྱོར་སོགས་ལ་མཁས་པར་སྦྱངས་ནས་ས་སྐྱར་བྱོན་ཏེ་འཕགས་པ་རིན་པོ་ཆེར་མཇལ་སྐབས་འཕགས་པའི་ཞལ་ནས། “འགྱུར་གཉིས་སྔར་མ་བྱུང་བས་ད་ཁྱེད་ཀྱིས་གྱིས་ཤིགདེའི་གྲོགས་དཔོན་ཆེན་ཤཱཀྱ་བཟང་པོས་བྱེད་པ་ཡོད་དོ༎126ཞེས་བཀའ་བསྩལ། དེ་ཡང་རྟོགས་བརྗོད་དཔག་བསམ་འཁྲི་ཤིང་གི་འགྱུར་བྱང་དུ། “ཡོན་ཏན་ཕུལ་དུ་བྱུང་བ་དཔག་ཏུ་མེད་པས་སྤྲས་པ་བླ་མ་དམ་པ་ཆོས་ཀྱི་རྒྱལ་པོ་དང་། མིའི་དབང་པོ་དཔོན་ཆེན་ཤཱཀྱ་བཟང་པོའི་བཀའ་ལུང་གིས། རྒྱ་གར་གྱི་མཁན་པོ་སྙན་དངགས་མཁན་ཆེན་པོ་ལཀྵིམཱི་ཀ་ར་དང་། བོད་ཀྱི་ལོ་ཙཱ་བ་དགེ་སློང་ཤོང་སྟོན་གྱིས་མང་ཡུལ་འཕགས་པའི་དྲུང་དགེ་འདུན་བཞི་སྡེའི་གཙུག་ལག་ཁང་དུ་བསྒྱུར་ཅིང་ཞུས་ཏེ་གཏན་ལ་ཕབ་པའོ། ། དཔལ་ལྡན་ས་སྐྱའི་གཙུག་ལག་ཁང་དུ་རྒྱ་དཔེ་དང་གཏུགས་ནས་ཞུས་དག་ཚར་བར་བྱས་སོ། ། ”127ཞེས་འབྱུང་། དེ་ལྟར་ན་རྟོགས་བརྗོད་དཔག་བསམ་འཁྲི་ཤིང་མང་ཡུལ་སྐྱིད་གྲོང་ཇོ་བོ་བཞུགས་པའི་གཙུག་ལག་ཁང་དུ་ཐོག་མར་བསྒྱུར་རྗེས་ས་སྐྱ་ནས་བསྐྱར་ཞུས་བྱས་པར་མངོན་ཞིང་། སྙན་ངག་མེ་ལོང་ནི་པཎ་ཌི་ཏ་དང་ལྷན་དུ་ས་སྐྱ་ནས་བསྒྱུར་བ་ཡིན་ཏེ། དེ་ཉིད་ཀྱི་འགྱུར་བྱང་དུ་ཡང་། “སློབ་དཔོན་དབྱུག་པ་ཅན་གྱིས་མཛད་པའི་སྙན་ངག་མེ་ལོང་གི་གཞུང་འདི་ཕུལ་དུ་བྱུང་བའི་ཡོན་ཏན་དཔག་ཏུ་མེད་པས་སྤྲས་པ་བླ་མ་དམ་པ་ཆོས་ཀྱི་རྒྱལ་པོ་རིན་པོ་ཆེ་དང་། དཔོན་ཆེན་ཤཱཀྱ་བཟང་པོའི་བཀའ་ལུང་གིས་རྒྱ་གར་གྱི་མཁན་པོ་སྙན་ངག་མཁན་ཆེན་པོ་ཤྲཱི་ལཀྵིམཱི་ཀ་ར་དང་། བོད་ཀྱི་ལོ་ཙཱ་བ་དགེ་སློང་ཤོང་སྟོན་གྱིས་དཔལ་ས་སྐྱའི་གཙུག་ལག་ཁང་ཆེན་པོར་བསྒྱུར་ཅིང་ཞུས་ཏེ་གཏན་ལ་ཕབ་པ། ”128ཞེས་གསལ་ལོ། 

			ལོ་རྒྱུས་ཀྱི་བྱུང་བ་འདི་དང་མང་ཐོས་ཀླུ་སྒྲུབ་རྒྱ་མཚོས་(1523-1593?)མཛད་པའི་བསྟན་རྩིས་གསལ་བའི་ཉིན་བྱེད་ནང་བཀོད་པའི་འགྲོ་མགོན་འཕགས་པའི་མཛད་རིམ་ལོ་ཚིགས་རྣམས་གུང་བསྒྲིགས་ན། འགྲོ་མགོན་དགུང་ལོ་སོ་གཅིག་བཞེས་པའི་ཤིང་གླང་སྟེ་ཕྱི་ལོ་༡༢༦༥ལོར་ཤོང་སྟོན་དང་ཐོག་མར་མཇལ་ཞིང་ལོ་དེ་རང་ལ་ཤོང་སྟོན་བལ་ཡུལ་དུ་ཕྱིན་པ་ནི་ཐ་སྙད་རིག་གནས་ལྔའི་བྱུང་ཚུལ་བློ་གསལ་མགྲིན་རྒྱན་ལས། “རྟེན་འབྲེལ་ཡོད་པས། དོ་ནུབ་རྗེ་བཙུན་གོང་མའི་གཟིམས་ཁང་དཔེ་ཁང་དུ་ཉོལ་ལ་སོང་། སླར་འཁོར་བ་ན་ཤོག་ཅིག་ཅེས་བརྫངས་སོ། ། ”129ཞེས་གསུངས་པས་གསལ། འཕགས་པ་དགུང་ལོ་སོ་གསུམ་བཞེས་པའི་མེ་ཡོས་ལོ་སྟེ་ཕྱི་ལོ་༡༢༦༧པ་ལ་སླར་རྒྱ་ཡུལ་དུ་བཏེགས་ཤིང་། དེའི་སྔོན་ས་སྐྱ་ན་བཞུགས་སྐབས་ཤོང་སྟོན་དང་མཇལ་ཏེ་རྟོགས་བརྗོད་དཔག་བསམ་འཁྲི་ཤིང་དང་སྙན་ངག་མེ་ལོང་མ་བསྒྱུར་རྒྱུའི་ཁ་ཆད་བྱས། དེ་བས་ན་ཤོང་སྟོན་གྱིས་ལོ་ངོ་གཉིས་ཙམ་གྱི་རིང་འཕགས་ཡུལ་དུ་ཕར་ཚུར་བསྐྱོད་པ་དང་ལོ་ཙཱ་མཁས་པར་སློབ་པ་སོགས་ཀྱི་མཛད་རིམ་བསྐྱངས་གྲུབ་པ་ཡིན། འགྲོ་མགོན་རྒྱ་ནག་ཏུ་བཞུགས་སྐབས་ཀྱི་ལྕགས་རྟ་ལོ་སྟེ་ཕྱི་ལོ་༡༢༧༠ལོར་པནྚིཏ་ལཀྵིམཱི་ཀཱ་ར་ལ་བཏང་བའི་ཡི་གེ་ཞིག་གི་ནང་། “ཁྱེད་ཀྱི་རིགས་དང་ཀུན་ཏུ་སྤྱོད་པ་དང་། ཡོན་ཏན་གྱི་ཚུལ་ཤོང་སྟོན་ལོ་ཙཱ་བའི་སྤྲིངས་ཡིག་ལས་གསལ་བར་འཁུམས། དེང་སང་དཔལ་ས་སྐྱའི་གཙུག་ལག་ཁང་ན། པནྚི་ཏ་དང་ལོ་ཙཱ་བའི་རྒྱུ་དང་རྐྱེན་ཟུང་དུ་འཇུག་པའི་བྱེད་པས། བསྟན་པའི་བྱ་བ་རྗེས་སུ་བསྒྲུབ་ཅིང་། དོན་དུ་གཉེར་བའི་སྐྱེ་བོ་རྣམས་ཀྱི་བློའི་ཆུ་སྐྱེས་རྣམ་པར་རྒྱས་པར་བྱེད་པའི་ཚུལ་ཐོས་པས། སླར་ཡང་ཡིད་དགའ་བའི་ཆུ་གཏེར་རྣམ་པར་འཕེལ་བར་གྱུར། ཁོ་བོ་ཡང་འཕྲད་པར་འདོད་མོད། རེ་ཞིག་གནས་ཀྱིས་བསྐལ། ”130ཞེས་འབྱུང་བ་ལ་གཞིགས་ན་ཕྱི་ལོ་༡༢༧༠ཙམ་ལ་ཤོང་སྟོན་དང་པནྚི་ཏ་ས་སྐྱ་ན་བཞུགས་ཏེ་ལོ་ཙཱའི་ལས་བྱེད་བཞིན་པ་གསལ། ཤོང་སྟོན་གྱིས་དུས་འཁོར་རྒྱུད་འགྲེལ་བསྒྱུར་རྗེས་རྒྱ་ནག་ཏུ་འགྲོ་མགོན་གྱི་སྤྱན་སྔར་ཕུལ་སྐབས་འགྲོ་མགོན་གྱིས་བསྔགས་བརྗོད་གནང་བའི་ལོ་རྒྱུས་དང་དེ་ནས་ཤོང་སྟོན་སླར་ཡང་རྒྱ་གར་དུ་ཕེབས་ཏེ་ལོ་ཙཱ་བ་སྤྱན་དྲངས་པའི་གནས་ཚུལ་བཅས་འདར་སྟོད་དགྲ་འདུལ་དབང་པོས་བཀོད་འདུག131དུས་འཁོར་རྒྱུད་འགྲེལ་གྱི་འགྱུར་བྱང་དུ་འདི་ལྟར། “བསྡུས་པའི་རྒྱུད་ཀྱི་རྒྱལ་པོ་དུས་ཀྱི་འཁོར་ལོའི་རྒྱས་འགྲེལ་རྩ་བའི་རྒྱུད་ཀྱི་རྗེས་སུ་འཇུག་པ་སྟོང་ཕྲག་བཅུ་གཉིས་པ་དྲི་མ་མེད་པའི་འོད་ཅེས་བྱ་བ་རྫོགས་སོ། ། ཁ་ཆེའི་པནྚི་ཏ་ཆེན་པོ་སོ་མ་ནཱ་ཐ་དང་བོད་ཀྱི་ལོ་ཙཱ་བ་འབྲོ་དགེ་སློང་ཤེས་རབ་གྲགས་ཀྱིས་བསྒྱུར་ཅིང་ཞུས་ཏེ་གཏན་ལ་ཕབ་པ་ལས། དུས་ཕྱིས་ཡོན་ཏན་ཕུལ་དུ་བྱུང་བ་དཔག་ཏུ་མེད་པས་སྤྲས་པ་བླ་མ་དམ་པ་ཆོས་ཀྱི་རྒྱལ་པོའི་བཀའ་ལུང་དང་། དཔོན་ཆེན་ཤཀྱཱ་བཟང་པོའི་གསུང་བཞིན་དུ་མཁས་པ་ཆེན་པོ་ཞང་སྟོན་མདོ་སྡེ་དཔལ་དང་། དུས་ཀྱི་འཁོར་ལོའི་ཚུལ་ཁོང་དུ་ཆུད་པའི་དགེ་སློང་ཚུལ་ཁྲིམས་དར་གྱིས་དོན་གྱི་ཆ་ལ་དཔྱད་ཅིང་ལེགས་པར་བསྐུལ་ཏེ་ལེགས་པར་སྦྱར་བའི་སྐད་ཀྱིས་བརྡ་སྤྲོད་པའི་བསྟན་བཅོས་རིག་པའི་ལོ་ཙཱ་བ་དགེ་སློང་ཤོང་སྟོན་གྱིས། དཔལ་ས་སྐྱའི་གཙུག་ལག་ཁང་ཆེན་པོར་ཡུལ་དབུས་ཀྱི་རྒྱ་དཔེ་གཉིས་ལ་གཏུགས་ཤིང་ལེགས་པར་བཅོས་ཏེ་གཏན་ལ་ཕབ་པའོ། ། ”132ཞེས་འབྱུང་བ་ལྟར་ན་ཤོང་སྟོན་གྱིས་དུས་འཁོར་རྒྱུད་འགྲེལ་བ་དང་བཅས་པར་འགྱུར་བཅོས་བྱེད་སྐབས་ལོ་ཙཱ་བ་ད་དུང་བོད་ལ་ཕེབས་མེད་པ་གསལ། 

			དེས་ན་འདི་ལྟར། ཕྱི་ལོ་༡༢༦༥ལོར་ཤོང་སྟོན་བལ་ཡུལ་དུ་ཕེབས། ༡༢༦༧སླར་ས་སྐྱར་འབྱོར་ཏེ་དུས་ཀྱི་འཁོར་ལོའི་རྒྱུད་འགྲེལ་པ་དང་བཅས་ལ་འགྱུར་བཅོས་བྱས་ཏེ་རྒྱ་ནག་ཏུ་བསྐུར། ༡༢༦༨ཙམ་ལ་བལ་ཡུལ་བརྒྱུད་རྒྱ་གར་དུ་ཕེབས། ༡༢༦༩ཙམ་ལ་པནྚི་ཏ་དང་ལྷན་མང་ཡུལ་སྐྱིད་གྲོང་དུ་འབྱོར་ནས་རྟོགས་བརྗོད་དཔག་བསམ་འཁྲི་ཤིང་བསྒྱུར། ༡༢༧༠ལོར་ལོ་པཎ་སྟོན་འཁོར་ས་སྐྱ་ན་བཞུགས་ཏེ་སྔར་བསྒྱུར་ཟིན་པ་རྣམས་ལ་བསྐྱར་ཞུས་མཛད་ཅིང་སྙན་ངག་མེ་ལོང་དང་ཀླུ་ཀུན་ཏུ་དགའ་བའི་ཟློས་གར་སོགས་གསར་དུ་བསྒྱུར་བའི་མགོ་ཚུགས་པ་ཡིན་ནོ། ། 

			ཞེས་པ་ལྟ་བུའི་ནང་ཆོད་ཅིང་མ་ཆོད་པའམ་ཡང་ན་བསྲེས་པའི་ཟུང་ལྡན་གྱི་ཉམས་ཡོད་པ་གང་ཞིག་ལ་སྐབས་དོན་བརྗོད་བྱའི་ངོ་བོ་ཡང་གསལ་བ་ལྟ་བུའོ། ། དེ་ལྟར་སྒྲ་རྒྱན་རིག་པའི་རྩོམ་རྩལ་དེ་རྟོགས་བརྗོད་འདིའི་སྐབས་གང་སར་བཀྲམས་ནས་ཡོད་པ་ལས་ཟུར་ཙམ་ཞིག་རགས་བཤད་ཀྱི་ཚུལ་དུ་མཚོན་པར་བྱས་པ་ཡིན་ལ། ཞིབ་མོའི་ལུགས་སུ་འཚོལ་ཞིབ་ཀྱིས་སྒྲ་རྒྱན་རིག་པའི་འཁྱུག་རྩལ་བཙལ་ན་མི་རིགས་འདིའི་མཁས་པའི་ངག་སྒོ་ལས་ཐོན་པའི་སྙན་ངག་ལྷུན་པོའི་མངའ་དབང་གིས་ཕྱོགས་ཀྱི་མཁས་པའི་སྙིང་ཁམས་ཀྱི་སྙེམས་པའི་རི་བོ་ཅིག་ཅར་བསྙིལ་བར་འགྱུར་བ་ནི་གདོན་མི་ཟ་བའོ། ། 

			དྲུག་པ། སྙན་ངག་གི་རྣམ་པ་གསར་བ། 

			རྟོགས་བརྗོད་འདིར་སྙན་ངག་གི་རྣམ་པ་གསར་བའི་རིགས་མི་ཉུང་བ་ཙམ་འབྱུང་བ་དེ་དག་ཞིབ་འགོད་ཀྱི་ངལ་བ་སྤོང་བར་འདོད་པ་ལ། རེ་ཞིག་མཛུབ་མོ་རི་སྟོན་གྱི་ཚུལ་གྱིས་དོན་རྒྱན་གང་ཞིག་ལ་རྣམ་པ་གཞན་ལས་གསར་བ་མངའ་བའི་སྙན་ངག་རིགས་ཀྱི་དཔེ་མཚོན་ཙམ་ཞུས་ན། ཡལ་འདབ་བཅུ་གཅིག་པ་ལས། 

			ཚེ་ཡི་རྒྱན་ནི་ཡོན་ཏན་ཏེ། ། 

			ཡོན་ཏན་རྒྱན་ནི་དབེན་པའོ། ། 

			འདི་ཡི་རྒྱན་ནི་རབ་ཞི་སྟེ། ། 

			ཞི་བའི་རྒྱན་ནི་ཆགས་བྲལ་ལོ། ། 149

			ཞེས་པ་ལྟ་བུ་ལ་མཚོན་ན་ཕྱོགས་གཅིག་ནས་སྒྲ་རྒྱན་གྱི་ཉམས་ཡོད་ཅིང་། ཕྱོགས་གཅིག་ནས་དཔེ་རྒྱན་གྱི་ཕྲེང་བའི་དཔེ་ནང་བཞིན་ཕྲེང་བའི་རང་བཞིན་བརྗོད་པའི་ཉམས་ཐོན་ཡོད་པ་ལྟ་བུ་དང་། ཡང་གོང་དུ་དྲངས་པའི་ཡལ་འདབ་རེ་བཞི་པའི་ཚིགས་བཅད། 

			མཆུ་ཡི་སྦྲང་རྩིར་ཆགས་ལྡན་པ། ། སྦྲང་རྩི་འཐུངས་པས་བཞིན་དུ་དེས། ། 

			རེག་པས་བཞིན་གྱི་ཆུ་སྐྱེས་ནི། ། དུད་ཅིང་པད་མོ་ཅན་དེ་འདར། ། 

			སྨྲ་བ་བཅད་ཀྱང་སྲེད་པ་འཆད། ། གཡོ་བ་མེད་ཀྱང་ཡང་ཡང་འདར། ། 

			སྐྱེངས་པར་གྱུར་ཀྱང་ངང་མདངས་གསལ། ། དེ་ཡི་དགའ་བ་དེ་ཡིས་བསྒྲུབས། ། 

			ཞེས་པ་ལྟ་བུའི་ཚིགས་བཅད་སྔོན་མ་དཔེ་རྒྱན་གྱི་ཉམས་གསར་པ་ཞིག་དང་ཚིགས་བཅད་ཕྱི་མ་ནི་སུམ་ཅུ་པའི་ནང་གསལ་བའི་མི་མཐུན་པའི་ཚིག་རྒྱན་གྱི་ཚུལ་དུ་ཡོད་པ་གང་ཞིག་ལ་སྙན་ངག་གི་གསོན་ཉམས་ཤིག་ཐོན་པར་བྱས་ཡོད་ལྟ་བུའོ། ། དེ་ཙམ་གྱིས་རྟོགས་བརྗོད་དཔག་བསམ་འཁྲི་ཤིང་སྐོར་རྒྱས་པར་སྨྲས་ཟིན་ཏོ། ། 

			ཤོང་སྟོན་གྱི་ཀླུ་ཀུན་ཏུ་དགའ་བའི་ཟློས་གར། 

			ཀླུ་ཀུན་དུ་དགའ་བའི་ཟློས་གར་དཔལ་དགའ་བའི་ལྷས་མཛད་པ་བོད་ཀྱི་ལོ་ཙཱ་བ་ཤོང་སྟོན་གྱིས་བསྒྱུར་བ་ཡང་འཁྲབ་གཞུང་གི་རྣམ་པར་ཡོད་ཅིང་། དེ་ཡང་འདྲེན་པ་དང་འདྲེན་མ། རྒྱལ་པོ། བཞད་གད་པ་སོགས་ཀྱི་མི་སྣ་དག་གིས་གཞུང་ཇི་ལྟར་འཁྲབ་དགོས་པའི་རིམ་སྟོན་པ་གང་ཞིག་ལ། རྩོམ་འགྲོས་ནི་དཔེར་ན། “འབངས་མོས་འཛུམ་དང་བཅས་པར་གདུང་བའི་རྒྱུ་ནི་བདག་གིས་ཤེས་ཏེ། འོན་ཀྱང་རྗེའི་སྲས་མོ། བདག་ལ་ཐུགས་མི་ཆེས་པས་ཁས་ལེན་པར་མི་འགྱུར་རོ། ། འདྲེན་མས། བདག་ཉིད་ཀྱིས་རྟོགས་པར་འདིས་བདག་མཚོན་ཡང་རེ་ཞིག་དྲི་བར་བྱའོ། ། གསལ་བར། བུ་མོ་རེ་ཞིག་དེ་དག་གིས་ཅི། དེའི་རྒྱུ་ཅི་ཡིན་བདག་སྨྲོས་ཤིགའབངས་མོས། རྗེའི་སྲས་མོ་འདི་ནི་ཁྱོད་ཀྱི་སྙིང་ལ་འདོད་པའི་མཆོག། འདྲེན་མས་བརྟབས་པ་དང་བཅས་ཤིང་དགའ་བ་དང་བཅས་པར་ལངས་ཏེ། མདུན་དུ་གོམ་པ་གཉིས་སོང་ནས་དེ་གང་ན་གང་ན། འབངས་མོས་ལངས་ཏེ། འཛུམ་པ་དང་བཅས་པར་རྗེའི་སྲས་མོ་ཅི་ལགས། འདྲེན་མས། ངོ་ཚ་དང་བཅས་པར་འདུག་སྟེ་ཁ་འོག་ཏུ་བལྟས་ནས་འཁོད་དོ། ། ”ཞེས་པ་ལྟ་བུར་ཡོད་དོ། ། ཟློས་གར་གྱི་འཁྲབ་གཞུང་འདི་དག་བོད་སྐད་དུ་བསྒྱུར་སྐབས་བོད་ཀྱི་སྐད་ཆའི་ལས་རིམ་ནང་ཞུགས་སུ་མ་བཏུབ་པའམ་གང་ལྟར་བོད་མི་ཚོས་གཞུང་འདི་དག་ལ་བརྟེན་པ་འཁྲབ་པ་ཞིག་མ་བྱུང་བར་སྣང་ངོ་། ། 

			དཔང་ལོ་ཙཱ་བ་བློ་གྲོས་བརྟན་པ། 

			དཔང་ལོ་ཙཱ་བ་བློ་གྲོས་བརྟན་པ་ནི། རབ་བྱུང་ལྔ་བའི་མེ་ཕོ་བྱི་ལོ་སྟེ་ཕྱི་ལོ་༡༢༧༦ལོར་འཁྲུངས། སྐུ་ཆུང་དུས་ནས་ཡུམ་གྲོངས་པས་ལུག་གི་འོ་མས་གསོས་པ་ལ། ང་བླུན་པོ་ལུག་གི་འོ་མས་གསོས་པས་རིག་པའི་ཕྱེད་འགྲིབ་ཅེས་གསུངས་པར་གྲགས། སྟག་སྡེ་བ་སེང་གེ་རྒྱལ་མཚན་དང་ལོ་མཆོག་ལེགས་པའི་ཤེས་རབ་སོགས་ལས་མདོ་སྔགས་རིག་གནས་དང་བཅས་པ་གསན་ནས་སྐབས་དེའི་མཁས་པ་རྣམས་ལ་ཡོངས་སུ་གྲགས་པར་གྱུར། སློབ་མ་ལ་ཡང་རང་ཉིད་ཀྱི་དབོན་པོ་ལོ་ཆེན་བྱང་ཆུབ་རྩེ་མོ་སོགས་མང་དུ་བྱོན། ། དགུང་ན་བགྲེས་པའི་སྐབས་སུ་སྙན་ངག་མེ་ལོང་གི་རྒྱ་ཆེར་འགྲེལ་བ་གཞུང་དོན་གསལ་བ་ཞེས་བྱ་བ་བརྩམས་པ་ནི། སྙན་འགྲེལ་དེ་རང་གི་མཇུག་རྩོམ་དུ་ཡང་འདི་ལྟར། 

			བདག་ནི་ལང་ཚོ་ཡོལ་ཞིང་སྡུག་བསྔལ་ཆེས་ཆེར་དྲག་པོས་མྱོང་བ་ན། ། 

			དམ་ཆོས་ཟབ་མོའི་དོན་ལ་རྩེ་གཅིག་བསམ་པར་རིགས་ཀྱི་འདི་ལྟ་བུའི། ། 

			ཕྱི་རོལ་བསྟན་བཅོས་ལྷུར་ལེན་མི་རིགས་མོད་ཀྱི་ཚུལ་འདི་དོན་གཉེར་བ། ། 

			སྡེ་སྣོད་འཛིན་པ་མང་པོའི་གསུང་གིས་ཡང་ཡང་བསྐུལ་ཏེ་འདི་བགྱིས་སོ། ། 

			རྒྱལ་བའི་སྲས་ཀྱི་ཤེས་བྱ་ཐམས་ཅད་ལ། ། 

			བསླབ་པར་གསུང་ཕྱིར་ཇི་སྙེད་མཁྱེན་པ་ཡི། ། 

			ཡེ་ཤེས་རྒྱུ་རུ་འགྱུར་བ་ཤེས་ལྡན་རྣམས། ། 

			བྱང་ཆུབ་དོན་གཉེར་བསམ་པས་འདི་བལང་རིགས། ། 

			བདག་འདྲ་བློ་གྲོས་ཞན་ཞིང་སྦྱངས་པ་ཤིན་ཏུ་དམན་པ་དང་། ། 

			རྣམ་གཡེང་རྗེད་ངས་གཉིད་རྨུགས་ལེ་ལོའི་དབང་དུ་གྱུར་པས་ན། ། 

			འདི་ལ་འཁྲུལ་པའི་དྲི་མ་མཆིས་པ་མཁས་རྣམས་བཟོད་པར་མཛོད། ། 

			བདག་ལ་མི་ཤེས་ཤེས་དང་མ་མཐོང་མཐོང་ཞེས་སྨྲ་འདོད་མེད། ། 

			ཞེས་འབྱུང་བ་ལས་གསལ་ཞིང་། ཀ་ལ་པའི་མདོ་སོགས་བསྒྱུར་ནས་ཐ་སྙད་རིག་ལ་ཕྱག་རྗེས་ཆེ་བས་དུས་ཕྱིས་ཤོང་དཔང་ཡབ་སྲས་ཞེས་གྲགས། དགུང་ལོ་དྲུག་ཅུ་རྩ་བདུན་དུ་ཕེབས་པ་རབ་བྱུང་དྲུག་པའི་ཆུ་ཕོ་རྟའི་ལོ་སྟེ་ཕྱི་ལོ་༡༣༤༢ལོར་འདས། 

			དཔང་བློ་གྲོས་བརྟན་པའི་ཚིགས་བཅད། 

			དཔལ་ལྡན་ཚོགས་གཉིས་སྣ་ཚོགས་ཁམས་ཅན་སྤྲིན་ལས་རབ་འཁྲུངས་ཤིང་། ། 

			མཁྱེན་བརྩེའི་གཏིང་མཐའ་དཔག་ཡས་ཡོན་ཏན་རིན་ཆེན་ཚོགས་ཀྱིས་རབ་བཀང་བ། ། 

			རྒྱན་མང་བརླབས་ལྡན་སྙན་ངག་དུ་མས་བསྟོད་པའི་ཆུ་ཀླུང་དུ་མ་འཇུག་པའི་གཞི། ། 

			རྒྱལ་བའི་དབང་པོ་གངས་ཆེན་མཚོ་དེ་ཆོས་དང་དགེ་འདུན་བཅས་ལ་གུས་པས་ཕྱག་འཚལ་ལོ། ། 

			རྣམ་འབྱེད་རྡོ་རྗེས་ལྟ་ངན་རི་འཇིག་ཅིང་། ། 

			ལེགས་བཤད་རྒྱལ་མཚན་སེམས་རྒྱུད་ཁང་བཟང་དུ། ། 

			ཆེས་ཆེའི་བརྩོན་པས་འཛུགས་པ་ཤོང་སྟོན་དེས། ། 

			གངས་རིའི་ཁྲོད་འདིར་སྔོན་མེད་ལེགས་བསྒྱུར་བ། ། 

			རྒྱན་གྱི་བསྟན་བཅོས་སྙན་ངགས་མེ་ལོང་འདི། ། 

			ཡང་དག་བཤད་པས་བྱི་དོར་ལེགས་བསྒྲུབས་ཏེ། ། 

			དོན་གཉེར་གཟུར་གནས་རྣམས་ལ་འབུལ་ལགས་པས། ། 

			སྙན་ངགས་རྒྱན་བཀྲའི་གཟུགས་ལ་གཟིགས་པར་མཛོད། ། 

			ཅེས་པ་འདི་ནི་དཔང་ལོའི་སྙན་འགྲེལ་གྱི་མཆོད་བརྗོད་དུ་བཀོད་པའི་ཚིགས་སུ་བཅད་པ་ཁག་རེད། ཚིགས་བཅད་དང་པོའི་ནང་ཐུབ་པ་སངས་རྒྱས་དེ་མཚོའི་གཟུགས་སུ་བཀོད་ནས། ཚོགས་གཉིས་སྤྲིན་དང་། མཁྱེན་བརྩེ་ནོར་བུ། སྙན་ངག་རླབས་དང་། སྙན་ངག་གི་བསྟོད་པ་ཆུ་ཀླུང་གི་གཟུགས་སུ་བཀོད་པ་ལྟ་བུའི་གཟུགས་རྒྱན་བཀོད་ཡོད་ཅིང་། ཕྱི་མ་གཉིས་ཀྱིས་ཀྱང་གཟུགས་རྒྱན་གྱི་ངོ་བོའི་ཐོག་ནས་བརྩམ་བྱའི་ཆོས་དེ་ངོས་འཛིན་མཛད་ཡོད་དོ། ། 

			དེ་བཞིན་དཔང་བློ་གྲོས་བརྟན་པས་ཀྱང་ཀ་ལཱ་པའི་མདོའི་འགྱུར་བྱང་དུ། 

			“ཚུལ་འདི་དཔལ་ལྡན་ས་སྐྱ་རུ། ། བློ་གྲོས་བརྟན་པ་གསུམ་པ་ཡིས། ། 

			དུར་ག་སིང་ཧའི་འགྲེལ་པ་ལ། ། བརྟེན་ནས་སྒྲ་མདོ་ཇི་བཞིན་བསྒྱུར། ། 

			འདི་ན་ཕྱོགས་ཀྱང་མ་མཐོང་བར། ། མུན་སྦྲུལ་བསྒྱུར་དང་འཆད་བྱེད་པ། ། 

			དེ་དང་སྐྱེ་བོ་གཞན་གྱིས་ཀྱང་། ། འདི་དོན་མྱུར་དུ་རྟོགས་གྱུར་ཅིག། 

			བློ་གྲོས་བཞིན་རས་ཡངས་པ་ལ། ། སྒྲ་དང་ཚད་མའི་མིག་གཉིས་གསལ། ། 

			མང་དུ་ཐོས་པའི་རྣ་བ་ཅན། ། དབྱིག་གཉེན་སོགས་ཀྱི་ཞལ་སྐྱིན་བཞིན། ། 

			འོན་ཀྱང་དེང་དུས་གངས་ཅན་འདིར། ། ཁྲོན་པའི་རུས་སྦལ་རང་གནས་བཞིན། ། 

			བློ་ཆུང་རང་གི་བློ་ནུས་ཀྱིས། ། ཆེར་ངོམས་རྣམས་ཀྱིས་བརྙས་པའི་གནས། ། 

			སྐད་གཉིས་སྨྲ་བའི་གཙུག་གི་ནོར་བུ་ཤོང་སྟོན་རྡོ་རྗེ་རྒྱལ་མཚན་གྱི། ། 

			ལེགས་བཤད་ལྡེ་མིག་མཆོག་གིས་ལེགས་སྦྱར་རིན་ཆེན་གཏེར་གྱི་ཁ་ཕྱེ་ནས། ། 

			སྣ་ཚོགས་གཞུང་ལུགས་ལེགས་པར་རྟོགས་པའི་འབྱོར་བར་དབང་བྱེད་འདི་ཙམ་ཞིག། 

			དུས་འདིར་དཔལ་ལྡན་བློ་གྲོས་བརྟན་པའི་ཡིད་ཀྱི་ངལ་གསོའི་གནས་སུ་གྱུར། ། 

			རང་གི་རྟོགས་པ་འཕེལ་དང་དེ་འདྲ་དོན་གཉེར་བ། ། 

			བློ་ལྡན་གཞན་ལ་ཕན་ཕྱིར་བསྒྱུར་བར་རྩོམ་པ་ན། ། 

			གཞུང་ལུགས་ནགས་སུ་རྣམ་དག་བློ་ཡིས་རོལ་བྱེད་པ། ། 

			དཔལ་ལྡན་སྨྲ་བའི་སེང་གེས་བསྐུལ་བ་རྫོགས་པར་བསྒྲུབས། ། 

			དེང་སང་བསྟན་པ་ཉམས་དམས་པས། ། འདི་ལྟའི་ཚུལ་ལ་མཐུན་སྒྲུབ་དང་། ། 

			འཇུག་པ་ཤིན་ཏུ་ཉུང་མོད་ཀྱི། ། ཤེས་ན་མཁས་པའི་གོ་འཕང་ཐོབ། ། 

			འདི་ན་མཁས་པར་བྱ་འདོད་ཅིང་། ། གང་ཞིག་ཤེས་ན་མཁས་འགྱུར་བ། ། 

			འདི་དང་འདི་འདྲའི་གཞུང་མི་སློབ། ། ད་ནི་བློ་ནི་བེམ་པོའམ་ཅི། ། 

			འཕགས་བློ་མ་ཐོབ་བློ་གྲོས་སྐྱོན། ། མཉན་པ་མ་གྲུབ་སྐལ་བའི་སྐྱོན། ། 

			ཡང་ཡང་མ་བལྟས་བརྩོན་འགྲུས་སྐྱོན། ། དེས་སྐྱོན་ལྡན་ན་མཁས་བཟོད་མཛོད། ། 

			འདིར་འབད་དགེ་བས་འགྲོ་བ་ཀུན། ། རང་རང་སྐད་ལ་གསུང་རབ་དོན། ། 

			བརྗོད་མེད་དེ་ཉིད་རབ་རྟོགས་ནས། ། ངག་གི་དབང་ཕྱུག་ཉིད་གྱུར་ཅིག། ”150

			ཅེས་འབྱུང་བ་འདི་ལ་ཡང་ཚེག་བར་བཅོ་ལྔ་པ་དང་། བཅུ་གཅིག་པ། བདུན་པ་བཅས་སྤེལ་ནས་བརྩམས་ཤིང་། དེ་བཞིན་རང་བཞིན་བརྗོད་པ་དང་གཟུགས་རྒྱན་སོགས་ཀྱང་བསྲེས་ནས་སྤེལ་འདུག་པ་འདི་དག་ཕལ་ཆེར་སྙན་ངག་མེ་ལོང་གི་གཞུང་ལུགས་དང་སྦྱར་ནས་སྤེལ་བའི་སྙན་ངག་གི་རབས་དང་པོའི་གྲས་སུ་གཏོགས་སོ་སྙམ་མོོ། ། 

			ཐར་ལོ་ཉི་མ་རྒྱལ་མཚན། 

			ཐར་ལོ་ཉི་མ་རྒྱལ་མཚན་གྱིས་སྒྲ་མདོ་སོགས་བསྒྱུར་ནས་ཐ་སྙད་རིག་གནས་ལ་ཕྱག་རྗེས་མི་དམན་པ་བཞག་ཡོད་ཀྱང་ལོ་རྒྱུས་ཞིབ་པར་མ་རྙེད་ཅིང་། བུ་སྟོན་རིན་ཆེན་གྲུབ་ཀྱི་བླ་མ་ལགས་སོ། ། ཁོང་གི་གསུང་རྩོམ་ཐད་ཀྱང་དེ་མཚུངས་སུ་ཇི་ཡོད་ཆ་མ་འཚལ་མོད་འགྱུར་བྱང་ཞིག་ཏུ་འདི་ལྟར། “ཉེ་བར་བསྒྱུར་བ་ཉི་ཤུ་བའི་འགྲེལ་བ་སློབ་དཔོན་ཆེན་པོ་ཙན་དྲ་གོ་མིས་མཛད་པ་རྫོགས་སོ། ། སྒྲ་བ་ཆེན་པོ་པཎྜི་ཏ་ཛེེ་ཀརཎའི་ཞལ་སྔ་ནས་ལེགས་པར་མཉན་ཏེ། ལོ་ཙཱ་བ་ཤཱཀྱའི་དགེ་སློང་ཉི་མ་རྒྱལ་མཚན་དཔལ་བཟང་པོས་དཔལ་ཐར་པ་གླིང་གི་གཙུག་ལག་ཁང་དུ་ལེགས་པར་བསྒྱུར་བའོ། ། སའི་ཉི་ཟླ་ལྟར་གྱུར་ཅིགསྒྲ་སོགས་ཤེས་བྱའི་ཆོས་ནི་ཕལ་ཆེ་བ། ། སྐྱེས་པ་གཞན་དུ་སྦྱངས་པས་འདིར་མཁས་ཀྱང་། ། བོད་ཡུལ་བྱིས་པའི་ནང་དུ་བདག་སྐྱེས་པས། ། མཁས་པའི་མཁས་པ་ཡིན་པར་སུས་ཤེས་ཀྱི། ”151ཞེས་འབྱུང་ཞིང་། འདིའི་ཚིགས་བཅད་འདི་ནི་ཐར་ལོའི་གསུང་ཡིན་པ་བསྙོན་དུ་མེད་ལ། འདིར་ཡང་ས་པཎ་གྱི་གསུང་ལྟར་བོད་ལ་འཕྱ་ཞིང་རང་གི་ང་རྒྱལ་མངོན་པའི་ཚིགས་བཅད་ཞིག་ཏུ་འཁུམས་སོ། ། སློབ་དཔོན་ཙནདྲ་གོ་མིས་མཛད་པའི་གཞོན་ནུ་གཙུག་ན་ནོར་བུའི་སྐྱེས་པའི་རབས་ཟློས་གར་གྱི་བསྟན་བཅོས་འཇིག་རྟེན་ཀུན་ཏུ་དགའ་བ་ཞེས་བྱ་བ། ཡར་ལུང་པ་གྲགས་པ་རྒྱལ་མཚན་གྱི་འགྱུར་ཞིག་གསལ་བ་དེ་ལ་ཡང་སྙན་ངག་མེ་ལོང་མའི་ལུགས་ཀྱི་སྙན་ཉམས་ཤིན་ཏུ་ཆེའོ། ། 

			བུ་སྟོན་རིན་ཆེན་གྲུབ་ཀྱི་རྣམ་ཐར་མདོར་བསྡུས། 

			བུ་སྟོན་རིན་ཆེན་གྲུབ་ནི་རབ་བྱུང་ལྔ་བའི་ལྕགས་ཕོ་སྟག་སྟེ་ཕྱི་ལོ་༡༢༩༠ལ་འཁྲུངས། སྐུ་ནར་སོན་ནས་མདོ་སྔགས་དང་རིག་གནས་བཅས་པ་ལ་མཁས་པའི་རྩེར་སོན། ཐར་པ་ལོ་ཙཱ་བ་ཉི་མ་རྒྱལ་མཚན་སློབ་དཔོན་དུ་བསྟེན་ནས་སྒྲ་དང་སྙན་ངག་སོགས་ཐུན་མོང་གི་རིག་གནས་སྦྱངས། དགུང་ལོ་དོན་ལྔ་བཞེས་པའི་རབ་བྱུང་དྲུག་པའི་ཤིང་འབྲུག་ལོ་སྟེ་ཕྱི་ལོ་༡༣༦༤པར་གཤེགས། ཁོང་གི་གསུང་འབུམ་ཡང་པོ་ཏི་ཉེར་བདུན་ཙམ་བཞུགས་ཤིང་། མང་ཤོས་ནི་དུས་འཁོར་དང་གསང་བདེ་སོགས་སྔགས་ཕྱོགས་ཀྱིས་གཙོས་པའི་རྒྱུད་དང་མདོ་འགྲེལ་ཁག་ཡིན། ད་ཡོད་ཡིག་ཆ་ཁག་ལ་གཞི་བཅོལ་ཚེ་ཁོང་ནི་གསུང་འབུམ་མང་ཤོས་ཀྱི་བླ་མ་དང་པོ་དེ་ཡིན། 

			བུ་སྟོན་གྱི་གསུང་ལས་བཅད་ལྷུག་སྤེལ་མ། 

			“སངས་རྒྱས་བཅོམ་ལྡན་འདས་ཀྱིས་དམ་པའི་ཆོས་འབྱུང་བར་ལུང་བསྟན་པའི་ལྗོངས། བོད་གངས་ཅན་གྱི་ཁྲོད་དུ་ས་ཆེན་ལ་བཞུགས་པའི་བྱང་ཆུབ་སེམས་དཔའ་རྣམས་རྒྱལ་པོ་ཆེན་པོའི་ཚུལ་བཟུང་ནས་བྱང་ཆུབ་སེམས་དཔའི་སྤྱོད་པའི་སྒོ་བསམ་གྱིས་མི་ཁྱབ་པ་དུ་མས་ཆབ་སྲིད་ལེགས་པར་བསྐྱངས་ཤིང་། སངས་རྒྱས་ཀྱི་བསྟན་པ་དར་ཞིང་རྒྱས་པར་མཛད་པའི་རིགས་གསུམ་མགོན་པོའི་སྤྲུལ་བར་གྲགས་པའི་ཆོས་རྒྱལ་ཆེན་པོ་དེ་རྣམས་ཀྱི་བརྒྱུད་དུ་སྐུ་འཁྲུངས་ཤིང་། བསོད་ནམས་དང་སྨོན་ལམ་གྱི་སྟོབས་ཆེན་པོས་མི་མཐུན་པའི་ཕྱོགས་ཀྱི་རྩོད་པ་མེད་པར་མཛད་པར་རྒྱལ་སྲིད་ཀྱི་ཁ་ལོ་བསྒྱུར་བར་མཛད་པ། འགྲོ་བ་ལ་ལྷག་པར་བརྩེ་བའི་ཐུགས་རྗེ་ཆེན་པོ་ཤེས་རབ་དང་བཅས་པས་མཐའི་གདུག་ཅན་ལོག་པར་སྤྱོད་པ་རྣམས་ཐབས་མཁས་པས་བཏུལ་ཞིང་ཞབས་ཀྱིས་མནན་ཏེ་ཆོས་དང་མཐུན་པར་ཚར་གཅོད་པ། ཡབ་མེས་དམ་པའི་བཀའ་སྲོལ་བཟུང་ནས་ཆབ་སྲིད་དུ་གཏོགས་པའི་འབངས་ཐམས་ཅད་ཀྱང་དགེ་བ་བཅུའི་ཁྲིམས་ལ་འགོད་པ། འཇིག་རྟེན་དང་འཇིག་རྟེན་ལས་འདས་པའི་དགེ་ལེགས་ཐམས་ཅད་འབྱུང་བའི་གནས། བསྟན་པ་རིན་པོ་ཆེར་ཡིད་ཆེས་པའི་དད་པ་ཐོབ་ནས་གཙུག་གི་ནོར་བུ་ལྟར་མཆོད་ཅིང་། བསྟན་འཛིན་གྱི་སྐྱེས་བུ་རྣམས་ཀྱི་སྦྱིན་བདག་ཆེན་པོར་གྱུར་པ། ལྷའི་ཆོས་ལུགས་ལེགས་པར་སྐྱོང་བ་རྣམས་ཀྱི་ནང་ནས་མཆོག་ཏུ་གྱུར་པས། ལྷའི་ཡང་ལྷ། རྒྱལ་པོ་རྒྱལ་སྲིད་སྤྱི་བོ་ནས་དབང་བསྐུར་བ་དུ་མའི་ཐོད་དང་ཅོད་པན་དང་གཙུག་གི་ནོར་བུས། ཁྲི་དང་གདན་དང་ཞབས་ཀྱི་པད་མ་ལ་གཏུགས་པར་གྱུར་པས་ན། རྒྱལ་པོའི་ཡང་རྒྱལ་པོ། དཔལ་ཆོས་སྐྱོང་བའི་རྒྱལ་པོ་ཆེན་པོ་མངའ་བདག་ཆེན་པོ་བསོད་ནམས་ལྡེ་ཞེས་བྱ་བས། ཕྱོགས་བཅུའི་རྒྱལ་བའི་དགོངས་པ་མོལ་མཛད་དེ། 

			སྙིགས་མའི་འགྲོ་བ་ཤིན་ཏུ་དུཿཁ་བ། ། 

			བསྐྱབ་ཕྱིར་ཐུགས་རྗེ་གཅིག་ཏུ་བསྡུས་ནས་ནི། ། 

			མངའ་རིས་སྟོད་དུ་རྒྱལ་པོར་བསྐོས་པ་བཞིན། ། 

			ཐུགས་རྗེ་ཆེན་པོ་ལྟ་བུར་གྱུར་པ་དེའི་སྤྱན་སྔར། ཡུལ་ཁ་བ་ཅན་གྱི་ལྗོངས། སྔོན་གྱི་ཆོས་རྒྱལ་དམ་པས་བསྐྱངས་པའི་བོད་འབངས་ཡུལ་འཁོར་གྱི་མི་ལས། ཤཱཀྱའི་བསྟན་པ་ལ་རབ་ཏུ་བྱུང་ཞིང་རྫོགས་པར་བསྙེན་པ་ཤཱཀྱའི་དགེ་སློང་རིན་ཆེན་གྲུབ་ཅེས་བྱ་བ། 

			བླ་མའི་དྲིན་གྱིས་སྡོམ་གསུམ་ཐོབ་ཀྱང་སྒྲུབ་པ་ནན་ཏན་མཐར་མ་ཕྱིན། ། 

			མཁས་པས་རྗེས་བཟུང་ཅུང་ཟད་ཐོས་ཀྱང་མཁས་པའི་གོ་འཕང་མ་ཐོབ་ཅིང་། ། 

			སྨོན་ལམ་མཐུ་ཡིས་མན་ངག་རིག་ཀྱང་ཉམས་ལེན་སྙོམས་ལས་དབང་སོང་བ། ། 

			ཚིག་ཙམ་ཤེས་པས་གཞན་ལ་སྟོན་ཀྱང་རང་ཉིད་མ་སྨིན་ལེ་ལོ་ཅན། ། 

			ལོ་ཙཱའི་མིང་འཛིན་པ་བུ་སྟོན་ཞེས་བྱ་བས་གསོལ་བ། 

			ཁྱེད་སྐུ་ཟེ་འབྲུའི་ཕྲེང་ལྡན་གཉེན་གྱུར་གང་། ། 

			གློ་བུར་སྙུན་གྱི་སྤྲིན་གྱིས་མ་བསྒྲིབས་ཤིང་། ། 

			མི་མཐུན་ཕྱོགས་ཀྱི་གཟའ་ཡིས་མ་བཟུང་བར། ། 

			བདེ་ལེགས་ཆེན་པོའི་ཚ་ཟེར་ཕྱོགས་བཅུར་འགྱེད། ། 

			དེ་ལྟར་རྒྱལ་པོ་ཆེན་པོ་སྐུ་འཁོར་དང་བཅས་པ་རྣམས་སྐུ་ཁམས་བཟང་ཞིང་། ཕྱོགས་བཞིའི་རྒྱལ་ཁམས་ཐམས་ཅད་བདེ་བ་ལ་བཀོད་པའི་སྐབས་ནས། ཕན་བདེའི་འབྱུང་གནས་སངས་རྒྱས་ཀྱི་བསྟན་པ་རིན་པོ་ཆེ་དར་ཞིང་རྒྱས་པར་བྱ་བ་དང་། བསྟན་པ་འཛིན་པའི་གང་ཟག་རྣམས་ལ་ཕུ་དུད་དུ་བྱ་བའི་ཕྱིར་གདན་ས་ཆེན་པོ་དཔལ་ལྡན་ས་སྐྱ་ན་བཞུགས་པའི་བླ་མ་དགེ་འདུན་དང་བཅས་པ་རྣམས་ལ་བསྙེན་བཀུར་འབུལ་བ་གྲལ་འགྱེད་དང་བཅས་པ་དང་། ཆོས་རྒྱལ་བྱང་ཆུབ་སེམས་དཔའ་རྣམས་ནས་བཟུང་ནས་ད་ལྟའི་བར་དུ་འགྱུར་རོ་འཚལ་གྱི་བསྟན་བཅོས་ཐུགས་དམ་དུ་བཞེེངས་པ་སྟེ། བྱ་བ་ཁྱད་པར་ཅན་གཉིས་བསྒྲུབས་པ་ལ། ཡོངས་ཀྱི་དགེ་བའི་བཤེས་གཉེན། 

			བསླབ་གསུམ་རྣམ་དག་བརྟུལ་ཞུགས་ཁུར་འཛིན་ཅིང་། ། 

			ལུང་རིགས་ཐོས་པའི་ནོར་གྱིས་རྒྱུད་ཕྱུག་པ། ། 

			བཀའ་བཞིན་སྒྲུབ་ཅིང་དཀོར་གྱིས་མི་འབག་པ། ། 

			གནས་ལ་གུས་ཤིང་འཇིག་རྟེན་མཁྱེན་པ་ཅན། ། 

			སློབ་དཔོན་དབོན་པ་བ་བསྔགས་ཏེ། ཁོང་པས་ཀྱང་བྱ་བ་རྣམས་ཐུགས་དགོངས་ལྟར་སྒྲུབ་པར་གདའ་བས་རྗེས་སུ་ཡི་རང་། དེ་དག་གི་སྐབས་ནས་བདག་ཅག་གི་བདག་ཅག་ལྟ་བུའི་བོད་འབངས་ཀྱི་བན་ཆུང་ལ་ཡང་། བསྟན་པ་རིན་པོ་ཆེ་ལ་བསམས་པའི་སྒོ་ནས་ཁྱེད་བསྟན་པ་འཛིན་པ་རྣམས་ཀྱི་ཞབས་ཏོག་བྱེད་པ་ཡིན་གསུངས་པའི་སེམས་གཟེངས་སུ་བསྟོད་པའི་བཀའ་ཤོག་གསེར་བཙོ་མའི་དོང་རྩེ་གཉིས་ཀྱི་གནང་སྦྱིན་དང་བཅས་པ་འཕྲོད་པའི་ཚེ། 

			པདྨའི་ཚལ་དུ་ཉི་ཟེར་ལྷུང་བའམ། ། 

			ཀན་དའི་ཚལ་དུ་ཟླ་བ་ཤར་བ་བཞིན། ། 

			ཡིད་ལ་དགའ་བའི་པད་མོ་རབ་ཏུ་རྒྱས། ། 

			བཞིན་གྱི་འཛུམ་པའི་ཀུན་ད་གསལ་བར་གྱུར། ། 152

			ཞེས་སོགས་འབྱུང་ལ། འདི་ནི་ཁོང་གིས་ཕྱི་ལོ་༡༣༣༩པ་ས་མོ་ཡོས་ཀྱི་ལོར་བཙན་པོའི་བརྒྱུད་པ་ཞིག་ལ་ཕུལ་བའི་འཕྲིན་ཡིག་ཡིན། ཡི་གེ་འདི་ལ་མཚོན་ན་ཡང་། ལྷུག་རྩོམ་རྣམས་ལ་བཙན་པོའི་དུས་རབས་ཀྱི་ལྷུག་རྩོམ་ཚགས་དམ་པ་རེ་ཞིག་ཚགས་གྲོལ་ནས་ཚིག་རིང་དུ་གསར་དུ་གཏོང་བ་ལྟ་བུའི་རྣམ་པ་ཡོད་ཅིང་། ཚིགས་བཅད་རྣམས་ལ་མཚོན་ན་ཡང་། པདྨ་དང་ཀུ་མུད་སོགས་རྒྱ་གར་གྱི་མངོན་བརྗོད་དག་བོད་ཀྱི་སྙན་ངག་གི་སྲོག་ལ་ཞུགས་པའི་ཐོག་མའི་དུས་སྐབས་ཡིན་པ་འདྲ་བའི་རྣམ་པ་ཡང་མངོན་འདུག་གོ། 

			དེའི་འོག་དེ་མ་ཐག་ཏུའང་ཡང་སྐབས་དེའི་བོད་མིའི་བྱ་སྤྱོད་འགའ་ཞིག་ཐེར་འདོན་གྱི་ཚུལ་དུ་གསུངས་པའི་ཚིགས་བཅད་འགའ་སྣང་བ་ཡང་དྲངས་ན། 

			འོན་ཀྱང་བདག་ཅག་བསོད་ནམས་དམན་པའི་མཐུས། ། 

			ཆོས་ནུབ་ཆོས་ལྟར་བཅོས་པ་དར་བའི་ཡུལ། ། 

			མཁས་སྨོད་ནོར་འཛིན་ཀུན་གྱིས་མཆོད་པའི་ས། ། 

			ཆོས་ལྡན་ཁྱི་ལྟར་བརྙས་པའི་བོད་འདིར་སྐྱེས། ། 

			ཚུལ་ཁྲིམས་བསྲུངས་ན་ཚུལ་འཆོས་མཁན་པོ་སྟེ། ། 

			མཁས་པར་སྦྱངས་ན་ལོ་འདོད་ཁེངས་དྲེགས་ཅན། ། 

			བྱང་སེམས་བསྒོམས་ན་ཟོག་པོ་བསླུ་བྲིད་མཁན། ། 

			སྙན་པར་སྨྲས་ན་ཟ་འདོད་ཁ་གསག་ཅན། ། 

			ལེགས་པར་བཤད་ན་ཅོལ་ཆུང་ཁ་མང་བོ། ། 

			ཁ་རོག་འདུག་ན་འཐོམ་པོ་ང་རྒྱལ་ཅན། ། 

			རང་ཚུགས་བཟུང་ན་གྱོང་པོ་བསྟུན་མི་ཤེས། ། 

			ཀུན་དང་བསྟུན་ན་མི་ཆོས་འཇིག་རྟེན་པ། ། 

			དེ་ལྟར་སྐྱེ་བོའི་ཡོན་ཏན་གང་ལ་ཡང་། ། 

			སྐྱེ་བོ་ངན་པས་སྐྱོན་དུ་སྒྲོ་བཏགས་ནས། ། 

			སྨོད་པའི་དུས་འདིར་བདག་འདྲས་རང་གཞན་ལ། ། 

			ཕན་པར་འགྱུར་བའི་གོ་སྐབས་མ་མཆིས་ལགས། ། 

			ཞེས་འབྱུང་བ་འདི་ན་ཡང་། སྐབས་དེའི་བོད་མི་ཚོས་བྱ་བ་འདི་འདྲ་ཞིག་ལ་སྐད་ཆ་འདི་འདྲ་བཤད་ནས་སྐྱོན་བརྗོད་བྱེད་ཀྱི་འདུག་ཅེས་སྟོན་པ་ལ། ཚུལ་ཁྲིམས་བསྲུངས་ན་ཚུལ་འཆོས་མཁན་པོ་སྟེ། ། ཞེས་གལ་སྲིད་ཚུལ་ཁྲིམས་བསྲུངས་པ་ཡིན་ན་ཞེས་བྱ་སྤྱོད་བྱེ་བྲག་པ་ཞིག་ཚིག་རྐང་ཕྱེད་སྔ་མར་བཀོད་ནས། དེར་སྤྱི་ཚོགས་ཐོག་ཚུར་སྣང་བྱེད་བཞིན་པའི་རྣམ་པ་འཆད་ཕྱིར་ཚིག་རྐང་ཕྱི་མར། ཚུལ་འཆོས་མཁན་པོ་སྟེ། ཞེས་བཀོད་ཡོད་ཅིང་། འདི་ཉིད་བོད་ཀྱི་སྐད་འགྲོས་ཤིག་རྩོམ་ལམ་དུ་དྲངས་པ་ཤིན་ཏུ་གསལ་ཞིང་། འདི་འདྲ་ལ་ནི་བུ་སྟོན་གྱི་གསར་རྩོམ་མམ་ཡང་ན་བོད་ཀྱི་སྙན་རྩོམ་གྱི་རྣམ་པ་ག་གེ་མོ་ཞེས་མིང་འདོགས་སུ་རུང་བར་སྙམ་མོ། ། 

			ཀློང་ཆེན་རབ་འབྱམས་པ་དྲི་མེད་འོད་ཟེར། 

			ཀློང་ཆེན་རབ་འབྱམས་པ་དྲི་མེད་འོད་ཟེར་ནི་རབ་བྱུང་དྲུག་པའི་ས་ཕོ་སྤྲེའུ་ལོ་སྟེ་ཕྱི་ལོ་༡༣༠༨ལ་འཁྲུངས་ཤིང་། ཀརྨ་པ་རང་བྱུང་རྡོ་རྗེ་སོགས་བླ་མར་བསྟེན་ནས་མཁས་པར་སྦྱངས་ཤིང་། ཕྱི་ལོ་༡༣༦༢ལོར་ཆོས་འབྱུང་རིན་པོ་ཆེའི་གཏེར་མཛོད་བརྩམས། ཀློང་ཆེན་མཛོད་བདུན་སོགས་སྣང་། མཐར་དགུང་གྲངས་ང་དྲུག་པ་རབ་བྱུང་དྲུག་པའི་ཆུ་ཡོས་ལོ་ཕྱི་ལོ་༡༣༦༣ལོར་སྐུ་གཤེགས། བླ་ཆེན་འདི་རྙིང་ཕྱོགས་ཀྱི་བསྟན་པའི་གསལ་བྱེད་ཆེན་པོ་ཞིག་ཡིན། 

			ཀློང་ཆེན་རབ་འབྱམས་པ་དྲི་མེད་འོད་ཟེར་གྱི་པོ་ཏ་ལ་ཀུན་ཏུ་དགའ་བའི་གཏམ། 

			ཀློང་ཆེན་རབ་འབྱམས་པའི་པོ་ཏ་ལ་ཀུན་ཏུ་དགའ་བའི་གཏམ་འདི་ནི། ཚུལ་ཁྲིམས་དང་ལྡན་ཞིང་ཐོས་པ་ཅན་ཚོས་རྣམ་གཡེང་སྤངས་ནས་ནགས་སུ་བསམ་གཏན་སྒོམ་པར་བྱ་དགོས་ཞེས་བསླབ་བྱའི་ཚུལ་དུ་བྲིས་པ་ཞིག་ཡིན་པ་འདིའི་མཇུག་ཏུ་གསལ་ཞིང་། ཡང་། ཐོས་བསམ་རྫིང་བུའི་ནང་ན་རབ་རྒྱུ་ཞིང་། ། དུལ་བའི་ལུས་མཛེས་བསླབ་གསུམ་འདབ་གཤོག་རྫོགས། ། བློ་ལྡན་ངང་བའི་ཚུལ་འཛིན་བསམ་ཡས་པས། གྲུ་འཛིན་ཀུན་ཏུ་དགའ་བའི་གཏམ་འདི་བྱས། ། ཞེས་གསལ་བ་ལ་གཞིགས་ན། གཏམ་འདིའི་ནང་གི་འདྲེན་པ་གཙོ་བོ་ངང་བའི་རྒྱལ་པོ་དེ་ཡང་ཀློང་ཆེན་རབ་འབྱམས་ཉིད་ཡིན་པ་དཔོག་ཐུབ། གང་ལྟར་ཡང་འདི་ནི་ཀློང་ཆེན་རབ་འབྱམས་པས་གསར་བཏོད་མཛད་པའི་བཅོས་སྒྲུང་ཞིག་གམ་ཡང་ན་རང་ཉིད་ཀྱི་སེམས་ཉིད་པོ་ཏ་ལར་ཇི་ལྟར་བསྐྱོད་པའི་ཚུལ་སྟོན་པའི་བསྟན་བཅོས་ཤིག་ཡིན། ནང་དོན་གྱི་ཆ་ནས་བོད་བསམ་ཡས་ནས་ལྷོ་ཕྱོགས་སུ་ཡོད་པའི་མཚོ་ཞིག་ཏུ་ངང་བའི་རྒྱལ་བོ་ཞིག་ཡོད་པ་དེ་ཁོར་ཡུག་གི་བྱ་བ་དག་ནས་ཡིད་མུག་ནས་ལྷ་ཡི་ལུང་བསྟན་ནས་རྒྱ་གར་ལྷོ་ཕྱོགས་ཀྱི་རྒྱ་མཚོ་ལས་ཉིན་ཞག་མང་པོ་ཕྱིན་ཏེ་འཕགས་པ་སྤྱན་རས་གཟིགས་ཀྱི་ཕོ་བྲང་དུ་སླེབས་ནས་ཆོས་མཉན་པའི་གནས་ཚུལ་ཞིག་བཀོད་ཡོད། འདིར་ཁོང་གི་རྩོམ་འགྲོས་ཁག་བཀོད་ན། དེ་ཡང་ཐོག་མར་བསམ་ཡས་ངོས་འཛིན་པའི་སྐབས་ཀྱི་ལྷུག་རྩོམ་འདིི་ལྟར། 

			“དེ་ཡང་འདི་ལྟར་གངས་རིའི་རྒྱུད། ཆུ་བོ་ལོ་ཧི་ཏ་དལ་གྱིས་འབབ་པའི་འགྲམ། རང་བྱུང་གི་བདེ་བར་གཤེགས་པའི་བཞུགས་གནས། སྔོན་གྱི་བྱང་ཆུབ་སེམས་དཔའ་ཆེན་པོ་དག་གིས་བཞེངས་པའི་གཙུག་ལག་ཁང་དང་། སྐྱེ་ཤིང་སྟུག་པོའི་ཕྲེང་བས་བསྐོར་བའི་གྲོང་དག་སྐྱེ་བོ་མང་བོས་གང་ཞིང་། འདོད་རྒུའི་ཚོགས་ཀྱིས་མངོན་པར་འབྱོར་བའི་ཡུལ་འཁོར་བཟང་པོ་དཔལ་གྱི་བསམ་ཡས་བྱ་བ་ཡོད་དེ། ”153ཞེས་བརྗོད་གཞི་བསམ་ཡས་ཀྱི་ཁྱད་ཆོས་མང་པོ་ཞིག་སྔོན་དུ་བཀོད་ནས་སྟོན་པ་བོད་ཀྱི་གནའ་རྩོམ་གྱི་ཉམས་ཡོད་པ་ལྟ་བུ་ཞིག་འདུག་ལ། ཡང་ངང་བའི་རྒྱལ་བོ་རིམ་གྱིས་སོང་མཐར་རི་བོ་གྲུ་འཛིན་དུ་སླེབས་པའི་འཕགས་པ་སྤྱན་རས་གཟིགས་མཇལ་བའི་དུས་ཀྱི་བཅད་ལྷུག་སྤེལ་མ་ཡང་འདི་ལྟར། “མཐར་གྱིས་རི་དེའི་སྟེང་དུ་སོང་བ་ལས། རིན་པོ་ཆེ་འོད་ཀྱི་སྙིང་པོའི་ཕོ་བྲང་ནོར་བུའི་དྲ་བས་གཡོགས་ཤིང་མཆོད་པའི་སྤྲིན་གྱི་བལ་རེ་གསལ་བ་ཅན་མཐོང་སྟེ། དེའི་སྒོ་དྲུང་དུ་སོང་ནས་སིལ་སྙན་འཁྲོལ་ཞིང་བསྟོད་དབྱངས་དག་བལང་བ། 

			འཇིག་རྟེན་དབང་ཕྱུག་བཅོམ་ལྡན་ཐུགས་རྗེའི་ལྷ། ། 

			ཀུན་ནས་དགྱེས་པའི་ཞལ་གྱི་པད་མཚོ་ཡིས། ། 

			འདབ་བརྒྱའི་སྦྲང་རྩིར་སྤྱོད་རྣམས་རབ་གཟིགས་ཏེ། ། 

			བདུད་རྩིས་ཆོས་ཀྱིས་འགྲོ་བ་ཚིམ་པར་མཛོད། ། ཅེས་བརྗོད་པ་དང་གཞལ་མེད་ཁང་དེའི་ནང་ནས་ལྷའི་བུ་ཞིག་ཕྱིར་བྱུང་སྟེ་སྨྲས་པ། ཀྱེ་བཞིན་བཟང་དག་གང་ནས་འོང་། ཅི་ཞིག་དོན་དུ་གཉེར། 

			ལམ་མཁན་གྱིས་སྨྲས་པ། འཛུམ་མཛེས་གངས་རིའི་དྲུང་ནས་འོངས་པ་སྟེ། ། སྣ་ཚོགས་མཆོད་པའི་འོད་ཀྱི་སྤྲིན་འཕྲོ་བས། ། འཇིག་རྟེན་དབང་པོ་མཆོད་ཅིང་བསྟོད་པ་དང་། ། ཡིད་འོང་ཆོས་ཀྱི་གསུང་སྙན་ཉན་དུ་མཆིས། ། ཞེས་བརྗོད་པ་དང་། དྲི་གཙང་ཁང་གི་སྒོ་ཕྱེས་ཏེ་ནང་དུ་འཇུག་པའི་བརྡ་བྱས་སོ། ། 

			དེ་ནས་དེ་དག་གཞལ་མེད་ཁང་གི་ནང་དུ་སོང་བ་ན་ནོར་བུ་སྤྲིན་གྱི་སྙིང་པོའི་ཁྲི་ལ་འཕགས་པ་སྤྱན་རས་གཟིགས་ཀྱི་དབང་པོ་ཟླ་བ་འཆར་བ་ལྟར་འཚེར་ཞིང་མཚན་དང་དཔེ་བྱད་ཀྱིས་འབར་བ་ལྷའི་གོས་དང་རིན་པོ་ཆེ་སྣ་ཚོགས་ཀྱིས་བརྒྱན་ཅིང་ཤིན་ཏུ་འཛུམ་པ། བྱང་ཆུབ་སེམས་དཔའ་སུམ་ཁྲི་དྲུག་སྟོང་གིས་བསྐོར་ནས་བཞུགས་པ་མཐོང་ངོ་། ། ”154ཞེས་པ་འདི་ལྟ་བུས་ལུས་ཡོངས་སུ་གྲུབ་ཡོད་ཅིང་། དཔེ་གཟུགས་ཀྱི་རྒྱན་སོགས་གང་དགར་སྤྱད་ཅིང་། ཚིག་ལྷུག་རྣམས་ལ་ཡང་ཡིག་སྐད་ཀྱི་རྣམ་པ་འབུར་ཐོན་དུ་བྱས་འདུག་གོ། དེ་ལྟར་པོ་ཏ་ལ་ཀུན་ཏུ་དགའ་བའི་གཏམ་འདིའི་གསར་བཏོད་རང་བཞིན་ནི་འདིའི་ནང་གི་འདྲེན་པ་གཙོ་བོ་བྱ་ལུས་སུ་ཡོད་སོགས་བློས་བསླངས་ཀྱི་རྣམ་པ་དེ་ཡིན་ནོ། ། 155

			མཇུག་བསྡུ་བ། 

			དེ་ལྟར་ན་ས་པཎ་གྱི་དུས་སྐབས་འདི་ལ་བོད་ཀྱི་མཁས་པ་གནམ་གྱིས་ས་བཀབ་པ་ཞེས་ཟེར་སྲོལ་བཞིན། མཁས་པ་མང་དུ་བྱོན་སྣང་ཞིང་། དེ་དག་ལས་ཀྱང་ར་ལོ་ཙཱ་བ་དང་། རྔོག་བློ་ལྡན་ཤེས་རབ། གྲུབ་ཆེན་ཨུ་རྒྱན་པ་རིན་ཆེན་དཔལ་སོགས་ཀྱི་གསུང་རྩོམ་དང་། ཇོ་བོའི་དུས་ཙམ་ལ་བྱོན་པའི་གླིང་གེ་སར་དང་འབྲེལ་ནས་གེ་སར་སྒྲུང་གི་སྐོར་སོགས་མཚམས་འདིར་འགོད་འོས་སུ་མཐོང་ཡང་། འགའ་ཞིག་ལ་གསུང་འབུམ་མི་བཞུགས་པ་དང་། གསུང་འབུམ་བཞུགས་ཀྱང་ལག་པར་མི་ཐོབ་པ་སོགས་ཀྱང་མང་དུ་ཡོད་པར་སྣང་ལ། མཁས་པ་དག་གིས་བརྩམས་ན་ཡང་མ་དཔེ་གཅིག་ལས་གཉིས་སུ་འགྲོ་རྒྱུ་ལ་ཡང་ལག་བཤུས་རྐྱང་བྱ་དགོས་བརྟེན་འཕེལ་ཚད་ཀྱང་ཆེས་དལ་བར་མངོན། དེའི་ཚུལ་ཀྱང་ཕོ་བྲང་ཞི་བ་འོད་ཀྱི་སྔགས་ལོག་སུན་འབྱིན་ས་པཎ་གྱིས་གཟིགས་མེད་པ་དང་། ས་པཎ་གྱི་སྡོམ་གསུམ་རབ་དབྱེ་བརྩམས་སྐབས་ཀྱང་དགེ་བཤེས་ཚོ་ལ་ཐོབ་དཀའ་ཆགས་པ་སོགས་ས་པཎ་ཉིད་ཀྱི་གསུང་འབུམ་ན་ཆེས་གསལ་བོར་འདུག དེས་ན་སྐབས་འདིའི་མཁས་པ་དག་གི་རྩོམ་རིག་གི་དཔེ་མཚོན་ཙམ་གྱི་ཆེད་དུ་གོང་གསལ་གྱི་འདི་རྣམས་བཀོད་པ་ཡིན་ནོ། ། 

			ཐ་སྙད་རིག་གནས་ལ་མཚོན་ན་ཡང་རིག་པའི་གནས་བཅུའི་སྲོལ་བྱུང་ཞིང་། སྙན་ངག་གི་གཞུང་ལུགས་འཆད་པ་སྙན་ངག་མེ་ལོང་མ་དང་། སྙན་ངག་གི་བསྟན་བཅོས་དཔག་བསམ་འཁྲི་ཤིང་སོགས་བོད་སྐད་དུ་བསྒྱུར་བ་མ་ཟད། དེ་དག་ལ་ཡང་མཆན་བུ་དང་འགྲེལ་བ་སོགས་ཀྱང་བརྩམས་ནས་བོད་ཀྱི་མཁས་པས་དབྱངས་ཅན་ངག་གི་རྒྱུད་མངས་དེ་འུར་རྡོའི་དོད་དུ་ལེན་པའི་དུས་སྐབས་ཤིག་ཀྱང་ཡིན། 

			སྙན་ངག་གི་འཕེལ་ཤུགས་རྫོགས་ཤིང་དར་ཁྱབ་ཆེ་བའི་དུས་སྐབས། 

			མཚམས་སྦྱོར་བ། 

			ཇི་སྐད་དུ་དགེ་འདུན་ཆོས་འཕེལ་གྱི་དེབ་ཐེར་དཀར་པོར། “རྗེ་རིན་པོ་ཆེའི་སྐུ་དུས་ཙམ་ནས་བཟུང་དཔེ་རྣམས་པར་འདེབས་བྱེད་པའི་སྲོལ་ནི་དར་ཁྱབ་ཆེ་བར་གྱུར་ཅིང་། དེང་སང་ཤིང་པར་འབོར་ཆེན་བོད་ཡུལ་ན་ཡོད་པ་འདི་ཙམ་ས་སྟེང་གཞན་གང་ནའང་མེད་པར་གྲགས། པར་ལས་བྱེད་པའི་མགོ་ཚུགས་པ་དེ་ནས་ཡིག་གཟུགས་དང་དག་ཆ་སོགས་ཀྱང་ཕལ་ཆེར་སྲོལ་ལུགས་གཅིག་ལས་ཅུང་ཟད་ཀྱང་མ་འགྱུར་བར་གནས་པ་ཙམ་བྱུང་། ”156ཞེས་གསུངས་པ་ལྟར། རྗེ་ཐམས་ཅད་མཁྱེན་པའི་སྐུ་དུས་སུ་བོད་དུ་པར་ཤིང་གི་རིག་པ་འདི་དར་ནས་བཟུང་བོད་ཀྱི་རྩོམ་རིག་ལ་ཡང་འཕེལ་རྒྱས་སུ་འགྲོ་བའི་ལམ་གསར་པ་ཞིག་རྙེད་ཅིང་། ད་དུང་མཁས་པ་ཁག་གི་གསུང་རྩོམ་ཁག་ཀྱང་མ་ཕྱི་ལས་བུ་བཤུས་དང་བུ་བཤུས་ལས་ཚ་བཤུས་བྱ་དགོས་པའི་དཀའ་ངལ་མེད་པར་གྱུར། 

			འོན་ཀྱང་ད་བར་པར་ཤིང་གི་ཐོག་མ་བྱུང་སྟངས་བཤད་སྐབས་རྗེ་རིན་པོ་ཆེའི་སྐུ་ཚེའི་སྨད་དེ། ཕྱི་ལོ་༡༤༡༠པ་ལྕགས་ཕོ་སྟག་གི་ལོར་རྒྱ་ནག་གི་གོང་མ་ཡུང་ལོས་པེ་ཅིན་དུ་བཀའ་འགྱུར་པར་དུ་བརྐོས་པ་དེ་བོད་དཔེ་པར་གཟུགས་སུ་སོང་བའི་ཐོག་མ་ཡིན་པར་གླེང་། གལ་སྲིད་བཀའ་འགྱུར་གྱི་པར་གཞི་དེ་ཐོག་མ་ཡིན་པར་ཟད་མོད། དེས་ལོ་ཚིགས་འདིའི་ཡར་སྔོན་དུ་བོད་ལ་པར་ཤིང་ཡོད་མེད་ཀྱི་དཔྱད་མཐའ་གཅོད་མི་རུང་བར་སྙམ་སྟེ་ཞིབ་དཔྱད་ཞུ། 

			ཡང་རྗེའི་གསུང་འགའ་ཞིག་རྗེ་སྐུ་དངོས་འཚོ་བཞུགས་སྐབས་སུ་པར་སྐྲུན་ཟིན་ནས་ཞུ་དག་ཀྱང་སོང་བའི་བཤད་སྒྲོས་ཤིག་རྣ་ལམ་ན་འདུག་ཀྱང་དུས་སྐབས་དང་ཡིག་ཆའི་ཁུངས་ད་བར་འཚོལ་ཐུབ་པ་མ་བྱུང་བས་འདི་ལ་ཡང་ཞིབ་དཔྱོད་བྱ་གལ་མཐོང་། གང་ལྟར་ཀྱང་། འགོས་ལོས་དེབ་སྔོན་བརྩམས་གྲུབ་ནས་ལོ་བཞི་སོང་བའི་སྐུ་ཚེའི་མཇུག་གི་ལོ་སྟེ། ཕྱི་ལོ་༡༤༨༡ལོར་དེབ་སྔོན་པར་སྐྲུན་གྱི་ལས་རིམ་ཡང་མགོ་འཛུགས་མཛད་པ་ལ་དཔགས་ན་བརྒྱ་ཕྲག་བཅོ་ལྔ་བའི་ནང་བོད་དུ་ཤིང་དཔར་གྱི་དར་སྲོལ་ཆེན་པོ་བྱུང་ཡོད་པ་དཔོག་ནུས། དེས་ན་རྗེའི་སྐུ་དུས་ནས་བཟུང་བོད་ཀྱི་རྩོམ་རིག་རྣམས་ཕྱོགས་གཅིག་ནས་གྲངས་མང་པོར་སྤེལ་ཏེ་ཀློག་མཁན་གྱི་ཁ་གྲངས་སྤར་ཐུབ་པ་བྱུང་བ་དང་འབྲེལ། བསྟན་བཅོས་རྣམས་སྤྱི་ཚོགས་ཐོག་ཁྱབ་ཆེ་བ་བྱུང་ཡོད་པ་དང་། ཕྱོགས་གཉིས་ནས་ཤིང་དཔར་དེ་དག་ལ་ཡང་རྩོམ་པ་པོ་རང་ཉིད་དམ་རང་ཉིད་ཀྱི་སློབ་བརྒྱུད་མཁས་པ་ཞིིག་གིས་མ་དཔེ་དང་བསྡུར་ནས་ཞུ་དག་ནན་པོ་རེ་བཏང་ཡོད་པས། སྔོན་གྱི་ལག་བཤུས་སྐབས་ལས་དག་ཆ་སོགས་ཀྱང་ཇེ་ལེགས་སུ་སོང་ཐོགམ་རྩོམ་གྱི་ངོ་བོ་མི་འགྱུར་བའི་ཐད་ལ་ནུས་ཤུགས་ཐོན་ཡོད་པ་བཅས་ཀྱིས་བོད་ཀྱི་རྩོམ་རིག་གི་རྨང་གཞིའི་ཐད་ལ་འགྱུར་བ་ཞིག་ཕྱིན་ཡོད་པ་རེད། 

			ཕྱི་ལོ་བརྒྱ་ཕྲག་བརྒྱད་པ་ཙམ་ནས་ཤེར་མདོ་བོད་དུ་བསྒྱུར་བའི་མགོ་ཚུགས་པ་དང་། རིམ་གྱིས་འགྱུར་བཅོས་དང་བསྐྱར་ཞུ་རིམ་པ་མང་ཙམ་ཞིག་བྱས་ཡོད་པར་མངོན། སྟོང་ཕྲག་བརྒྱ་པ་ལ་མཚོན་ན། ཕྱི་ལོ་བརྒྱ་ཕྲག་བརྒྱད་པའི་ནང་རླངས་ཁམས་པ་ཤེས་རབ་གོ་ཆ་ཞེས་པ་རྒྱ་གར་དུ་ཕེབས་ཏེ་ཡུམ་འབུམ་པ་བློ་ལ་བཟུང་ནས་ཐུགས་ཐོག་ནས་བསྒྱུར་བའི་བཤད་སྒྲོས་ཤིག་སྣང་ལ། བུ་སྟོན་གྱིས་ཀྱང་འབུམ་གྱི་འགྱུར་བྱང་འགོད་སྐབས། ཡུམ་འབུམ་པ་ལ་རླངས་ཁམས་པ་གོ་ཆ་དང་། བེེ་རོ་ཙཱ་ན། ལྕེ་ཁྱི་འབྲུགཞང་ཡེ་ཤེས་སྡེ་སོགས་ཀྱི་འགྱུར་བྱང་དྲུག་ཡོད་པར་གྲག་གོ། 166ཞེས་འབྱུང་བས་རླངས་ཁམས་པ་ཤེས་རབ་གོ་ཆས་ཐོག་མར་བསྒྱུར་བ་ཡིན་ནམ་སྙམ། ཉི་ཁྲིའི་སྐོར་ལ་སྡེ་དགེའི་བཀའ་འགྱུར་དཀར་ཆག་ཏུ། “འགྱུར་བྱང་དངོས་མ་འཁོད་ཀྱང་ལོ་ཙཱ་བ་ཡེ་ཤེས་སྡེ་ལ་སོགས་པའི་དུས་སུ་བསྒྱུར་བ་བཞུགས་སོ། ། ”167ཞེས་འབྱུང་ཞིང་ཁྲི་བརྒྱད་སྟོང་པ་ལ་ཡང་དེ་མཚུངས་སུ་བཀོད་འདུག དེ་ཙམ་ལས་བསྒྱུར་མཁན་གྱི་ལོ་ཙཱ་བ་སུ་ཡིན་གྱི་གསལ་ཁ་མ་རྙེད། བརྒྱད་སྟོང་པ་ནི་རྒྱ་གར་གྱི་མཁན་པོ་ཤཀྱཱསེན་དང་ཛྙཱནསིདྷི་དང་། ལོ་ཙཱ་བ་བན་དེ་དྷརྨ་ཏཱ་ཤཱི་ལ་སོགས་ཀྱིས་ཐོག་མར་བསྒྱུར་ཅིང་། ཕྱིས་སུ་ལོ་ཆེན་རིན་བཟང་གིས་འགྱུར་བཅོས་ལན་གཉིས་དང་། འབྲོམ་སྟོན་རྒྱལ་བའི་འབྱུང་གནས་ཀྱིས་ལན་བཞི། ལོ་ཆེན་བློ་ལྡན་ཤེས་རབ་ཀྱིས་འགྱུར་བཅོས་ལན་གཅིག་བཅས་གནང་བ་སྡེ་དགེ་པར་མའི་འགྱུར་བྱང་དུ་གསལ། 

			དེ་ལྟར་ན་ཕྱི་ལོ་བརྒྱ་ཕྲག་བརྒྱད་པ་ཙམ་ནས་རྟག་ངུའི་ལོ་རྒྱུས་འདི་བཞིན་བོད་སྐད་དུ་བྱུང་བ་ཡིན་ལ། ལོ་ཙཱ་བ་མང་པོ་ཞིག་གིས་འགྱུར་བཅོས་ཡང་ཡང་བྱས་པའི་དབང་གིས་རྟག་ངུ་དང་ཆོས་འཕགས་ཀྱི་ལེའུ་གོང་སྨྲོས་མདོ་གསུམ་དུ་འཁོད་པ་རྣམས་ལ་རྩ་བའི་བརྗོད་དོན་ཁྱད་པར་མི་འདུག་མོད། འགྱུར་ཚིག་མི་འདྲ་བ་མང་ཙམ་སྣང་བ་དཔེར་ན། ཁྲི་བརྒྱད་སྟོང་པ་ལས། “བྱང་ཆུབ་སེམས་དཔའ་སེམས་དཔའ་ཆེན་པོ་རྟག་ཏུ་ངུ་སྔོན་ཤེས་རབ་ཀྱི་ཕ་རོལ་ཏུ་ཕྱིན་པ་འདི་ཡོངས་སུ་ཚོལ་བ་ན། ལུས་ལ་ཆེད་ཆེར་མི་འཛིན། སྲོག་ལ་མི་ལྟ། རྙེད་པ་དང་། བཀུར་སྟི་དང་། ཚིགས་སུ་བཅད་པ་དག་ལ་མི་གནས་པར་ཡོངས་སུ་བཙལ་བས་ཡོངས་སུ་བཙལ་ཏོ། ། ”168ཞེས་འབྱུང་བ་འདི་ལ་ཉི་ཁྲིའི་ནང་། “རབ་འབྱོར། རྟག་པར་རབ་ཏུ་ངུ་བའི་བྱང་ཆུབ་སེམས་དཔའ་སེམས་དཔའ་ཆེན་པོས་སྔོན་ཤེས་རབ་ཀྱི་ཕ་རོལ་ཏུ་ཕྱིན་པ་ཚོལ་བ་ན། ལུས་ལ་མི་འཕངས་པ་དང་། སྲོག་ལ་མི་བལྟ་བ་དང་། རྙེད་པ་དང་བཀུར་བསྟི་དང་། གྲགས་པ་ལ་མི་གནས་པས་བཙལ་ཏོ། ། ”169ཞེས་བྱུང་། འདིའི་ནང་གསལ་བའི་ལུས་ལ་ཆེད་ཆེར་མི་འཛིན་ཞེས་པ་དང་ལུས་ལ་མི་འཕངས་པ། ཚིགས་སུ་བཅད་པ་ཞེས་པ་དང་གྲགས་པ་ཞེས་པ་བཅས་དོན་གཅིག་མིང་གི་རྣམ་གྲངས་སུ་སྤྱད་ཡོད་པའི་འགྱུར་ཁྱད་འདི་རིགས་ལ་ཞིབ་ཏུ་གཟིགས་ན་སྔོན་གྱི་ལོ་ཙཱ་བས་རྣམ་གྲངས་པའི་མིང་ཚིག་ཁག་ཇི་ལྟར་སྦྱར་ཚུལ་ལ་ཡང་རིག་པའི་སྒོ་མོ་ཞིག་གསར་དུ་འབྱེད་ནུས་པར་སེམས། 

			རྟོགས་བརྗོད་འདིའི་རྩོམ་རིག་སྒྱུ་རྩལ། 

			སྐབས་གང་ཞིག་ཏུ་རྩོམ་པ་པོས་རྣོ་ངར་ལྡན་པའི་རིག་པའི་འཁྱུག་རྩལ་ལས་སྙན་ངག་གི་ཉམས་འགྱུར་འབུར་ཐོན་དུ་བྱས་པའི་ངང་ཚུལ་རྣམས་འདིར་གླེང་བར་འདོད་པ་ལ། ཐོག་མར་བརྗོད་བྱ་དོན་གྱི་རྣམ་པའི་ཐོག་ནས་སྐབས་ཀྱི་བརྗོད་བྱ་མཚར་ལྡན་དུ་བྱས་པའི་སྲོལ་ཞིག་དང་། ངག་གི་འཁྱུག་ཆ་བརྒྱུད་ནས་རྗོད་བྱེད་མཚར་ལྡན་དུ་བྱས་པའི་སྲོལ་ཞིག་སྟེ་རྣམ་པ་གཉིས་ཤིག་སྙན་ངག་རིག་རྩལ་གྱི་སྤྱི་འགྲོས་སུ་གྱུར་ཡོད། རྩོམ་ཡིག་གང་ཞིག་ཏུ་ཡོད་པའི་སྲོལ་དེ་གཉིས་བརྩད་ཞིབ་ཀྱིས་འབུར་ཐོན་དུ་གླེང་རྒྱུ་ནི་སྐབས་འདིའི་དགོས་པ་གལ་ཆེ་ཤོས་ཡིན་པར་སྣང་། 

			ཀ དཔེ་རྒྱན་འཕར་མ། 

			འདི་ནི་རྒྱན་གང་ཞིག་ཏུ་དཔེ་རྒྱན་གྱི་རིམ་པ་ཁ་ཤས་འཕར་མའི་ཟོལ་གྱིས་བཀོད་པའི་རིག་རྩལ་ཡོད་པ་ཞིག་སྟེ། འདིར་བྱུང་བའི་ཚིགས་བཅད་དཔེར་ན། 

			འཚེ་བ་བྲལ་ཞིང་པད་མའི་རྩ་བ་ཟ། ། 

			གུར་ཀུམ་མདོག་གི་འདབ་མའི་ཤུགས་བསྐྱོད་ནས། ། 

			མཛེས་པ་འགྲན་འདྲའི་རྫིང་གི་གནས་རྣམས་སུ། ། 

			དགའ་བས་ཕན་ཚུན་འཕུར་བའི་ངུར་བ་འདི། ། 

			རིང་ནས་དབང་པོ་ཐུལ་བའི་དྲང་སྲོང་འགའ། ། 

			ནགས་ཚལ་མེ་ཏོག་ལྡན་པའི་བསྟི་གནས་སུ། ། 

			ཏིང་འཛིན་མཐུ་ཡིས་བསྒྲུབས་པའི་རྫུ་འཕྲུལ་གྱིས། ། 

			རང་གི་ལུས་ལ་དུ་མར་སྟོན་པ་ལྟ། ། 170

			ཏཱ་ར་ནཱ་ཐའི་གསུང་ཇོ་ནང་གི་གནས་བཤད་ལས། 

			འདིར་ཞིང་ཁམས་མཆོག་ཏུ་གྱུར་པ་མི་འཇེད་འཇིག་རྟེན་གྱི་ཁམས། གླིང་ཁྱད་པར་ཅན་བདུན་པ་ལས་ཀྱི་ས། དུམ་བུ་བླ་ན་མེད་པ་འཛམ་གླིང་ལྷོའི་ཕྱོགས། རྒྱལ་ཁམས་ངོ་མཚར་ཅན་གྱི་པུར་རྒྱལ་བོད་ཀྱི་ཡུལ། དུས་གསུམ་རྒྱལ་བ་ཀུན་གྱི་ཞིང་ཁམས་ཁུད་པ། རྒྱལ་སྲས་ཞིང་སེམས་ཀུན་གྱི་མཛད་པའི་སྤྱོད་ཡུལ། གསང་སྔགས་འཛིན་པ་ཀུན་གྱི་གནས་མཆོག་དམ་པ། གངས་ཅན་ལྗོངས་འདིའི་ལྟེ་བ་ས་ཡི་ཐིག་ལེ། རི་བོ་སྟོང་ཕྲག་དུ་མའི་དབུས་ན་མངོན་པར་འཕགས་པ། ས་འཛིན་དབང་པོ་ནགས་རྒྱལ་དཔལ་གྱི་རི། རུ་ལག་གཡས་རུའི་སོ་མཚམས། ཕྱི་ལྟར་ན་སངས་རྒྱས་ཀུན་གྱི་ཟབ་མོའི་ཆོས་སྒྲ་སྒྲོག་པའི་གནས་བྱ་རྒོད་ཕུང་པོའི་རི། ནང་ལྟར་ན་འཕགས་པ་སྤྱན་རས་གཟིགས་ཀྱི་ཕོ་བྲང་དམ་པ་རི་བོ་པོ་ཏ་ལ། དེ་ཁོ་ཉིད་ན་ལྟར་ན་དཔལ་ལྡན་འབྲས་སྤུངས་ཆོས་ཀྱི་དབྱིངས་གསུང་གི་དབང་ཕྱུག་གི་དཀྱིལ་འཁོར། དོན་དམ་ཡེ་ཤེས་སངས་རྒྱས་སེང་གེའི་ཁྲིར་བཞུགས་ཨེ་ཝཾ་ཟུང་འཇུག་གི་ངོ་བོ། སྒྲུབ་གནས་བྱེ་བ་ཕྲག་བརྒྱའི་དབུས་ན། ལྷུན་པོ་ལྟར་མངོན་པར་མཐོ་ཞིང་། གྲགས་པ་ཉི་ཟླ་ལྟར་གསལ་བ། རི་ཁྲོད་ཆེན་པོ་ཇོ་ནང་ཞེས་ཡོངས་སུ་གྲགས་པ་འདིའི་གནས་ཀྱི་ཆེ་བའི་དབང་དུ་བྱས་ན། ས་གཞི་ལ་རང་བཞིན་གྱིས་གྲུབ་པའི་ཡོན་ཏན་དང་། སྐྱེས་བུ་དམ་པ་རྣམས་ཀྱིས་བྱིན་གྱིས་བརླབས་པའི་ཆེ་བ་དང་། སྒྲུབ་བརྒྱུད་ཆུ་བོ་རི་གཞུང་ལྟར་རྒྱུན་མ་ཆད་ཅིང་དར་བའི་གཟི་བརྗིད་དཔལ་དང་ལྡན་པའོ། ། 

			དང་པོ་ས་ལ་རང་བཞིན་གྱིས་གྲུབ་པའི་ཡོན་ཏན་ནི། 

			གངས་ཅན་མ་དྷ་ར་དང་ལྷུན་པོ་སོགས། ། 

			ལྷ་དང་དྲང་སྲོང་རིག་འཛིན་བགྲང་ཡས་ཀྱིས། ། 

			ཉེ་བར་བསྟེན་པའི་རི་ཡི་རྒྱལ་པོ་རྣམས། ། 

			ཕྱོགས་འདིར་གཅིག་ཏུ་འདུས་པ་ལྟ་བུར་ཡོད། ། 

			ཕྱོགས་བཞིའི་རི་རྣམས་རྩེ་མོ་ཤིན་ཏུ་མཐོ། ། 

			རྩ་བ་བརྟན་ཅིང་དབྱིབས་ལེགས་ལྷུན་སྟུག་ཆགས། ། 

			ངོས་རྣམས་སྨན་ལྗོངས་ཉམས་དགའ་ཡངས་པ་དང་། ། 

			ཟླ་བ་ཆུ་ཤེལ་ཨིནྡྲ་ནཱི་ལ་སོགས། ། 

			ནོར་བུའི་ཕུང་པོ་བརྩེགས་འདྲའི་བྲག་རིས་མཛེས། ། 

			རི་བོའི་སུལ་རྣམས་ནགས་ཚལ་སྣ་ཚོགས་དང་། ། 

			ལྗོན་ཤིང་དུ་མས་རྣམ་པར་བརྒྱན་པ་ཡོད། ། 

			ཟླ་བ་དྲུག་ཏུ་མེ་ཏོག་སྣ་ཚོགས་བཀྲ། 

			བཞི་བརྒྱ་རྩ་བཞིའི་ནད་ཀུན་སེལ་བྱེད་པ། ། 

			སྨན་མཆོག་རྣམ་པ་སྣ་ཚོགས་དུ་མ་ཡི། ། 

			དྲི་ཞིམ་ངད་ཀྱིས་ཕྱོགས་ཀུན་ཁྱབ་པ་དང་། ། 

			རྣམ་པ་སྣ་ཚོགས་འབྲས་བུ་ཆགས་པ་ནི། ། 

			འཆི་མེད་དབང་པོ་མཆོད་སྦྱིན་བརྒྱ་བའམ། ། 

			མིའམ་ཅི་ཡི་རྒྱལ་པོ་ལྗོན་པ་ནི། ། 

			འཁོར་བཅས་རོལ་ཞིང་རྩེ་བའི་སྐྱེད་ཚལ་འདྲ། ། 192

			ཞེས་སོགས་ནས་གནས་ལ་བསྟོད་པའི་ཚིགས་བཅད་རིགས་བཀྲམས་ཡོད་ཅིང་། རྩོམ་འགྲོས་ཐད་ནས་ཀྱང་སྐབས་འདིའི་མཁས་པ་ཚོའི་རྩོམ་འགྲོས་སྤྱི་བྱིངས་ཙམ་ལས་ལོགས་སུ་ཐོན་མེད་ཅིང་། འདིར་གསལ་བའི་གནས་ལ་བསྟོད་པའི་ཚིག་ལྷུག་ནང་གནས་འདི་ཉིད་ལ་ཕྱི་ནང་གསང་གསུམ་སོགས་ཀྱི་ཁྱད་ཆོས་དང་སྦྱར་ནས་བསྟོད་པ་བྱས་པ་འདི་འདྲ་མཚོན་ཚེ། ནང་དོན་གྱི་ཆ་ནས་ནང་པའི་ཆོས་ཀྱི་ལྟ་བ་ཞིག་གི་ནང་བྲིས་ཡོད་ཀྱང་། འགྲོས་སམ་རྩོམ་ལུགས་དེ་ལ་བོད་ཀྱི་སྔ་མོའི་སྐད་ཆའི་འགྲོས་ཤིག་ཞུགས་ཡོད་ཅེས་ཀྱང་དོགས་པ་ཞིག་སླེབས་སོ། ། 

			རྒྱལ་དབང་ལྔ་པ་ཆེན་པོ། 

			རྒྱལ་དབང་ལྔ་བ་ངག་དབང་བློ་བཟང་རྒྱ་མཆོག་ནི་༡༦༡༧ལོར་འཁྲུངས། པཎ་ཆེན་བློ་བཟང་ཆོས་རྒྱན་གྱིས་རྒྱལ་བའི་ཡང་སྲིད་དུ་ངོས་འཛིན་གནང་། གྲུབ་མཐའ་རིས་མེད་ཀྱི་མཁས་པ་ལས་མཁྱེན་པའི་སྟོབས་རྒྱས་ཤིང་། སྨོན་འགྲོ་བ་ཚེ་དབང་དོན་གྲུབ་ཡབ་སྲས་ལས་ཐ་སྙད་རིག་གནས་ལ་མཁྱེན་པ་མཐར་སོན། ༡༦༤༢ལོར་དགའ་ལྡན་ཕོ་བྲང་གི་སྲིད་དབང་བཙུགས། བསྟན་དོན་འཕེལ་ངོས་ནས་༡༦༨༢ལོར་དགོངས་པ་ཆོས་དབྱིངས་སུ་ཐིམ། 

			༧གོང་ས་ལྔ་བའི་གསུང་གི་ནང་ནས་རང་རྣམ་དེ་གསུང་རྩོམ་གལ་ཆེན་ཞིག་ཏུ་འཇོག་རིགས་པར་སེམས་ཏེ། ཚིག་ཚོགས་ཀྱི་ཆ་ནས་ཆེས་རྒྱས་ཤོས་ཤིག་ཡིན་པ་མ་ཟད། ནང་དོན་གྱི་ཆ་ནས་ཀྱང་གསན་ཡིག་དང་འབུལ་བའི་གྲངས་སོགས་མང་མོད། སྐབས་མང་པོར་༧གོང་ས་ལྔ་བ་ཆེན་པོ་རང་ཉིད་ཀྱིས་ཐུན་མོང་སྣང་ངོར་མཛད་པ་བསྐྱངས་པའི་ཚུལ་གསལ་བོར་བཀོད་ལ། དེ་ཡང་ཁོང་གིས་རྣམ་ཐར་རྩོམ་པའི་ཀུན་སློང་འཆད་སྐབས་ཀྱང་། “རང་གི་བྱ་བྱེད་རང་ལ་ལྐོག་ཏུ་མ་གྱུར་པར་མངོན་སུམ་དུ་སྣང་བ་རྣམས་ལ་མེད་ལ་ཡོད་དང་ཡོད་ལ་མེད་ཅེས་གཡོ་སྒྱུའི་ཚིག་དང་བྲལ་བའི་སྒོ་གསུམ་བདེ་སྡུག་བར་མའི་ཟློས་གར་འདི་ལྟར་བསྒྱུར་ཞེས་དྲང་བོའི་གཏམ་གྱིས་གླེང་བར་ཉེས་པ་མེད་ཅིང་། ”193ཞེས་གསུངས་པ་ལྟར་རང་གཞན་གྱི་ཐུན་མོང་གི་སྣང་ཚུལ་དེ་དག་ལ་བཅོས་མེད་པའི་ཐོག་ནས་བསྟན་བཅོས་ཆེན་པོ་འདི་བརྩམས་གནང་ཡོད། དེ་ལྟར་རྣམ་ཐར་ལས་རང་རྣམ་དང་། དེ་ཡང་རྒྱ་ཆེ་ཤོས་ཤིག་ཆགས་ཡོད་ལ། འདིའི་རྩོམ་འགྲོས་སོགས་ལ་ཡང་བསམ་ཞིབ་ཅིག་བྱས་ཚེ་ཡང་། དེང་སང་གཞུང་ཡིག་ཏུ་གྲགས་པའི་ལྷུག་མ་འདིའི་འབྲི་སྲོལ་གྱི་ཕྱི་མོ་ལྟ་བུར་མ་གྱུར་པའི་ངེས་པ་ཡང་མི་སྣང་མོད་དེ་དག་ནི་དཔྱད་པར་ཞུ་ལ། འདིར་རྩོམ་འགྲོས་ཀྱི་དཔེ་མཚོན་ཞིག་བཀོད་ན། 

			ཞེས་པ་འདི་ཙམ་གྱིས་མཚོན་ལ། འདིའི་ནང་དོན་གྱི་ཆ་ནས་སྲོང་བཙན་གྱིས་ར་སའི་གཙུག་ལག་ཁང་གཉིས་བཞེངས་ཏེ་ཇོ་བོ་བཞུགས་སུ་བཅུག་ཏེ་རབ་གནས་ཀྱིས་དགའ་སྟོན་མཛད་པའི་དོན་སྟོན་པ་གང་ཞིག་ལ། མངོན་བརྗོད་ཀྱི་མིང་དང་གཟུགས་རྒྱན་སོགས་ཅི་རིགས་པར་བསྲེས་ནས་བཀོད་ཡོད་པ་ལྟ་བུས་མཚོན་ལ། ཁོང་གི་ཚིགས་བཅད་ཀྱི་རྩོམ་ལ་ཡང་། ཁོང་གི་གསུང་འཇམ་དབྱངས་ལ་བསྟོད་པ་ལས། 

			མཁའ་ཁྱབ་དོན་དམ་ཆོས་སྐུ་ལྷ་ཡི་ལམ། ། 

			བཅུ་དྲུག་བདེ་ཆེན་མཚན་བཟང་དབང་པོའི་གཞུ། ། 

			གཉིས་མེད་གཉིས་སུ་འཆར་བའི་སྒྱུ་དྲའི་གར། ། 

			སྟོན་མཛད་འཇམ་མགོན་ཟུར་ཕུད་ལྔ་བར་འདུད། ། ཞེས་དང་། 

			བཅུ་དྲུག་ལང་ཚོ་དར་བའི་འཇོ་སྒེག་ཅན། ། 

			རྒྱལ་སྲས་གཞོན་ནུར་སྟོན་འདི་རིང་པོ་ནས། ། 

			རྣམ་འདྲེན་ཀུན་གྱི་ཡབ་ཅེས་རྒན་པོའི་མཚན། ། 

			འཆང་བའི་གཏམ་འདི་ཐོལ་གྱིས་སྒྲིབ་པ་བཞིན། ། 197ཞེས་སོགས་ཀྱིས་མཚོན་ལ། ཚིགས་བཅད་སྙན་ངག་གི་རྩོམ་འགྲོས་སྤྱི་བྱིངས་ཤིག་ལས་སྒེར་ཆོས་འདིའོ་ཞེས་ལོགས་སུ་མི་སྟོན་པར་སྣང་ངོ་། ། 

			ཤར་སྐལ་ལྡན་རྒྱ་མཚོ། 

			གྲུབ་དབང་སྐལ་ལྡན་རྒྱ་མཚོ་ནི་ཕྱི་ལོ་༡༦༠༧ལོར་འཁྲུངས་ཤིང་། ཕྱི་ལོ་༡༦༧༧ལོར་དགོངས་པ་མྱ་ངན་ལས་འདས། སྐུ་གཞོན་ནུའི་དུས་སུ་དབུས་གཙང་དུ་ཕེབས་ནས་སློབ་གཉེར་གནང་སྟེ་མཁས་པའི་གྲགས་པ་ཐོབ་ཅིང་། མདོ་སྨད་དུ་ཕེབས་ནས་རོང་བོའི་དགོན་དུ་བཤད་གྲྭ་བཙུགས། དགུང་ལོ་སུམ་ཅུ་ཙམ་ནས་མདོ་སྨད་ཀྱི་དབེན་གནས་མང་པོར་རྩེ་གཅིག་ཏུ་སྒོམ་སྒྲུབ་མཛད་ཅིང་། རྗེ་བཙུན་མི་ལ་རས་པ་གཉིས་པ་དང་། དེ་བཞིན་སྒྲུབ་པའི་ཤིང་རྟ་བ་ཆེན་པོ་ཞེས་མཚན་གྱི་སྙན་པ་འཕུར། ཁོང་གི་གསུང་རྩོམ་ལས་མགུར་འབུམ་གྱི་རིགས་གྲགས་ཆེ་ཞིང་། ཕལ་ཆེར་མདོ་སྨད་ཁུལ་དུ་མགུར་འབུམ་ཡོད་པའི་བླ་མ་སྔ་གྲས་ཤིག་ཡིན། སྐལ་ལྡན་པའི་གསུང་གི་མགུར་སྤྲང་བཙུན་འཇམ་དཔལ་རྡོ་རྗེ་ཞེས་པར་མཚོན་ན། འཇམ་དཔལ་རྡོ་རྗེ་ནི་བླ་མ་སྐལ་ལྡན་པའི་གསང་མཚན་ཡིན་ཞིང་། མགུར་འདིའིི་ནང་བླ་མ་སྐལ་ལྡན་པ་རང་ཉིད་དབེན་པ་ལ་ཐུགས་ཤོར་བའི་སྣང་ཚུལ་ཞིག་བཀོད་ཡོད། དེ་ཡང་དབེན་གནས་ཀྱི་ཁྱད་ཆོས་ཁག་བགྲངས་ནས་དེ་དག་ད་ལྟ་རང་འཛོམས་ན་ཅི་མ་རུང་སྙམ་པ་ཞིག་གི་ངོ་བོར་མགུར་འདི་བརྩམས་གནང་ཡོད། དཔེར་ན། དྲོ་ལ་ཡང་བའི་གོས་དང་། ། དཀོར་དང་མ་འདྲེས་དམན་ཟས། ། སྔོ་ལྗང་རྩ་ཡི་གདན་གསུམ། ། སྤྲང་བཙུན་འཇམ་དཔལ་རྡོ་རྗེའི། ། ཡོ་བྱད་ཡིན་ན་དགའ་བ། ། ཡོ་བྱད་ཡིན་ན་སྐྱིད་པ། ། སྐད་སྙན་འབྱིན་པའི་བྱ་དང་། ། ལུས་མཛེས་ཡིད་འོང་རི་དྭགས། ། འཇམ་དཔལ་རྡོ་རྗེ་ང་ཡི། ། གྲོགས་པོ་ཡིན་ན་དགའ་བ། ། གྲོགས་པོ་ཡིན་ན་སྐྱིད་པ། ། མྱུར་དུ་འགྲོགས་པར་སྨོན་ནོ། ། ཞེས་དང་། དེ་རྗེས། བྱང་ཆུབ་ལམ་རིམ་ཁུར་ནས། ། གཡའ་སྤང་མཚམས་སུ་སོང་ན། ། འཇམ་དཔལ་རྡོ་རྗེ་དགའ་བ། ། འཇམ་དཔལ་རྡོ་རྗེ་སྐྱིད་པ། ། 198སོགས་འབྱུང་བ་ལྟ་བུའོ། ། བླ་མ་སྐལ་ལྡན་པའི་མགུར་ཚོགས་འདིར་དབེན་གནས་ཀྱི་བསྟོད་པ་སྐོར་ཞིག་སྣང་བ་ལས་འདིར་དཔེ་མཚོན་ཞིག་དྲངས་ཡོད་ཅིང་། གནས་བསྟོད་འདི་དག་ཀྱང་བླ་མ་སྐལ་ལྡན་པས་དབེན་གནས་དྲན་དྲགས་ནས་མགུར་ཚིག་འདི་རིགས་དབང་མེད་དུ་ངག་ནས་ཤོར་བའི་རྣམ་པ་ཞིག་ཐོན་ཡོད། 

			བླ་མ་སྐལ་ལྡན་པའི་ལྟ་མགུར་གྱི་རིགས་ལ་ནི། སྐལ་ལྡན་པ་ཁོང་གི་མྱོང་སྣང་དུ་གང་ཤར་རྣམས་བྲིས་པའི་རྣམ་པ་ཆེས་ཆེར་གསལ་ཞིང་། དེ་དག་ཀྱང་བླ་མ་གོང་མ་ཚོའི་གདམས་ངག་ལ་གཞི་བཅོལ་ནས་གསུངས་ཡོད། འདིར་དཔེ་མཚོན་ཞིག་དྲངས་ན། 

			དོན་དམ་ལ་ཡེ་ནས་མེད་ན་ཡང་། ། མིང་ཙམ་ལ་འདི་ཙམ་གྲུབ་པ་ཡི། ། 

			གནས་ཚུལ་ཚོ་རིག་པའི་བླ་མ་དེས། ། རང་ཉིད་ཀྱིས་གང་གཟིགས་བདག་ལ་སྩོལ། ། 

			སྩོལ་རྒྱུ་ཡི་ཆོས་ཀྱང་རང་ངོས་ནས། ། ཡེ་མེད་ནི་ཡིན་ན་ཇི་ལྟར་སྩོལ། ། 

			འོན་ཀྱང་ནི་མིང་ཙམ་བརྡ་ཙམ་དུ། ། སྔར་ཞུས་ཀྱི་དོན་དེ་བསྩལ་དུ་གསོལ། ། 

			སྟོང་ཉིད་ལ་མཐོང་འདོད་མང་ན་ཡང་། ། མཐོང་རྒྱུ་ཡི་སྟོང་ཉིད་སུ་ཡིས་མཐོང་། ། 

			མ་མཐོང་དེ་སྟོང་ཉིད་ཡིན་པས་ན། ། འོ་སྐོལ་ཚོས་མཐོང་རྒྱུ་རེ་བ་མཚར། ། 

			འོ་ན་ནི་དེང་སང་སྣང་བ་ལ། ། མི་གནོད་པར་སྟོང་ཉིད་ལྟ་བ་ནི། ། 

			ལག་པ་ལ་མིག་གིས་ཕར་བལྟས་པས། ། ནམ་མཁའ་ནི་མཐོང་བར་རེ་བ་བཞིན། ། 

			སྟོང་ཉིད་ནི་ཟེར་བ་གཞན་ན་མེད། ། ད་ལྟར་གྱི་སྣང་ཚུལ་འདི་བཀག་པའི། ། 

			སྟོང་ཉིད་དེ་ཟབ་མོ་སྟོང་ཉིད་དུ། ། ལྟ་ཁྲིད་ཀྱི་ཡིག་ཆར་བཤད་ནས་སྣང་། ། 

			འདི་ཡང་ནི་བླ་མའི་བཀའ་དྲིན་ལས། ། རང་ཉིད་ལ་རང་གིས་གྲོས་སུ་བསྙད། ། 

			དགེ་བ་ཀུན་དོན་དམ་ཡེ་མེད་ཀྱི། ། རང་ཞལ་ལ་རྗེན་པར་ལྟ་ཕྱིར་བསྔོ། ། 199

			ཞེས་མིང་དང་ཐ་སྙད་ཙམ་དུ་སྣང་བའི་ཆོས་ཐམས་ཅད་དོན་དམ་པར་ཚད་མས་མ་གྲུབ་པའི་གནས་ལུགས་རང་མྱོང་ལ་སྦྱར་ནས་དཔེར་ན། 

			སྟོང་ཉིད་ནི་ཟེར་བ་གཞན་ན་མེད། ། ད་ལྟར་གྱི་སྣང་ཚུལ་འདི་བཀག་པའི། ། 

			སྟོང་ཉིད་དེ་ཟབ་མོ་སྟོང་ཉིད་དུ། ། ལྟ་ཁྲིད་ཀྱི་ཡིག་ཆར་བཤད་ནས་སྣང་། ། ཞེས་རང་ཅག་རྣམས་ཀྱི་སྣང་བ་འདི་ཡུགས་ཅིག་ཏུ་བཀག་པའི་བཀག་ཆ་སྟོང་ཉིད་ཀྱི་ངོ་བོ་ཡིན་པར་གསུངས་པ་དང་། སྣང་བ་དེ་མ་བཀག་པར་སྟོང་ཉིད་འཚོལ་བ་ནི། དཔེར་ན། ལག་པ་ལ་མིག་གིས་ཕར་བལྟས་པས། ། ནམ་མཁའ་ནི་མཐོང་བར་རེ་བ་བཞིན་ཡིན་པ་གསུངས་ཡོད། འདི་དག་ནི་རྣམ་པ་གཅིག་ཏུ་ན། ཐ་སྙད་ཚད་གྲུབ་འཇོག་ལ་བློ་མ་བདེ། ། སོགས་ཀྱི་དགོངས་པ་དང་མཐུན་ཉེ་ཞིང་། དེ་བཞིན་ལྕང་སྐྱ་རོལ་པའི་རྡོ་རྗེས། ད་ལྟ་རང་རེ་ཡི་བློ་གསར་འགའ་ཞིག། ཚུགས་ཐུབ་བདེན་གྲུབ་ཀྱི་བརྡ་ལ་ཞེན་པའི། ། སྣང་བ་ལང་ལིང་འདི་རང་སོར་བཞག་ནས། ། དགག་རྒྱུ་རྛ་ཅན་ཞིག་འཚོལ་བར་སྣང་སྟེ། ། སྒྲིབ་བྲལ་ཨ་མ་ཡི་བཞིན་རས་དེ་ན། ། ལང་ལང་ལིང་ལིང་དེ་ཡོད་སྐད་མི་འདུག། གནད་འགག་མི་ཕིགས་པའི་བཤད་བཤད་མང་ན། ། ཨ་མ་རྒན་མོ་དེ་བྲོས་དོགས་འདུག་གོ། ཡོད་ཞིག་ཡོད་མོད་ཀྱང་ད་ལྟའི་འདི་འདྲའི། ། རོང་རོང་འགལ་འདུ་ཅན་ཡིན་ཚོད་མི་སྣང་། ། ཕ་མ་མཛའ་གཅུགས་ཀྱིས་འབྲལ་མེད་བག་ཕེབས། ། འཇམ་འཇམ་སྐྱིད་སྐྱིད་ཅིག་ཡིན་པར་སྣང་ངོ་། ། 200ཞེས་གསུངས་པའི་མགུར་ཚིག་དང་ཡང་དགོངས་དོན་གཅིག་པར་སྣང་མོད། ཆེས་ཟབ་པའི་སྟོང་ཉིད་ཀྱི་ལྟ་བར་ཐག་མི་ཆོད་པའི་ཚིག་གི་སྤྲོས་པ་འདེབས་རྒྱུར་ཡང་དེ་ཙམ་མ་སྤོབས་སོ། ། 

			རྒྱལ་བ་ཚངས་དབྱངས་རྒྱ་མཚོ། 

			རྒྱལ་བ་ཚངས་དབྱངས་རྒྱ་མཚོ་ནི། ༡༦༨༣ལོར་འཁྲུངས་ཤིང་༡༧༤༦ལོར་དགོངས་པ་རྫོགས་པར་གྲགས། རྒྱལ་བ་འདིའི་གསུང་མགུར་ནི་སྐབས་འདི་ཡས་མས་ཀྱི་ལོ་ངོ་བརྒྱ་ཕྲག་ལྔ་དྲུག་རིང་བྱུང་བའི་རྩོམ་འབྲིའི་ཐབས་ལམ་གསར་པ་ཞིག་སྟེ། ཕྱོགས་གཅིག་ནས་དམངས་གླུའི་རྣམ་པ་ཡོད་ཅིང་། གཉིས་ནས་ཁ་གསལ་ཞིང་གོ་བདེ་བ་སོགས་ཀྱི་ཁྱད་ཆོས་དུ་མས་ཕྱུག་ཡོད། དཔེར་ན། 

			ཤར་ཕྱོགས་རི་བོའི་རྩེ་ནས། ། 

			དཀར་གསལ་ཟླ་བ་ཤར་བྱུང་། ། 

			མ་སྐྱེས་ཨ་མའི་ཞལ་རས། ། 

			ཡིད་ལ་འཁོར་འཁོར་བྱས་བྱུང་། ། 

			ཞེས་པ་འདི་ལ་མཚོན་ཡང་། ཚིག་གི་ངོ་གདོང་གི་འགྲེལ་བཤད་ཅིག་དང་། ཡང་ཤར་ཕྱོགས་ནས་ཕེབས་པའི་རྗེ་ཙོང་ཁ་པའི་ལེགས་བཤད་ཀྱི་འོད་དཀར་ལ་བརྟེན་ནས་སྐྱེས་མེད་འགག་མེད་སྟོང་ཉིད་ཀྱི་གོ་དོན་རྟོགས་བྱུང་ཞེས་གོ་བ་ལེན་ཕྱོགས་གཉིས་ཡོད་པར་གྲགས། དེ་ལྟར་རྒྱལ་བ་ཚངས་དབྱངས་པའི་འཇིག་རྟེན་གྱི་ཕོ་མོའི་བརྩེ་དུངས་བཤད་པའི་རྣམ་པ་ལ་བརྟེན་ནས་མི་རྟག་པ་སོགས་ཆོས་ཀྱི་གནས་ལུགས་རྣམས་བཤད་ཡོད་པར་བསྒྲུབས་ན་ནི་བསྒྲུབས་འོས་པར་ཡང་མཐོང་སྟེ། སངས་རྒྱས་ཀྱིས། ཀུན་དགའ་བོ། འདི་ནི་སྡུག་བསྔལ་འཕགས་པའི་བདེན་པའོ། ། ཞེས་གསུངས་སྐབས་འཁོར་འགའ་ཞིག་གིས་ཚིག་འདི་ལ་བརྟེན་ནས་བདེན་བཞིའི་གོ་དོན་རྟོགས་པ་དང་མཚུངས་པས་སོ། ། འོན་ཀྱང་ཚིག་གི་ངོ་རིས་ན་གསལ་བ་ནི། 

			མེ་ཏོག་ནམ་ཟླ་ཡལ་སོང་། ། 

			གཡུ་སྦྲང་སེམས་པ་མ་སྐྱོ། ། 

			བྱམས་པའི་ལས་འཕྲོ་ཟད་པར། ། 

			ང་ནི་སྐྱོ་རྒྱུ་མི་འདུག

			ངང་པ་འདམས་ལ་ཆགས་ནས། ། 

			རེ་ཞིག་སྡོད་དགོས་བསམས་ཀྱང་། ། 

			མཚོ་མོ་དར་ཁ་འགྲིགས་ནས། ། 

			རང་སེམས་ཁོ་ཐག་ཆད་སོང་། ། 

			སོགས་ཀྱིས་མཚོན་ལ། གང་ལྟར་ཁོང་གི་གསུང་མགུར་རྣམས་གྲགས་པ་ཆེ་བ་བྱུང་བ་ཡང་འཇིག་རྟེན་གྱི་བརྩེ་དུངས་འཆད་པ་ལས་ཡིན་མཆིའོ། ། 

			མདོ་མཁར་བ་ཚེ་རིང་དབང་རྒྱལ། 

			མདོ་མཁར་བ་ཚེ་རིང་དབང་རྒྱལ་ནི་༡༦༩༧ལོར་འཁྲུངས་ཤིང་༡༧༦༣ལོར་འདས། ཁོང་གིས་མཛད་པའི་གཞོན་ནུ་ཟླ་མེད་ཀྱི་གཏམ་རྒྱུད་དང་། མི་དབང་རྟོགས་བརྗོད། བཀའ་བློན་རྟོགས་བརྗོད་སོགས་ལ་གྲགས་པ་ཡང་ཤིན་ཏུ་ཆེ། གཞོན་ནུ་ཟླ་མེད་ཀྱི་གཏམ་རྒྱུད་ནི་རྒྱལ་པོ་གཉིས་ཀྱི་གཏམ་རྒྱུད་བརྗོད་པ་ལ་ཞུགས་ནས། གཞོན་ནུ་ཟླ་མེད་དང་། བཙུན་མོ་ཡིད་འོང་མའི་འཇིག་རྟེན་མཐུན་འཇུག་གི་རྣམ་པ་རྩལ་དུ་བཏོན་ནས་སྤེལ་ཡོད། དེ་ཡང་བཅད་ལྷུག་སྤེལ་མའི་ངོ་བོར་བྲིས་ཡོད། ཁོང་གིས་དེབ་འདིའི་མཇུག་རྩོམ་དུ་ཡང་། “གཞོན་ནུ་ཟླ་མེད་ཀྱི་གཏམ་རྒྱུད་དུ་བྱས་པ་སྤེལ་མ་ཟློས་གར་གྱི་བསྟན་བཅོས་དང་མཐུན་པར་སྦྱར་བ་སྙན་དངགས་ཆེན་པོའི་རང་བཞིན་གྱི་བརྗོད་བྱ་སྡེ་བཞི་དང་། ལུས་རྩོམ་པའི་ཚུལ་རྟོགས་པར་བྱེད་པ། ངེས་པར་འབྱུང་བ་དང་འདུས་བྱས་མི་རྟག་པ་ལས་བརྩམས་པའི་གཏམ་གྱིས་ཡིད་དྲངས་ཏེ། སྙིང་པོ་ཆོས་དང་ཐར་པའི་སྡེ་རྩལ་དུ་བཏོན་པ་མུཀཋིཀའི་ཕྲེང་བ་ཞེས་བྱ་བ་འདི་ནི། ”201ཞེས་གསལ་བ་ལྟར་ཁོང་གིས་བསྟན་བཅོས་ཆེན་པོ་འདི་འགྲུབ་པར་བྱས་ཤིང་། རྒྱལ་ཁབ་གཉིས་ཀྱི་བཀོད་པ་ནས་བརྩམས་ཏེ་དམག་འཐབ་བྱས་པ་དང་། རྒྱལ་སྲིད་བསྐྱངས་པ་སོགས་ཀྱི་འཆར་སྣང་རྣམས་ཆེས་གསལ་བར་བཀོད་ཡོད། འདིར་གཞོན་ནུ་ཟླ་མེད་དང་བཙུན་མོ་ཡིད་འོང་མ་གཉིས་ཐོག་མར་འཕྲད་པའི་སྐབས་ཀྱི་ཚིགས་བཅད་ཅིག་དཔེར་དྲངས་ན། 

			ཡིད་དུ་འོང་བའི་ཚོགས་ཀུན་དོར་བྱས་ནས། ། 

			ལང་ཚོ་གཅེར་བུར་ཕྱུང་ཡང་བག་ཡོད་གོས། ། 

			ལེགས་བསྣམས་མཛེས་སྡུག་རྒྱན་གྱིས་སྤུད་གྱུར་པས། ། 

			དེ་ནས་ཆུ་ཤིང་ལྟར་མཁྲང་དཀར་ཟླུམ་གྱི། ། 

			བརླ་སྒོ་ཤིན་ཏུ་ཡངས་པའི་སྐབས་ཕྱེ་ནས། ། 

			དགའ་སྐྱེད་པད་མོ་ཅན་གྱི་ཆུ་མཚོ་ལ། ། 

			གཞོན་ནུ་ངང་པའི་རྒྱལ་པོ་བདེ་བར་ཞུགས། ། 202

			སོགས་ཀྱིས་མཚོན་ལ། གོང་གསལ་ཚིགས་བཅད་རྣམས་ནི་གོ་བདེ་ཞིང་བཀླགས་བདེ་བ་དང་། དོན་གནད་ལ་ཕིགས་པ་སོགས་ཀྱི་ཁྱད་ཆོས་ཡོད་པ་ལ་བསམས་ཚེ་དགེ་ཆོས་ཀྱི་ཚིགས་བཅད་ཁག་དང་འདྲ་སེ་བ་ཞིག་ཡིན་པའི་ཚོར་སྣང་སྟེར་ལ། ཁོང་གིས་མཛད་པའི་མི་དབང་རྟོགས་བརྗོད་ལ་མཚོན་ན་ཡང་འཇིག་རྟེན་ཁྱིམ་པའི་འཚོ་བའི་སྐོར་འཆད་པ་འདྲ་ན་ཡང་། རྩོམ་གཉིས་ཀའི་ནང་རྒྱ་གར་བའི་བཤད་སྲོལ་དང་ལུགས་སྲོལ་ཁག་ལ་དཔེ་བཀབ་ནས་བྲིས་པ་ཡང་མང་ཙམ་སྣང་ལ། གོང་དུ་དྲངས་པའི་ལུང་འདིའི་ནང་ཉིན་བདུན་གྱི་རྗེས་སུ་འདོད་པའི་བདེ་བ་བསྟེན་པའི་གཉེན་སྲོལ་འདི་ཡང་ཆེས་དམིགས་བསལ་བ་རྒྱལ་པོ་ཚོས་བྱེད་ཕྱོགས་ཤིག་ཡིན་ན་ལས། དམངས་ཁྲོད་དུ་རྒྱ་གར་དང་བོད་གང་གི་སྲོལ་དང་ཡང་མི་མཐུན་པ་ཙམ་ཞིག་ཏུ་སྣང་ངོ་། ། 

			ཀུན་མཁྱེན་འཇིགས་མེད་དབང་པོ། 

			ཀུན་མཁྱེན་འཇིགས་མེད་དབང་པོ་ནི་ ༡༧༢༨ ལོར་འཁྲུངས་ཤིང་། ༡༧༩༡ ལོར་ཞི་བར་གཤེགས། དགུང་ལོ་བཅུ་དྲུག་པའི་སྟེང་ཀུན་མཁྱེན་འཇམ་དབྱངས་བཞད་པའི་ཡང་སྲིད་དུ་ངོས་འཛིན་གནང་རྗེས་བླ་བྲང་བཀྲ་ཤིས་འཁྱིལ་དུ་བཞུགས་ཏེ་སློབ་གཉེར་གནང་ཞིང་མཁས་པའི་ཕུལ་དུ་གྱུར། ཀུན་མཁྱེན་འདི་པའི་གསུང་རྩོམ་ཁག་ཀྱང་རྩོམ་འགྲོས་ཀྱི་ཆ་ནས་སྐབས་འདིའི་མཁས་པ་སྤྱི་བྱིངས་དང་མཚུངས་པར་སེམས་ཤིང་། ཁོང་གིས་མཛད་པའི་རྗེ་ཙོང་ཁ་པ་ལ་བསྟོད་པ་ངང་བའི་བུ་མོའི་འཕང་འགྲོའི་སྒྲ་དབྱངས་ཞེས་པའི་ནང་དམིགས་བརྩེ་མའི་ཚིགས་བཅད་བཀྲལ་ནས་བསྡེབས་པའི་ཚིགས་བཅད་ཅིག་འདུག་པ་དེ་བཞིན་ཐུན་མོང་མ་ཡིན་པ་ཞིག་ཏུ་ཚོར་བས་འདིར་དྲངས་ན། 

			དམིགས་མེད་འགྲོ་ལ་བརྩེ་བའི་གཏེར་ཆེན་པོས། ། 

			ནམ་ཡང་གཡེལ་མེད་སྤྱན་རས་བཟང་པོས་གཟིགས། ། 

			དྲི་མེད་ཕུལ་བྱུང་མཁྱེན་པའི་དབང་པོ་ཡིས། ། 

			འགྲོ་བའི་བློ་མུན་སེལ་ལ་འཇམ་པའི་དབྱངས། ། 

			བོད་ཡུལ་གངས་ཅན་ལྗོངས་ཀྱི་མཁས་རྣམས་ཀྱི། ། 

			རལ་པའི་གཙུག་རྒྱན་ལྟ་བུའི་ཙོང་ཁ་པ། ། 

			བློ་གྲོས་མཆོག་བཟང་གྲགས་པའི་བ་དན་འཕྱར། ། 

			མགོན་ཁྱོད་ཞབས་ལ་སྙིང་ནས་གསོལ་བ་འདེབས། ། 203

			ཞེས་པ་ལྟ་བུས་མཚོན་ནོ། ། 

			གུང་ཐང་བསྟན་པའི་སྒྲོན་མེ། 

			གུང་ཐང་དཀོན་མཆོག་བསྟན་པའི་སྒྲོན་མེ་མཆོག་ནི་ ༡༧༦༢ལོར་འཁྲུངས་ཤིང་། ༡༨༢༣ ལོར་གཤེགས། ཁོང་ནི་སྐབས་འདིའི་མཁས་པའི་ནང་ནས་གཟེངས་སུ་ཐོན་ཞིང་། གསར་རྩོམ་གྱི་རིགས་ལ་ཡང་། བསླབ་བྱ་དང་ཆུ་ཤིང་གི་བསྟན་བཅོས་སོགས་མང་ཙམ་སྣང་། མཁས་པ་འདིའི་གསུང་བསླབ་བྱ་ནོར་བུའི་གླིང་དུ་བགྲོད་པའི་ལམ་ཡིག་ནི་ཆེས་གྲགས་ཅན་གྱི་བསླབ་བྱ་ཞིག་ཡིན་ཞིང་། དཔེར་ན། 

			སྡིག་གྲོགས་ཡིན་ཞེས་རྭ་ཅན་མི་འབྱུང་གིས། ། 

			གཅེས་ཤིང་ཕན་པའི་ཟོལ་གྱིས་འཛུམ་བསྟན་ནས། ། 

			རྩེ་རྒོད་གཡེང་བའི་གྲོགས་བྱེད་བག་མེད་ཀྱི། ། 

			ལས་ལ་སྦྱོར་དེ་སྡིག་པའི་གྲོགས་ཡིན་པས། ། 

			འགོ་བའི་ནད་བཞིན་རིང་དུ་སྤོངས་ཤིག་ཨང་། ། ཞེས་དང་། 

			ཉིན་རེར་ཟས་ཀྱང་མི་དྲན་བརྩོན་འགྲུས་རྩོམ་། ། 

			ཞུགས་མ་ཐག་ནས་མཁས་པའི་གོ་འཕང་འདོད། ། 

			ཞག་གསུམ་ལོན་ཚེ་རྗེས་མེད་གཡེང་བས་ཁྱེར། ། 

			དེ་འདྲ་དེ་ལ་ཅི་ཡང་མི་ཡོང་བས། ། 

			བརྩོན་པ་ཆུ་བོའི་རྒྱུན་བཞིན་སྟེན་ཅིག་ཨང་། ། ཞེས་དང་། 

			ཟབ་ཟབ་མན་ངག་ཟེར་དགུ་འཚོལ་བ་དང་། ། 

			ཐོབ་ཐོབ་མང་པོའི་རྣམ་གྲངས་གསོག་བྱེད་ཅིང་། ། 

			སྒྲ་སྙན་སྨན་རྩིས་སོགས་ལ་མགོ་འཁོར་བ། ། 

			གཞུང་ལུགས་ཐོས་བསམ་རྣལ་མའི་གེགས་ཡིན་པས། ། 

			རྩ་བ་བོར་ནས་ཡལ་ག་མ་འཛིན་ཨང་། ། 204སོགས་ཀྱིས་མཚོན་ལ། བསླབ་བྱ་འདི་ལ་མཚོན་ན་ཚིགས་བཅད་རྣམས་གོ་སླ་ཞིང་། དཔེ་དང་རྒྱུ་མཚན་སོགས་ཀྱང་དོན་ལ་ཤིན་ཏུ་འཇུག་པ་བཅས་ཀྱིས་བསླབ་བྱ་འདིའི་འཕྲིན་ལས་ཀྱང་འཕེལ་བར་གྱུར་ལ། ད་དུང་ཚིགས་བཅད་གཅིག་ལ་ཚིག་རྐང་ལྔ་ཡོད་པའི་བསླབ་བྱ་ཞིག་ཡིན་པར་བརྟེན་འབྲི་ཐབས་ཀྱི་ཆ་ནས་ཀྱང་ཆེས་ཐུན་མོང་མ་ཡིན་པ་ཞིག་ཆགས་འདུག་སྙམ་མོ། ། ཡང་ཁོང་གིས་ས་སྐྱ་ལེགས་བཤད་དང་མཚུངས་པར་བརྩམས་པ་ཡིན་ཞེས་མཇུག་རྩོམ་དུ་བཀོད་པའི་ཤིང་གི་བསྟན་བཅོས་ལ་མཚོན་ན་ཡང་། 

			ཚེར་མ་ཟུག་པའི་ལན་དུ་སླར། ། 

			ཁུ་ཚུར་བརྡེག་པ་བཞད་གད་རྒྱུ། ། 

			གནོད་བྱེད་ལ་ཡང་སླར་ཁྲོ་བ། ། 

			རང་ཉིད་ཉམས་པའི་རྒྱུ་རུ་ཟད། ། ཅེས་དང་། ། 

			རྗེ་དཔོན་བཟང་པོའི་བཀའ་དྲིན་གྱིས། ། 

			གཡོག་འཁོར་མངའ་ཐང་དར་བར་འགྱུར། ། 

			ལྗོན་པ་ཆེ་ལ་བརྟེན་པ་ཡིས། ། 

			འཁྲི་ཤིང་རྩེ་མོ་དགུང་ལ་བསྙེགས། ། 

			ཚེར་མའི་ཤིང་ལ་བརྟེན་བྱས་ན། ། 

			གནད་དུ་ཟུག་པའི་སྡུག་བསྔལ་སྐྱེ། ། 

			སྐྱེ་བོ་ངན་པ་རྟེན་བྱས་ཀྱང་། ། 

			ཕྱི་ཕྱིར་སྡུག་བསྔལ་འབའ་ཞིག་བསྐྱེད། ། 205སོགས་ཀྱིས་མཚོན་ནོ། ། ཡང་ཁོང་གི་གསུང་ཉམས་མྱོང་རྒན་པོའི་འབེལ་གཏམ་ཡིད་འབྱུང་དམར་འཁྲིད་ལ་མཚོན་ན་ཡང་། 

			སྲིད་པའི་འབྲོག་དགོན་ཐང་དཀྱིལ་ན། ། 

			རྒས་འཁོགས་རྒད་པོ་ཉལ་བ་ལ། ། 

			ལང་ཚོས་དྲེགས་པའི་གཞོན་ནུ་ཞིག།།

			འོངས་ཏེ་ཅོ་འདྲི་འདི་སྐད་གླེང་། ། 

			རྒད་པོ་འགྲོ་འདུག་བྱ་བྱེད་ཀུན། །

			གཞན་དང་མི་མཐུན་ཅལ་ཅོལ་རང་། ། 

			བྱེད་པའི་རྒྱུ་མཚན་ཅི་ཡིན་ཟེར། ། 

			དེ་ལ་རྒད་པོས་ལན་སྨྲས་པ། ། 

			ཡོག་ལི་ཤ་དར་ཁྲག་དར་གྱི། 

			འཕུར་མ་ལྡིང་ཁྱོད་ང་ལ་ཉོན། ། 

			ང་ཡང་ལོ་འགའི་སྔོན་ཙམ་ན། ། 

			ཁྱེད་ལས་ལྷག་སྒོས་ལྷག་ཅིག་ཡིན། ། 

			བརྒྱུགས་ན་གྱི་ལིང་རྟ་ཡང་ཟིན། ། 

			བཟུང་ན་བྱང་ཁའི་འབྲོང་ཡང་ཐུབ། ། 

			ཡང་ཟོར་ནམ་མཁའི་བྱ་དང་མཚུངས། ། 

			མཛེས་པ་ལྷ་ཕྲུག་གཞོན་ནུ་འདྲ། ། 

			བཀྲག་མདངས་ཅན་གྱི་གོས་ཀྱང་གྱོན། ། 

			རིན་ཐང་ཅན་གྱི་རྒྱན་ཡང་བཏགས། ། 

			ཞིམ་མངར་ཅན་གྱི་ཟས་ཀྱང་ཟོས། ། 

			བང་རྩལ་ཅན་གྱི་རྟ་ཡང་ཞོན། ། 

			རྩེ་རྒོད་མ་བྱས་གཅིག་ཀྱང་མེད། ། 

			དགའ་སྐྱིད་མ་མྱོང་གཅིག་ཀྱང་མེད། ། 

			འཆི་བ་འོང་དོགས་ག་ལ་ཡོད། ། 

			རྒ་བའང་ཐོག་ཏུ་འོང་མ་སྙམ། ། 206

			སོགས་གསུངས་ཏེ་རྒན་གཞོན་བར་གྱི་འགྱུར་བ་རྣམས་དྲངས་ཡོད་ཅིང་། མཐར་ཆོས་བསྟེན་དགོས་པའི་བསླབ་བྱ་མཛད་ཡོད། འདི་ཡང་རྩོམ་སྲོལ་རིགས་གསར་པ་ཞིག་གི་ཁོངས་སུ་ཨེ་འགྲོ་སྙམ་ནས་བཀོད། 

			ཞང་སྟོན་བསྟན་པ་རྒྱ་མཚོ། 

			ཞང་སྟོན་བསྟན་པ་རྒྱ་མཚོ་ནི་༡༨༢༥ལོར་འཁྲུངས་ཤིང་༡༨༩༧ལོར་ཞི་བར་གཤེགས། ཁོང་ནི་སྐབས་འདིའི་མཁས་པའི་ཁྲོད་ནས་རྩོམ་ཁ་ཤིན་ཏུ་ཡངས་པའི་མཁས་པ་ཞིག་ཡིན་སྟེ། དེ་ཡང་ཁོང་གིས་མཛད་པའི་བསླབ་བྱ་ནོར་བུའི་ཕྲེང་བ་ལ་མཚོན་ན་ཡང་འདི་ལྟར། 

			ཁོ་བོ་ཡབ་རྗེ་བླ་མ་དམ་པའི་སྲས། 

			གཞུང་ལུགས་མང་དུ་ཐོས་པས་བཤད་པ་ཆེ། ། 

			མི་རིགས་སྣ་ཚོགས་འགྲོགས་པས་གོམས་པ་ཆེ། ། 

			དེ་ཕྱིར་སྙིང་གི་བུ་ལ་འདི་ལྟར་བཤད། ། 

			ཀུན་དང་མཐུན་པ་རྩ་བ་ཡིན་མོད་ཀྱང་། ། 

			མཐོང་ཚད་ལད་མོ་བྱས་ན་ཀླད་མེད་ཡིན། ། 

			སྐད་རིགས་ཐམས་ཅད་ཤེས་ན་བཟང་མོད་ཀྱང་། ། 

			རང་གི་ཕ་སྐད་བརྗེད་ན་ངོ་ཚ་ཡིན། ། 

			ཆ་ལུགས་ཀུན་དང་བསྟུན་ན་བཟང་མོད་ཀྱང་། ། 

			སྟོན་པའི་བཅོས་པར་འགལ་ན་སྙིང་རུལ་ཡིན། ། 

			གཞན་དོན་རེམ་པ་ཡ་རབས་ཡིན་མོད་ཀྱང་། ། 

			རང་སྡུག་རང་གིས་ཉོས་ན་སྡུག་གྱོང་ཡིན། ། 

			གཞན་ལ་ཁྱད་གསོད་མེད་ན་བཟང་མོད་ཀྱང་། ། 

			བཟང་ངན་གང་བྱས་ཁྱད་མེད་གླེན་པ་ཡིན། ། 

			ནོར་ལ་ཆགས་ཞེན་མེད་ན་བཟང་མོད་ཀྱང་། ། 

			གཅིག་བཟུང་གཉིས་ཤོར་བྱས་ན་སྟོང་ཟད་ཡིན། ། 207

			སོགས་ཀྱིས་མཚོན་ལ། བསླབ་བྱ་འདི་དག་གི་ནང་དུ་རྩོམ་པ་པོས་རང་ཉིད་ཀྱི་མྱོང་གོམས་གཞིར་བཟུང་སྟེ་བལང་དོར་བྱ་ཕྱོགས་ཀྱི་གདམས་པ་ཁག་ཚིག་ཆེས་གོ་བདེའི་ལུགས་སུ་སྤེལ་ཡོད་པ་དེ་ཡང་། དགག་བྱ་དང་སྒྲུབ་བྱ་གཉིས་ཆ་ཚིག་རྐང་གཉིས་རེས་གྲུབ་པར་བྱས་ཏེ་སྤེལ་ཡོད་པ་ལྟ་བུ་དང་། ཡང་ཁོང་གི་གསུང་ཕལ་སྐད་དུ་བྲིས་པ་ཞིག་འདུག་པ་འདིར་དྲངས་ན། 

			ཕོ་མི་མཁོ་དགུ་མཁོའི་འདོད་པ་ཅན། ། 

			དུས་དབྱར་དགུན་མེད་པར་ཁོམ་དུས་མེད། ། 

			རྒྱ་ཁེ་བའི་བོང་རྒན་རྒྱབ་མེད་པོ། ། 

			ཁོ་ཀུམ་མེ་ཀུམ་མེ་འདུག་དབང་མེད། ། 

			ཕོ་འདོད་ཆགས་ཅན་གྱི་བློས་ཡེངས་པོ། ། 

			སེམས་རླུང་རྒོད་ལགས་པས་ཁོམ་དུས་མེད། ། 

			དབྱས་སོས་ཀའི་དུས་ཀྱི་བོང་གསེབ་དེ། ། 

			ཁོ་རང་ངེ་རང་ངེ་འདུག་དུས་མེད། ། 

			ཕོ་ཞེ་སྡང་ཅན་དང་ཕྲག་དོག་ཅན། ། 

			ཁོ་ཉལ་རུང་ལངས་རུང་བདེ་དུས་མེད། ། 

			ནོར་ཐོབ་རྒྱུ་མེད་རུང་ཁྱི་རྒན་དེ། ། 

			ཁ་ཅབ་བེ་ཅབ་བེ་དལ་དུས་མེད། ། སོགས་ལ་གཟིགས་ན་ཡང་། ཞང་སྟོན་པའི་རྩོམ་ཁ་ཡངས་པ་དང་། གོ་བདེ་བ་སོགས་ཀྱི་ཁྱད་ཆོས་མཐོང་ནུས་ལ། དགེ་འདུན་ཆོས་འཕེལ་གྱི་ཚིགས་བཅད་རྩོམ་རིགས་ཁག་ལ་ཡང་མ་ཕྱི་ཞིག་དགོས་ཚེ་འདི་འདྲ་བའི་རྩོམ་ཡིག་ཁག་ཅི་ནས་ཀྱང་ཡིན་ངེས་རེད། 

			སྒིས་སྟེང་བློ་བཟང་དཔལ་ལྡན། 

			ཡོངས་འཛིན་བློ་བཟང་དཔལ་ལྡན་ལགས་ནི། ༡༨༨༡ལོར་འཁྲུངས་ཤིང་༡༩༤༤ལོར་ཞི་བར་གཤེགས། ཁོང་ཡང་སྐབས་འདིའི་མཁས་པ་གྲགས་ཅན་ཞིག་ཡིན་པ་དང་། གསུང་རྩོམ་རྣམས་ལ་ཡང་སྤྱིར་གྱིས་སྙན་འཇེབས་ཆེ་ལ་གོ་བདེ་བའི་ཁྱད་ཆོས་ཡོད་པ་ཞིག་རེད། དཔེར་ན་ཁོང་གིས་མཛད་པའི་ཕོ་ཉ་བ་གཞོན་ནུ་དོན་གྲུབ་ལ་ཆ་གཞག་ན། སྤྲིན་གྱི་ཕོ་ཉའི་ངང་ཚུལ་དུ་བརྩམས་པར་འདོད་ཅིང་། འདིའི་མཇུག་བྱང་དུ་ཡང་། ལེགས་བཤད་སྨྲ་བའི་ལྕེ་རྩེ་གློག་ལྟར་རྣམ་པར་འགྱུ་ཞིང་མགྲིན་པའི་ཕུགས་དག་རིག་པའི་དབྱངས་ཀྱི་ང་རོ་འཛིན། ། མཁས་ལས་མཁས་པའི་ཟུར་ཕུད་ལ་ནིརྐང་སྟེགས་རབ་འཆའ་རྣ་བར་སྔོན་མེད་ཨུཏྤལ་རྒྱན་བྱིན་རྩེ་དགས་འཁྲིད། ། མ་ཁོལ་དབྱངས་དང་ཆོས་དབང་གྲགས་པའི་ངག་རིག་གཅིག་ཏུ་འདྲེས་པ་མིན་ནམ་ཉམས་ཀྱིས་འཕགས་པའི་ལང་ཚོ་འབར། ། དུས་ཀྱི་བསོད་ནམས་ཟོང་གིས་ཁུགས་མིན་ཀུན་མཁྱེན་ཇི་བཞིན་དཔག་ཡས་མཐུ་ལས་སྨྲ་བའི་ཉི་མ་གཅིག་པུར་གྲུབ། ། 208ཅེས་བཀོད་པ་ལྟར་ངག་རིག་གི་རྩེད་འཇོ་སྤྲོ་བར་སློབ་དཔོན་མ་ཁོལ་དང་ཆོས་དབང་གྲགས་པ་གཉིས་བསྡོམས་པ་ལྟ་བུའི་རྩལ་ཡོད་པར་གསུངས་འདུག་ཅིང་། དོན་དངོས་སུ་ཡང་དེ་དང་འདྲ་བའི་སྙན་ཚིག་གི་རྩོམ་རྩལ་དམིགས་བསལ་བ་ཞིག་ཡོད་མཆིའོ། ། 

			ཕོ་ཉ་བ་གཞོན་ནུ་དོན་གྲུབ་ནི་ཡོངས་འཛིན་ཁོང་གིས་རང་གི་སློབ་བུ་འཇིགས་མེད་དམ་ཆོས་རྒྱ་མཚོར་ཕུལ་བ་ཞིག་ཡིན་ཞིང་། དེ་ཡང་སྤྲིན་གྱི་ཕོ་ཉའི་དོན་དང་ཆ་མཚུངས་པར་སྤེལ་ཡོད་དོ། ། འདིར་མཚོན་ཙམ་དྲངས་ན། 

			འདི་ནས་བྱང་དུ་དཔག་ཚད་ཁྲི་ཕྲག་ན། ། 

			རྒྱལ་ཀུན་ཡེ་ཤེས་ཐིག་ལེ་ལྟར་ཆགས་པ། ། 

			བདག་གི་དཔྲལ་བའི་མིག་དང་ཁོང་བའི་སྙིང་། ། 

			མཚན་ཙམ་གྱིས་ཀྱང་རྣ་བའི་བཅུད་ལེན་ཡོད། ། 

			དེ་རུ་ལས་བཤོལ་མེད་པར་དགོས་པའི་དོན། ། 

			ཆ་གཅིག་རིངས་པར་སྒྲུབ་པའི་ཕོ་ཉ་བ། ། 

			རིག་བྱེད་ཚིག་གིས་སྤྱི་བོར་དབང་བསྐུར་ན། ། 

			ཡོན་ཏན་ཁོ་ལག་རྫོགས་པ་འགའ་ཡོད་དམ། ། 

			དེ་ཚེ་རྟེན་འབྱུང་ཚོགས་པ་མ་འགགས་པས། ། 

			སྤྲིན་དཀར་གཡོན་མ་འཛུམ་པའི་རྒྱ་གྲོལ་ཏེ། ། 

			ལེགས་བྲིས་བུས་པ་བལྟ་བས་མི་ངོམས་ཤིག། 

			དལ་བར་འཆགས་པ་ས་སྲུང་གཞོན་ནུའི་སྤུན། ། 

			ཀྱེ་ཀྱེ་དོན་ཆེན་རབ་ཏུ་གྲུབ་པའི་བུ། ། 

			ཚུར་ཤོག་ཚུར་ཤོག་ཕྱི་ནང་གཙུག་ལག་ལས། ། 

			བདེ་ལེགས་བསྐྲུན་པའི་བདེན་ཚིག་མེ་ཏོག་གིས། ། 

			ཁྱོད་ལ་ཕོ་ཉ་ཏེ་བོར་མངའ་གསོལ་བགྱིད། ། 

			ཞབས་སེན་ལུས་སྐྱེས་ཕྲ་མོའི་ཟེར་མ་ཡང་། ། 

			སྲིད་ཞིའི་གཡུལ་ལས་རྒྱལ་བའི་རུ་མཚོན་གྱིས། ། 

			མཁའ་ཁྱབ་བདུད་ལ་མཚོན་དུ་རྣོ་བའི་དཔྱིད། ། 

			དེ་ཡི་དགེ་ལེགས་དམ་པས་ཁྱོད་ལ་སྲུངས། ། སོགས་གསུངས་ནས་ཕོ་ཉའི་ལས་བྱེད་པའི་རྫོང་བ་དང་། དེ་བཞིན་ལམ་ཡིག་བསྙད་ཡོད་པ་ཡིན་ལ། བོད་ཀྱི་ས་ཁུལ་གྱི་བགྲོད་ལམ་སྐོར་ཞིག་སྙན་ཚིག་གི་ལམ་དུ་དྲངས་ནས་ཕོ་ཉ་བར་མངགས་བཅོལ་བྱས་པའི་རྣམ་པ་ནི་སྙན་རྩོམ་འདིའི་ཆེས་གསར་པའི་རྣམ་པ་ཞིག་ཀྱང་ཡིན་པར་སེམས་ནས་འདིར་དྲངས་སོ། ། 

			རྡོ་སྦིས་དགེ་བཤེས་ཤེས་རབ་རྒྱ་མཚོ། 

			རྡོ་སྦིས་དགེ་བཤེས་ཤེས་རབ་རྒྱ་མཚོ་ནི་༡༨༨༤ལོར་འཁྲུངས་ཤིང་༡༩༦༨ལོར་གཤེགས། ཁོང་ནི་སྐབས་འདིའི་མཁས་པའི་ཁྲོད་ཀྱི་རྩོམ་ཁ་ཡངས་ལ་རྣོ་བའི་དཔེ་མཚོན་ཞིག་ཡིན། ཁོང་གི་གསུང་རྩོམ་ཁག་ལས་འདིར་རྗེ་བླ་མའི་བསྟོད་པ་དད་པའི་དྲི་བསུང་འཐུལ་བའི་སྤོས་ཀྱི་རྫིང་བུ་ཞེས་པ་དེར་རྩོམ་ལུགས་ཐུན་མོང་མ་ཡིན་པ་ཞིག་གནང་འདུག་པས་དཔེ་མཚོན་དུ་ཚིགས་བཅད་རེ་ཟུང་ཞིག་བཀོད་ན། 

			བདེ་སྐྱོང་སྣོད་དང་ཕུར་བུའི་ཆེ་བ་མེད། ། 

			ཆང་དང་བུད་མེད་སྤྱོད་པའི་འཕྲུལ་མཛངས་མེད། ། 

			སྐལ་ངན་རྨོངས་པ་བསླུ་བའི་སྙིང་སྟོབས་མེད། ། 

			འབྲོག་རིའི་དགེ་སྦྱོང་དེ་ལ་བདག་ཕྱག་འཚལ། ། 

			རང་ཤར་རང་གྲོལ་རྫིག་པོའི་རྟོགས་པ་མེད། ། 

			དུས་གསུམ་གཟིགས་པའི་ཉམས་དང་ལུང་བསྟན་མེད། ། 

			ཕ་རོལ་གསོད་པའི་མཐུ་དང་ནུས་པ་མེད། ། 

			འབྲོག་རིའི་དགེ་སྦྱོང་དེ་བདག་ཕྱག་འཚལ། ། 

			རང་བཟོའི་བརྡ་འཆལ་སྤེལ་བའི་གཞུང་འགྲེལ་མེད། ། 

			འགལ་འདུའི་སྟོང་གསོབ་ཚིག་བཀྲའི་ཝུ་བ་མེད། ། 

			མ་རེག་ཐུག་པའི་ཁ་ཕོ་རྒྱུས་གཏམ་མེད། ། 

			འབྲོག་རིའི་དགེ་སྦྱོང་དེ་ལ་བདག་ཕྱག་འཚལ། ། 

			གྲུབ་རྟགས་སྤྱི་བོར་སྤུངས་པའི་རལ་བ་མེད། ། 

			ལུས་ཕྲའི་འཁོར་དང་ཤ་ཆང་ལོངས་སྤྱོད་མེད། ། 

			དྭངས་མ་འདོད་རྒུར་འཇོ་བའི་བདེ་ཆེན་མེད། ། 

			འབྲོག་རིའི་དགེ་སྦྱོང་དེ་ལ་བདག་ཕྱག་འཚལ། ། 209

			སོགས་རྗེ་རིན་པོ་ཆེ་ལ་བོད་ནང་དར་བཞིན་པའི་ཆོས་པའི་བྱ་སྤྱོད་སྐོར་ཞིག་མེད་པ་རྒྱུ་མཚན་དུ་བྱས་ནས་བསྟོད་པ་བྱས་ཡོད་པ་ལྟ་བུའོ། ། 

			དགེ་འདུན་ཆོས་འཕེལ། 

			དུས་རབས་འདིའི་མཁས་པའི་མཇུག་སྡུད་ལྟ་བུར་བྱོན་ཞེས་གྲགས་སྙན་གྱི་བ་དན་འཛིན་པའི་མཁས་དབང་དགེ་འདུན་ཆོས་འཕེལ་མཆོག་ནི་༡༩༠༣ལོར་འཁྲུངས་ཤིང་། ༡༩༥༡ལོར་གཤེགས། མཁས་དབང་འདི་ནི་ཕལ་ཆེར་བོད་ཀྱི་མཁས་པ་ཞིག་གིས་དེང་རབས་ཀྱི་འཇིག་རྟེན་ལ་གཟིགས་སྐོར་གནང་མཁན་ཐེངས་དང་པོ་དེ་ཡིན་ཆེ་ཞིང་། ཁོང་གིས་སློབ་གཉེར་གནང་རྗེས་སུ་རྒྱ་གར་སོགས་ལ་ཕེབས་པ་དེས་འཇིག་རྟེན་མི་འདྲ་བ་གཉིས་ནང་འཚོ་བཞིན་པའི་སྤྱི་ཚོགས་ལ་རྒྱུས་ལོན་བྱུང་བ་དང་། དེ་ལ་བརྟེན་ནས་རང་ཉིད་ལ་ལྷན་སྐྱེས་རང་ཆས་སུ་ཡོད་པའི་སྙན་ངག་རྩོམ་རྩལ་སོགས་ལ་ཡང་ནུས་པ་གསར་པ་རེ་ཐོན་པར་བྱས་ཡོད། ཁོང་གི་ཚིགས་བཅད་ཁག་ལ་མཚོན་ན་ཡང་། དཔེར་ན། 

			ཕྲག་དོག་ཁྲག་གིས་མྱོས་པའི་ཨུ་ཚུགས་སྟག། 

			འཇིགས་པའི་ང་རོ་སྒྲོག་པའི་ཚང་ཚིང་ནང་། ། 

			གཅིག་པུར་ལུས་པའི་བདེན་པའི་བུ་ཆུང་ལ། ། 

			ཤེས་རབ་ཅན་གྱིས་སྙིང་རྗེའི་ཡུལ་དུ་དགོངས། ། 

			ཞེས་པ་ལྟ་བུ་ཡང་ཚིག་གི་སྔ་ཕྱི་འབྲེལ་ཆེ་ཞིང་། གོ་དོན་གནད་ལ་ཕོག་པ་སོགས་ཀྱི་ཁྱད་ཆོས་ཡོད་ལ། 

			སྐབས་འགར་ལྷ་མོ་མཐོང་ཡང་ཞེན་ལོག་འབྱུང་། ། 

			སྐབས་འགར་རྒན་མོ་མཐོང་ཡང་ཆགས་པ་སྐྱེ། ། 

			འདི་ཡིན་འཕྲོ་ལ་དེ་མིན་གཞན་ཞིག་འོང་། ། 

			སེམས་ཀྱིས་བསླུས་པ་གྲངས་ཀྱིས་ག་ལ་ཆོད། ། 210

			ཞེས་སེམས་ཀྱི་རང་གཤིས་འཆད་པའི་ཚིགས་བཅད་ལྟ་བུར་ཡང་ཚིག་གི་ངོས་ནས་བརྗོད་བྱའི་གནས་རྒྱ་ཆེ་བ་མདོར་དྲིལ་ནས་གནད་ལ་འཁེལ་བར་བྱས་ཡོད་པ་ལྟ་བུའོ། ། དེ་ལྟར་དགེ་ཆོས་ཀྱི་ཚིགས་བཅད་ཁག་ལ་འཇམ་མཉེན་གྱི་རང་བཞིན་ཡོད་ཐོགདོན་ལ་འཇུག་ཆེ་བ་དང་། གོ་སླ་བ་སོགས་ཀྱི་ཁྱད་ཆོས་ཡོད་དོ། ། དེ་ནས་དགེ་འདུན་ཆོས་འཕེལ་གྱི་གསུང་རྩོམ་ལས་ཆེས་རྨད་དུ་བྱུང་བ་ཞིག་ནི། གཏམ་རྒྱུད་གསེར་གྱི་ཐང་མ་ཡིན་ཞིང་། གསེར་ཐང་གི་རྩོམ་འགྲོས་ཀྱི་ངོས་ནས་བཤད་ཚེ་མངོན་བརྗོད་སོགས་ཀྱི་མིང་ཚིག་དང་དེ་བཞིན་ཆོས་སྐད་ཟབ་མོ་རིགས་བེད་སྤྱོད་མ་བཏང་བར། རྒད་པོ་ཞིག་གིས་གནའ་གཏམ་འཆད་བཞིན་པའི་རྣམ་པ་ཡོད་ལ། དེ་ཡང་ཕལ་ཆེར་དེང་སང་གི་ཉིན་ཐོ་ཟེར་བ་དང་ཆ་མཚུངས་པར་བྲིས་ཡོད། འོན་ཀྱང་དེ་ཙམ་གྱིས་ཀྱང་ག་ལ་ཚད་དེ། ཚིག་གི་ནུས་པ་དང་མཚམས་སྦྱོར་གྱི་ནུས་པ་སོགས་ལ་བརྟེན་ནས་ཀློག་མཁན་གྱི་ཡིད་དབང་འགུགས་ནུས་པའི་སྒྱུ་ཐབས་ཀྱང་མང་པོ་ཞིག་བེད་སྤྱོད་གནང་ཡོད་ཅིང་། བཅོས་སྒྲུང་གི་འབྲི་ལུགས་སུ་དངོས་ཡོད་ཀྱི་ལོ་རྒྱུས་བྲིས་པ་ཞིག་ཀྱང་ཡིན་ངེས་ཐོགནང་དོན་གྱི་ཆ་ནས་རྒྱ་གར་ཡུལ་མིའི་བཟའ་བཏུང་གི་བྱ་བ་ནས་མགོ་བཙུགས་ནས། གསང་སྔགས་རྡོ་རྗེ་ཐེག་པའི་བསྟན་བཅོས་དཀོན་རིགས་དང་དེ་དག་གི་འགྱུར་ལ་འགྱུར་བཅོས་སོགས་ཀྱི་བར་ཏེ། འཛམ་གླིང་གི་ཤེས་བྱ་རྣམས་ལག་མཐིལ་དུ་བཞག་པའི་བུམ་གཟུགས་ལྟར་མཐོང་དུ་ཡོད་པ་ཞིག་མཛད་ཡོད། དེ་ལྟར་བརྗོད་བྱ་དོན་དང་། རྗོད་བྱེད་ཚིགདེ་དག་གི་མཚམས་སྦྱོར། བར་སྐབས་ཀྱི་ཚིགས་བཅད་སོགས་གང་ཅིའི་ཐད་ནས་ཀྱང་སྔོན་མེད་ལེགས་བཤད་ཀྱི་རྣམ་པ་མངོན་པའི་གསེར་ཐང་འདིས་བོད་ཀྱི་རྩོམ་རིག་འབྲི་ཐབས་ལ་ཡང་ཁ་ཕྱོགས་གསར་པ་ཞིག་སྟེར་པའི་སྟ་གོན་ཡོངས་སུ་རྫོགས་པར་བྱས་འདུག་མོད། འདིའི་རྗེས་སུ་སྙེག་ནུས་པའི་བསྟན་བཅོས་ཤིག་མི་ལོ་ལྔ་བཅུ་ཡོལ་བའི་དུས་ད་ལྟར་ཡང་མཐོང་ཡུལ་དུ་དཀོན་པར་གྱུར། ད་ནི་གསེར་ཐང་གི་རྩོམ་འགྲོས་ཀྱི་དཔེ་མཚོན་ཞིག་འདིར་དྲངས་ན། 

			“སྟོན་པ་འདས་རྗེས་ཀྱི་ལོ་ཆིག་སྟོང་དགུ་བརྒྱ་ང་དགུ་ཙམ་ནས་ཡོ་རོབ་པ་རྣམས་རྒྱ་མཚོ་བརྒལ་ཏེ་རྒྱང་རིང་པོ་གཅོད་པའི་མགོ་ཚུགས། ལྷག་པར་ཕྱི་གླིང་ནུབ་ཀྱི་བས་མཐར་ཆགས་པའི་ཡུལ་ཕྲན་ཡོ་རྔོ་སྒི་བྱ་བ་དེ་དག་ལ་སྙིང་སྟོབས་སྐྱེས། རྒྱ་མཚོ་ཐག་རིང་དུ་བརྒལ་བས་ཨ་ཕི་རི་ཀ་ལ་སོགས་པའི་གླིང་དུ་མ་གསར་དུ་རྙེད། མི་རིང་བར་རྒྱ་གར་གྱི་མཚོ་ལམ་ཡང་མགོ་ནོན་ཏེ། འདས་རྗེས་ཀྱི་ལོ་ཆིག་སྟོང་དགུ་བརྒྱ་ཞེ་གསུམ་པ་ལ་ཝ་ལི་ཀོ་བྱ་བའི་དེད་དཔོན་དེ་རྒྱ་གར་ལྷོ་ཕྱོགས་ཀི་ལ་ཀ་རྔ་བྱ་བའི་མཚོ་འགྲམ་དུ་སླེབས། དེ་ཡང་ཕྱི་གླིང་པའི་མི་རིགས་འཇིག་རྟེན་གྱི་བྱ་གཞག་གང་ཐད་ལ་རང་ཅག་ལས་རིག་པ་སྟོང་འགྱུར་གྱིས་བཀྲ་བ། ཤར་དང་ལྷོའི་མི་དྲང་ལ་བླུན་པ་རང་ཡུལ་ཙམ་ལས་ཅི་ཡང་རྒྱུས་མེད་པ་རྣམས་ལ་མགོ་སྐོར་བདེ་བླག་ཏུ་གཏོང་བའི་ནུས་པ་ཡོངས་སུ་རྫོགས་པས་གླིང་ཆེ་ཆུང་མང་པོར་དམག་དང་བཅས་ཏེ་སོང་། རང་འདོད་ཁོ་ནས་སྙིང་གང་ཞིང་འཁྲིག་པའི་ཆོས་ལ་བོང་བུ་ལས་ཀྱང་འདུན་པ། གཞན་གྱི་བདེ་ཚོར་ལ་ཉུང་མ་རྐང་པས་བརྫིས་པའི་རྩིས་ཀྱང་མི་གཏོང་བའི་རྒྱལ་བློན་དང་གཞུང་གིས་མཐུན་རྐྱེན་སྦྱར་ཏེ། ཚོང་པར་མིང་བཏགས་པའི་ཆོམ་རྐུན་གྱི་དམག་ཆེན་པོ་ཕྱོགས་སུ་བཏང་། གླིང་ཕྲན་གྱི་ནགས་གསེབ་ཏུ་འཚོ་བ་བསྐྱལ་བའི་མི་ཉམ་ཆུང་བོང་བུའི་སྐད་ཐོས་ཀྱང་སྙིང་འགས་པ་དེ་དག་ལུག་བཞིན་དུ་བཟུང་སྟེ་རང་ཡུལ་དུ་ཁྱེར། རྐང་ལག་ཚོ་ལྕགས་སུ་བཅུགཟས་ཁ་སྦང་བ་ཙམ་རེ་བྱིན་ཏེ་ཚེའི་བར་དུ་ལས་དཀའ་སྡུག་ཅན་བྱེད་དུ་བཅུགའོན་ཀྱང་ཚེགས་ཀྱི་ཁུར་མ་ཐེག་པས་བྲན་འཁོར་དར་མ་དག་གིས་ཀྱང་ལོ་ལྔ་ལས་ལྷག་ཐུབ་པ་མེད་ཟེར། དེ་བཞིན་བུད་མེད་གཞོན་ནུ་རྣམས་བཟུང་སྟེ་ཉོ་མཁན་ཆགས་སུ་རེ་ནས་ཁྲོམ་གྱི་དབུས་སུ་སྒྲེན་མོར་བཏོན་ཏེ་བཙོངས་པ་སོགས་མིའི་ལུས་ལ་བ་གླང་གི་བཀོལ་སྤྱོད་དངོས་སུ་བྱས་པ་བསམ་པ་ཅན་གྱི་མིས་ཐོས་ན་སྙིང་རྩ་ནས་ཁྲག་འཛགས་པ་དག་བྱས་ནས་རྒྱ་མཚོ་ནས་རྒྱ་མཚོ་ལ་སླེབས་པའི་ལྕགས་ལམ་དང་། མཐིལ་ནས་རྩེ་མི་མཐོང་བའི་ཁང་བརྩེགས་སོགས་སྲིད་པའི་ངོ་མཚར་ཐམས་ཅད་ཀྱི་རྨང་བཏིང་བ་ཡིན་ཅིང་། ཨ་ཕི་རི་ཀའི་ཡུལ་གཅིག་པུ་ནས་མི་དེ་ལྟར་བཟུང་བ་ཐེར་འབུམ་ལྷག་ཙམ་དང་། གོ་མི་ཆོད་པ་རྣམས་གྲུ་བོ་ཆེ་གང་བོར་ཁྱེར་ཏེ་རྒྱ་མཚོའི་ནང་དུ་བསྐྱུར་བ་སོགས་གྲངས་ཀྱིས་མི་ཆོད་པ་བྱས། ”211ཞེས་པ་ལྟ་བུ་འདིས་མཚོན་ནོ། ། 

			མཇུག་བསྡུ་བ། 

			དེ་ལྟར་གོང་དུ་བཀོད་པའི་དཔེ་མཚོན་རང་བཞིན་གྱི་གསུང་རྩོམ་དེ་དག་གིས་དུས་སྐབས་འདིའི་སྐབས་སུ་བྱུང་བའི་བོད་ཀྱི་རྩོམ་རིག་གི་རྣམ་པ་དང་། ནང་དོན། སྡེབ་སྦྱོར་སོགས་མཚོན་ཐུབ་པའི་འབད་བརྩོན་བྱས་པ་ལགས་ཤིང་། ལར་ནས་གོང་དུ་མཚམས་སྦྱོར་བའི་སྐབས་སུ་རགས་ཙམ་ཞུས་པ་ལྟར། དུས་སྐབས་འདིའི་སྐབས་སུ་མཁས་པའི་གྲངས་འབོར་ཀྱང་ཆེས་མང་ལ། མཁས་པ་ཚོའི་གསུང་འབུམ་ཡང་ཕལ་ཆེར་ས་སྟེང་ན་འདི་ལས་ལྷག་པ་ཨེ་ཡོད་སྙམ་པ་ལྟ་བུའི་འབོར་ཆེན་ཞིག་བྱུང་ཡོད་ལ། མཁས་པ་འགའ་ཞིག་ལ་གསུང་རྩོམ་གྱི་པོ་ཏི་བརྒྱ་ཕྲག་བརྒལ་བ་བྱུང་ཡོད། དེ་བས་མི་གཅིག་ལག་གཅིག་གིས་མཁས་པ་གཅིག་གི་གསུང་རྩོམ་ལ་ཞིབ་བལྟ་བྱེད་དགོས་བྱུང་ཡང་ལོ་ཡི་འཁོར་མོ་མང་ཙམ་ཞིག་བསྟེན་དགོས་པ་ནི་གདོན་མི་ཟ་བས་ཕྲན་གྱི་སྐལ་བར་བབས་པ་ནི་འདི་ཙམ་ཞིག་ཏུ་བས་སོ། ། 

			དེས་ན་གསུང་རྩོམ་གྱི་རྒྱ་མཚོ་ལས་རགས་བཤད་ཀྱི་ཆུ་ཐིགས་ཙམ་ལེན་པའི་འབད་བརྩོན་བྱས་སྐབས། སྐབས་འདིའི་གསུང་རྩོམ་ཁག་གི་སྤྱིའི་གནས་བབས་ཐད་ལ་བསམ་ཚུལ་རེ་འགའ་ཞིག་བྱུང་བ་ཡང་རགས་ཟིན་ལྟ་བུར་བཀོད་ན། ཐོག་མར་བརྗོད་བྱའི་ཁྱབ་ཚད་ལ་ནི། མཁས་པ་ཚོའི་གསུང་རྩོམ་གྱི་བརྒྱ་ཆ་མང་ཤོས་ནང་པའི་ཆོས་གཞུང་གི་ལྟ་གྲུབ་འཆད་པ་ལས་འཕྲོས་ཏེ་བཀའ་པོད་ལྔར་གྲགས་པའི་གཞུང་ལུགས་ཁག་ལ་སྤྱི་དོན་དང་མཐའ་དཔྱོད། འགྲེལ་བཤད་དང་རྣམ་བཤད། དགག་བཞགདེ་བཞིན་བཀའ་པོད་རེར་ཡང་གྲྭ་ཚང་ཁག་གི་མཁས་པ་ཚོའི་རང་ལུགས་བཞེད་ཕྱོགས་གཙོ་བོར་སྟོན་པའི་ཡིག་ཆ་ཁག་ཡིན། ཞོར་འཕྲོས་ལྟ་བུར་ཐ་སྙད་རིག་གནས་ཀྱི་ཁོངས་སུ་ཡང་། སྙན་དངགས་ཆེན་པོའི་ལུགས་སུ་བྲིས་པའི་མི་དབང་རྟོགས་བརྗོད་སོགས་ལ་ནི་བརྗོད་བྱའི་ཆ་ནས་ཚེ་འདིའི་བྱ་བྱེད་དམག་འཁྲུག་ལ་སོགས་པ་ཡང་སླེབས་ཡོད་ཅིང་། གསུང་འབུམ་ཡོད་ཚད་ཀྱི་ནང་དུ་ཡང་མེད་ཐབས་མེད་པ་ལྟ་བུར་གྱུར་པའི་རྟོགས་བརྗོད་དང་བསྟོད་པ་ལྟ་བུའི་རྩོམ་ཡིག་ཁག་གི་བརྗོད་བྱ་ལ་ནི། རྒྱ་གར་གྱི་མཁས་པ་རིམ་བྱོན་གྱི་རྣམ་ཐར་དང་། དེ་བཞིན་བོད་ཀྱི་སྤྲུལ་སྐུའི་ལམ་སྲོལ་རྒྱ་ཁྱབ་ཏུ་སོང་བ་དང་མཉམ་དུ་བོད་ཀྱི་བླ་སྤྲུལ་ཚོར་རྒྱ་གར་དུ་འཁྲུངས་པའི་འཁྲུངས་རབས་ཡོད་པར་གྱུར་རྗེས། དེ་དག་ལ་བརྟེན་ནས་བོད་ཀྱི་བླ་མ་དང་མཁས་གྲུབ་ཚོའི་རྟོགས་བརྗོད་འབྲི་བའི་མགོ་ཚུགས་སྐབས་རྟོགས་བརྗོད་དེ་དག་ཀྱང་འཁྲུངས་རབས་དང་འབྲེལ་ནས་འབྲི་བའི་སྲོལ་ཡོད་པར་གྱུར་ཅིང་། དེ་ཡང་བླ་མ་ཆེ་གེ་མོ་ཞིག་སྔོན་རྒྱ་གར་གྱི་ས་ཆ་ག་གེ་མོ་ཞིག་ཏུ་འཁྲུངས་སྐབས་ནས་མགོ་བཙུགས་ཏེ། ཐ་མར་བོད་ཁམས་ཀྱི་སེམས་ཅན་འདུལ་སླད་ཕེབས་པའི་འཁྲུངས་རབས་སྐོར་ཞིག་བརྗོད་བྱར་གྱུར་ཡོད། ཡང་མཚམས་རེར་སྣང་ས་འོད་འབུམ་ལྟ་བུ་བོད་ཀྱི་མིའི་བྱ་སྤྱོད་ལས་འཕྲོས་ནས་མི་ཚེའི་བདེ་སྡུག་འཆད་པ་དང་། མགུར་དང་གནས་བཤད་སོགས་ཀྱིས་བོད་ཀྱི་གནས་དང་དགོན་པའི་སྐོར་འཆད་པ་སོགས་ཀྱང་འབྱུང་ངོ་། ། 

			རྩོམ་འགྲོས་ཀྱི་ཆ་ནས་བལྟས་ཚེ་མགུར་མ་དང་སྔ་མོའི་འཕྲིན་ཡིག་སྐོར་གཅིག་ལ་བོད་སྐད་ཀྱི་སྐད་ཆའི་བཤད་འགྲོས་ཆེ་ཙམ་ཡོད་པར་སྣང་མོད། དེ་མིན་གྱི་སྐབས་འདིའི་རྩོམ་ཡིག་ཤུགས་ཆེ་བར་རྒྱ་གར་གྱི་རྩོམ་གཤིས་སམ་ཡང་ན་གོམས་སྲོལ་མང་པོ་ཞིག་རྐང་བཙུགས་ནས་སྦྱོར་ཨེ་ཐུབ་ལ་བལྟས་པ་ལྟ་བུའི་ངང་རྣམ་ཐར་དང་རྟོགས་བརྗོད། ཚིགས་བཅད་འཕྲིན་ཡིགབསླབ་བྱ་སོགས་ཆེས་ཆེར་ཁྱབ་ཡོད་པ་ཡིན་ལ། དེ་ཡང་རྒྱ་གར་གྱི་ནང་ཆོས་ཀྱི་གཏམ་རྒྱུད་དང་ཕྱི་རོལ་པའི་གཏམ་རྒྱུད་ཁག་གི་ནང་དོན་དང་བཤད་སྲོལ་སོགས་ཀྱང་ཆུ་ལ་འོ་མའི་ངང་ཚུལ་ཇི་བཞིན་རྩོམ་ཡིག་མང་པོར་ཁྱབ་པར་གྱུར་འདུག

			མིང་ཚིག་བཀོལ་ཕྱོགས་སམ་སྡེབ་སྦྱོར་གྱི་ཆ་ནས་བལྟས་ཚེ། རྩོམ་ཡིག་ལེགས་གྲས་ཤིག་ལ་མངོན་བརྗོད་དང་ཆོས་སྐད་དང་། དེ་ཡང་བླ་མེད་ཀྱི་རྒྱུད་སོགས་ཀྱི་གསང་བ་ཟབ་མོའི་ཆོས་སྐད་མ་བཀོལ་ཚེ་རྩོམ་ཁྱུར་མི་ཚུད་པ་ལྟ་བུའི་སྣང་བ་སྟེར་ཞིང་། ཐ་ན་བུས་ཕ་ལ་ཡི་གེ་གཏོང་སྐབས་ཀྱང་བདེ་སྟོང་དབྱེར་མེད་སོགས་ཀྱི་ཚིག་རིས་བཀོལ་ཡོད་པ་དེ་དག་ཤིན་ཏུ་ནས་ཁྱབ་ཆེ། དེ་ལྟར་རྒྱ་གར་བའི་མཁས་པའི་མཁས་ཉམས་དེ་བོད་ཀྱི་མཁས་པའི་ངག་ལམ་ནས་སྟོན་ཆེད་མིང་ཚིག་བཀོལ་ཕྱོགས་དང་ཡང་རྩོམ་དབུར་ལེགས་སྦྱར་གྱི་སྐད་དུམ་ཙམ་འབྲི་རྒྱུ་དང་། ཐ་ན་རྩིག་རིས་སོགས་སུ་ཡང་སུམ་རྐང་སོགས་འབྲི་བ་བཅས་བྱུང་ཡོད་ལ། མདོར་ན་རྒྱ་གར་གྱི་བཤད་སྲོལ་རྩོམ་སྲོལ་ཞིག་གིས་བོད་ཀྱི་རྩོམ་ཡིག་གི་སྡེབ་སྦྱོར་ལ་ནུས་པ་ཆེ་ཙམ་བཏོན་ཡོད་པ་མཐོང་ངོ་། ། 

			མཁས་པའི་གྲངས་མཐའ་རྒྱུ་སྐར་ཚོགས་ལ་འགྲན། ། 

			གསུང་རྩོམ་ས་ཡི་རྡུལ་ཕྲན་ལ་ཡང་དཔོག། 

			གསར་བཤད་རྙིང་བཤད་རི་བོའི་སྤོ་ལ་རྟོག། 

			གངས་ཅན་རྩོམ་རིག་སྲིད་པའི་རྩེ་ལ་མཆེད། ། 

			ཁྲོན་པར་ལུས་པའི་སྦལ་པ་ན་ཆུང་གིས། ། 

			རྒྱ་མཚོའི་ཁྱོན་དེ་ཁྲོན་པས་འཇལ་སེམས་བཞིན། ། 

			གངས་ཅན་རྩོམ་རིག་མཁའ་ལ་རིག་པ་ཡིས། ། 

			སྦར་བགྲད་བྱས་ནས་རྙེད་པ་འདི་འདྲ་ཞིག། 

			ཅེས་པ་ནི་བར་སྐབས་ཀྱི་ཚིགས་སུ་བཅད་པའོ། ། 

			མཇུག་བྱང་། 

			དེ་ལྟར་ན། བོད་ཀྱི་ངག་ཐོག་རྩོམ་རིག་ནས་མགོ་བཙུགས་ཏེ་དུས་རབས་ཉི་ཤུ་བའི་བར་གྱི་རྩོམ་རིག་གི་བྱུང་བ་འཆད་ཁུལ་བྱས་པ་འདི་རེ་ཞིག་རྫོགས་ཤིང་། སྐབས་རེར་མནོ་བསམ་གཏོང་སྐབས་འདི་འདྲ་བའི་ཡིག་ཚོགས་ཀྱི་ཕུང་པོ་ཞིག་གཅིག་ཏུ་བྱས་པ་འདིས་དགེ་མཚན་ཡེ་ནས་མི་འབྱུང་བར་དོགས་ཏེ། ཡིད་ཐང་ཆད་པའི་ཚོར་བ་ཡང་ལན་མང་བྱུང་མོད། འོན་ཀྱང་བོད་ཀྱི་བསྟན་བཅོས་རྒྱས་པ་ཚོ་ལ་བལྟ་བའི་ལོང་མེད་ཅིང་། རགས་བཤད་ཙམ་གྱིས་ཚིམ་པར་འདོད་པ་དག་ལ་ཡང་མཛུབ་མོ་རི་སྟོན་གྱི་རྣམ་འགྱུར་ཞིག་ཅི་ནས་ཀྱང་འོང་ངོ་སྙམ་ནས་མགྲིན་པ་གཟེངས་སུ་བསྟོད་པའི་རྣམ་འགྱུར་འདི་དང་དུ་བླངས་པ་ཡིན། 

			ད་དུང་བོད་ཀྱི་རྩོམ་རིག་གི་བྱུང་བ་སྤྱིའི་བབས་ནས་བལྟས་ཚེ། གུས་པའི་རྩོམ་འཆལ་འདི་ལ་ཆད་པ་དང་ལྷག་པ། ནོར་བ་སོགས་གང་ལ་ཅི་རིགས་ཤིག་ཡོད་པ་ལ་ཐེ་ཚོམ་ཡེ་ནས་མེད་ཅིང་། རྩོམ་ཟིན་འདི་གྲུབ་མ་ཐག་བསྐྱར་དུ་འདིའི་ས་བཅད་ཁག་ལ་བསམས་སྐབས་ཀྱང་། འདིའི་ནང་སུམ་རྟགས་དག་གསུམ་གྱི་བྱུང་རིམ་ལོ་རྒྱུས་ཤིག་དང་། དེ་བཞིན་བོད་ཀྱི་སྙན་ངག་གི་གཞུང་ལུགས་ཇི་ལྟར་འཕེལ་བའི་རིམ་པ། རྣམ་ཐར་དང་རྟོགས་བརྗོད་སོགས་ལ་ཡང་དེ་དང་དེའི་ལོ་རྒྱུས་སོགས་འགའ་ཞིག་སྣོན་དགོས་པའི་ཀུན་སློང་ཡང་སྐྱེས་ལ། ལྷག་པར་དུ་སེམས་ནང་མི་བདེ་ས་ཞིག་ནི། དུས་རབས་བཅུ་བཞི་པ་ཙམ་ནས་མགོ་ཚུགས་ཏེ་བོད་ཀྱི་ཆོས་བརྒྱུད་ཆེན་པོ་ཁག་གི་བླ་ཆེན་རྣམས་ཀྱིས་བརྩམས་པའི་གསུང་རྩོམ་རི་རབ་ཀྱི་གཏོས་ལ་འགྲན་པ་དག་ལས། ཕྲན་གྱི་མཐོང་ཐོས་ཀྱི་རྒྱ་ཙམ་ལས་གཞན་དག་གི་དཀར་ཆག་ཙམ་ཡང་ཀློག་མ་ནུས་པར་བརྟེན། དུས་ཕྱིས་སམ་ཉེ་རབས་ཀྱི་མཁས་པ་ཁག་གི་གསུང་འབུམ་ཁྲོད་དུ་ཡང་རྩོམ་རིག་གི་བྱུང་བའི་ནང་ངེས་པར་འགྲོ་དགོས་པ་དང་། རྩོམ་རིག་གི་རིན་ཐང་བླ་མེད་ཡོད་པ་སྐོར་ཞིག་འདིར་མ་ཐེབས་པ་དེ་ཡིན། དེ་དག་ལས་ཀྱང་བཀའ་ཐང་སྡེ་ལྔ་དང་། བཀའ་བརྒྱུད་མགུར་ཚོགས་སོགས་ནས་ཀྱང་དགོས་ངེས་ཀྱི་རྒྱུ་ཆ་འདེམས་སྒྲུག་མ་ནུས་པའི་འཐུས་ཤོར་ཞིག་ཏན་ཏན་ཕྱིན་ཡོད་ལ། དམངས་ཁྲོད་ཀྱི་རྩོམ་རིག་གི་ཆ་ཤས་སྟོང་ཕྱིར་ཡང་གེ་སར་སྒྲུང་གི་སྐོར་ཞིག་འབྲི་ཐུབ་ཡོད་ཚེ། རྩོམ་འཆལ་འདིར་ཆ་ཤས་ཚང་བའི་རྣམ་པ་མངོན་ཆེ་ཙམ་ཡོང་ངེས་མོད་དེ་ཡང་མ་གྲུབ་པར་ལུས་སོ། ། དེ་ལྟར་རང་ཉིད་ཀྱི་ཕངས་སེམས་དང་། བྲིས་ཟིན་པའི་རྩོམ་འཆལ་འདིར་ཆད་ལྷག་ནོར་འཛོལ་རིགས་གང་བྱུང་བ་རྣམས་ལ་ཉེས་པ་ལ་ཉེས་པར་མཐོང་ནས་བོད་ཀྱི་རྩོམ་རིག་ལ་མཁྱེན་སྤྱན་ཡངས་པ་རྣམས་ལ་བཤགས་པ་དང་བཟོད་པར་གསོལ་ལོ་ཞེས་ཞུ་བ་དང་བཅས་བོད་ཀྱི་རྩོམ་རིག་གི་བྱུང་བ་བརྗོད་པ་རབ་གསལ་མེ་ལོང་ཞེས་བྱ་བའི་འདི་རེ་ཞིག་གྲུབ་པར་བྱས་སོ། ། །། 

			འདིར་སྨྲས་པ། 

			ཤེས་བྱའི་མཁའ་ལ་རྩེན་པའི་གཤོག་རྩལ་གཉོམ། ། 

			གསུང་རབ་མཚོ་ལ་འཇུག་པའི་རྐྱལ་རྩལ་ཞན། ། 

			དེ་ལྟ་མོད་ཀྱང་རིག་པར་དགའ་བའི་རྒྱུས། ། 

			རབ་གསལ་མེ་ལོང་གངས་ཅན་ངོགས་སུ་མངགས། ། 

			ལེགས་བཤད་འོད་སྟོང་འཕྲོ་བའི་མདངས་མེད་ཁར། ། 

			སྔོན་མེད་གཏམ་གྱི་བཞིན་རས་མི་འཛིན་ལ། ། 

			སྡེབ་ལེགས་བཀོད་པའི་སྣང་བརྙན་མི་འཆར་མོད། ། 

			རང་གི་བཞིན་རས་སྟོན་པའི་མེ་ལོང་ལགས། ། 

			ལོག་པར་བཀྲལ་དང་ཚིག་གི་སྤྲོས་པ་སོགས། ། 

			ཉེས་པར་གྱུར་པའི་སྡིག་ཚོགས་གང་བསགས་པ། ། 

			བླ་མ་ལྷ་དང་བཅས་པའི་སྤྱན་སྔར་དང་། ། 

			ལྷག་པར་འདིར་མཁས་བློ་ལྡན་རྣམས་ལ་འཆགས། ། 

			འདིར་འབད་བསོད་ནམས་ཉུང་ཟད་གང་མཆིས་པ། ། 

			རང་ཡུལ་ཁ་བ་ཅན་གྱི་བོད་ལྗོངས་སུ། ། 

			བདེ་སྐྱིད་རང་དབང་གསར་པའི་ཉི་གཞོན་དེ། ། 

			མྱུར་དུ་འཆར་བའི་བདག་རྐྱེན་ཉིད་དུ་བསྔོ། ། 

			རྫོགས་སོ། ། 

			ཟུར་བརྗོད། བཙན་པོ་རིམ་བྱུང་གི་ལོ་ཚིགས་འགའ་ཞིག

			འདིར་རྒྱལ་པོ་ན་རིམ་གྱི་མཛད་རྗེས་ལོ་ཚིགས་དང་བཅས་པ་རགས་གསལ་ཞིག་འགོད་རྒྱུ་གལ་ཆེར་མཐོང་ཞིང་། དེ་ཡང་དུས་ཕྱིས་ཀྱི་མཁས་དབང་ཚེ་ཏན་ཞབས་དྲུང་བས་བསྟན་རྩིས་ཀུན་ལས་བཏུས་པའི་བསྟན་བཅོས་མཛད་དེ་ལོ་ཚིགས་ལ་སོགས་པའི་ཁུངས་དག་པར་མཛད་པ་ཉིད་ཕྱི་མོ་བྱ་འོས་སུ་མཐོང་བ་དང་མཉམ་དུ། གུས་ཀྱིས་དཀར་ཆག་ལྷན་དཀར་མ་དང་རྟོགས་བརྗོད་དཔག་བསམ་འཁྲི་ཤིང་གཉིས་ཀྱི་སྐོར་ལ་དེབ་ཆུང་རེ་འབྲི་ཁུལ་བྱས་པའི་ནང་ཡང་ལོ་ཚིགས་ཀྱི་རིམ་པ་དེ་རང་ལ་གཞིར་བཞག་ཡོད་པས་འདིར་སྣོན་འཕྲི་དང་འགོད་པར་བྱ་བ་ལ། 

			སད་ན་ལེགས་ལ་སྲས་ལྔ་ལས་ཁྲི་གཙུག་ལྡེ་བཙན་རལ་པ་ཅན་ནི་ཕྱི་ལོ་༨༦༦པ་མེ་ཁྱི་ལོ་ལ་ཕོ་བྲང་འོན་ཅང་རྡོར་སྐུ་བལྟམས། ཁོང་དགུང་གྲངས་བཅུ་གཉིས་སུ་ཕེབས་པའི་མེ་བྱ་ལོ་ལ་ཡབ་ཁྲི་ལྡེ་སྲོང་བཙན་སད་ན་ལེགས་མཇིང་ཡོན་དགུང་དུ་གཤེགས་པས་ཆབ་སྲིད་ཕྱག་ཏུ་བཞེས། བློན་ཆེན་པོ་ཞང་ཁྲི་སུམ་རྗེ་དང་ཞང་ལྷ་བཟང་། བྲན་ཀ་དཔལ་ཡོན་སོགས་ཀྱིས་བློན་པོ་བྱས། སྐུ་ཚེའི་སྟོད་ལ་མཐའ་མཚམས་ཀྱི་དགྲ་རྒྱ་དམག་འདུལ་བའི་སླད་དམག་འཐབ་བྱས། ཕྱི་ཡི་སོ་སྡེ་གསུམ་ཞེས་པ་དང་འཐབ་པས་དགྲ་བོས་དམག་ས་མ་ཟིན་པ་དང་། དགྲ་ཕྱོགས་ནས་བར་འདུམ་བྱེད་རྒྱུའི་གྲོས་མགོ་བཏོན། ཕྱི་ལོ་༨༨༦མེ་རྟ་ཙམ་ལ་མདོ་ཁམས་ཀྱི་དབྱར་མོ་ཐང་དུ་དགུན་གྱི་ལ་གསུམ་རིང་ཕན་ཚུན་ས་མཚམས་སྐོར་གྱི་གྲོས་མོལ་གནང་། ས་མཚམས་སུ་རྡོ་རིངས་བསླངས་ནས་ཆིངས་ཡིག་ཆེན་མོ་བཞགདབྱར་མོ་ཐང་དུ་གཙུག་ལག་ཁང་བཞེངས་ནས་ཆོས་ཀྱི་བྱེད་སྒོ་སྤེལ། རྒྱལ་བློན་རྣམས་ཀྱིས་དམག་ཆེན་བྱས་པའི་སྐབས་མི་བསད་ཁྲག་སྦྱོར་གྱི་སྡིག་ལས་མང་དུ་བྱས་པ་ལ་བཤགས་སྡོམ་བྱས། བོད་ཀྱི་ཆབ་སྲིད་དང་། རྒྱ་དང་འཇང་ལ་སོགས་པའི་རྒྱལ་ཁབ་དང་ལྷན་བཞག་པའི་ཆིངས་ཡིག་དེ་ཡུན་དུ་བརྟན་པའི་སྨོན་ལམ་བྱས། བཙན་པོའི་དབུ་རྨོག་བཙན་པ་དང་བློན་གྱི་འཕྲུལ་མཛངས་ཕུལ་དུ་བྱུང་བའི་བདག་རྐྱེན་ལས་དུས་འདི་ཙམ་ན་འཛམ་གླིང་སུམ་གཉིས་དབང་དུ་བསྡུས་པའི་ལོ་རྒྱུས་ཀྱི་སྙན་གྲགས་ཡོངས་སུ་ཁྱབ། 230ཚལ་པའི་དེབ་དམར་དུ། ལོ་ཙཱ་བ་མཁས་པར་ཆུད་པ་ཛྙ་ན་སེ་ན་དང་། ཛ་ཡ་རཀྵི་ཏ་དང་། མཛྙུ་ཤྲི་ཝརྨ་དང་། རཏྣནྡྲ་ཤཱི་ལ་ལ་སོགས་པས་ཆོས་རྣམས་ལ་ཞུ་དག་དཀའ་སྤྱད་བྱས། 231ཞེས་འབྱུང་། 

			ཉང་རལ་ཉི་མ་འོད་ཟེར་གྱིས་མཛད་པའི་ཆོས་འབྱུང་མེ་ཏོག་སྙིང་པོ་སྦྲང་རྩིའི་བཅུད་འདི་བཞིན་བརྒྱ་ཕྲག་བཅུ་གཉིས་པའི་ནང་བརྩམས་པར་གྲགས་ཤིང་། ལོ་རྒྱུས་བྱིངས་ལ་ཡང་བོད་རྩོམ་གྱི་འགྲོས་ཤུར་རེ་འདུག་པས་ཆོས་འབྱུང་སྔ་གྲས་ཤིག་ཡིན་པ་གོར་མ་ཆག་ཅིང་། དེར་ཁྲི་རལ་པ་ཅན་གྱི་དུས་སུ་སྐད་གསར་བཅད་ཀྱི་རིམ་པ་ཞིག་གསལ་འདུག་ཅིང་། ཁོང་གིས་བོད་དུ་འགྱུར་བའི་ཆོས་ལ་གཟིགས་ཞིབ་གནང་སྐབས་སུ་རྒྱ་གར་དང་རྒྱ་ནགབལ་པོ། ཨུ་རྒྱན་བཅས་ཀྱི་སྐད་རིགས་སྣ་ཚོགས་མཐོང་བ་དང་། ཐུགས་དགོངས་ལ་མེས་ཀྱི་ཆོས་སྐད་སྣ་ཚོགས་སུ་འདུག་པ་འདི་སློབ་མི་བདེ་ཞིང་། སངས་རྒྱས་རྒྱ་གར་དུ་བྱོན་ནས་ཆོས་རྒྱ་གར་སྐད་དུ་གསུངས་པ་ཡིན་པས། སྐད་གཞན་རྣམས་བསྒྱུར་ནས་རྒྱ་གར་གྱི་སྐད་ཡུགས་ཅིག་ཏུ་འགྱུར་བར་བྱེད་ཅེས་བཀའ་བསྩལ་ནས་བོད་ཕྲུག་བློ་རྣོ་བ་སུམ་ཅུ་རྒྱ་གར་དུ་ལོ་ཙཱ་སློབ་ཏུ་བཏང་ཡང་སྒྲ་མ་ཤེས་ཤིང་ལ་ལ་ཚད་པས་གུམ་སྟེ་དོན་མ་འགྲུབ་པར་བརྟེན། “དེ་ནས་བཙན་པོ། ཁྲི་སྲོང་ལྡེ་བཙན་སྐུ་ཚེའི་སྨད་ལ་བྱོན་པ་འབྲོ་ཀ་བ་དཔལ་བརྩེགས། ཅོག་རོ་ཀླུའི་རྒྱལ་མཚན། སྣ་ནམ་གྱི་ཡེ་ཤེས་སྡེ་གསུམ་ལ་བཀའ་བསྩལ་ནས་འགྱུར་སྐྱོན་ཐམས་ཅད་བསལ་ཏེ། མ་འགྱུར་བ་དང་མ་གྲགས་པ་གཉིས། འགྱུར་ཆད་པ་དང་ལྷག་པ་གཉིས། འགྱུར་ལོག་དང་འགྱུར་འཁྲུགས་པ་གཉིས། འགྱུར་དམན་དང་འགྱུར་གཅོང་གཉིས་ཏེ། འགྱུར་སྐྱོན་བརྒྱད་ཀྱི་ཆ་ཅུང་ཟད་ཀྱང་མེད་པར་བྱས་ནས་འགྱུར་ཐམས་ཅད་དག་པར་བྱས། རྒྱ་གར་ཉི་འོག་གི་མཁན་པོ་ཨ་ཙཱརྱ་དང་། ཁ་ཆེའི་པཎ་ཌི་ཏ་ཛི་ན་མི་ཏྲ་དང་། སུ་རེན་དྲ་བོདྷི་དང་། དྷ་ན་ཤི་ལ་བཞིས་གཏན་ལ་ཕབ་ནས། སྔར་གྱི་བསྒྱུར་བ་རྣམས་ནི་མི་ཉམས་པར་བྱ་བ་དང་། ཕྱིས་འགྱུར་སློབ་པ་རྣམས་ལ་ཕན་པའི་ཡན་ལག་ཏུ། རྟ་ཆེ་ཆུང་དང་། བཀའ་བཅད་དང་། དཀར་ཆག་གི་ཡི་གེ་གསུམ་ཡང་མཛད་དོ། ། ལོ་པཎ་བགྲེས་པོ་དེ་རྣམས་ལ་སྒྲ་བསྒྱུར་རྒྱ་གར་གྱི་གླིང་དུ་ཆ་རྐྱེན་བླ་ནས་སྦྱར་ཏེ། མེས་ཀྱི་ལྷ་ཁང་ན་བཞུགས་པ་དང་། ”232སོགས་གསུངས་ནས། བཀའ་བསྟན་སྐོར་ཅིག་ལ་འགྱུར་བཅོས་གནང་བའི་སྐོར་གསལ་འདུག མཐར་དགུང་ལོ་སོ་དྲུག་ལ་ཕེབས་པའི་ལྕགས་མོ་བྱ་སྟེ་ཕྱི་ལོ་༩༠༡ལ་དགུང་དུ་གཤེགས་སོ། ། 233

			ཁྲིི་རལ་དགུང་དུ་གཤེགས་པའི་ལོ་རྗེས་མ་ཕྱི་ལོ་༩༠༢པ་ཆུ་ཕོ་ཁྱི་ལ་མངའ་བདག་འུ་དུམ་བཙན་པོ་ཡང་ལྷ་ལུང་དཔལ་གྱི་རྡོ་རྗེས་བགྲོངས་པ་ཡིན་ལ། འུ་དུམ་བཙན་གྱི་སྐབས་སུ་སློབ་དཔོན་པཎྜིཏ་དང་ལོ་ཙཱ་བ་རྣམས་ཀྱི་ཁ་ཤས་སྤྱུགས་ཤིང་ཁ་ཤས་བྲོས། ཉང་ཏིང་འཛིན་བཟང་པོ་དང་རྨ་རིན་མཆོག་ལ་སོགས་པ་བསད་དེ་བསྟན་པ་མེད་པར་བྱས་པ་ཡིན་ནོ། ། 234དེ་ལྟར་ན་སྲོང་བཙན་འཁྲུངས་པ་ནས་མངའ་བདག་འུ་དུམ་བཙན་པོ་འདས་པའི་བར་གྱི་ལོ་གྲངས་༢༨༥ནི་བོད་ཀྱི་བཙན་པོའི་དུས་རབས་ལས་བོད་རྗེ་འབངས་ཀྱི་མངའ་ཐང་དགུང་དང་མཉམ་ཞིང་ལོ་རྒྱུས་ནང་ཆེས་རླབས་ཆེ་བའི་གཟི་བརྗིད་ཅན་གྱི་དུས་ཚོད་ཅིག་ལ་ཕྱིས་ཀྱི་ལོ་རྒྱུས་སྨྲ་བ་ཚོས་མཐུན་སྣང་དུ་ངོས་འཛིན་བྱེད་བཞིན་པ་ཡིན་ནོ། ། 

			བཙན་པོ་དར་མའི་བརྒྱུད་པ་བྱུང་ཚུལ་སྐོར་ལ་ལོ་ཚིགས་བརྩི་སྟངས་མི་མཐུན་པ་མང་ན་ཡང་འདིར་བུ་སྟོན་ཆོས་འབྱུང་དུ་གསལ་བ་རྣམས་ཚེ་ཏན་ཞབས་དྲུང་བའི་བསྟན་རྩིས་དང་སྦྱར་ཏེ་ཞུས་ན། 

			བཙན་པོ་དར་མའི་བཙུན་མོ་ཆེ་ཆུང་གཉིས་ལ་བུ་རེ་རེ་བྱུང་བར་ཆེ་བརྒྱུད་དང་ཆུང་བརྒྱུད་དུ་གྲགས་ཤིང་། 235བཙུན་མོ་ཆུང་བའི་སྲས་འོད་སྲུངས་ཤིང་མོ་གླང་སྟེ་ཕྱི་ལོ་༩༠༥ལོར་འཁྲུངས་ཤིང་རྒྱལ་སྲིད་བཟུང་ནས་དགུང་ལོ་རེ་གསུམ་པ་མེ་མོ་ཡོས་ཏེ་ཕྱི་ལོ་༩༦༧ལོར་གཤེགས། མངའ་བདག་འོད་སྲུངས་ཀྱི་སྲས་དཔལ་འཁོར་བཙན་ཤིང་མོ་ཡོས་ཏེ་ཕྱི་ལོ་༩༥༥ལོར་འཁྲུངས་ཤིང་། འདིས་ཆབ་སྲིད་ལོ་བཅོ་བརྒྱད་ཙམ་ལ་བཟུང་ནས་དགུང་ལོ་སོ་གཅིག་པ་སྟེ་ཤིང་མོ་བྱ་ཕྱི་ལོ་༩༨༥པ་འདས། 236འདི་མན་གྱི་བཙན་པོ་ཚོའི་འཁྲུངས་གཤེགས་ཀྱི་ལོ་ཁམས་ནི་སྐབས་འདིའི་བུ་སྟོན་ཆོས་འབྱུང་དུ་མི་གསལ། དེ་ནས་དཔལ་འཁོར་བཙན་ལ་སྲས་བཀྲ་ཤིས་བརྩེགས་པ་དཔལ་དང་། སྐྱིད་ལྡེ་ཉི་མ་མགོན་གཉིས་ལས། བཀྲ་ཤིས་བརྩེགས་པས་རྒྱལ་སྲིད་བཟུང་ཞིང་། སྲས་དཔལ་ལྡེ་དང་འོད་ལྡེ། སྐྱིད་ལྡེ་གསུམ་མོ། ། 

			ཉི་མ་མགོན་མངའ་རིས་སུ་སྤྱུགས་པས་པུ་རངས་སུ་སྐུ་མཁར་བརྩིགས་ནས་ཆབ་སྲིད་བཟུང་། 237དེ་ལ་སྲས་གསུམ་བྱུང་བ་ལས། ཆེ་བ་དཔལ་གྱི་ལྡེ་རིག་པ་མགོན་གྱིས་མང་ཡུལ་བཟུང་། བར་བ་བཀྲ་ཤིས་ལྡེ་མགོན་གྱིས་པུ་རངས་བཟུང་། ཆུང་བ་ལྡེ་གཙུག་མགོན་གྱིས་ཞང་ཞུང་བཟུང་། འདི་དེབ་སྔོན་དང་ཡང་མཐུན། ཆུང་བ་ལྡེ་གཙུག་མགོན་ལ་སྲས་ཁོ་རེ་དང་སྲོང་ངེ་གཉིས། 238འདིའི་སྐབས་སུ་དབུས་གཙང་ན་སྡོམ་པ་དང་འཆད་ཉན་མེད། 239བཙན་པོ་ཁོར་རེས་རྒྱལ་སྲིད་གཅུང་སྲོང་ངེ་ལ་གཏད་ནས་རབ་ཏུ་བྱུང་བའི་མཚན་ལ་ཡེ་ཤེས་འོད་བཏགས། ཁོང་གིས་མཚན་ཉིད་ཀྱི་ཐེག་པ་བཀར་ཤེས་ཀྱང་། སྔགས་པ་རྣམས་ཀྱི་སྦྱོར་སྒྲོལ་སོགས་བཀའ་ཡིན་མིན་ཐེ་ཚོམ་གྱིས་རིན་ཆེན་བཟང་པོ་སོགས་ཁྱེའུ་ཉེར་གཅིག་རྒྱ་གར་ལ་ཆོས་སློབ་ཏུ་བཏང་བས་རིན་བཟང་དང་ལེགས་པའི་ཤེས་རབ་གཉིས་ཚུར་འཁོར་ཏེ་ཆོས་མང་པོ་བསྒྱུར། ལྷ་བླ་མ་ཡེ་ཤེས་འོད་རང་གིས་ཀྱང་མེ་ཕོ་སྤྲེལ་ལོ་སྟེ་ཕྱི་ལོ་༩༩༦ལོར་ཞང་ཞུང་མཐོ་ལྡིང་གི་གཙུག་ལག་ཁང་བཞེངས། གཅུང་སྲོང་ངེའི་སྲས་ལྷ་སྡེ། 240ལྷ་སྡེ་ལ་སྲས་གསུམ་བྱུང་བས་འོད་ལྡེ་དང་། ཕོ་བྲང་ཞི་བ་འོད། བཙུན་པ་བྱང་ཆུབ་འོད་དང་གསུམ་ལས། བཙུན་པ་བྱང་ཆུབ་འོད་ཀྱིས་ནག་ཚོ་ལོ་ཙཱ་བ་ཚུལ་ཁྲིམས་རྒྱལ་བ་སོགས་ལ་གསེར་བསྐུར་ནས་ཇོ་བོ་རྗེ་གདན་དྲངས། ལྷ་བླ་མ་ཡེ་ཤེས་འོད་ཀྱི་དུས་འདིར་དྲན་པ་ཡེ་ཤེས་གྲགས་པ་སྟེ་སྨྲི་ཏི་ཡང་པཎ་ཌི་ཏ་ཕྲ་ལ་རིང་བ་ཞེས་པ་དང་ལྷན་དུ་བོད་དུ་བྱོན། མངའ་བདག་འོད་ལྡེའི་སྲས་རྩེ་ལྡེས་རྔོག་བློ་ལྡན་ཤེས་རབ་ཁ་ཆེར་ཆོས་སློབ་ཏུ་བརྫངས། འདི་ནི་བུ་སྟོན་གྱིས་བཞེད་པའི་ལོ་རྒྱུས་སོ། ། 

			དེ་ལྟར་ན། ཀུན་མཁྱེན་བུའི་བཞེད་པ་ལྟར་ན། ཕྱི་ལོ་༩༧༣ཆུ་མོ་བྱ་ཡི་ལོར་བོད་དུ་བསྟན་པ་ཕྱི་དར་བྱུང་བ་དང་། ༡༠༤༡ལོ་ཙམ་ལ་ཇོ་བོ་རྗེ་བོད་དུ་ཕེབས་པ་སོགས་ཀྱི་ལོ་ཚིགས་རོབ་ཙམ་སྨྲ་བཏུབ་མོད། རྒྱལ་རབས་གཞན་དང་གཞན་དུ་འདི་དག་ལ་འདོད་ཚུལ་སྣ་མང་འདུག་པ་ཚེ་ཞབས་པའི་བསྟན་རྩིས་ན་ཡང་གསལ་ལེར་བཀྲམས་འདུག་པས་འདི་ཙམ་ལས་ཞིབ་ཏུ་སྤྲོར་མ་བཏུབ་ཅིང་། གནད་ཆེ་ས་ཞིག་ནི། སྲོང་བཙན་དགུང་ལོ་སོ་བཞི་དང་གྱ་གཉིས་སུ་བཞུགས་པའི་ལོ་ཚིགས་མ་མཐུན་པའི་དབང་གིས་མུ་མཐུད་བསྣར་ནས་ཡོང་གིན་ཡོད་ལ། དེ་བཞིན་བསྟན་བསྣུབས་ཀྱི་ལོ་ཚིགས་དང་། དར་མས་སྲིད་ཇི་ཙམ་བཟུང་བའི་ལོ་རྒྱུས་མི་གཅིག་པ། ཡང་། བཙན་པོའི་སྲིད་དབང་གི་ཤུགས་དེ་དབུས་གཙང་ནས་ལོ་དུས་ནམ་ཞིག་ལ་ཡལ་བ་སོགས་ལ་དགོངས་ཚུལ་མི་མཐུན་པའི་དབང་གིས་སྣ་ཚོགས་པའི་དགོངས་ཚུལ་མི་མཐུན་པ་འདི་བྱུང་བ་ཡིན་ལ། ཡང་ཕྱི་ལོ་༡༠༢༧ལོའི་བར་རབ་བྱུང་རྩི་སྲོལ་མ་དར་བས་ཀྱང་ལོ་ཁམས་གོང་འོག་འཁྲུགས་ཐེབས་པའི་སྐབས་འཕར་མ་ཞིག་བྱུང་སྣང་ངོ་། ། 

			19 དཔེར་ན། འབོན་ད་རྒྱལ་ཁྲི་ཟུང་གྱིས། གསེར་ཟངས་ཆེན་པོ་གསོལད་པ་དྔ། ཞེས་པ་དང་། དབྱརད་བཙན་ཕོ་སྤྲགསཿགྱི་ན་བཞུགས་སོགས་ཀྱིས་མཚོན། 

			20 ས་པན་གྱིས། ལེགས་བཤད་རིན་པོ་ཆེའི་གཏེར་གྱི་སྤེལ་མ་བརྟག་པའི་རབ་བྱེད་དུ། མཁས་པ་མཁས་པའི་ནང་ན་མཛེས། ། བླུན་པོས་མཁས་པ་ཇི་ལྟར་གོ། ཞེས་གསུངས་པས་ཀྱང་གནས་ཚུལ་འདི་གསལ་བཤད་བྱས་ཡོད། 

			21 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༢༨ནས་གསལ། 

			22 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༡༡༩ནས་གསལ། 

			23 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༡༢༦ནས་གསལ། 

			24 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༡༣༦ནས་གསལ། 

			25 ཏུན་ཧོང་ནས་ཡིག་རྙིང་ཤོག་དྲིལ་P.T1071རྟགས་ཅན་གྱི་ཐིག་ཕྲེང་ ༣༢༩ ནས་གསལ་ཞིང་པེ་ཅིན་དུ་༡༩༨༣ ལོར་དཔར་བསྐྲུན་བྱས་པའི་དེབ་གཟུགས་ཀྱི་ཤོག་གྲངས་༣༩པར་གསལ། 

			26 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༤༤༦ནས་གསལ། 

			27 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༣༡༦ནས་གསལ

			28 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༡༧༣ནས་གསལ

			29 ཏུན་ཧོང་ཡིག་རྙིང་ཤོག་དྲིལ-P.T1287རྟགས་ཅན་གྱི་ཐིག་ཕྲེང་༢༥༥ནས་གསལ། 

			30 ཏུན་ཧོང་ཡིག་རྙིང་ཤོག་དྲིལ-P.T1287རྟགས་ཅན་གྱི་ཐིག་ཕྲེང་༢༤༨ནས་གསལ། 

			31 སྨྱུང་བུ་ཞེས་པ་རྩེ་མོ་ཤིན་ཏུ་རྣོ་བའི་མཚོན་ཆ་མདུང་འདྲ་བ་ཞིག་གི་མིང་ཡིན་ནམ་སྙམ། འབིག་གི་གོ་དོན་ཡོད། 

			32 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༢༠༣ནས་གསལ། 

			33 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༢༡༦ནས་གསལ

			34 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༡༦༡ནས་གསལ། 

			35 ཏུན་ཧོང་ཡིག་རྙིང་ཤོག་དྲིལ་P.T16རྟགས་ཅན་གྱི་ཐིག་ཕྲེང་༡ནས་གསལ། 

			36 བོད་ཀྱི་རྡོ་རིང་ཡི་གེ་དང་དྲིལ་བུའི་ཁ་བྱང་། མི་རིགས་དཔེ་བསྐྲུན་ཁང་གིས་དེབ་གཟུགས་སུ་པར་འདེབས་བྱས་པ། ཤོག་ངོས་༡༢༡པར་གསལ། 

			37 སྡེ་དགེ་བསྟན་འགྱུར། སྣ་ཚོགས་ཅོ། ༡༣༡བ༡

			38 ཏུན་ཧོང་ནས་ཐོན་པའི་གནའ་བོའི་བོད་ཡིག་ཤོག་དྲིལ། ཤོག་གྲངས་༡༠༨པར་གསལ། མི་རིགས་དཔེ་སྐྲུན་ཁང་གི་པར་མ། 

			39 I.O.737Aརྟགས་ཅན་གྱི་ཐིག་ཕྲེང་༩༠ཐམ་པ་ནས་གསལ། 

			40 P.T44རྟགས་ཅན་ན་གསལ། 

			41 ཏུན་ཧོང་གཏེར་ཡིག་ལ་དཔྱོད་པའི་སྔོན་འགྲོཔད་མ་འབུམ། ལྗང་གཞོན། སྤྱིའི་འདོན་ཐེངས་༥༡༩༩༢ལོར་དྷ་ས། 

			42 ཏུན་ཧོང་ཡིག་རྙིང་PT1287རྟགས་ཅན་གྱི་ཐིག་ཕྲེང་༢༢༡ནས་གསལ། 

			43 ཚས་ཞེས་པ་འདི་བཞིན་འཐུམ་བྱེད་དང་དཀྲི་བྱེད་ཀྱི་བརྡ་རྙིང་འདྲ་ཞེས་ཚིག་མཛོད་འགའ་ལ་སྣང་། འདིར་དེའི་གོ་དོན་གཞི་འཛིན་བྱས་ན་ཚས་མ་ངན་ཞེས་པར་གོ་བ་འབྱིན་མི་ཐུབ་པ་འདྲ་ཞིང་། དེ་དང་དོན་ཉེ་བའི་དབང་དུ་བྱས་ནས་འཚོ་བའི་མིང་དུ་སྦྱར་བ་ཡིན། གཉན་ཞེས་པ་གཉན་པོའི་དོན་ལ་བཀྲལ་བ་ཡང་འདུག་མོད། ཚིག་འགྲོས་ལ་དཔགས་ན་འདིར་རྩྭ་ལོངས་སུ་སྤྱོད་པའི་གང་ཟག་གཞན་ཞིག་ཡོད་དགོས་པ་འདྲ་ཞིང་། རི་དྭགས་ཀྱི་འཚོ་བ་གླེང་བ་དང་སྐབས་འབྲེལ་བས་རི་དྭགས་གཉན་ལ་ངོས་འཛིན་བྱས་པ་ཡིན། 

			44 ཏུན་ཧོང་ཡིག་རྙིང་PT1287རྟགས་ཅན་གྱི་ཐིག་ཕྲེང་༢༦༧ནས་གསལ། 

			45 བྱ་འྀས་ནི་ཞུ་པུབ་ན། ། ལ་པྱི་ནི་གདངས་སུ་དྲོ། ། ཞེས་པ་འདི་བཀྲ་ཤིས་ཁ་བྲོ་ཞེས་པ་དང་དོན་འདྲ་བ་ཞིག་མིན་ནམ་སྙམ། ཡིག་རྙིང་འདིར་ཡང་ཚིག་འདི་ལན་གཉིས་གསུམ་ཙམ་འབྱུང་། འཐམ་འཐམ་ནྀ་འདུ་འདུ་ན། ། ངག་རྗེས་ནྀ་མྱིས་མྱྀ་བརྗོད། ། ཞེས་པ་འདི་ནི་བཙན་པོའི་མཛད་པའི་རྣམ་གྲངས་སྐྱེ་བོའི་རྗོད་བྱེད་ཀྱི་སྒྲ་ཡུལ་ལས་འགོངས་པའི་ཚུལ་བརྗོད་པའི་ཚིག་ཡིན་པ་འདྲ། གཤམ་ཞིག་ན་རྟ་མགྱོགས་པའི་ཚུལ་བཤད་སྐབས་རྨྱིག་རྗེས་ནི་མྱིས་མི་མཐོང་ཞེས་སྣང་བ་ཡང་འདི་དང་འདྲ་སྙམ། 

			46 རྒྱལ་རབས་གསལ་མེ། མི་རིགས་དཔེ་བསྐྲུན་ཁང་གི་པར་མའི་ཤོག་གྲངས་༡༠༩པར་གསལ། 

			47 སྡེ་དགེ་བསྟན་འགྱུར། སྣ་ཚོགས། ཅོ། ཤོག་གྲངས་༡༣༡བ་༡ནས་གསལ་ཞིང་། འདིར་ཡི་གེའི་དག་ཆ་སོགས་ལ་དེ་ཙམ་གྱི་ཡིད་བརྟན་མི་འཕེར་བ་རེ་ཟུང་བྱུང་རུང་མ་ཡིག་རང་སོར་བཞག་ཡོད། 

			48 སྡེ་དགེ་བསྟན་འགྱུར། བསྟོད་ཚོགས། ཀ༡ན་གསལ། 

			49 སྡེ་དགེ་བསྟན་འགྱུར། བསྟོད་ཚོགས། ཀ༤༤ན༡པོར་གསལ། 

			50 སྡེ་དགེ་བསྟན་འགྱུར། བསྟོད་ཚོགས། ཀ༩༩བ༢པར་གསལ། 

			51 སྡེ་དགེ་བསྟན་འགྱུར། བསྟོད་ཚོགས། ཀ༡༠༢ན༣ནས་གསལ། 

			52 སྡེ་དགེ་བསྟན་འགྱུར། བསྟོད་ཚོགས། ཀ༡༡༠ན༣ནས་གསལ། 

			53 སྡེ་དགེ་བསྟན་འགྱུར། བསྟོད་ཚོགས། ཀ༡༧༨བ༡ནས་གསལ། 

			54 སྡེ་དགེ་བསྟན་འགྱུར། སྐྱེས་རབས། ཧུ། ༡ན་གསལ། 

			55 སྡེ་དགེ་བསྟན་འགྱུར། སྐྱེས་རབས། ཧུ། ༥༦ན་གསལ། 

			56 སྡེ་དགེ་བསྟན་འགྱུར། སྐྱེས་རབས། ཧུ༡༣༥ནས་གསལ། 

			57 སྡེ་དགེ་བཀའ་འགྱུར། མདོ་སྡེ། ཨཾཤོག་གྲངས། ༡ནས༢༡༦བར་བཞུགས། 

			58 བུ་སྟོན་ཆོས་འབྱུང་། ཤོག་གྲངས་༡༠༩ནས་གསལ། འབྲས་བློ་གསལ་གླིང་གི་དེབ་གཟུགས་པར་མ། 

			59 སྡེ་དགེ་བསྟན་འགྱུར། སྣ་ཚོགས། ཅོ། ༡༧༣བ༡པོར་གསལ། 

			60 སྡེ་དགེ་བསྟན་འགྱུར། སྣ་ཚོགས། ཅོ། ༡༨༦བ༧པོར་གསལ། 

			61 སྡེ་དགེ་བསྟན་འགྱུར། སྣ་ཚོགས། ཅོ། ཤོག་གྲངས་༢༡༠ན༧པར་གསལ

			62 སྡེ་དགེ་བསྟན་འགྱུར། སྤྲིངས་ཡིགངེ༡༣༦ན༣ནས་གསལ

			63 སྡེ་དགེ་བསྟན་འགྱུར། སྣ་ཚོགས། ཅོ༢༢༦ན༧ནས་གསལ

			64 བུ་སྟོན་ཆོས་འབྱུང་། འབྲས་བློ་གསལ་གླིང་དཔེ་མཛོད་ཀྱི་དེབ་གཟུགས་པར་མ། ཤོག་གྲངས་༡༨༦པར་གསལ། 

			65 སྦ་བཞེད། ཤོག་གྲངས་༥༨མི་རིགས་དཔེ་སྐྲུན་ཁང་གི་པར་མ། 

			66 སྡེ་དགེ་བསྟན་འགྱུར། སྣ་ཚོགས། ཅོ། ཤོག་གྲངས་༡༦༥ན༣པར་གསལ

			67 མཚམས་འདིར་ས་ཆེན་གྲགས་པ་རྒྱལ་མཚན་གྱི་རྒྱལ་རབས་སུ། 

			བར་པ་གླང་དར་སྤྲེལ་མགོ་ཆུ་མོ་ལུག། བཅོ་ལྔ་ལོན་ཚེ་ཡབ་འདས་བཅུ་དགུ་ལ། ། གཅུང་འདས་དེ་ནས་རྒྱལ་སྲིད་བཟུང་ནས་ནི། ། ཟལ་བ་དྲུག་ཏུ་ཚུལ་ངན་རྒྱལ་པོ་བྱས། ། ལྕགས་མོ་བྱ་ཡི་མཇུག་ཏུ་དམ་ཆོས་བསྣུབས། ། དེ་ནས་ཟླ་བ་ཕྱེད་དང་བདུན་དག་ཏུ། ། སྡིག་རྒྱལ་བྱས་ཏེ་དེ་དག་སྤྱིར་བསྡོམས་ནས། ། ལོ་གཅིག་ཟླ་ཕྱེད་བགྱིས་ཏེ་ཁྱི་ལོ་ལ། ། བྱང་ཆུབ་སེམས་དཔའ་དཔལ་གྱི་རྡོ་རྗེས་བསད། ། ཅེས་འབྱུང་བས་བཙན་པོ་དར་མ་གྲོངས་ལོ་ཡང་ཆུ་ཕོ་ཁྱི་ལོ་སྟེ་ཕྱི་ལོ་༩༠༢ལ་འཁེལ་འདུག

			68 P.T134རྟགས་ཅན་གྱི་སྨོན་ལམ་འདི་བཙན་པོ་ལྷ་སྲས་འྭུ་དུན་བརྟན་གྱི་ཆེད་དུ་བསྔོས་པ་ཞིག་ཡིན། 

			69 བུ་སྟོན་ཆོས་འབྱུང་། ཤོག་གྲངས། ༡༩༡འབྲས་བློ་གསལ་གླིང་དེབ་གཟུགས་པར་མ། 

			70 ཤོག་གྲངས་༥༡ཐོ་ལིང་གཙུག་ལག་ཁང་ལོ་༡༠༠༠འཁོར་བའི་རྗེས་དྲན་གྲ་སྒྲིག་ཚོགས་ཆུང་གིས་༡༩༩༦ལོར་པར་དུ་བཏབ་པ། 

			71 དེབ་སྔོན། ཤོག་གྲངས་༨༤པར་གསལ། སི་ཁྲོན་མི་རིགས་དཔེ་སྐྲུན་ཁང་གིས་༡༩༨༤ལོར་པར་དུ་བཏབ་པ། 

			72 སྡེ་དགེ་བསྟན་འགྱུར། སྒྲ་མདོ། རེ༣༣བ༧

			73 ཐོ་ལིང་དཔལ་དཔེ་མེད་ལྷུན་གྱིས་གྲུབ་པའི་གཙུག་ལག་ཁང་ཕྱག་བཏབ་ནས་ལོ་༡༠༠༠འཁོར་བའི་རྗེས་དྲན་དུས་དེབ་ན་གསལ

			74 སྡེ་དགེ་བསྟན་འགྱུར། སྣ་ཚོགས། ངོ། ༢༧༦ན༧ནས་གསལ། 

			75 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༧༢ནས་༢༢༧ཤོག་ལྡེབ་ང་ལྔ་ཙམ་བཞུགས། 

			76 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༡༩༤པར་གསལ། 

			77 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༡༩༥པར་གསལ། 

			78 མར་པའི་རྣམ་ཐར་ཤོག་ངོས་༦པར། བླ་མ་འབྲོག་མི་ལོ་ཙྰ་བས་རྒྱ་གར་འཁོར། འཕྲལ་གྱི་སྙན་པ་ཤིན་ཏུ་ཆེ་བར་འདུག་པས། ཞེས་གསལ་བ་ལ་གཞིགས་ཚེ། སྐབས་འདིར་བོད་མི་ཚོས་རྒྱ་གར་ཕེབས་ནས་ཆོས་ལེན་རྒྱུ་ནི། ངོམ་ས་ཞིག་ཏུ་བྱེད་བཞིན་པ་གསལ་འདུག

			79 ཁྲག་འཐུང་རྒྱལ་པོས་བརྩམས་པའི་སྒྲ་བསྒྱུར་མར་པ་ལོ་ཙྰའི་རྣམ་ཐར་མཐོང་བ་དོན་ཡོད། ཤོག་ངོས་༡༣༢ནས་གསལ། སི་ཁྲོན་མི་རིགས་དཔེ་སྐྲུན་ཁང་གིས་༡༩༩༠ལོོར་པར་དུ་བཏབ་པ། 

			80 རྣམ་ཐར་འདི་ཉིད་འབྲོམ་གྱིས་རྭ་སྒྲེང་དཔལ་གྱི་གཙུག་ལག་ཁང་དུ་མཛད་པ་ཡིན་ལ། བཅད་ལྷུག་སྤེལ་མར་ཡོད། ཚིགས་བཅད་ཁག་ནི་རང་བཞིན་སྲོང་བོར་བརྗོད་པའི་ཉམས་ཀྱི་ངོ་བོར་ཡོད་པ་ལས་དཔེ་དང་གཟུགས་ཅན་སོགས་ཀྱི་རྣམ་པ་ཆེས་ཉུང་ངུར་ཡོད་ཅིང་། དེ་དག་ཀྱང་གོ་བདེ་བ་མགུར་གླུའི་ལུགས་སུ་དྲངས་པ་མང་ཙམ་སྣང་། ལྷུག་མ་ཁག་ལ་ཡང་ཏུན་ཧོང་ཡིག་རྙིང་ལྟ་བུའི་གནའ་རྩོམ་་གྱི་འགྲོས་ཡོད་པ་ཡང་འགའ་ཞིག་ཡོད་དོ། ། 

			81 བཀའ་གདམས་ཕ་ཆོས། ཤོག་ངོས་༢༦༧པར་གསལ། མཚོ་སྔོན་མི་རིགས་དཔེ་སྐྲུན་ཁང་གི་པར་མ། 

			82 བཀའ་གདམས་ཕ་ཆོས། ཤོག་ངོས་༥༧༣པོར་གསལ། མཚོ་སྔོན་མི་རིགས་དཔེ་སྐྲུན་ཁང་གི་པར་མ། 

			83 བཀའ་གདམས་ཕ་ཆོས། ཤོག་ངོས་༢༣༠པར་གསལ། མཚོ་སྔོན་མི་རིགས་དཔེ་སྐྲུན་ཁང་གི་པར་མ། 

			84 བཀའ་གདམས་བུ་ཆོས། ཤོག་ངོས་༨༡༨པར་གསལ། མཚོ་སྔོན་མི་རིགས་དཔེ་སྐྲུན་ཁང་གི་པར་མ། 

			85 བཀའ་གདམས་ཕ་ཆོས། ཤོག་ངོས་༡པོར་གསལ། མཚོ་སྔོན་མི་རིགས་དཔེ་སྐྲུན་ཁང་གི་པར་མ། 

			86 མི་ལ་རས་པའི་རྣམ་མགུར། ཤོག་ངོས་༢༠༡ མཚོ་སྔོན་མི་རིགས་དཔེ་སྐྲུན་ཁང་། 

			87 མི་ལ་རས་པའི་རྣམ་མགུར། ཤོག་ངོས་༦༩༥ མཚོ་སྔོན་མི་རིགས་དཔེ་སྐྲུན་ཁང་། 

			88 ཆོས་ཀྱི་རྗེ་དཔལ་ལྡན་སྒམ་པོ་བ་ཆེན་པོའི་རྣམ་པར་ཐར་པ་ཡིད་བཞིན་གྱི་ནོར་བུ་རིན་པོ་ཆེ་ཀུན་ཁྱབ་སྙན་པའི་བ་དན་ལས་ཐར་པ་རིན་པོ་ཆེ་རྒྱན་གྱི་མཆོག་ཅེས་བྱ་བ། སྒམ་པོ་བ་བལྟམས་ནས་ལོ་༤༤༢སོང་བའི་ལྕགས་ཕོ་འབྲུག་གི་ལོ་ལ་སྤྱན་སྔ་ཆོས་ཀྱི་རྗེ་བསོད་ནམས་ལྷུན་གྲུབ་ཟལ་འོད་རྒྱལ་མཚན་གྱིས་བརྩམས་པ་ན་གསལ། 

			89 ས་སྐྱ་བཀའ་འབུམ། ཀཤོག་གྲངས། ༣བ༤ནས་གསལ། 

			90 མཚན་སྤེལ་སྒྲ་རྒྱན་ཞེས་པ་ནི་ཕྲན་གྱིས་གསར་དུ་བཏགས་པའི་མིིང་ཡིན། དེ་ཡང་གདགས་གཞིའིི་སྐོར་ལ་བོད་ཀྱི་རྩོམ་་རིག་འཕེལ་རིམ་ནང་བརྗོད་བྱའིི་དངོས་པོ་གང་ཞིག་གི་མིིང་འབྲུ་རྣམས་ཚིགས་བཅད་ནང་བཀྲམས་ཏེ་རྩོམ་་འབྲི་བའི་ལུགས་སྲོལ་ཞིག་དར་འདུག་ལ། འགྲོ་མགོན་འཕགས་པའི་གསུང་ན། བླ་མའི་མཚན་སྤེལ་བའི་བསྟོད་པ་ཞེས་མིང་སྦྱར་བ་ཡང་འདུག

			91 ས་སྐྱ་བཀའ་འབུམ། ཁ ཤོག་གྲངས། ༡༤༣བ༡ནས་གསལ། 

			92 ས་སྐྱ་བཀའ་འབུམ། ག ཤོག་གྲངས། ༧༨བ༣ན་གསལ། 

			93 ས་སྐྱ་བཀའ་འབུམ། ག ཤོག་གྲངས། ༧༦བ༤ན་གསལ། 

			94 ས་སྐྱ་བཀའ་འབུམ། ག ཤོག་གྲངས། ༧༥བ༡ནས་གསལ། 

			95 ས་སྐྱ་བཀའ་འབུམ། ག ཤོག་གྲངས། ༨༠བ༣ནས་གསལ། 

			96 ས་སྐྱ་བཀའ་འབུམ། ཆ ཤོག་གྲངས། ༡༦༥བ༦ན་གསལ། 

			97 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༢༤༥ནས་༢༥༢བར་ཤོག་ལྡེབ་བདུན་བཞུགས། 

			98 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༢༤༤པར་གསལ། 

			99 སྡེ་དགེ་བསྟན་འགྱུར། འདུལ་བ། སུ། ཤོག་གྲངས་༢༤༧པར་གསལ། 

			100 སྡོམ་པ་གསུམ་གྱི་རབ་ཏུ་དབྱེ་བའི་བསྟན་བཅོས། ས་སྐྱ་བཀའ་འབུམ། ནཤོག་གྲངས་༤༥བ༤ནས་གསལ། 

			101 གངས་ཅན་རིག་མཛོད། དེབ་ཨང་བཞི་པ། ཤོག་གྲངས་༢༧༦པར་གསལ། 

			102 གངས་ཅན་རིག་མཛོད། དེབ་ཨང་བཞི་པ། ཤོག་གྲངས་༢༨༥པར་གསལ། 

			103 གངས་ཅན་རིག་མཛོད། དེབ་ཨང་བཞི་པ། ཤོག་གྲངས་༢༨༦པར་གསལ། 

			104 རྔོག་ལོ་ཙྰ་བ་བློ་ལྡན་ཤེས་རབ་འདི་བཞིན་ཕྱི་ལོ་༡༠༥༩ས་མོ་ཕག་ལ་འཁྲུངས་ཤིང་། ༡༡༠༩ས་མོ་གླང་ལ་འདས། 

			105 མཁས་པ་རྣམས་འཇུག་པའི་སྒོ། ས་སྐྱ་བཀའ་འབུམ། ཐཤོག་གྲངས་༡༦༤ན༣པར་གསལ། 

			106 སྒྲ་ལ་འཇུག་པ། ས་སྐྱ་བཀའ་འབུམ། ཐཤོག་གྲངས་༢༨༣ན༢པ་ནས་གསལ། 

			107 སྡེབ་སྦྱོར་སྣ་ཚོགས་ཀྱི་མེ་ཏོག་གི་ཆུན་པོ། ས་སྐྱ་བཀའ་འབུམ། ཐཤོག་གྲངས་༢༦༦ན༤པར་གསལ། 

			108 བྱམས་ཆོས་སྡེ་ལྔའི་རྩ་བ་ཕྱོགས་བསྡེབས། ཤོག་ངོས་༧༡པར་གསལ། ཝ་ཎ་མཐོ་སློབ་བཀའ་བརྒྱུད་ཉམས་སྐྱོང་ཚོགས་པས་༡༩༨༤ལོར་པར་དུ་བཏབ་པ། 

			109 སྡེ་དགེ་བསྟན་འགྱུར། སྒྲ་མདོ། ལེ། ཤོག་གྲངས་༦༣པར་གསལ། 

			110 སྡེབ་སྦྱོར་སྣ་ཚོགས་ཀྱི་མེ་ཏོག་གི་ཆུན་པོ། ས་སྐྱ་བཀའ་འབུམ། ཐཤོག་གྲངས་༢༢༥བ༡པོར་གསལ། 

			111 སྡེ་དགེ་བསྟན་འགྱུར། སྒྲ་མདོ། རེ༣༣བ༧པར་གསལ། 

			112 སྡེ་དགེ་བསྟན་འགྱུར། སྒྲ་མདོ། ལེ་༢༠ན་༡

			113 ལུང་འདི་ཁམས་སྤྲུལ་གྱིས་སྙན་འགྲེལ་དུ་མཁས་འཇུག་ཏུ་ཞེས་དྲངས་པ་ཚེ་ཞབས་ཚང་གིས་ཇི་བཞིན་དྲངས་མོད། མཁས་འཇུག་ན་ལུང་དེ་མེད་ཅིང་། སྡེབ་སྦྱོར་སྣ་ཚོགས་ན་འདུག་གོ། 

			114 སྡེ་དགེ་བསྟན་འགྱུར། སྣ་ཚོགས། ངོ༡༠༠ན་༡

			115 སྡེ་དགེ་བསྟན་འགྱུར། སྣ་ཚོགས། ངོ་། ༡༡༢བ༡

			116 ས་སྐྱ་བཀའ་འབུམ། དཤོག་གྲངས། ༢༤བ༥ན་གསལ། 

			117 ས་སྐྱ་བཀའ་འབུམ། ཐཤོག་གྲངས་༢༨༦བ༢པ་ནས་གསལ། 

			118 ས་སྐྱ་བཀའ་འབུམ། ནཤོག་གྲངས་༨༤བ༢པ་ནས་གསལ། 

			119 ས་སྐྱ་བཀའ་འབུམ། ནཤོག་གྲངས་༢༧༤བ༣ན་གསལ། 

			120 ས་སྐྱ་བཀའ་འབུམ། བཤོག་གྲངས་༢༤༨བ༥ནས་གསལ། 

			121 ས་སྐྱ་བཀའ་འབུམ། བཤོག་གྲངས། ༢༤༩ན༦པ་ནས་གསལ། 

			122 ས་སྐྱ་བཀའ་འབུམ། བཤོག་གྲངས། ༡༠༧ན༥ན་གསལ། 

			123 ས་སྐྱ་བཀའ་འབུམ། བཤོག་གྲངས། ༡༠༦བ༥ན་གསལ། 

			124 ས་སྐྱ་བཀའ་འབུམ། བཤོག་གྲངས། ༣༨༤ན༢པ་ནས་གསལ། 

			125 འདར་སྟོད་དགྲ་འདུལ་དབང་པོས་མཛད་པའི་ཐ་སྙད་རིག་གནས་ལྔའི་བྱུང་ཚུལ་བློ་གསལ་མགྲིན་རྒྱན། གངས་ཅན་རིག་མཛོད། ༤ཤོག་གྲངས་༢༩༧པར་གསལ། 

			126 འདར་སྟོད་དགྲ་འདུལ་དབང་པོས་མཛད་པའི་ཐ་སྙད་རིག་གནས་ལྔའི་བྱུང་ཚུལ་བློ་གསལ་མགྲིན་རྒྱན། གངས་ཅན་རིག་མཛོད། ༤ཤོག་གྲངས་༢༩༧པར་གསལ། 

			127 སྡེ་དགེ་བསྟན་འགྱུར། སྐྱེས་རབས། ཁེ། ཤོག་གྲངས། ༣༢༠བ༤

			128 སྡེ་དགེ་བསྟན་འགྱུར། སྒྲ་མདོ་སེཤོག་གྲངས་༣༤༡ན༥པར་གསལ། 

			129 གངས་ཅན་རིག་མཛོད། ཨང་༤ཤོག་གྲངས། ༢༩༧པར་གསལ། 

			130 ས་སྐྱ་བཀའ་འབུམ། བ༢༦༦ན༡པོར་གསལ། 

			131 གངས་ཅན་རིག་མཛོད། ཨང་༤ཤོག་གྲངས། ༢༩༨པར་གསལ། 

			132 སྡེ་དགེ་བསྟན་འགྱུར། རྒྱུད། ཐ༢༩༦ན་༡

			133 དེབ་སྔོན། སི་ཁྲོན་པར་མའི་ཤོག་གྲངས། ༩༡༩པར་གསལ་ཞིང་བར་ལོ་ཚིགས་རྣམས་ཕྲན་གྱིས་བཀོད་པ་ཡིན། 

			134 བུ་སྟོན་ཆོས་འབྱུང་། བོད་ཀྱི་དེབ་གཟུགས་པར་མ། ཤོག་གྲངས་༢༠༥པར་གསལ། 

			135 སྡེ་དགེ་བསྟན་འགྱུར། རྒྱུད་འགྲེལ། ནུ། ཤོག་གྲངས་༡༠༣བ༢པར་གསལ། 

			136 སྡེ་དགེ་བསྟན་འགྱུར། སྐྱེས་རབས། ཁེཤོག་གྲངས་༣༠༠ན༣པར་གསལ། 

			137 སྡེ་དགེ་བསྟན་འགྱུར། སྐྱེས་རབསཀེཤོག་གྲངས་༣ན༡པོར་གསལ། 

			138 འགོས་པད་མ་རྒྱལ་མཚན་ལགས་ཀྱིས། ༈ཉེ་བསྒྱུར་ཞེས་པ་ལེགས་སྦྱར་སྐད་དུ་ཨུཔསརྒ་ཞེས་པའི་བྱིངས་ཀྱི་དོན་ལོག་པ་དང་ལྷག་པ་དང་། དོན་གཞན་སྟོན་པ་སོགས་ལ་བསྒྱུར་ཏེ། བྱིངས་དོན་བསྒྱུར་བྱེད་ནི་ཉེ་བསྒྱུར་ཏེ། འདི་ལ་ཞྭ་ལུ་ལོ་ཙ་བ་སོགས་ཀྱིས་ཚིག་རྒྱན་ཞེས། ཀུན་དང་ཤིན་ཏུ་དང་ཡོངས་སུ་ལ་མིང་བཏགས་ཡོད། བྱིངས་དོན་ནི་ཉེ་བསྒྱུར་གྱིས་བསྒྱུར་བ་ཡང་ཇི་སྐད་དུ། ཉེ་བར་བསྒྱུར་བའི་དབང་གིས་ནི། ། བྱིངས་ཀྱི་དོན་ནི་ཡོངས་འགྱུར་ཏེ། ། གངྒའི་ཆུ་ནི་མངར་མོད་ཀྱི། ། རྒྱ་མཚོའི་ཆུ་ཡི་ཇི་བཞིན་ནོ། ། ཞེས་བཞེད་པ་ལྟར་རོ། ། ཞེས་ཞུ་དག་གི་སྐབས་སུ་མཆན་བུ་བཏབ་འདུག

			139 སྡེ་དགེ་བསྟན་འགྱུར། སྐྱེས་རབསཀེཤོག་གྲངས་༩བ༣པར་གསལ། 

			140 སྡེ་དགེ་བསྟན་འགྱུར། སྐྱེས་རབས། ཁེཤོག་གྲངས་༦༤བ༡པར་གསལ། 

			141 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༢༩༥ན༡པོར་གསལ། 

			142 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༡༠༤བ༡པར་གསལ། 

			143 སྡེ་དགེ་བསྟན་འགྱུར། སྐྱེས་རབས། ཁེཤོག་གྲངས་༢༩༧ན༢པར་གསལ། 

			144 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༢བ༡པར་གསལ། 

			145 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༩༤བ༢པར་གསལ། 

			146 སྡེ་དགེ་བསྟན་འགྱུར། སྐྱེས་རབས། ཁེཤོག་གྲངས་༢༩༩བ༢པར་གསལ། 

			147 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༣༡བ༣པར་གསལ། 

			148 སྡེ་དགེ་བསྟན་འགྱུར། སྐྱེས་རབས། ཁེཤོག་གྲངས་༡༡༦ན༢པར་གསལ། 

			149 སྡེ་དགེ་བསྟན་འགྱུར། སྐྱེས་རབས། ཀེཤོག་གྲངས་༡༠༡བ༡པར་གསལ། 

			150 སྡེ་དགེ་བསྟན་འགྱུར། སྒྲ་མདོ། ལེ་༢༠ན་༡

			151 སྡེ་དགེ་བསྟན་འགྱུར། སྒྲ་མདོ། རེ༣༣བ༧པར་གསལ། 

			152 བུ་སྟོན་གསུམ་འབུམ། གསུང་ཐོར་བུ། ལཤོག་གྲངས་༩༡པར་གསལ། Sata-PitakaSeriesVol66,NewDelhi1971

			153 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༢༥༨པར་གསལ། 

			154 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༢༨༦པར་གསལ། 

			155 ཀློང་ཆེན་པའི་གསུང་ཐོར་བུའི་ནང་བློ་གསལ་རི་བོང་གི་རྟོགས་བརྗོད་སོགས་སྙན་རྩོམ་གྲགས་ཆེན་སྐོར་ཞིག་ཡོད་ཅེས་འགོས་པད་མ་རྒྱལ་མཚན་ལགས་ཀྱིས་ཞུ་དག་གི་སྐབས་སུ་མཆན་བུ་མཛད་འདུག་ཀྱང་། མཇལ་བའི་གོ་སྐབས་མ་ཤར། 

			156 མཁས་དབང་དགེ་འདུན་ཆོས་འཕེལ་གྱི་གསུང་རྩོམ་་ཕྱོགས་སྒྲིགཤོག་ངོས་༡༠༡སི་ཁྲོན་མི་རིགས་དཔེ་སྐྲུན་ཁང་། ༡༩༨༨ལོར་པར་དུ་བཏབ་པ། 

			157 རྗེ་ཙོང་ཁ་བ་ཆེན་པོའི་བཀའ་འབུམ་ཐོར་བུ། ཤོག་ངོས་༢༥༥པར་གསལ། མཚོ་སྔོན་མི་རིགས་དཔེ་སྐྲུན་ཁང་། 

			158 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས། ༤༠༡མཚོ་སྔོན་མི་རིགས་དཔེ་སྐྲུན་ཁང་། ༡༩༨༨ལོར། 

			159 རྗེའི་རྣམ་ཐར་ལེགས་བཤད་ཀུན་འདུས། ཤོག་གྲངས། ༥ན༥རྗེའི་གསུང་འབུམ་བཀྲས་ལྷུན་པར་མ། ཀ

			160 རྗེ་ཙོང་ཁ་བ་ཆེན་པོའི་བཀའ་འབུམ་ཐོར་བུ། ཤོག་ངོས་༢༦པར་གསལ། མཚོ་སྔོན་མི་རིགས་དཔེ་སྐྲུན་ཁང་། 

			161 རྗེ་ཙོང་ཁ་བ་ཆེན་པོའི་བཀའ་འབུམ་ཐོར་བུ། ཤོག་ངོས་༥༠པར་གསལ། མཚོ་སྔོན་མི་རིགས་དཔེ་སྐྲུན་ཁང་། 

			162 ལྷ་ས་བཀའ་འགྱུར་དཀར་ཆགཤོག༡༣༦བ༤ཞོལ་པར་མ། 

			163 ཁྲི་བརྒྱད་སྟོང་པ། གཤོག༡༨༡ན༧ནས༢༠༥བ༢བར་ཤོག་གྲངས་ཉེར་ལྔ། སྡེ་བཀའ། 

			164 ཉི་ཁྲི། ཨ། ཤོག༣༥༣ན༧ནས། ༣༧༨ན༡བར་གྱི་ཤོག་གྲངས་ཉེར་བཞི། སྡེ་བཀའ། 

			165 བརྒྱད་སྟོང་། གཤོག༢༦༡ན༣ནས༢༨༤ན༡བར་གྱི་ཤོག་གྲངས་ཕྱེད་དང་ཉེར་བཞི། སྡེ་བཀའ། 

			166 བུ་སྟོན་ཆོས་འབྱུང་། ཤོག༢༡༦བོད་ནས་ཐོན་པའི་དེབ་གཟུགས་པར་མ། 

			167 བཀའ་འགྱུར་དཀར་ཆགཤོག༡༡༧བ༦སྡེ་དགེ

			168 ཁྲི་བརྒྱད་སྟོང་པ། གཤོག༡༨༡བ༤ཤེར་ཕྱིན། སྡེ་བཀའ། 

			169 ཉི་ཁྲི། ཨ། ཤོག༣༥༣བ༤ཤེར་ཕྱིན། སྡེ་བཀའ། 

			170 ཙོང་ཁ་པ། རྟག་ངུ། ཤོག༢༠༡

			171 ཙོང་ཁ་པ། རྟག་ངུ། ཤོག༡༩༥

			172 ཙོང་ཁ་པ། རྟག་ངུ། ཤོག༡༨༧

			173 ཙོང་ཁ་པ། རྟག་ངུ། ཤོག༡༨༨

			174 ཙོང་ཁ་པ། རྟག་ངུ། ཤོག༢༠༨

			175 ཙོང་ཁ་པ། རྟག་ངུ། ཤོག༡༩༨

			176 ཙོང་ཁ་པ། རྟག་ངུ། ཤོག༡༨༢

			177 ཙོང་ཁ་པ། རྟག་ངུ། ཤོག༡༨༧

			178 ཙོང་ཁ་པ། རྟག་ངུ། ཤོག༢༠༠

			179 ཙོང་ཁ་པ། རྟག་ངུ། ཤོག༢༡༨

			180 ཙོང་ཁ་པ། རྟག་ངུ། ཤོག༢༠༣

			181 ཙོང་ཁ་པ། རྟག་ངུ། ཤོག༢༠༣

			182 ཙོང་ཁ་པ། རྟག་ངུ། ཤོག༢༠༥

			183 ཙོང་ཁ་པ། རྟག་ངུ། ཤོག༡༨༦

			184 མཁས་གྲུབ་རྗེའི་གསུང་འབུམ། པོད། ཏཐོར་བུ། ཤོག་གྲངས་༤༦པར་གསལ། 

			185 མཁས་གྲུབ་རྗེའི་གསུང་འབུམ། པོད། ཏཐོར་བུ། ཤོག་གྲངས་༩ནས་གསལ། 

			186 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༤༧༨ན་གསལ། 

			187 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༤༦༨ན་གསལ། 

			188 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༦༡༣ནས་གསལ། 

			189 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༦༨༨ན་གསལ། 

			190 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༧༠༢ན་གསལ། 

			191 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༧༣༩ན་གསལ། 

			192 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༧༨༡ནས་གསལ། 

			193 རང་རྣམ་དུ་ཀྰུ་ལའི་གོས་བཟང་། ཤོག་ངོས་༡༦བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༩ལོར་པར་བཏབ་པ། 

			194 རང་རྣམ་དུ་ཀྰུ་ལའི་གོས་བཟང་། ཤོག་ངོས་༣༤༧བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༩ལོར་པར་བཏབ་པ། 

			195 རང་རྣམ་དུ་ཀྰུ་ལའི་གོས་བཟང་། ཤོག་ངོས་༢༤༢བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༩ལོར་པར་བཏབ་པ། 

			196 རྒྱལ་རབས་དཔྱིད་ཀྱི་རྒྱལ་མོའི་གླུ་དབྱངས། ཤོག་ངོས་༤༨བོད་གཞུང་ཤེས་རིག་པར་ཁང་གིས་༡༩༨༥ལོར་པར་དུ་བཏབ་པ། 

			197 རང་རྣམ་དུ་ཀྰུ་ལའི་གོས་བཟང་། ཤོག་ངོས་༨༡༤བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༩ལོར་པར་བཏབ་པ། 

			198 སྐལ་ལྡན་མགུར་མ། ཤོག་ངོས་༡༡༣རིག་པ་འབྱུང་བའི་གྲོང་ཁྱེར་དཔེ་སྒྲིག་སྡེ་ཚན་གྱིས་༡༩༩༤ལོར་དཔར་བའི་དེབ་གཟུགས། ། 

			199 སྐལ་ལྡན་མགུར་མ། ཤོག་ངོས་༡༣༤རིག་པ་འབྱུང་བའི་གྲོང་ཁྱེར་དཔེ་སྒྲིག་སྡེ་ཚན་གྱིས་༡༩༩༤ལོར་དཔར་བའི་དེབ་གཟུགས། ། 

			200 ལྟ་བའི་ཉམས་མགུར་ཨ་མ་ངོས་འཛིན་གྱི་འགྲེལ་བ་བདག་འཛིན་དགྲ་དཔུང་འཇོམས་པའི་མཚོན་ཆ་སྐལ་ལྡན་པད་མོ་འབྱེད་པའི་ཉིན་བྱེད། ཤོག་གྲངས་༡༣༢ཁྲི་ཆེན་བསྟན་པ་རབ་རྒྱས་ཀྱི་གསུང་འབུམ། པོད། ༡

			201 གཞོན་ནུ་ཟླ་མེད་ཀྱི་གཏམ་རྒྱུད། ཤོག་ངོས་༣༧༡པར་གསལ། བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༧ལོར་པར་བཏབ་པ། 

			202 གཞོན་ནུ་ཟླ་མེད་ཀྱི་གཏམ་རྒྱུད། ཤོག་ངོས་༢༡༣པར་གསལ། བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༧ལོར་པར་བཏབ་པ། 

			203 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༡༡༧༠ན་གསལ། 

			204 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༡༣༨༥ན་གསལ། 

			205 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༡༣༩༣ན་གསལ། 

			206 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༡༤༠༥ན་གསལ། 

			207 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༡༨༣༠ན་གསལ། 

			208 ཆབ་ཤོག་ཕྱོགས་བསྒྲིགས། ཤོག་ངོས་༡༩༤པར་གསལ། མཚོ་སྔོན་མི་རིགས་དཔེ་སྐྲུན་ཁང་གིས་༡༩༨༣ལོར་པར་བཏབ་པ། 

			209 གངས་ལྗོངས་མཁས་དབང་རིམ་བྱོན་གྱི་རྩོམ་་ཡིག་གསེར་གྱི་སྦྲམ་བུ། ཤོག་ངོས་༢༠༨༥ན་གསལ། 

			210 གངས་ཅན་རིག་མཛོད། ཨང་༡༡པའི་ཤོག་ངོས་༤༠༨ན་གསལ། 

			211 གངས་ཅན་རིག་མཛོད། ཨང་༡༡པའི་ཤོག་ངོས་༡༥༦ན་གསལ། 

			212 ཏུན་ཧོང་ཡིག་རྙིང་ཤོག་དྲིལ་P.T1287རྟགས་ཅན་གྱི་ཐིག་ཕྲེང་༤༥༡ནས་གསལ། 

			213 ཚལ་པའི་དེབ་དམར། ཤོག་གྲངས། ༣༦མི་རིགས་དཔེ་སྐྲུན་ཁང་། ཚལ་པ་ཀུན་དགའ་རྡོ་རྗེས་དེབ་དམར་ཕྱི་ལོ་༡༣༤༦ལོར་རྩོམ་་མགོ་བཙུགས་ནས་༡༣༦༣ལོར་བརྩམས་གྲུབ། 

			214 ཏུན་ཧོང་ཡིག་རྙིང་ལས། ཁྱྀའི་ལོ་ལ་བབསྟེ། བཙན་པོ་མྱེས་ཁྲྀ་སྲོང་རྩན་གྱྀ་སྤུར་ཕྱྀང་བའྀ་རིང་ཁང་ནའ་མཁྱུད་ཆྀང་བཞུགས་སྟེ། བཙན་པོ་ཁྲི་སྦོན་མང་སློན་མང་རྩན་མེར་ཀེ་ན་བཞུགས་ཕར་ལོ་གཅིགP.T1288རྟགས་ཅན་གྱི་ཐིག་ཕྲེང་༡༥ནས་གསལ། 

			རྗེ་བཙུན་གྲགས་རྒྱན་པའི་རྒྱལ་རབས་ལས། སྲོང་བཙན་སྒམ་པོ་མེ་མོ་གླང་གི་ལོ་ལ་འཁྲུངས། སྤྱན་རས་གཟིགས་ཏེ་བཅུ་གསུམ་ལོན་ནས་ཡབ་འདས་ནས་ཆབ་སྲིད་ལོ་གྲངས་དྲུག་ཅུ་རྩ་དགུར་བཟུང་ནས་སྤྱིར་ལོ་བརྒྱད་ཅུ་གྱ་གཉིས་ནས་་་་་་་འཕན་ཡུལ་ཟལ་མོ་སྒང་དུ་འདས་ཀྱང་ཟེར། ས་སྐྱ་བཀའ་འབུམ། ཏཤོག་གྲངས་༡༩༨ན༣

			215 ཏུན་ཧོང་ཡིག་རྙིང་ལས། བྱྀ་བའི་ལོ་ལ་བབསྟེ། དབྱརད་བཙན་ཕོ་སྤྲགས་གྱྀ་ཤ་ར་ན་བཞུགས་ཤྀང་། དགུན་ཚང་བང་སྣ་ནས། ཁྲྀ་མང་སློན་དགུང་དུ་གཤེགས། བཙན་ཕོ་སྲས་ཁྲྀ་འདུས་སྲོང་སྒྲེགས་ཀྱྀ་ལྷ་ལུང་དུ་བལྟམ། I.O750རྟགས་ཅན་གྱི་ཐིག་ཕྲེང་༡༥ནས་གསལ། 

			རྗེ་བཙུན་གྲགས་རྒྱན་པའི་རྒྱལ་རབས་ལས། མེ་ཕོ་བྱི་ལ་མང་སྲོང་འཁྲུངས་ནས་ནི། ། ལོ་སྐོར་གཅིག་ནས་མེས་འདས་མང་སྲོང་དེས། ། བཅོ་ལྔར་སྲིད་བཟུང་ཉི་ཤུ་རྩ་བདུན་དཔྱིད། ། གཙང་གི་བང་སྣང་ཞེས་བྱར་འདས་སོ་སྐད། ། ས་སྐྱ་བཀའ་འབུམ། ཏཤོག་གྲངས་༡༩༨༥པར་གསལ། 

			216 ཏུན་ཧོང་ཡིག་རྙིང་ལས། འབྲུགྀ་ལོ་ལ་བབསྟེ། དཔྱྀད་ཕོ་བྲང་ཚལ་དུ་རྒྱལ་གཙུག་རུ་བལྟམ། ་་་་་དགུན་བཙན་ཕོ་ཆབ་སྲྀད་ལ་མྱྭ་ལ་གཤེགས་པ་ལས་དགུང་དུ་གཤེགས། I.O750རྟགས་ཅན་གྱི་ཐིག་ཕྲེང་༩༥ནས་གསལ། 

			རྗེ་བཙུན་གྲགས་རྒྱན་པའི་རྒྱལ་རབས་ལས། དུར་སྲོང་མ་བལྟམས་པ་ནས་ཡབ་འདས་ཏེ། ། ཆུ་ཕོ་བྱི་བའི་ལོ་བསྒྲགས་སུ་བལྟམས། ། ཅིག་ཅར་སྲིད་བཟུང་ཉི་ཤུ་རྩ་དགུ་ན། ། འཇང་གི་ཡུལ་དུ་འདས་ཏེ་་་་་། ས་སྐྱ་བཀའ་འབུམ། ཏཤོག་གྲངས་༡༩༨ན༦

			217 བུ་སྟོན་ཆོས་འབྱུང་། ཤོག་གྲངས་༡༨༣འབྲས་བློ་གསལ་གླིང་དཔེ་མཛོད་ཁང་གི་དེབ་གཟུགས་པར་མ། 

			218 རོང་ཁ་བརྒྱད་ནས་སྐྱེས་རྫོང་ཞེས་མཁས་པ་ལྡེའུའི་རྒྱ་བོད་ཀྱི་ཆོས་འབྱུང་རྒྱས་པར་གསལ་བས་རོང་ཁ་ནི་ཤོག་ཁག་གམ་ལུང་ཚན་ཞེས་པའི་དོན་ཡིན་པ་འདྲ། 

			219 རྗེ་བཙུན་གྲགས་རྒྱན་པའི་རྒྱལ་རབས་ལས། ཁྲི་ལྡེ་གཙུག་བརྟན་ལྕགས་འབྲུག་དཔྱིད་དུས། ། ཕོ་བྲང་ལྡན་དཀར་འདས་ཏེ་ལོ་གཞུག་ལ། ། ཡབ་འདས་ཅིག་ཅར་སྲིད་བཟུང་དགུང་ལོ་ནི། ། དྲུག་ཅུ་རྩ་གསུམ་བཞེས་ནས་ཆུ་རྟ་ལ། ། ཡར་འབྲོག་སྦས་པ་བྱ་བར་འདས་སོ་སྐད། ། ས་སྐྱ་བཀའ་འབུམ། ཏཤོག་གྲངས་༡༩༨བ༡པོར་གསལ། 

			འདིར་ལྡེའུ་ཇོ་སྲས་ཀྱི་ཆོས་འབྱུང་ལས་དགུང་གྲངས་ང་ལྔ་བཞེས་པའི་ཕག་གི་ལོ་ལ་དགོངས་པ་རྫོགས་པར་བཤད་ཀྱང་། ཁོང་དགུང་གྲངས་ང་ལྔ་པ་ནི་ཕག་ལོ་མིན་པར་ཤིང་ཁྱི་ལོ་ཡིན་པ་དང་། དེའི་འོག་ཏུ་ཁྲི་སྲོང་ལྡེ་བཙན་རྟ་ཡི་ལོ་ལ་འཁྲུངས་པར་གསུངས་ནས་ཡང་འདི་ལྟར། “ལོ་བཅུ་གསུམ་ལོན་ནས་ཡབ་འདས་ནས་གཅིག་ཅར་རྒྱལ་སྲིད་བཟུང་། ”ཞེས་འབྱུང་བ་དང་བསྡུར་ན། ཁྲི་སྲོང་ལྡེ་བཙན་རྟ་ལོ་ལ་འཁྲུངས་པ་ཡིན་ན་ཁོང་གི་དགུང་གྲངས་བཅུ་གསུམ་དུ་ཕེབས་པའི་ལོ་ཡང་རྟ་ལོ་ལས་ཕག་ལོ་འོང་ཐབས་མེད་པས། འདིར་རྗེ་བཙུན་གྲགས་རྒྱན་པའི་རྒྱལ་རབས་ལྟར་དགུང་གྲངས་རེ་གསུམ་བཞེས་ནས་དགུང་དུ་གཤེགས་པ་རང་ལུགས་སུ་བྱས་པ་ཡིན་ནོ། ། 

			220 བུ་སྟོན་ཆོས་འབྱུང་། ཤོག་གྲངས་༡༨༧པར་གསལ་འབྲས་བློ་གསལ་གླིང་དཔེ་མཛོད་ཀྱི་དེབ་གཟུགས་པར་མ། དང་། ཆོས་འབྱུང་མེ་ཏོག་སྙིང་པོ་སྦྲང་རྩིའི་བཅུད། ཤོག་གྲངས་༣༣༣པར་གསལ། 

			221 ཚལ་པའི་དེབ་དམར། ཤོག་གྲངས་༣༧པར་གསལ། 

			222 ཏུན་ཧོང་ཡིག་རྙིང་ལས། རྟའྀ་ལོ་ལ། བཙན་པོ་པོ་བྲང་དབྱརད་མཚར་བུ་སྣ་ན་བཞུགས། ་་་་་་བཙན་པོ་སྲོང་ལྡེ་བརྩན་བྲག་མར་དུའ་བལྟམ། ཡུམ་མང་མོ་རྗེ་ནོངས་ནས་ལོ་གཆྀགI.O750རྟགས་ཅན་གྱི་ཐིག་ཕྲེང་༢༣༨ནས་གསལ། 

			རྗེ་བཙུན་གྲགས་རྒྱན་པའི་རྒྱལ་རབས་ལས། ཁྲི་སྲོང་ལྕགས་རྟའི་དཔྱིད་ཀ་བྲག་དམར་དུ། ། འཁྲུངས་ནས་བཅུ་གསུམ་ལོན་ནས་ཡབ་འདས་ཏེ། ། ཅིག་ཅར་སྲིད་བཞེས་བཞི་བཅུ་རྩ་གསུམ་བཟུང་། ། ལྔ་བཅུ་རྩ་དྲུག་ལོན་ཏེ་ཤིང་གླང་ལ། ། ཟུང་འཕྲང་ནང་དུ་འདས་ཞེས་གསལ་བར་ཐོས། ། ས་སྐྱ་བཀའ་འབུམ། ཏཤོག་གྲངས་༡༩༨བ༢

			223 རྗེ་བཙུན་གྲགས་པ་རྒྱལ་མཚན་གྱིས་མཛད་པའི་བོད་ཀྱི་རྒྱལ་རབས་ལས། ཁྲི་སྲོང་ལྡེ་བཙན་དེས་བཙུན་མོ་བཞེས་པའི་ཚེ་སྤོང་བཟའ་རྨ་རྒྱལ་མཚོ་སྐར་ལ་སྲས་བཞི་འཁྲུངས་ཏེ། ཞེས་གསུངས་ནས་མུ་ཁྲི་བཙན་པོ་དང་། མུ་ཏིག་བཙན་པོ། མུ་ནེ་བཙན་པོ། ཁྲི་ལྡེ་སྲོང་བཙན་བཅས་བཞི་བགྲངས་འདུགས་སྐྱ་བཀའ་འབུམ། ཏ༡༩༧བ༤པར་གསལ། 

			224 གུ་གེ་མཁན་ཆེན་ངག་དབང་གྲགས་པས་མཛད་པའི་མངའ་རིས་རྒྱལ་རབས་ལས། དེ་ནས་ཡབ་ཀྱི་སྲས་ཆུང་བ་ཁྲི་ལྡེ་སྲོང་སྲོང་བཙན་ལོ་བཞི་པ་ལ་རྒྱལ་སྲིད་ལ་བསྐོས་ནས། དེ་ལ་རྒྱལ་སྲིད་བྱེད་པ་ལ་འོང་མི་འོང་སད་པའི་ཕྱིར། དབུ་རྒྱན་བསྐོན་ཏེ་བལྟས་པས། དབུ་རྒྱན་གྱི་ལྗིད་ཀྱིས་ལྗིངས་པ་ཡོ་ནས་སྡད་པས་རྒྱལ་པོ་འོང་པར་ཤེས་ནས་མངའ་གསོལ་ཏེ། སད་ན་ལེགས་མཇིང་ཡོན་དུ་གྲགས་སོ། ། ཞེས་འབྱུང་། ཤོག་གྲངས་༤༣ཐོ་ལིང་གཙུག་ལག་ཁང་ལོ་༡༠༠༠འཁོར་བའི་རྗེས་དྲན་གྲ་སྒྲིག་ཚོགས་ཆུང་གིས་༡༩༩༦ལོར་པར་དུ་བཏབ་པ། 

			225 ཚལ་པའི་དེབ་དམར། ཤོག་གྲངས་༣༨པར་གསལ། ཀུན་མཁྱེན་བུས་ཁྲི་སྲོང་ལྡེ་བཙན་གྱི་སྐུ་དུས་སུ་ལོ་ཙྰ་བ་སད་མི་མི་བདུན་བྱོན་གསུངས་པའི་གྲས་སུ་ལོ་ཆེན་འདི་གཉིས་ཀྱང་སྣང་། 

			226 བསྟན་རྩིས་ཀུན་ལས་བཏུས་པ། མཚོ་སྔོན་མི་རིགས་དཔེ་སྐྲུན་ཁང་། ཤོག་གྲངས་༡༣༩པར་གསལ། 

			227 ཏུན་ཧོང་ནས་ཐོན་པའི་བོད་ཀྱི་ལོ་རྒྱུས་ཡིག་ཆ། P.T.རྟགས་ཅན་གྱི་ཐིག་ཕྲེང་། ༦༧པ་ནས་གསལ་བ་འདི་ལྟར། ཁྲི་སྲོང་ལྡེ་བརྩན་དང་། ཚེས་པོང་ཟ་རྨ་རྒྱལ་ལྡོང་སྐར་དུ་བཤོས་པ་འི་སྲས། མུ་ནེ་བརྩན་དང་། ལྡེ་སྲོང་བཙན། མུ་བརྩན་གདུང་ཆད་ནས། ལྡེ་སྲོང་བརྩན་དང་། འབྲོ་ཟ་ལྷ་རྒྱལ་མང་མོ་རྗེར་བཤོས་པ་འྀ་སྲས། ཁྲི་གཙུག་ལྡེ་བཙན་དང་། འུ་འྀ་དུམ་བརྟན་་་་ཞེས་གསལ། 

			228 བུ་སྟོན་ཆོས་འབྱུང་། ཤོག་གྲངས་༡༩༠འབྲས་བློ་གསལ་གླིང་དཔེ་མཛོད་པར་མ། 

			229 རྗེ་བཙུན་གྲགས་རྒྱན་པའི་རྒྱལ་རབས་ལས། གཅུང་པོ་ཁྲི་ལྡེ་སྲོང་བཙན་ཤིང་འབྲུག་སྟོན། ། བྲག་དམར་དུ་འཁྲུངས་ཉི་ཤུ་རྩ་བཞི་ནས། ། གཅེན་གྲོངས་རྒྱལ་སྲིད་སུམ་ཅུ་སོ་གཅིག་བཟུང་། ། སྤྱིར་ལོ་ལྔ་བཅུ་རྩ་བཞི་བཞེས་པ་ན། ། མེ་བྱའི་སྟོན་ཀར་བསྒྲགས་ཀྱི་ཕུར་འདས་སོ། ། ས་སྐྱ་བཀའ་འབུམ། ཏ༡༩༨བ༣

			འདིར་ལྡེའུ་ཇོ་སྲས་ཀྱི་ཆོས་འབྱུང་ལས་དགུང་ལོ་བཞི་བཅུ་ཞེ་བཞི་པ་ལུག་གི་ལོའི་སྟོན་ཁར་བསྒྲགས་ཀྱི་ཕུར་གྲོངས་ཞེས་གསལ་ཀྱང་ཁོང་དགུང་ལོ་ཞེ་བཞི་པ་ནི་ཕྱི་ལོ་༨༦༧མེ་ཕག་གི་ལོ་ཡིན་པ་དང་། ཆོས་འབྱུང་རང་དུ་དགུང་གྲངས་ཉེར་གསུམ་སྟེང་ཆབ་སྲིད་བཞེས་ནས་ལོ་གྲངས་ཉེར་ལྔ་ལ་ཆབ་སྲིད་བསྐྱངས་པར་བཤད་པས་དེ་གཉིས་བསྡོམས་པས་ཀྱང་ལོ་གྲངས་ཞེ་བཞི་བརྒལ་འགྲོ་བའི་དབང་གིས་རྗེ་བཙུན་གྲགས་རྒྱན་པའི་རྒྱལ་རབས་ལྟར་བཀོད་པ་ཡིན། 

			230 ལྡེའུ་ཆོས་འབྱུང་། ཤོག་གྲངས་༡༣༧པར། འཛམ་བུ་གླིང་སུམ་གཉིས་བླའི་མང་ར་འདུས་ནས་ཁྲིམས་ཀྱིས་འཁོལ་ཐེབས་ནས་ཆོས་ལུགས་ཟབ་མོས་ཡུལ་གྱི་སྲིད་བསྟནའབངས་བན་རྡེ་རྣམས་འཚོ་བ་བླ་ནས་སྦྱོར། ལེགས་དགུ་མཁར་བཅུ་རྩིག་ཅིང་སྙན་དགུ་གཏམ་དུ་སྒྲོག དཔའ་མཛངས་ཀྱི་རུ་མ་བྱེད་མཁས་བཙུན་གྱི་དྲ་མ་འཆོས། མི་ཡན་ལ་ཁུངས་མེད་རྟ་ཡན་ལ་སྒྲོག་མེད། བ་ཡན་ལ་སྣ་མེད། མི་ཉིས་མས་སློང་ཕྱུགས་ཞག་ལས་བསྡུད། འབངས་ལྷ་རིས་པ་ནི་དཀོན་མཆོག་དུས་སུ་མཆོད་རྗེའི་མངའ་ཐང་ནི་ནམ་མཁའི་མཐའ་དང་མཉམ་འབངས་ཀྱི་སྒོ་སྲིད་ནི་ཆུ་བོའི་གཞུང་ལས་རིང་བོད་རྗེ་འབངས་སྐྱིད་པའི་ཉི་མ་གཡང་རུང་དུ་བརྡལ། མི་ལུགས་མཐར་ཕྱིན་པ་སུམ་སུམ་ཅུ་རྩ་གསུམ་གྱི་ལྷ་དང་འདྲ། ཆོས་ལུགས་མངའ་རྒྱས་པ་སཋུག་པོ་བཀོད་པའི་ཞིང་དང་འདྲ་སྟེ་དར་ཞིང་རྒྱས་པར་མཛད་དོ། ། ཞེས་གསལ། ལྷ་སར་༡༩༨༧ལོར་བོད་ལྗོངས་མི་དམངས་དཔེ་སྐྲུན་ཁང་། 

			231 ཚལ་པའི་དེབ་དམར། ཤོག་གྲངས་༣༩པར་གསལ། 

			232 ཆོས་འབྱུང་མེ་ཏོག་སྙིང་པོ་སྦྲང་རྩིའི་བཅུད། གངས་ཅན་རིག་མཛོད། དེབ་ཨང་ལྔ་པ། ཤོག་གྲངས་༤༢༠པར་གསལ། 

			233 ཁྲི་གཙུག་ལྡེ་བཙན་རལ་པ་ཅན་ཞེས་པ། ། མེ་ཕོ་ཁྱི་ལ་འོ་ཅང་དེའུར་བལྟམས། ། གསུམ་གྱི་གཅུང་པོ་ཡོན་ཏན་ལྡན་པ་འདི། ། བཅུ་གཉིས་ལོན་ནས་ཡབ་འདས་རྒྱལ་སར་བཏོན། ། ཉི་ཤུ་རྩ་བཞི་རྒྱལ་ས་བཟུང་བ་ལ། ། ་་་་་་་ལྕགས་བྱ་སུམ་ཅུ་རྩ་དྲུག་འདས་སོ་སྐད། ། ས་སྐྱ་བཀའ་འབུམ། ཏ༡༩༨བ༤པར་གསལ། 

			234 བུའི་ཆོས་འབྱུང་། ཤོག་གྲངས་༡༩༢པར་གསལ། 

			མཁས་པ་ལྡེའུས་མཛད་པའི་རྒྱ་བོད་ཀྱི་ཆོས་འབྱུང་རྒྱས་པ། གངས་ཅན་རིག་མཛོད། ཨང་གསུམ་པ། ཤོག་གྲངས་༣༦༦པར། རྨ་རིན་ཆེན་མཆོག་བསོད་མི་བཏང་བས་བུད་མེད་དུ་རྫུས་ནས་བྲོས་པས་ལམ་དུ་ཕྲད་ཀྱང་ངོ་མ་ཤེས། གཙང་གི་འུ་ཡུག་ཏུ་ཡིབ་ནས་བཞུགས་པ་ལ་ལོ་དགུ་ན་འདས་པ་ལས་མ་ཚོར། ཞེས་གསལ། 

			235 མང་ཐོས་ཀླུ་སྒྲུབ་རྒྱ་མཚོའི་བསྟན་རྩིས་ལས། བཙུན་མོ་ཆེ་བའི་བུ་སྲས་སུ་རྫུས་པ་ཡིན་ཟེར་བའི་ཡུམ་བརྟན་དང་བཙུན་མོ་ཆུང་ངུའི་བུ་འོད་སྲུངས་གཉིས་ནང་མ་མཐུན་པར་འཁྲུག་ལོང་དུ་སོང་བས། ཡུམ་བརྟན་གྱིས་འོད་སྲུངས་སྟོད་དུ་སྤྱུགས་ཟེར་ཞེས་འཁོད་འདུགཤོག་ངོས་༦༢གངས་ཅན་རིག་མཛོད་ཨང་༤བོད་ལྗོངས་མི་དམངས་དཔེ་སྐྲུན་ཁང་། 

			236 འོད་སྲུངས་ཆུ་ཁྱི་ལ་འཁྲུངས་ནས་ལོ་རེ་གསུམ་པ་ཤིང་བྱི་ལ་གཤེགས་པ་དང་། སྲས་དཔལ་འཁོར་བཙན་ཆུ་གླང་ལ་འཁྲུངས་ནས་རང་ལོ་སོ་གཅིག་པར་གཤེགས་ཟེར་ཞེས་མང་ཐོས་ཀླུ་སྒྲུབ་རྒྱ་མཚོས་བཤད། 

			དེབ་སྔོན་ན། དར་མའི་སྲས་གནམ་ལྡེ་འོད་སྲུངས་དང་། དེའི་སྲས་དཔལ་འཁོར་བཙན། དེ་འབངས་ཀྱིས་བཀྲོངས་དབུས་གཙང་མཐིལ་གྱི་རྒྱལ་སྲིད་ཤོར་ནས། སྲས་ཁྲི་བཀྲ་ཤིས་རྩེགས་དཔལ་དང་། སྐྱིད་ལྡེ་ཉི་མ་མགོན་གཉིས་ཡོད་པ། ཁྲི་བཀྲ་ཤིས་རྩེགས་པ་དཔལ་གཙང་སྟོད་དུ་བཞུགས། ཉི་མ་མགོན་མངའ་རིས་སུ་བྱོན། ཞེས་གསལ་འདུག་པས། དབུས་གཙང་གི་ཆབ་སྲིད་ཤོར་བ་དེ་ཡང་དཔལ་འཁོར་བཙན་གྱི་རིང་ལ་འཁེལ་འདུག་གོ། ཤོག་གྲངས་༦༢པར་གསལ། 

			237 ཆོས་འབྱུང་རིན་པོ་ཆེའི་གཏེར་མཛོད་བསྟན་པ་གསལ་བར་བྱེད་པའི་ཉི་འོད་དམ་ཀློང་ཆེན་ཆོས་འབྱུང་ན་ཡང་འདི་དང་མཐུན་པར་འབྱུང་། 

			238 གུ་གེ་མཁན་ཆེན་ངག་དབང་གྲགས་པས་མཛད་པའི་མངའ་རིས་རྒྱལ་རབས་ལས། ༈མངའ་བདག་བཀྲ་ཤིས་མགོན་ལ་བཙུན་མོ་ཟངས་མ་ཁབ་ཏུ་བཞེས་པའི་སྲས། ཁོ་རེ་དང་སྲོང་ངེ་གཉིས་སོ། ཞེས་འབྱུང་། ཤོག་གྲངས་༥༡ཐོ་ལིང་གཙུག་ལག་ཁང་ལོ་༡༠༠༠འཁོར་བའི་རྗེས་དྲན་གྲ་སྒྲིག་ཚོགས་ཆུང་གིས་༡༩༩༦ལོར་པར་དུ་བཏབ་པ། 

			239 ཡང་སློབ་དཔོན་བསོད་ནམས་རྩེ་མོས་མཛད་པའི་ཆོས་ལ་འཇུག་པའི་སྒོ་དང་། རྗེ་བཙུན་གྲགས་པ་རྒྱལ་མཚན་གྱིས་མཛད་པའི་བོད་ཀྱི་རྒྱལ་རབས། འགྲོ་མགོན་ཆོས་རྒྱལ་འཕགས་པས་མཛད་པའི་བོད་ཀྱི་རྒྱལ་རབས་བཅས་སུ་གསལ་དག་ལོ་ཚིགས་གུང་བསྒྲིགས་ན། མངའ་བདག་འོད་སྲུངས་ནི་ཕྱི་ལོ་༩༠༣ཆུ་མོ་ཕག་གི་ལོར་འཁྲུངས། དགུང་གྲངས་རེ་གསུམ་པ་ཤིང་མོ་གླང་ཕྱི་ལོ་༩༦༥ལ་འདས། གྲགས་རྒྱན་པའི་རྒྱལ་རབས་སུ་སོ་གསུམ་ན་འདས་ཞེས་འབྱུང་མོད། འགྲོ་མགོན་གྱིས་རེ་གསུམ་དུ་བཞེད་ཅིང་། ཀློང་ཆེན་རབ་འབྱམས་པའི་ཆོས་འབྱུང་དང་བུའི་ཆོས་འབྱུང་སོགས་ན་ཡང་རེ་གསུམ་དུ་ཡོངས་གྲགས་ཀྱིས་མཆིས་སོ། ། དེའི་སྲས་དཔལ་འཁོར་བཙན་ནི་ཕྱི་ལོ་༩༥༣པ་ཆུ་མོ་གླང་གི་ལོ་ལ་འཁྲུངས། དགུང་ལོ་བཅུ་གསུམ་དུ་ཕེབས་པ་ན་རྒྱལ་སྲིད་མཛད་ནས་དགུང་ལོ་སོ་གཅིག་པ་ཆུ་མོ་ལུག་སྟེ་ཕྱི་ལོ་༩༨༣པར་འདས་ཞེས་གསལ་འདི་མན་ལ་བཙན་པོའི་རྒྱུད་པ་ཁག་གི་འཁྲུངས་འདས་ཀྱི་ལོ་ཚིགས་མ་བྱུང་ངོ་། ། 

			240 དེབ་སྔོན་ན། སྲོང་ངེའི་སྲས་ལྷ་ལྡེ་དང་། དེ་ལ་སྲས་གསུམ་བྱུང་བ་འོད་ལྡེ་དང་། བྱང་ཆུབ་འོད། ཞི་བ་འོད་ཡིན་སྐོར་གསལ་འདུགཤོག་ངོས་༦༢པར་གསལ། 

			241བླ་མ་རྗེ་བཙུན་ཆེན་པོའི་རྣམ་ཐར། ས་སྐྱ་བཀའ་འབུམ། ཐ༢༩༧བ༢པ་ནས་གསལ། 

